
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. ᑐᑭᖓ 
“ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ NANR, 
AANDC, GNWT, DIAND.

ᒪᑉᐱᒐᖅ 60–61: 
ᑭᖑᒧᑦ ᐃᓱᒪᒋᓪᓗᒍ ᐅᓪᓗᒥᐅᓕᖅᑐᖅ, ᑕᒪᓐᓇ 
ᐊᑦᑐᖅᑕᐅᒍᑎᒋᓯᒪᓪᓚᕆᑦᑕᕋ, ᐊᓪᓛᑦ ᐊᑖᑕᒃᑯᑎᓐᓄᑦ. 
ᐊᐅᓪᓛᖅᑎᑕᐅᒐᑦᑕ ᐊᓯᔾᔨᓚᐅᕐᓯᒪᔪᒍᑦ, ᐊᓪᓛᑦ ᐅᕙᖓ, 
ᐊᓯᔾᔨᓚᐅᕐᓯᒪᔪᖓ . . . ᐊᖑᓇᓱᒍᓯᕗᑦ ᐅᓚᕕᑕᐅᓪᓗᓂ, 
ᓂᕿᔅᓴᕐᓯᐅᖃᑦᑕᕐᓂᖏᑦ ᐊᑖᑕᒃᑯᑦᑕ, ᐊᓪᓛᑦ ᑕᒪᑐᒪ ᐃᓚᖓᓂ 
ᐊᓯᐅᔨᓚᐅᖅᑐᑦ ᐊᒻᒪᓗ ᑳᖃᑦᑕᓕᖅᑐᑎᒃ ᓄᓇᖃᖅᑎᓪᓗᑕ ᓄᓇᓕᓐᓂᑦ, 
ᓄᓇᒋᕙᓚᐅᖅᑕᑎᓐᓂᓕ ᓄᓇᖃᖅᑎᓪᓗᑕ ᑳᖃᑦᑕᓚᐅᕐᓯᒪᙱᑦᑐᒍᑦ . . . 

ᑎᑎᖅᑲᐃᑦ ᐅᖃᐅᓯᐅᓯᒪᔪᓪᓗ ᑎᑎᖅᑲᖁᑎᒋᔭᐅᔪᑦ, ᑲᑎᑦᑐᒋᑦ, 
ᐃᓱᒪᓇᖅᑐᖅ ᐸᓖᓯᒃᑯᑦ ᑐᖁᕋᐃᓂᒥᓂᖏᓐᓂᒃ ᕿᒻᒥᓂᑦ ᐊᒥᓲᓂᕐᓴᓂᑦ 
ᑐᖁᕋᕆᐊᖃᓚᐅᖅᑕᖏᑕ ᐊᒻᒪᓗ ᐱᓗᐊᖅᑐᒥᓂᐅᕙᓗᓕᖅᑐᑎᒃ ᐃᓄᓕᒫᓂᑦ 
ᓄᓇᒋᕙᑦᑕᖏᓐᓂᒃ ᓅᑎᑦᑎᒻᒪᑕ. ᑕᐃᒃᑯᐊ ᓄᓇᖏᓐᓂᑦ ᓅᙱᑦᑐᑦ 
ᐱᕐᓕᓚᐅᙱᑦᑐᑦ, ᐊᒻᒪᓗ ᑕᐃᒃᑯᐊ ᐊᐅᓪᓛᖅᑎᑕᒥᓃᑦ ᐃᓄᔅᓯᐅᑎᓂᑦ 
ᓂᕆᒡᒐᐃᓐᓇᖃᑦᑕᓕᓚᐅᖅᑐᑦ ᑳᓐᓂᕐᓴᐅᕙᓕᖅᑐᑎᓪᓗ, ᕿᐅᖃᑦᑕᓂᕐᓴᐅᓕᖅᑐᑎᒃ, 
ᐊᒻᒪᓗ ᐅᖁᒪᐃᓪᓕᐅᓂᕐᓴᐅᖃᑦᑕᓕᖅᑐᑎᒃ ᑕᐃᒃᑯᐊ ᓴᓂᐊᓂ ᓅᓚᐅᙱᑦᑐᑦ 
ᖃᕐᒪᖏᓐᓂ. ᒪᕐᕉᒃ ᐅᖓᓯᓐᓂᕐᐹᖏᓐᓃᑦᑑᒃ ᐊᒻᒪᓗ ᓇᒻᒥᓂᕐᓱᕐᕕᐅᓪᓚᕆᓚᐅᕐᓯᒪᔫᒃ 
ᓄᓇᒋᔭᐅᒃᑲᓐᓂᓚᐅᕐᓯᒪᙱᑦᑑᒃ.  

ᐊᐃᑉᐹᓂ ᐱᕐᕈᓗᐊᕿᒍᑕᐅᓚᐅᕐᓯᒪᔪᖅ ᐊᑦᑐᐃᓯᒪᒻᒥᔪᖅᑕᐅᖅ ᕿᒻᒥᓂᑦ 
ᐸᓐᓂᖅᑑᒥ ᐊᑐᖅᑕᐅᓚᐅᕐᓯᒪᔪᖅ 1966ᒥ, ᓄᑖᓂᑦ ᐊᖅᑭᒋᐊᕐᓯᒍᑎᖃᕐᖓᑕ 
ᐊᑐᖁᔨᔾᔪᑕᐅᓯᒪᔪᒧᑦ ᐸᓖᓯᒃᑯᑦ ᐃᓱᒪᕐᓱᖅᑎᑕᐅᓂᕐᓴᐅᓕᖅᑐᑎᒃ ᕿᒻᒥᓂᑦ 
ᐱᑑᔾᔮᕐᓯᒪᔪᓂᑦ, ᐸᓖᓯᒥᐅᖅ ᔮᒃ ᒍᕋᕘᔅᑭ ᓄᖒᑦᑎᒍᒪᓚᐅᕐᓯᒪᔪᖅ ᕿᒻᒥᓕᒫᑦᑎᐊᓂᑦ.  

ᒪᑉᐱᒐᖅ 64: ᐅᖃᖅᑐᖅ, “ᑕᐅᕗᙵᑐᐊᕋᒥᒃ, ᕿᒻᒦᑦ ᖁᑭᐊᔭᐅᓚᐅᕐᓯᒪᔪᑦ 
ᐱᔾᔪᑎᒋᓪᓗᒍ ᕿᒻᒦᑦ ᕿᑭᖅᑕᕐᔪᐊᕐᒦᒋᐊᖃᓚᐅᕐᓯᒪᙱᒻᒪᑕ.” 

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ





 | 7ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ ᐃᓄᐃᑦ 
ᕿᒻᒦᔭᖅᑕᐅᓂᖏᑕ ᒥᒃᓵᓄᑦ ᐅᓂᒃᑳᑦ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ 
ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 1950ᒥ-1975ᒧᑦ 
ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ 
ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ 
ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ 
ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ 
ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 

ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 

ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

ᕿᒻᒦᑦ
ᓈᓴᖅᑕᐅᓯᒪᙱᑦᑐᓄᑦ ᑭᖑᕚᕇᒡᒍᑎᓄᑦ, ᐃᓄᐃᑦ ᕿᒻᒥᖃᖃᑦᑕᖅᑐᑎᒃ 

ᐱᐅᓯᖃᕐᓂᕐᖓᑕ ᐊᖑᓇᓱᒍᑎᒋᕙᑦᑐᒋᑦ ᕿᑭᖅᑖᓘᒻᒥ. ᑕᐃᔅᓱᒪᓂ, 
ᕿᒻᒦᑦ − ᕿᒧᔅᓰᑦ − ᐃᖏᕐᕋᔾᔪᑎᑑᕙᓐᓂᕐᖓᑕ ᐅᑭᐅᒃᑯᑦ. 

ᐊᑐᖅᑕᐅᓪᓚᕆᑦᑐᐊᓘᕙᓐᓂᕐᖓᑕ ᕿᒻᒦᑦ: ᑲᓕᑉᐸᑦᑐᑎᒃ ᖃᒧᑎᓂᑦ ᐅᑭᐅᒃᑯᑦ, 
ᓇᒻᒪᐸᑦᑐᑎᒃ ᐊᐅᔭᒃᑯᑦ, ᐊᓪᓗᓂᑦ ᓇᓂᓯᕙᑦᑐᑎᒃ ᓇᐃᒪᓪᓗᒋᑦ, ᓇᒡᒍᑎᓂᑦ 
ᐋᔪᕋᕐᓂᓪᓗ ᐊᑐᕆᐊᖃᙱᑕᖏᓐᓂᒃ ᖃᐅᔨᒪᔭᑦᑐᑎᒃ ᓴᕐᓯᑎᓪᓗᒍ ᑖᖅᑎᓪᓗᒍᓗ, 
ᐊᒻᒪᓗ ᕿᒫᑎᑦᑎᕙᑦᑐᑎᒃ ᓇᓄᕐᓂᑦ ᐅᕝᕙᓘᓐᓃᑦ ᐊᕙᓗᓯᕙᑦᑐᑎᒃ ᐊᖑᓇᓱᑦᑑᑉ 
ᓇᐅᓕᓐᓂᐊᕐᖓᒍ ᐅᓈᕐᒧᑦ ᐅᕝᕙᓘᓐᓃᑦ ᖁᑭᕐᓂᐊᕐᖓᒍ. ᕿᒻᒦᑦ ᐆᒪᔪᑐᐊᓂᑦ 
ᐃᓄᓐᓄᑦ ᐊᑦᑎᖅᑕᐅᕙᓚᐅᕐᓯᒪᒻᒪᑕ ᐊᑐᓂᑦ, ᐊᒻᒪᓗ ᐱᖃᑎᒋᔭᐅᕙᑦᑐᑎᒃ ᓱᕈᓯᕐᓄᑦ. 
ᓱᕈᓰᑦ ᕿᒻᒥᓛᖅᑖᖅᑎᑕᐅᕙᓐᓂᕐᖓᑕ ᐱᕈᐃᓂᐊᕐᖓᑕ, ᐊᒻᒪᓗ ᓄᑲᑉᐱᐊᑦ, ᓇᒻᒥᓂᖅ 
ᕿᒧᔅᓯᖃᓕᕋᒥᒃ, ᐊᖑᑕᐅᓕᕐᓂᖏᓐᓂᒃ ᐃᑉᐱᒋᔭᐅᑦᑎᐊᕐᐸᓚᐅᕐᓯᒪᒻᒪᑕ. ᐸᐅᓗᓯ 
ᕖᕕ ᐅᖃᕐᓯᒪᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ ᖃᐅᔨᓇᓱᐊᖅᑎᖏᓐᓄᑦ 
ᐱᒻᒪᕆᐅᓂᖏᑕ ᕿᒻᒦᑦ ᒥᔅᓵᓄᑦ: 

ᑭᓇᑐᐃᓐᓇᖅ ᕿᒧᔅᓯᖁᑎᖃᕈᓂ ᐊᒥᓲᓗᑎᒃ ᕿᒻᒥᖏᑦ, ᑳᙱᓪᓗᑎᒃ, 
ᓴᐃᒪᑦᑎᐊᖅᑲᑕ ᕿᒻᒥᖏᑦ ᐊᑯᓂᐊᓗᒃ ᐃᖏᕐᕋᒍᓐᓇᕐᖓᑕ, ᑕᐃᒪ 
ᑕᐃᒪᐃᑎᓪᓗᒋᑦ ᑖᓐᓇ ᕿᒻᒥᓕᒃ ᐊᖑᑕᐅᓪᓚᕆᑦᑐᐊᓘᕗᖅ. 
ᐊᖑᑎᓪᓚᕆᐅᓂᖓᓂᒃ ᑐᑭᓯᒪᔭᐅᕗᖅ ᕿᒻᒥᖏᑦ ᐆᒻᒪᑦᑎᐊᕆᒻᒪᑕ 
ᓱᒃᑲᓕᔪᐊᓘᓪᓗᑎᓪᓗ. ᑕᐃᒫᑎᒋ ᕿᒻᒦᑦ ᐱᒻᒪᕆᐅᑎᒋᓯᒪᔪᑦ ᐃᓄᐃᑦ 

ᐃᓅᓯᖏᓐᓂ. ᐆᑦᑑᑎᒋᓗᒍ, ᐃᓄᒃ ᐊᖑᑦ ᕿᒻᒥᖃᕈᓐᓇᖏᒃᑯᓂ 
ᕿᒧᔅᓯᖁᑎᖃᕋᓱᒃᑲᓗᐊᕐᓗᓂ, ᓇᒧᓕᒫᖅ ᐱᓱᖃᑦᑕᕆᐊᖃᕋᔭᕐᖓᑦ. ᐃᓄᐃᑦ 
ᐊᖑᑎᓕᒫᑦ ᓄᓇᒋᕙᓚᐅᖅᑕᖏᓐᓂ ᕿᒻᒥᖃᖅᑐᐃᓐᓇᐅᕙᓚᐅᙱᒻᒪᑕ. 
ᐃᓄᒃ ᐊᖑᑕᐅᓪᓗᓂ ᓄᓇᒋᕙᑦᑕᖏᓐᓂ ᓄᓇᖅᑲᑎᒋᔭᖅ 
ᕿᒧᔅᓯᖁᑎᖃᙱᑉᐸᑦ, ᑐᑭᓯᐅᒪᔭᐅᖃᑦᑕᓚᐅᕐᓯᒪᒻᒥᔪᑦ ᓱᓕ 
ᐊᖑᑎᒻᒪᕆᐅᙱᓐᓂᖓᓂᒃ. ᑕᐃᒫᑎᒋ ᐱᒻᒪᕆᐅᑎᒋᓯᒪᔪᑦ ᕿᒻᒦᑦ 
ᐅᕙᑦᑎᓐᓄᑦ. ᐃᓄᒃ ᖃᐅᔨᒪᔭᐅᖃᑦᑕᓚᐅᕐᒥᔪᑦ ᖃᓄᐃᑦᑑᓂᖓᓂᒃ ᒪᓕᑦᑐᒋᑦ 
ᕿᒻᒦᑦ ᐱᐅᓯᕆᕙᑦᑕᖏᑦ, ᑕᐅᑦᑐᖏᑦ, ᐆᒻᒪᑦᑎᐊᕆᓐᓂᖏᑦ ᐊᒻᒪᓗ 
ᕿᒧᓲᖑᓂᖏᓐᓂᒃ. ᕿᒻᒦᑦ ᕿᒥᕆᔭᐅᑦᑎᐊᖃᑦᑕᖅᑑᔮᖅᑲᑕ ᑐᓵᑦᑎᐊᖅᑲᑕᓗ, 
ᕿᒻᒥᓕᒃ ᐊᖑᓇᓱᑦᑎᓪᓚᕆᐅᓂᖓᓂᒃ ᑕᑯᓐᓈᖅᑕᐅᖃᑦᑕᓚᐅᕐᓯᒪᔪᑦ ᐊᒻᒪᓗ 
ᐱᐅᒋᔭᐅᕙᑦᑐᑎᒃ ᐊᓯᒥᓄᑦ. ᐃᓅᑉ ᐊᖑᑎᐅᑉ ᕿᒻᒥᖏᑦ ᖁᕕᐊᓱᑦᑎᐊᖅᑲᑕ 
ᕿᒥᕆᔭᐅᑦᑎᐊᖃᑦᑕᖅᑲᑕ, ᐅᖓᓯᑦᑐᐊᓗᒻᒨᕈᔾᔨᖃᑦᑕᕈᓐᓇᖅᑐᑦ, 
ᐃᑲᔫᑎᓪᓛᕇᑦ ᓇᒻᒥᓂᕐᓱᕈᑎᒋᕙᑦᑐᒋᑦ ᐊᖑᑕᐅᔾᔪᑎᒋᓪᓗᒋᓪᓗ. ᑕᐃᒫᑎᒋ 
ᐱᒻᒪᕆᐅᓂᖃᕐᓯᒪᓪᓚᕆᑦᑐᑦ ᕿᒻᒦᑦ ᐃᓄᓐᓄᑦ.  

ᑕᒪᒃᑯᐊ ᐱᐅᓯᕆᔭᐅᓲᑦ, ᐃᓅᓯᖓᓪᓗ, ᐊᓯᕈᖅᑕᐅᓪᓚᕆᓚᐅᕐᓯᒪᔪᑦ ᐊᕐᕌᒍᓂᑦ 
ᐊᒥᓲᙱᑦᑐᓂᑦ.

ᐊᓯᔾᔨᐸᓪᓕᐊᔪᒥᓂᖅ ᕿᓚᒥᕈᓗᒃ 1900ᖏᓐᓂ. ᐱᒋᐊᓕᕋᑖᖅᑎᓪᓗᒋᑦ 
1900 ᐊᕐᕌᒍᑦ, ᐃᓄᐃᑦ ᓄᓇᖃᖃᑦᑕᓚᐅᕐᓯᒪᒻᒪᑕ 100 ᐅᖓᑖᓃᑦᑐᓂᑦ ᐃᓚᒌᑦ 
ᓄᓇᒋᕙᑦᑕᖏᓐᓂ (“ᓄᓇᒋᕙᑦᑕᖏᑦ”) ᑕᒫᓂ ᒪᕐᕈᐃᓂᑦ 15ᓄᑦ ᐃᓚᒌᒡᒍᑎᐅᕙᑦᑐᑎᒃ 
ᓄᓇᖅᑲᑎᒌᑦ, ᐃᓚᒌᖑᒐᔪᖃᑦᑕᖅᑐᒥᓃᑦ. ᑕᒫᓂ 1910ᒥ, ᐱᓇᓱᐊᕋᔅᓴᖅᑖᓯᓚᐅᕐᓯᒪᒧᑦ 
ᐃᓄᐃᑦ ᒥᑭᒋᐊᕐᓂᐊᖃᑦᑕᓂᕐᒥᒃ ᓂᐅᕕᐅᑎᖃᖃᑦᑕᓂᕐᒥᓪᓗ ᑎᕆᒐᓂᐊᕐᓂᑦ 
ᖃᑯᖅᑕᓂᑦ ᑎᑭᑎᑕᐅᓯᒪᔪᓂᑦ ᐱᖁᑎᑖᕈᑎᒋᕙᑦᑐᒋᑦ. ᑕᐃᒫᒃ ᓂᐅᕕᐅᑎᖃᖃᑦᑕᕐᓂᖅ 
ᕿᒻᒥᖃᐃᓐᓇᕈᑕᐅᒍᓐᓇᖅᑐᒥᓃᑦ, ᕿᒧᔅᓯᕈᑕᐅᖏᓐᓇᕈᓐᓇᖅᑐᒥᓂᐅᓪᓗᑎᓪᓗ ᐊᒻᒪᓗ 
ᕿᒥᕆᒍᑕᐅᖃᑦᑕᕈᓐᓇᖅᑐᒥᐅᓪᓗᑎᒃ. ᐃᓄᐃᑦ ᕿᒻᒥᓂᑦ ᐊᑐᕆᐊᖃᖃᑦᑕᕐᓯᒪᒻᒪᑕ 
ᓂᐅᕐᕈᒍᑎᒋᕙᑦᑐᒋᑦ ᓂᐅᕕᕐᕕᓕᓐᓄᑦ. ᒪᓕᑦᑐᒍ ᐅᖓᓯᓐᓂᖓ, ᐊᖑᓇᓱᑦᑎᓪᓚᕇᑦ 
ᓂᐅᕕᕐᕕᓕᐊᕐᐸᑦᑐᒥᓃᑦ ᐊᑕᐅᓯᐊᖅᑐᑎᒃ ᐊᒻᒪᓗ ᐊᒥᓱᐊᖅᑎᐸᓐᓂᕆᓪᓗᑎᒃ 
ᐊᕐᕌᒍᑕᒫᑦ. 1910ᒥ, ᒪᕐᕉᒃ ᓄᓇᖃᕐᕕᐅᔫᒃ ᕿᑭᖅᑖᓗᒻᒥ ᓂᐅᕕᕐᕕᖃᖅᑎᑦᑎᔪᒥᓃᒃ. 
1950 ᖃᓂᒋᔮᓂ, ᑕᒫᓂ ᑎᓴᒪᐅᔪᙱᒐᖅᑑᓂᕐᖓᑕ, ᐊᒻᒪᓗ 1961 ᖃᓂᒋᔮᓂ, 
ᖁᓕᐅᓕᖅᑐᒥᓂᐅᓪᓗᑎᒃ ᐋᖅᑭᑦᑕᐅᓯᒪᔪᑦ. ᖃᓪᓗᓈᑦ ᓂᐅᕕᖅᑎᐅᒋᐊᙵᖅᑐᒥᓃᑦ, 
ᐃᖅᑲᓇᐃᔭᖅᑏᓪᓗ ᐊᔪᕆᕐᓱᐃᔩᓪᓗ ᕿᒻᒥᓂᑦ ᐊᑐᕆᐊᖃᕐᐸᓂᕐᒥᔪᑦ ᐅᑭᐅᒃᑯᑦ 

ᓅᒋᐊᖃᖅᑎᓪᓗᒋᑦ, ᐊᒻᒪᓗ ᐃᖅᑲᓇᐃᔭᖅᑎᑦᑎᒐᔪᑉᐸᑦᑐᒥᓃᑦ ᐃᓄᓐᓂᑦ 
ᐊᒥᓲᙱᑦᑐᓂᑦ ᕿᒧᔅᓯᖏᓐᓂᒃ ᑲᒪᔨᐅᓂᐊᖅᑐᓂᑦ ᐊᒻᒪᓗ ᐊᖑᓇᓱᓐᓂᐊᖅᑐᓂᑦ 
ᕿᒻᒥᓄᑦ ᕿᒥᖅᑯᑎᔅᓴᓂᑦ.  

ᕿᒻᒥᖃᕈᓐᓃᓪᓚᕆᑦᑐᒥᓂᐅᓚᐅᕐᓯᒪᓂᖏᑦ ᑐᖁᕋᖅᑕᐅᓂᖏᓐᓄᑦ ᐊᒻᒪᓗ 
ᐊᓯᔾᔨᕐᓂᖏᓐᓄᑦ ᒪᑭᒪᔾᔪᑕᐅᕙᑦᑐᑦ ᐊᑦᑐᐊᖏᑦᑎᒐᔅᓴᐅᖏᑦᑐᖅ ᒐᕙᒪᒃᑯᑦ 
ᐊᐅᓚᑦᑎᒍᒪᔪᒥᓂᐅᓂᖏᓐᓂᒃ ᐅᑭᐅᖅᑕᖅᑐᒥ, ᑕᒪᓐᓇ ᐱᔪᒪᓂᒥᓂᖓᑦ 
ᐃᑉᐱᒋᔭᐅᓯᒪᙱᓪᓚᕆᑦᑐᖅ 1940ᖏᓐᓄᑦ ᑎᑭᑦᑐᒍ. 1939ᒥ, ᐃᖅᑲᖅᑐᐃᕕᔾᔪᐊᖅ 
ᑐᑭᑖᕈᑎᖃᓚᐅᕐᓯᒪᔪᖅ ᐃᓄᐃᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑲᒪᒋᔭᔅᓴᒫᖃᕐᕕᐅᒻᒪᑕ 
ᒪᓕᑦᑐᒍ ᕗᕆᑎᔅ ᐅᐊᓐᓇᖓᓂ ᐊᒥᐊᓕᒐᑦ ᒪᓕᒐᖓᑦ. ᐊᑑᑎᓂᖏᑦ ᒪᓕᒐᓕᐊᖑᓯᒪᔪᑦ 
ᐃᑉᐱᒋᔭᐅᓚᐅᕐᓯᒪᙱᑦᑐᑦ ᑭᓯᐊᓂ ᑐᖏᓕᐊᓂ ᐅᓇᑕᕕᔾᔪᐊᖅᑐᖃᓚᐅᖅᑎᓪᓗᒍ 
ᖄᖅᑕᔫᕐᔪᐊᓂᑦ ᐊᑐᑐᐃᓐᓇᕆᐊᖃᖅᑐᑎᒃ ᐃᑉᐱᒋᔭᐅᓕᑕᐃᓐᓇᓚᐅᕐᓯᒪᔪᑦ. 
ᐱᓇᓱᐊᕋᑎᔅᓴᓕᕆᓕᕐᖓᑕ ᐊᒻᒪᓗ ᐅᓇᑕᕕᔾᔪᐊᕐᓂᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᐅᑭᐅᖅᑕᖅᑐᓕᕆᒍᑕᐅᔪᒪᓯᓚᐅᕐᓯᒪᓂᖓᓄᑦ. 1950ᒥ, ᐊᖏᔪᖅᑳᖅ 
ᐅᑭᐅᖅᑕᖅᑐᓕᕆᓂᕐᒧᑦ ᐱᓇᓱᐊᕈᑎᔅᓴᓕᕆᕕᒻᒥ ᐱᕙᓪᓕᐊᔪᓕᕆᓂᕐᒥᓪᓗ 
ᐅᖃᐅᔾᔨᒋᐊᓚᐅᕐᓯᒪᔪᖅ ᑐᖏᓕᖓᓂᒃ ᕿᐱᓗᖁᓪᓗᒍ ᓅᑕᐅᓂᐊᕐᓂᖓᓂᒃ 
ᐃᓄᓕᕆᓂᖅ ᐊᓪᓚᓕᕆᔨᓄᑦ ᐅᖃᖅᑐᓂ, “ᐊᑐᖅᑕᐅᓪᓗᐊᑕᖃᑦᑕᓂᐊᖅᑐᒥᒃ 
ᐊᑐᐊᒐᖅᑕᖃᕆᐊᖃᕐᖓᑦ ᐃᓄᓕᒫᓄᑦ ᐱᔾᔪᑎᒋᓪᓗᒋᑦ ᐃᓕᓐᓂᐊᕐᓂᓕᕆᓂᖅ, 
ᐃᑲᔫᓯᐊᖅᑖᖃᑦᑕᕐᓂᖅ ᐊᒻᒪᓗ ᒪᑭᒪᓇᓱᐊᕈᑎᓄᑦ ᐊᑲᐅᙱᓕᐅᕈᑕᐅᕙᑦᑐᓂᑦ 
ᐱᔾᔪᑎᒋᓪᓗᒋᑦ ᑲᑎᑕᐅᓯᒪᔪᑦ ᐱᕙᓪᓕᐊᑎᑕᐅᔪᑦ ᐃᓄᓕᒫᓂᑦ.” 

ᐅᖃᐅᓯᖅ, “ᑲᑎᑕᐅᓯᒪᔪᑦ ᐱᕙᓪᓕᐊᑎᑕᐅᔪᑦ”, ᑐᑭᓯᒍᑕᐅᓚᐅᕐᓯᒪᔪᖅ ᒐᕙᒪᒃᑯᑦ 
ᐋᖅᑭᔅᓱᐃᔪᒪᓂᖏᓐᓂᒃ ᐱᔾᔪᑕᐅᓂᐊᖅᑐᓂᑦ ᐃᓅᓯᕐᒨᖓᔪᓂᑦ, ᒪᑭᒪᓇᓱᐊᕐᓂᕐᒨᖓᔪᓂᑦ 
ᐃᓕᖅᑯᓯᓕᕆᓂᕐᒨᖓᔪᓂᓪᓗ ᐊᓯᔾᔨᐸᓪᓕᐊᔪᓂᑦ ᐃᓄᐃᑦ ᓄᓇᓕᖏᓐᓂ. ᐃᓄᓕᒫᑦ 
ᐃᑉᐱᒍᓱᓚᐅᕐᓯᒪᔪᑦ ᐊᑑᑎᓂᖏᓐᓂᒃ ᖃᓄᓕᒫᖅ ᐃᓅᓯᖏᓐᓂ − ᐅᖃᐅᓯᖏᓐᓂ, 
ᐅᑉᐱᓂᕐᒥ, ᓂᕿᓂᑦ, ᐊᓐᓄᕌᓂᑦ, ᐃᓪᓗᒋᕙᑦᑕᖏᓐᓂ, ᐃᖏᕐᕋᔾᔪᑎᖏᓐᓂ, ᐃᓗᓯᖏᓐᓂ, 
ᓄᓇᓖᑦ ᐋᖅᑭᓱᕐᓯᒪᓂᖏᓐᓂ, ᑲᑎᑎᑕᐅᓯᒪᓂᕐᒥ, ᐊᐅᓚᑦᑎᓂᕐᒥ, ᓱᕈᓯᐅᓂᖏᓐᓂᓪᓗ. 
ᐊᑐᐊᒐᖅ ᑲᑎᐅᓯᒪᔪᑦ ᐱᕙᓪᓕᐊᑎᑕᐅᔪᑦ ᐊᑐᖅᑎᑕᐅᓚᐅᕐᓯᒪᓐᓂᖏᑦᑐᖅ 1950ᖏᓐᓂ 
ᑭᓯᐊᓂ 1970 ᐱᒋᐊᓕᕋᑖᖅᑎᓪᓗᒋᑦ, ᐊᑐᐊᒐᖅ ᐊᑐᕈᓐᓃᕐᖓᑦ ᐱᔾᔪᑎᒋᓪᓗᒍ 
ᓈᒻᒪᒋᔭᐅᙱᓐᓂᖓᓄᑦ ᐃᓄᓐᓄᑦ ᐊᒻᒪᓗ ᓇᒻᒥᓂᖃᕐᓂᕐᒨᖓᔪᖅ ᒪᑭᒪᓇᓱᐊᕈᑦ 
ᐅᑭᐅᖅᑕᖅᑐᒥ ᐊᖑᓇᓱᖃᑦᑕᓂᕐᒥᒃ ᐃᓱᖏᓐᓅᑎᑦᑎᒻᒪᑦ ᓇᓗᓇᐃᕈᑕᐅᓪᓗᓂ 
“ᖁᕕᐊᒋᔭᕐᓱᖃᑦᑕᕐᓂᖅ” ᐊᒻᒪᓗ “ᐃᓕᖅᑯᓯᖓᓄᑦ ᓇᓗᓇᐃᒃᑯᑕᖅ”.  

ᐃᓚᖓᑦ ᐊᑑᑎᖃᑕᐅᓯᓚᐅᕐᓯᒪᔪᓂᑦ ᒐᕙᒪᒃᑯᑦ ᐊᑐᐊᒐᖓᑦ 

ᐱᓂᐊᕐᓂᖏᓪᓗ ᐱᔾᔪᑎᒋᓪᓗᒋᓪᓗᒋᑦ, ᐊᒻᒪᓗᑦᑕᖅ ᐊᒥᓱᕈᕐᐸᓪᓕᐊᓂᖏᓐᓄᑦ 
ᓄᑖᑦ ᐃᓱᕐᕆᐅᑕᐅᕙᑦᑐᑦ, ᑕᐅᓴᙱᓐᓃᑦᑐᑦ ᑐᖁᕋᖅᑕᐅᓚᐅᕐᓯᒪᓂᖏᑦ ᕿᒻᒦᑦ 
ᕿᑭᖅᑖᓗᒻᒥ. ᐊᑯᓐᓂᖏᓐᓂ 1950 ᐊᒻᒪᓗ 1975, ᕿᒻᒦᑦ ᐊᒥᓱᐊᓘᖃᑦᑕᕐᓯᒪᔪᑦ 
ᕿᑭᖅᑖᓗᒻᒥ 3000ᖏᓐᓃᐸᑦᑐᑦ 4000ᖏᓐᓃᐸᑦᑐᑦ ᓄᖑᑦᑎᐊᓚᐅᕐᓯᒪᔪᑦ ᑕᒫᓂᖃᐃ 
ᑕᓪᓕᒪᐅᓕᖅᑐᑎᒃ ᐊᑐᓂᑦ ᕿᒧᔅᓯᖁᑎᒋᔭᐅᔪᑦ. ᑕᒪᓐᓇ ᑕᐃᒪᐃᓕᓚᐅᕐᓯᒪᔪᖅ 
ᐃᓄᐃᑦ ᓅᑎᑕᐅᒻᒪᑕ ᓄᓇᓕᐅᓂᐊᓕᖅᑐᑎᒃ. ᓄᓇᓖᑦ ᐃᓄᒋᐊᔅᓯᕙᓪᓕᐊᒻᒪᑕ, 
ᐃᓚᒌᑦ ᕿᒻᒥᖏᓐᓂᒃ ᓇᔅᓴᖃᑦᑕᓚᐅᕐᓯᒪᒻᒪᑕ ᑲᑎᑦᑐᐊᓘᓪᓗᑎᒃ ᕿᒻᒦᑦ 
ᓄᓇᓖᑦ ᖃᓂᒋᔮᓃᑦᑐᑦ ᐃᓕᙵᖏᑦᑕᖏᓐᓄᑦ. ᐱᓗᐊᖅᑐᒥᓪᓕ, ᓄᓇᓖᑦ 
ᐅᐸᑦᑕᐅᔪᒪᓂᕐᓴᐅᓕᕐᐸᓪᓕᐊᓚᐅᕐᓯᒪᒻᒪᑕ ᖃᓪᓗᓈᕐᓄᑦ, ᐱᖃᓯᐅᑎᓪᓗᒋᑦ ᐊᕐᓇᐃᑦ 
ᓱᕈᓰᓪᓗ ᓇᓗᖅᑯᑎᔪᑦ ᖃᓄᖅ ᕿᒻᒥᓄᑦ ᐊᑦᑕᓇᖅᑐᒦᙱᓂᕐᓴᐅᒍᓐᓇᕐᒪᖔᕐᒥᒃ. 
ᕿᒻᒦᓪᓗ−ᐃᓄᐃᓪᓗ ᑲᑎᑦᑐᐊᓘᒻᒪᑕ, ᖃᓪᓗᓈᑦ ᕿᒻᒥᓂᑦ 
ᐊᐅᓚᑕᐅᓂᕐᓴᐅᖁᔨᓕᓚᐅᕐᓯᒪᔪᑦ. 

ᑕᒪᓐᓇ ᐊᑐᓯᑎᓪᓗᒍ, ᐃᓄᐃᑦ ᕿᑲᑐᐃᓐᓇᖃᑦᑕᓯᓚᐅᕐᓯᒪᔪᑦ. 
ᐃᓪᓗᓂᑦ ᐃᓪᓗᖃᓕᖅᑐᑎᒃ ᐃᓪᓗᒌᓐᓇᕋᔅᓴᓂᑦ ᐊᒻᒪᓗ ᐅᖓᓯᑦᑐᒧᑦ 
ᓅᓚᐅᓱᖓᖃᑦᑕᓕᖅᑐᑎᒃ ᓂᐅᕕᕐᕕᑦᑕᓕᓐᓂᑦ. ᑕᒪᒃᑯᐊ ᐱᒐᓗᐊᕐᒥᒻᒪᑕ, ᐃᓄᐃᑦ 
ᓱᕈᓰᑦ ᐃᓕᓐᓂᐊᕆᐊᖅᑎᑕᐅᓚᐅᕐᓯᒪᔪᑦ ᐃᓕᓐᓂᐊᕆᐊᖅᑎᑕᐅᓯᒪᓪᓗᑎᒃ 
ᐃᓕᓐᓂᐊᖅᑎᑕᐅᓚᐅᕐᓯᒪᙱᑦᑐᑦ ᕿᒻᒦᑦ ᐊᐅᓚᑕᐅᔾᔪᓯᖏᓐᓂᒃ ᐊᒻᒪᓗ 
ᐊᑐᖅᑕᐅᔭᕆᐊᖃᕋᑎᒃ. 

ᑕᒪᓐᓇ ᐱᔾᔪᑎᒋᓪᓗᒍ, ᓄᓇᓕᓐᓃᓕᑐᐊᕋᒥᒃ, ᑕᐅᓴᖏᓐᓃᑦᑐᑦ ᕿᒻᒦᑦ 
ᖁᑭᐊᔭᐅᓚᐅᕐᓯᒪᔪᑦ ᐸᓖᓯᒃᑯᓐᓂᑦ, ᐊᓯᖏᓐᓂᓪᓗ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓂᑦ, 
ᐅᓇᑕᖅᑐᔅᓴᓂᑦ ᐃᖅᑲᓇᐃᔭᖅᑎᓂᑦ, ᐃᓄᓐᓂᑦ ᐸᓖᓯᒥᐅᓂᑦ ᐊᒻᒪᓗ 
ᐃᖅᑲᓇᐃᔭᖅᑎᑎᓪᓗᑎᒃ ᕿᒻᒥᓂᐊᖅᑎᐅᓂᐊᖅᑐᓂᑦ ᐱᓂᐊᕐᓂᖃᕈᑎᖃᖅᑐᑎᒃ 
ᐊᐅᓚᑦᑎᔾᔪᑕᐅᓂᕋᖅᑕᖅ ᒪᓕᑦᑐᒍ ᒪᓕᒐᓕᐊᖑᓯᒪᔪᖅ ᐱᔾᔪᑎᒋᓪᓗᒋᑦ ᕿᒻᒦᑦ (ᑕᕝᕙᓂ 
ᑕᐃᔭᐅᖃᑦᑕᓂᐊᖅᑐᑦ ᐃᒪᒃ ᕿᒻᒦᑦ ᒥᔅᓵᓄᑦ ᒪᓕᒐᖅ” ᐅᕝᕙᓘᓐᓃᑦ “ᒪᓕᒐᖅ”). ᑖᓐᓇ 
ᐅᑭᐅᖅᑕᖅᑐᒥ ᒐᕙᒪᖃᕐᕕᒻᒥ ᒪᓕᒐᖅ ᐊᐅᓚᑦᑎᔨᓄᑦ ᐱᔾᔪᑕᐅᑎᑕᐅᖃᑦᑕᖅᑐᒥᓂᖅ 
ᐸᓖᓯᒃᑯᓐᓂᑦ ᐊᓯᖏᓐᓂᓪᓗ ᐃᖅᑲᓇᐃᔭᖅᑎᓂᑦ ᖁᑭᕐᓯᖃᑦᑕᓂᕐᒧᑦ ᕿᒻᒥᓂᑦ 
ᐃᕐᓯᓇᖅᑑᓱᒋᔭᖏᓐᓂᒃ. ᑖᒃᑯᐊᓴᐃᓐᓇᐃᑦ ᑐᖁᕋᐃᔪᒥᓃᑦ ᐊᒥᓱᒃᑲᓂᕐᓂᑦ ᕿᒻᒥᓂᑦ 
ᒪᓕᒐᕐᓂᑦ ᒪᓕᑦᑎᐊᙱᒐᔪᖃᑦᑕᖅᑐᑎᒃ, ᐱᔾᔪᑎᒋᓪᓗᒍ ᑐᑭᓯᓂᕐᓗᑦᑕᐅᓯᒪᓂᖓᓄᑦ 
ᕿᒻᒦᑦ ᒥᔅᓵᓄᑦ ᒪᓕᒐᖅ ᐅᕝᕙᓘᓐᓃᑦ ᐱᐅᓯᕆᔭᐅᒐᔪᙱᑦᑐᒥᒃ ᐊᑐᖅᑐᖃᖅᑎᓪᓗᒍ. 
ᐃᓚᖏᑦ ᐃᖅᑲᓇᐃᔭᖅᑏᑦ ᐱᔪᓐᓇᕐᓂᕐᒥᓂᒃ ᐊᑐᕐᓂᓗᑉᐸᑦᑐᑎᒃ, ᖁᑭᕐᓯᕙᑦᑐᑎᒃ 
ᕿᒻᒥᓂᑦ ᓈᒻᒪᖏᑦᑐᒋᔭᒥᓂᒃ ᐅᕝᕙᓘᓐᓃᑦ ᕿᒻᒥᕆᔭᐅᒋᐊᑐᓱᒋᙱᑕᒥᓂᒃ. 

ᑕᐃᒪᐃᒐᔪᖃᑦᑕᖅᑐᒥᓃᑦ ᕿᒻᒥᓖᑦ ᖁᑭᖅᑕᐅᖁᔨᙱᒃᑲᓗᐊᖅᑎᓪᓗᒋᑦ. 
ᐃᓄᐃᑦ ᓈᒻᒪᔅᓴᕋᑎᒃ ᐊᐃᕙᒍᑎᓕᒥᓃᑦ ᐱᐅᓯᖏᑦ ᕿᒻᒥᓕᕆᔾᔪᓯᖏᑦ 

ᐊᑦᑕᓇᙱᓂᕐᐹᖑᓂᕋᖅᑐᒋᑦ. ᐃᓄᐃᑦ ᑐᑭᓯᔪᒥᓃᑦ ᑕᐃᒃᑯᐊ ᐊᕐᕌᒍᓕᒫᖅ 
ᓄᓇᖃᕐᐸᑦᑐᑦ ᓄᓇᓕᓐᓂᑦ, ᐱᖃᓯᐅᑎᓪᓗᒋᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓄᑦ, 
ᐃᓱᒫᓗᓇᕐᓂᕐᓴᐅᓂᕐᖓᑕ ᕿᒻᒥᖃᕈᓐᓃᕋᔭᕐᓂᖏᓐᓂᒃ. ᐊᒥᓱᑦ ᐊᑲᕐᓴᕋᓗᐊᖅᑎᓪᓗᒋᑦ 
ᓄᓇᓕᓐᓂᑦ ᐃᓅᓯᖃᕐᓂᖅ ᐃᑲᔫᑎᖃᕐᓂᖓᓂᒃ, ᐅᑉᐱᕈᓱᓚᐅᙱᒻᒪᑕ 
ᓯᕗᓂᔅᓴᖃᑦᑎᐊᕈᑕᐅᓂᐊᕆᐊᔅᓴᖏᓐᓂᒃ. ᕿᒻᒥᓕᒫᑦᑎᐊᑲᓴᐃᑦ ᑐᖁᕋᖅᑕᐅᓂᖏᑦ 
ᑕᒫᓂ ᐅᖁᒪᐃᓐᓂᕐᐹᖑᓯᒪᕗᖅ ᓈᒻᒪᖏᑦᑐᓕᕆᔾᔪᑎᒥᓂᕐᓂᑦ ᐊᒻᒪᓗ ᐃᓕᖅᑯᓯᖓᓐᓂᒃ 
ᐊᓯᐅᔨᓂᕐᒥᒃ ᐃᓄᓐᓄᑦ ᐊᑐᖅᑕᐅᓚᐅᕐᓯᒪᔪᓂᑦ ᐅᓚᕕᑕᐅᓯᒻᒪᑕ 1950 ᐊᒻᒪᓗ 1960 
ᐊᕐᕌᒍᖏᓐᓂ.

ᐅᖃᖃᑎᒌᒍᑕᐅᑎᓪᓗᒋᑦ ᒫᓐᓇᕋᑖᖑᓕᖅᑐᖅ, ᐊᒥᓱᑦ ᑭᒃᑯᑐᐃᓐᓇᐃᑦ 
ᐊᐱᕆᓯᒪᔪᑦ ᖃᓄᖅ ᑕᐃᒪᐃᑦᑕᓂᕐᒪᖔᑕ ᐸᓖᓯᒃᑯᑦ ᖁᑭᕐᓯᕙᑦᑐᑎᒃ ᕿᒻᒥᓂᑦ 
ᐊᒻᒪᓗ ᑲᐱᓯᕙᑦᑐᑎᒃ ᐋᓐᓂᐊᓕᔾᔭᐃᑯᑎᔅᓴᖏᓐᓂᒃ ᓯᓂᕐᓯᔾᔭᐃᒃᑯᑎᔅᓴᖏᓐᓂᒃ 
ᐊᓯᖏᓐᓂᓪᓗ ᕿᒻᒥᓄᑦ ᐋᓐᓂᐊᓕᕈᑕᐅᓲᓂᑦ. ᐸᓖᓯᒥᓃᑦ ᐅᐊᑦᑎᐊᕈ 
ᐅᖃᐅᓯᖃᓗᐊᙳᐊᐸᑦᑐᑦ, ᐅᖃᖅᑐᑎᒃ ᐅᓂᒃᑳᑦ ᕿᒻᒦᔭᐃᖃᑦᑕᕐᓂᒥᓂᐅᑉ ᒥᔅᓵᓄᑦ 
ᑐᑭᓯᓇᖃᑦᑕᓂᙱᒻᒪᑕ. ᑕᑯᔾᔪᑎᔅᓴᐃᑦ ᖃᓄᐃᓐᓂᒥᓂᖏᓐᓂᒃ ᑭᖑᓂᐊᒍᑦ 
ᑐᙵᕕᐅᓯᒪᒻᒪᑕ ᐱᔭᕆᐊᑐᔪᒥᒃ ᐃᓅᓯᕐᒨᖓᔪᓂᑦ ᐊᑐᐊᒐᓕᐊᖑᕙᑦᑐᒥᓂᕐᓂᑦ 
ᑲᓇᑕᒥᐅᓄᑦ ᒐᕙᒪᒃᑯᓐᓂ ᑕᐃᔅᓱᒪᓂ. ᐃᓚᖓᑦ ᑐᕌᒐᒥᓂᖅ, ᐸᓖᓯᒃᑯᓐᓄᑦ 
ᑐᕌᒐᓪᓚᕆᒥᓂᐅᓪᓗᓂ 1960ᖏᓐᓄᑦ ᑎᑭᑦᑐᒍ, ᑎᓕᐅᕆᕙᑦᑐᒥᓂᑦ ᐃᓄᓐᓂᑦ 
ᓄᓇᒋᕙᑦᑕᖏᓐᓂ ᓱᓕ ᓄᓇᖃᖃᑦᑕᖁᓪᓗᒋᑦ ᐊᒻᒪᓗ ᐃᓅᓯᕐᒥᒃ ᐊᓯᕈᐃᒍᓐᓇᖅᑐᓂᑦ 
ᑲᑎᒻᒪᑦᑎᑦᑕᐃᓕᖁᔨᕙᑦᑐᑎᒃ ᐅᓇᑕᖅᑐᔅᓴᖃᕐᕕᓐᓂᑦ ᐊᒻᒪᓗ ᓄᓇᓕᓐᓂᑦ. ᑕᐃᒫᒃ 
ᐃᓅᓯᖃᕈᓐᓇᓂᐊᕐᖓᑕ, ᐃᓄᐃᑦ ᕿᒻᒥᖃᕆᐊᓕᒥᓃᑦ. ᑕᒪᓐᓇ ᑭᒃᑯᑐᐃᓐᓇᕐᓅᖓᔪᓂᑦ 
ᐊᑭᓕᖅᑕᐅᓯᒪᔪᒥᒃ ᐋᓐᓂᐊᒌᒃᑯᑎᓕᕆᔾᔪᑕᐅᕙᑦᑐᒥᓂᖅ. ᑭᓯᐊᓂᓕ, ᐸᓖᓯᒃᑯᑦ 
ᐃᓱᒫᓗᐃᓐᓇᖃᑦᑕᖅᑐᒥᓃᑦ ᐊᒥᓲᓗᐊᖅᑐᓂᑦ ᕿᒻᒥᖃᖃᑦᑕᕆᐊᔅᓴᖏᓐᓂᒃ 
ᐃᓄᐃᑦ ᑕᐃᒪᓐᓇᑎᒋ ᕿᒻᒥᖃᕈᓐᓇᑎᓪᓗᒋᑦ ᐊᖑᓇᓱᖃᑦᑕᕈᑎᒃ ᑭᓯᐊᓂ. ᑕᒪᓐᓇ 
ᐱᔾᔪᑎᒋᓪᓗᒍ, ᐊᒥᓱᑦ ᐃᖅᑲᓇᐃᔭᖅᑏᑦ ᖃᓄᖅᑑᕈᑎᖃᖃᑦᑕᖅᑐᒥᓃᑦ ᑐᖁᑦᑎᓂᐊᕋᒥᒃ 
ᕿᒻᒥᓂᑦ ᐊᒥᓲᓗᐊᕈᑕᐅᓱᒋᔭᖏᓐᓂᒃ. ᐊᑕᐅᑦᑎᒃᑯᑦ, ᒐᕙᒪᑐᖃᒃᑯᓐᓂ ᐊᐅᓚᑦᑎᔩᑦ 
ᐊᑯᓂᐅᓂᕐᓴᖅ−ᐊᑐᕐᓂᐊᖅᑐᒥᒃ ᑐᕌᒐᓕᒥᓃᑦ ᐃᓄᓐᓂᑦ ᐃᓕᓐᓂᐊᕈᓐᓇᖅᑐᓕᒫᓂᑦ 
ᖃᓪᓗᓈᑦᑎᑐᑦ ᐃᓕᓐᓂᐊᑎᑦᑎᒍᒪᓪᓗᑎᒃ ᐊᒻᒪᓗ ᐃᓅᓯᖃᕐᓂᕐᒥᒃ ᖃᓪᓗᓈᑎᑐᑦ. 
ᑕᒪᑐᒧᖓ ᐃᓚᒋᔭᐅᓐᓂᕐᒥᔪᖅ ᐃᓅᖃᑕᐅᑎᑦᑎᓂᕐᒥᒃ ᐃᓄᓐᓂᑦ ᑲᓇᑕᒥᐅᖑᖃᑎᒌᓄᑦ 
ᐊᒻᒪᓗ ᑮᓇᐅᔾᔭᔅᓴᒍᑎᖃᕐᓂᕐᒥᒃ ᐃᓪᓗᓕᕆᓂᕐᒥᒃ, ᐃᓕᓐᓂᐊᕐᓂᕐᒥᒃ, 

ᐋᓐᓂᐊᓯᐅᖅᑎᐅᓂᕐᒥᒃ ᐊᒻᒪᓗ ᐃᖅᑲᓇᐃᔮᖃᕐᓂᕐᒥᒃ. ᐱᓇᓱᐊᕈᑕᐅᓂᒥᓂᖏᒃ 
ᑖᒃᑯᐊ ᒪᕐᕉᒃ ᐊᔾᔨᒌᙱᓪᓚᕆᑦᑑᒃ ᑐᕌᒐᐅᔫᒃ ᓇᓗᓇᐃᖅᑕᐅᓯᒪᑦᑎᐊᖅᑑᒃ ᑕᕝᕙᓂ 
ᐊᑐᐊᒐᓕᐊᒥᓂᕐᒥ ᑮᓇᐅᔭᓕᐊᕋᓱᐊᕐᓂᕐᒧᑦ ᐊᒻᒪᓗ ᐃᓕᖅᑯᓯᐅᑉ ᐊᓯᔾᔨᕐᓂᖓᓄᑦ 
1956−57ᒥ:  

ᐃᓄᓪᓚᑦᑖᑦ [ᐃᓄᐃᑦ] ᓄᓇᓖᑦ ᐅᖓᓯᑦᑐᒥᐅᑕᐅᓪᓗᑎᒃ ᖃᓪᓗᓈᕐᓂᑦ 
ᓄᓇᖅᑲᑎᖃᕋᑎᒃ, ᐸᕐᓇᑕᐅᓯᒪᔪᖅ ᒫᓐᓇ ᑕᐃᒫᒃ ᒪᑭᑕᔾᔪᓯᖓᑦ 
ᐅᓚᕕᑕᐅᑦᑕᐃᓕᓂᐊᖅᑐᓂ ᖃᓄᓕᒫᖅ. ᑕᒪᒃᑯᓂᖓᓕ ᖃᓪᓗᓈᕐᓂᑦ 
ᓄᓇᖅᑲᑎᖃᕐᕕᒋᕙᑦᑕᖏᓐᓂ, ᖃᓪᓗᓈᑦ ᒪᑭᒪᓇᓱᐊᕈᑎᖏᓐᓂᒃ 
ᐃᓚᓕᐅᔾᔨᖁᓗᒋᑦ ᑲᔪᖏᕐᓴᖅᑕᐅᖃᑦᑕᓂᐊᖅᑐᑦ. ᑖᒃᑯᐊ ᒪᕐᕉᒃ ᐃᓕᖅᑯᓰᒃ 
ᐃᓱᒪᒋᓪᓗᒋᒃ ᐃᖅᑲᓇᐃᔭᖁᔭᐅᓗᑎᒃ ᐃᓄᐃᑦ ᑎᓕᐅᖅᑕᐅᖃᑦᑕᓂᐊᖅᑐᑦ, 
ᐅᓚᕕᑦᑎᓗᐊᕐᓂᐊᖏᑉᐸᑦ ᑭᓯᐊᓂ ᐃᓅᓯᕆᕙᑦᑕᖓᓐᓂᒃ. ᐸᕐᓇᑕᐅᓯᒪᒻᒥᔪᖅ 
ᐃᓄᐃᑦ ᒪᑭᒪᓇᓱᐊᕈᑎᖏᑦ ᓯᕕᑐᓂᕐᓴᒥᒃ ᐱᓇᓱᐊᕈᑕᐅᓂᐊᕐᓂᖓᓂᒃ 
ᐊᒻᒪᓗ ᑲᔪᓯᓗᑎᒃ ᓅᑎᑦᑎᖃᑦᑕᓂᕐᒥᒃ ᐃᓚᒌᓂᑦ ᓱᓇᑕᖃᓗᐊᙱᑦᑐᓂᑦ 
ᐊᓯᕝᕙᖃᑦᑎᐊᓂᕐᓴᓄᑦ ᐅᕝᕙᓘᓐᓃᑦ ᐃᖅᑲᓇᐃᔮᔅᓴᖅᑕᖃᕐᓂᕐᓴᒧᑦ.

ᐅᓪᓗᒥ ᑖᓐᓇ ᐊᑐᐊᒐᖅ ᓇᓗᓇᐃᕈᑕᐅᓯᒪᔪᖅ ᑐᑭᓯᓇᖅᑑᔮᙱᑦᑐᖅ, 
ᑐᑭᓯᐅᒪᙱᓗᐊᖅᑑᔮᖅᑐᒥᓂᖅ ᐊᒻᒪᓗ ᓈᒻᒪᑦᑐᒥᓂᐅᔮᕋᓂ ᐃᓄᓐᓂᑦ 
ᐃᓱᒪᕐᓱᑎᑦᑎᒐᑎᒃ − ᐱᓇᓱᐊᕋᔅᓴᖏᑦ ᑐᑭᑖᕈᑕᐅᖃᑦᑕᓂᐊᖅᑐᑎᒃ ᒪᓕᑦᑐᒍ 
ᖃᓂᔅᓴᕐᓂᖏᑦ ᖃᓪᓗᓈᕐᓂᑦ ᓄᓇᓕᓐᓂᑦ. ᐱᓪᓚᑦᑖᒥᓕ, ᑖᓐᓇ ᐊᑐᐊᒐᖅ 
ᐊᑑᑎᖃᑦᑎᐊᓂᙱᑦᑐᖅ. 1970 ᖃᓂᒋᔮᓂ, ᑎᓕᐅᖅᑕᐅᓪᓚᕆᓐᓂᒥᓂᖏᓐᓄᑦ 
ᐃᓄᐃᑦ ᖃᓪᓗᓈᑎᑐᑦ ᐱᐅᓯᖃᖁᔭᐅᓪᓗᑎᒃ ᓄᓇᖃᓚᕿᕗᑦ ᑕᒪᕐᒥᓕᒫᐸᓗᒃ 
13ᓂᑦ ᓄᓇᓕᓐᓂᑦ ᐃᓄᒋᐊᑦᑐᒡᒍᑎᓂᑦ. ᐸᕐᓇᑕᐅᓯᒪᓐᓂᖏᑦᑐᖅ 
ᖃᓄᖅᑑᕈᑕᐅᓂᐊᕐᓗᑎᒃ ᕿᒻᒥᖃᖃᑦᑕᓂᐊᕐᖓᑕ ᑖᒃᑯᓇᓂ ᓄᓇᓕᓐᓂᑦ 
ᐃᓄᒋᐊᓐᓂᕐᓴᓂᑦ, ᐊᒻᒪᓗ ᐃᓱᒫᓗᓇᕐᓯᖔᖅᑐᒥᓂᐅᓪᓗᑎᒃ ᐊᑐᖅᑕᐅᒋᐊᑐᒍᓐᓃᖅᑐᑎᒃ 
ᐱᒋᔭᐅᒋᐊᑐᒍᓐᓃᖅᑐᑎᓪᓘᓐᓃᑦ. ᑕᒪᓐᓇ ᐱᔾᔪᑎᒋᓪᓗᒍ, ᐊᒥᓱᑦ ᕿᒻᒦᑦ 
ᑐᖁᕋᖅᑕᒥᓃᑦ ᐊᒻᒪᓗ ᐃᓄᐃᑦ ᐊᑐᓯᔪᒥᓂᐅᓪᓗᑎᒃ ᐊᔅᓱᕈᕐᓇᖅᑐᓂᑦ ᑕᒪᓐᓇ 
ᐊᓯᔾᔨᕐᖓᑦ ᐊᒥᓱᓪᓗ ᑕᒪᑐᒧᖓ ᐅᐸᓗᖓᐃᕐᓯᒪᔪᒥᓂᐅᒐᑎᒃ. ᑕᒪᓐᓇ ᐃᑲᔫᑎᓕᒃ 
ᓇᓗᓇᐃᕐᓯᒋᐊᕈᑎᖃᕐᓂᕐᒥᒃ, ᐋᒡᒐᐅᑉᐸᑦ ᑐᑭᓯᑎᑦᑎᒋᐊᕈᑎᒋᓗᒍ, ᓱᒻᒪᑦ 
ᐸᓖᓯᒃᑯᑦ ᑕᒪᒃᑮᓐᓂᒃ ᐊᑐᖅᑕᓂᕐᒪᖔᑕ ᑲᐱᓯᖃᑦᑕᖅᑐᑎᒃ ᐋᓐᓂᐊᒌᒃᑯᑎᓂᑦ 
ᐊᒻᒪᓗ ᑐᖁᕋᐃᖃᑦᑕᖅᑐᑎᒃ ᕿᒻᒥᓂᑦ ᑕᐃᔅᓱᒪᓂ ᐱᔭᕆᐊᑐᔪᐊᓗᒻᒥᒃ 

ᐊᓯᔾᔨᐸᓪᓕᐊᓂᖃᖅᑎᓪᓗᒋᑦ. ᐊᒥᓱᐊᓗᐃᑦ ᑐᕚᖃᓕᕐᓂᕐᖓᑕ ᐱᕙᓪᓕᐊᓂᖏᓐᓂ 
ᐊᑐᓂᑦ ᓄᓇᓖᑦ ᑕᒪᒃᑯᐊ ᐊᑐᕐᕕᒥᓂᖏᓐᓂ. 

ᑖᒃᑯᐊ ᐅᓂᒃᑳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓄᑦ ᓇᓗᓇᐃᕐᓯᓯᒪᔪᑦ 
ᕿᒻᒥᑦ ᐊᑑᑎᖃᕐᓂᒥᓂᖏᓐᓂᒃ ᐃᓄᓐᓄᑦ ᒪᑭᑕᔾᔪᑕᐅᓪᓗᑎᒃ ᐃᓕᖅᑯᓯᖓᓐᓄᓪᓗ, 
ᐊᐅᓚᑕᐅᓂᒥᓂᖏᑦ ᕿᒻᒦᑦ ᑕᐃᔅᓱᒪᓂ ᐅᓚᕕᑕᐅᓕᖅᑎᓪᓗᒋᑦ 1950 
ᐊᒻᒪᓗ 1960 ᐊᕐᕌᒍᖏᓐᓂ, ᐊᒻᒪᓗ ᓈᒻᒪᒍᓐᓃᖅᑎᑕᐅᓯᒪᓂᖓᓂᒃ 
ᐃᓅᖃᑎᒌᑦᑎᐊᕈᓐᓇᕋᔭᓚᐅᕋᓗᐊᖅᑎᓪᓗᒋᑦ ᐃᓄᐃᑦ ᐸᓖᓯᒃᑯᓪᓗ ᒐᕙᒪᒃᑯᓂᓪᓗ 
ᐃᖅᑲᓇᐃᔭᕐᕖᑦ ᑕᐃᔅᓱᒪᓂ ᕿᒻᒦᑦ ᑐᖁᕋᖅᑕᐅᑎᓪᓗᒋᑦ. ᐊᓯᔾᔨᑳᓪᓚᓐᓂᖓ 
ᐊᒻᒪᓗ ᑐᑭᓯᒋᐊᕐᕕᐅᓯᒪᙱᓗᐊᖅᑐᒥᓂᐅᓪᓗᑎᒃ ᑕᒪᓐᓇ ᐱᔾᔪᑎᒋᓪᓗᒍ 
ᑕᑎᑐᔅᓴᕈᓐᓃᖅᑐᒥᓂᐅᓂᖏᓐᓄᑦ ᓂᙵᐅᒪᒍᑕᐅᓪᓚᕆᓕᖅᑐᒥᓂᖅ, 
ᑕᓗᕈᒃᑯᓲᑕᐅᓕᖅᑐᓂᓗ ᐊᒻᒪᓗ ᐃᑉᐱᒍᓱᓕᕈᑕᐅᓪᓗᓂ ᐱᔪᓐᓇᖏᑦᑐᒋᓂᖏᓐᓂᒃ 
ᐃᓄᐃᑦ. ᑭᒃᑯᑐᐃᓐᓇᐃᑦ ᖃᒧᑕᐅᔭᖅᑖᐸᓪᓕᐊᓕᓚᐅᕐᓯᒪᔪᑦ ᕿᒻᒥᓄᑦ 
ᑭᖑᕝᕕᐅᑎᓪᓗᑎᒃ, ᑭᓯᐊᓂ ᓱᓕ ᑕᑎᑐᔅᓴᖏᓐᓂᖅ ᓱᓕ ᐃᓚᒋᔭᐅᖃᑦᑕᖅᑐᖅ 
ᐊᑐᖅᑕᐅᓯᒪᔪᑦ ᐱᔾᔪᑎᒋᓪᓗᒋᑦ ᕿᓚᒥᐊᓗᒃ ᐊᓯᔾᔨᐸᓪᓕᐊᓯᒪᓂᖏᓐᓄᑦ ᐃᓄᐃᑦ 
ᐃᓅᖃᑎᒌᓐᓂᕆᕙᑦᑕᖏᑦ ᐃᓕᖅᑯᓯᖏᓪᓗ, ᑎᑭᑉᐸᑦᑐᓪᓗ ᓄᓇᖓᑕᓗ. ᑖᒃᑯᓇᓂ 
ᐅᓂᒃᑳᓂᑦ, ᑭᒃᑯᑐᐃᓐᓇᐃᑦ ᐃᓱᒪᒋᓪᓗᒋᑦ − ᐊᑑᑎᓯᒪᓂᖏᑦ ᑕᒪᒃᑯᐊ ᐊᓯᔾᔩᓯᒪᔪᑦ 
ᑭᒃᑯᑐᐃᓐᓇᐃᑦ ᐃᓅᓯᖏᓐᓂ − ᑎᑎᕋᖅᑕᐅᓯᒪᔪᑦ ᐅᖃᐅᓯᖏᑦ ᒪᓕᑦᑐᒋᑦ ᖃᐅᔨᓯᒪᔪᑦ, 
ᑎᑎᕋᖅᑕᐅᓪᓚᑦᑖᖃᑦᑕᕐᓯᒪᔪᑦ, ᐊᒻᒪᓗ ᐊᓯᖏᑦ ᖃᐅᔨᓇᓱᐊᕐᓂᒃᑯᑦ ᖃᐅᔨᓴᕈᑕᐅᓯᒪᔪᑦ.  

ᕿᒻᒦᑦ ᒥᔅᓵᓄᑦ ᑐᑭᓯᑦᑎᐊᕐᓂᖅ  
ᓇᑭᙶᕐᓯᒪᓂᖏᑦ ᐊᒻᒪᓗ ᖃᓄᐃᑦᑑᓂᖏᑦ  

ᕿᒻᒦᑦ ᐃᓄᓐᓄᑦ ᕿᒧᔅᓯᐅᒻᒪᑕ; ᑖᓐᓇ ᐊᒥᓱᓂᑦ ᑕᐃᓯᓪᓗᓂ ᐅᖃᐅᓯᖅᑕᐅᒻᒪᑦ 
ᐊᑕᐅᓯᐅᑉᐸᑦ ᐃᒫᒃ ᑕᐃᔭᐅᒐᔭᖅᑐᖅ ᕿᒻᒥᖅ. ᕿᒻᒥᖅᑕᖃᕐᓯᒪᔪᖅ ᐊᓛᔅᑲᒥ 
ᐃᓄᒋᐊᙵᒥᓂᕐᓂᑦ, ᓯᕗᓕᒥᓂᖏᑦ ᐃᓄᐃᑦ, ᐊᒻᒪᓗ ᑕᒪᐅᖓ ᑎᑭᑉᐸᓪᓕᐊᓯᒪᓪᓗᑎᒃ 
ᐅᑭᐅᖅᑕᖅᑐᒧᑦ ᑲᓇᑕᒥ ᑕᒪᓂ 1000 BP (ᑕᐃᔅᓱᒪᓂᐊᓗᒃ). ᕿᒻᒥᖅ ᐃᓚᒋᔭᐅᕗᖅ 
ᑎᓴᒪᓂᑦ ᐅᐊᓐᓇᖓᓂ ᐊᒥᐊᓕᒐᑦ ᐅᑭᐅᖅᑕᖅᑐᒥ ᕿᒻᒥᕆᔭᐅᔪᓄᑦ, ᐱᖃᓯᐅᑎᓪᓗᒋᑦ 

ᒪᑯᐊ ᕿᒻᒥᓚᑦᑖᑦ ᕿᒧᔅᓯᕈᑕᐅᓲᑦ (ᓴᐃᕕᐅᕆᐊᒥᐅᑕᔅᓴᔭᐃᑦ, ᓴᒧᐃᔭᑦ ᐊᒻᒪᓗ 
ᐊᓛᔅᑲᒥᐅᑕᔅᓴᔭᐃᑦ).  

ᕿᒻᒦᑦ  ᕿᒻᒥᓚᑦᑖᖑᒻᒪᑕ, ᕿᒻᒥᓂᑦ ᐃᓚᒋᔭᑦ ᐅᐊᓐᓇᖓᓂ ᐊᒥᐊᓕᒐᑦ 
ᐊᒻᒪᓗ ᑲᓇᓐᓇᖓᓂ ᐊᐃᓴᐅᑉ ᖃᐅᔨᒪᔭᐅᔾᔪᑎᓖᑦ ᑐᕐᕈᔪᒥᒃ ᒥᖅᑯᖃᕐᓂᖏᓐᓄᑦ, 
ᓯᐅᑎᖏᑕ ᑕᐅᑦᑐᖏᓐᓄᑦ, ᐸᒥᐅᖏᓐᓄᓪᓗ. ᐊᖑᑏᑦ ᕿᒻᒦᑦ ᐅᖁᒪᐃᓐᓂᓖᑦ 40 
kg ᐊᒻᒪᓗ 62 cm ᑕᑭᓂᖃᖅᑐᑎᒃ, ᐊᕐᓇᐃᑦ ᒥᑭᓂᕐᓴᐅᓪᓗᑎᒃ, ᐅᖁᒪᐃᓐᓂᓖᑦ 
30 kg, ᐊᒻᒪᓗ 56 cm ᑕᑭᓂᖃᖅᑐᑎᒃ. ᒥᖅᑯᖏᑦ ᐊᔾᔨᒌᑦᑐᐃᓐᓇᐅᕙᙱᑦᑐᑦ 
ᓯᐊᕐᓇᐅᒍᓐᓇᖅᑐᑦ, ᖃᑯᖅᑕᐅᒍᓐᓇᖅᑐᑎᓪᓗ, ᕿᕐᓂᖅᑕᐅᒍᓐᓇᖅᑐᑎᓪᓗ, ᐊᓪᓛᑦ 
ᐊᐅᐸᕈᔪᒍᓐᓇᖅᑐᑦ−ᑲᔫᓗᑎᒃ. ᐸᖓᓕᑦᑐᑎᒃ, ᕿᒻᒦᑦ ᐊᓯᖏᑎᑐᑦ ᐅᑭᐅᖅᑕᖅᑐᒥ 
ᕿᒻᒥᐅᕙᑦᑐᑦ ᓱᒃᑲᓕᔪᐊᓘᙱᑦᑐᑦ, ᑭᓯᐊᓂ ᐃᓕᑦᑐᕐᓯᒪᑦᑎᐊᖅᑐᑦ ᐅᑭᐅᖅᑕᖅᑑᑉ 
ᓯᓚᖓᑕ ᐱᐅᓯᕆᕙᑦᑕᖓᓄᑦ. ᕿᒻᒦᑦ ᖃᐅᔨᒪᔭᐅᒍᑎᖃᓲᑦ ᕿᒧᒃᑲᐅᓂᖏᓐᓄᑦ, 
ᓴᙱᓂᖏᓐᓄᓪᓗ. ᑕᐃᒪᐃᒋᐊᖃᖅᑎᓪᓗᒋᑦ, ᓂᕆᓯᒪᙱᒃᑲᓗᐊᖅᑐᑎᒃ ᕿᒧᒍᓐᓇᖅᑐᑦ. 
ᐊᓪᓛᑦ, ᑐᖁᒧᑦ ᑎᑭᐅᑎᒍᓐᓇᖅᑐᑦ ᕿᒧᐃᓐᓇᕐᓗᑎᒃ ᓄᖅᑲᓚᐅᙱᓪᓗᑎᒃ. ᐊᑕᐅᓯᖅ 
ᕿᒻᒥᖅ ᑲᓕᒍᓐᓇᖅᑐᖅ 45ᓂᑦ 80ᓄᑦ kg ᐅᖁᒪᐃᓐᓂᓕᓐᓂᑦ 30ᓂᑦ 100ᓄᑦ km 
ᐅᖓᓯᓐᓂᓕᒻᒧᑦ ᖃᐅᑕᒫᑦ, ᐊᒻᒪᓗ ᓇᒻᒪᑦᑐᑎᒃ ᐊᐅᔭᒃᑯᑦ ᕿᒻᒥᖅ ᓇᒻᒪᒍᓐᓇᖅᑐᖅ 
ᐅᖁᒪᐃᓐᓂᓕᓐᓂᑦ 15 kg ᑎᑭᐅᒪᔪᓂᑦ. 

ᕿᒻᒦᑦ ᑲᑎᒻᒪᒐᔪᓲᖑᒻᒪᑕ. ᐊᑐᓂᑦ ᕿᒻᒦᑦ ᖃᐅᔨᒪᔭᐅᔾᔪᑎᖃᓲᑦ 
ᓴᙱᓂᖏᓐᓄᑦ ᑲᑎᙵᐅᑎᓪᓗᒋᑦ, ᐹᖃᑦᑕᓲᖑᒻᒪᑕ. ᑕᒪᓐᓇ ᓱᓕᓗᐊᙳᐊᕐᒥᔪᖅ 
ᐊᓯᖏᓐᓂᒃ ᐆᒪᔪᓂᑦ ᑲᑎᓯᔭᕋᐃᒻᒪᑕ ᑕᐃᒪᐃᓲᖑᒻᒪᑕ. ᕿᒻᒦᑦ ᖃᓄᐃᑦᑑᓂᖏᓐᓂᒃ 
ᖃᐅᔨᔭᐅᔭᕋᐃᒻᒪᑕ, ᑕᐃᒪᐃᒃᑲᓗᐊᖅᑎᓪᓗᒋᑦ, ᐹᒐᔪᙱᓂᕐᓴᐅᓲᑦ, ᑭᓯᐊᓂ ᑕᐃᒪ 
ᓵᙵᔭᐅᔭᕋᐃᒐᒥᒃ ᐅᕝᕙᓘᓐᓃᑦ ᐊᕐᓇᐃᑦ ᓄᓕᐅᓕᕋᐃᒻᒪᑕ. ᐃᒪᐃᑦᑑᒐᔪᒻᒥᔪᑦ, ᑭᓯᐊᓂ 
ᑕᐃᒪᐃᖏᓐᓇᖏᒻᒥᔪᑦ, ᐊᖓᔪᖅᑳᖅᑕᖅ ᐃᓱᕋᖅᑐᔪᕆᔭᐅᓲᖅ ᕿᒧᔅᓯᓂᑦ.  

ᐊᑦᑕᓇᖅᑐᑦ ᐊᒻᒪᓗ ᐃᓄᓐᓂᑦ 
ᖃᐅᔾᔨᑎᖃᖅᑎᑦᑎᓂᖅ

ᐃᓄᐃᑦ ᐊᒥᓱᓂᑦ ᖃᓄᖅᑑᕈᑎᔅᓴᓕᐅᕐᐸᑦᑐᒥᓃᑦ ᐊᐅᓚᑦᑎᒍᑎᔅᓴᓂᑦ 
ᕿᒻᒥᓂᑦ ᐊᒻᒪᓗ ᐊᑦᑕᓇᖅᑐᒦᔾᔭᐃᒃᑯᑎᔅᓴᓂᑦ. ᕿᒻᒥᓂᑦ ᐃᓄᓐᓂᑦ 
ᖃᐅᔾᔨᑎᖃᖅᑎᑦᑎᒋᐊᕐᐸᑦᑐᒥᓃᑦ ᕿᒻᒥᓛᖑᓂᖏᓐᓂ ᐊᒻᒪᓗ ᕿᒻᒥᓛᑦ 
ᓱᕈᓯᕐᓄᑦ ᑐᓂᔭᐅᒐᔪᑉᐸᑦᑐᒥᓂᐅᓪᓗᑎᒃ. ᐃᓄᐃᑦ ᐅᖃᕐᓯᒪᔪᑦ ᕿᒻᒥᓂᑦ 

ᖃᐅᔾᔨᑎᖃᖅᑎᑎᑦᑕᐅᑎᒋᓂᖅ ᕿᒻᒥᓛᖑᓂᖏᓐᓂ ᐊᑑᑎᖃᑦᑎᐊᓲᖅ ᓯᕗᓂᑦᑎᓐᓂ 
ᐱᐅᓯᕆᓛᖅᑕᖏᓐᓄᑦ. ᑲᓈᖏᓐᓈᖅ ᐳᑐᒍᖅ ᑭᙵᕐᒥᐅᑕᖅ ᐅᖃᕐᓯᒪᔪᖅ, 
ᓱᕈᓯᐅᑎᓪᓗᑕ ᕿᒧᔅᓯᕋᐅᔭᖃᑦᑕᓚᐅᕐᓯᒪᔪᒍᑦ ᕿᒻᒥᐊᕐᔪᕈᓗᓐᓄᑦ ᕿᒻᒥᓛᓄᓪᓗᓐᓃᑦ 
ᓴᕐᓕᐊᖑᔪᓐᓃᑐᐊᕋᐃᒻᒪᑕ”. ᐊᐃᑭ ᑭᒍᑎᒃᑳᕐᔪᒃ ᐃᒃᐱᐊᕐᔪᒻᒥᐅᑕᖅ ᐅᖃᕐᓯᒪᔪᖅ, 
“ᓱᕈᓰᑦ ᐱᙳᐊᖃᕐᐸᔪᔪᑦ ᕿᒻᒥᓛᓂᑦ ᑖᓐᓇ ᓴᕐᓕᐊᖅ ᐃᓕᙵᒻᒪᑦ ᓱᕈᓯᓕᒫᓄᑦ.” 
ᕿᒻᒦᓪᓗ ᐃᓱᒪᐃᓐᓇᕿᑎᑕᐅᕙᓐᓂᕐᖓᑕ ᓄᓇᓕᓐᓂᑦ ᐃᓕᙵᓂᐊᕐᖓᑕ 
ᐱᐅᓯᕆᒋᐊᓕᖏᓐᓂᒃ. ᑕᐃᒫᒃ ᐃᕐᓯᓇᙱᓂᕐᓴᐅᕙᑦᑐᒥᓃᑦ ᕿᒻᒦᑦ ᐱᑐᔅᓯᒪᕙᑦᑐᑦ 
ᓴᓂᐊᓂ ᓄᓇᓕᓐᓂᑦ. ᐃᓄᐃᑦ ᐊᓐᓄᕌᖃᕐᐸᑦᑐᒥᓃᑦ ᕿᓯᓐᓂᒃ ᐊᒥᕐᓂᓪᓗ ᑮᔭᐅᒍᑎᒃ 
ᑭᓪᓕᒍᑎᙱᓂᕐᓴᐅᓲᖑᒻᒪᑕ. 

ᕿᒻᒦᑦ ᕿᒧᔅᓯᐅᒻᒪᑕ, ᑎᒍᐊᕆᔭᐅᕙᙱᑦᑐᑦ. ᐃᓛᓐᓂᒃᑯᑦ, ᐊᑦᑕᕐᓇᓲᖑᓪᓗᑎᒃ 
ᑭᒃᑯᑐᐃᓐᓇᕐᓄᑦ, ᐹᔭᐅᔪᖃᕋᐃᒻᒪᑦ ᐃᓛᓐᓂᓚᐅᓱᖓᖅ ᑭᓯᐊᓂ ᑐᖁᔪᖃᓲᖅ. ᕿᒻᒦᑦ 
ᐹᓯᓲᑦ ᑳᑦᑐᑎᒃ ᐅᕝᕙᓘᓐᓃᑦ ᓯᕘᕋᓪᓗᑎᒃ, ᐅᕝᕙᓘᓐᓃᑦ ᖃᐅᔾᔨᑎᒋᙱᑕᒥᓂᒃ 
ᖃᓂᒋᔮᓃᑦᑐᖃᕋᐃᒻᒪᑦ. ᐊᑦᑕᓇᕐᓂᕐᓴᐃᑦ, ᓲᕐᓗ ᓱᕈᓰᑦ ᐃᓄᑐᖃᐃᓪᓗ, 
ᐹᔭᐅᒍᓐᓇᓂᕐᓴᐅᓲᑦ. ᑭᓪᓕᓯᓂᐊᖅᑏᑦ ᓈᓚᓐᓂᖃᖅᑎᓪᓗᒋᑦ, ᐊᒥᓱᑦ (ᑕᒫᓂ 
10%) ᑭᒃᑯᑐᐃᓐᓇᐃᑦ ᐃᖅᑯᓪᓕᐅᑎᖃᖃᑦᑕᔪᔪᑦ, ᑕᑯᓐᓈᓚᐅᕐᓯᒪᓂᕋᖅᑐᑎᒃ 
ᐅᕝᕙᓘᓐᓃᑦ ᐹᔭᐅᓚᐅᕐᓯᒪᓂᕋᖅᑐᑎᒃ ᕿᒻᒥᓄᑦ. ᐹᔭᐅᖃᑦᑕᕐᓂᑯᒥᓃᑦ ᒥᔅᓵᓄᑦ 
ᑎᑎᕋᖅᑕᐅᓯᒪᒻᒥᔪᑦ ᐊᒻᒪᓗ ᑕᐃᔅᓱᒪᓂᓕᓴᕐᓂᑦ ᑎᑎᖅᑲᓃᑦᑐᖃᕐᒥᔪᖅ. ᐆᑦᑑᑎᒋᓗᒍ, 
ᓴᐃᒨᓂ ᒪᐃ ᐃᖃᓗᒻᒥᐅᑕᖅ ᐃᖅᑲᐅᒪᑦᑎᔪᔪᖅ ᐊᓪᓛᑦ ᐃᓐᓇᐃᑦ ᐊᖑᑎᑦ 
ᐹᔭᐅᕙᓐᓂᕐᖓᑕ. ᓇᓗᓇᐃᕐᓯᑦᑎᐊᔪᔪᖅ ᑐᓴᖅᑎᑦᑎᒍᑕᐅᓚᐅᕐᓯᒪᔪᒥᒃ ᕿᒻᒦᑦ 
ᒥᔅᓵᓄᑦ ᓂᐊᖁᙴᕐᒥ ᓱᕈᓯᕐᒥᒃ ᐹᓯᓪᓗᑎᒃ ᑐᖁᑦᑎᓚᐅᕐᓯᒪᒻᒪᑕ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᐅᑉ ᕿᑐᕐᖓᖓᓂᒃ. ᐊᐃᑭ ᑭᒍᑎᒃᑳᕐᔪᒃ ᐅᖃᕐᓯᒪᒻᒥᔪᖅ ᐊᓪᓛᑦ ᐊᑖᑕᖓ 
ᐹᔭᐅᓚᐅᕐᓯᒪᓐᓂᕆᐊᖓ ᑐᓄᙵᑎᓪᓗᒍ ᐅᐸᑦᑕᐅᓪᓗᓂ ᐊᑕᐅᓯᕐᒧᑦ ᐊᕐᓇᕐᒧᑦ 
ᕿᒻᒥᒧᑦ. ᕿᒻᒥᖅ “ᑭᓪᓕᔅᓯᔪᒥᓂᖅ ᑐᖅᑯᔮᖓᓂᒃ ᓂᐊᖁᖓᓂᓪᓗ.” ᑕᐃᕕᑎ ᒥᑭᔪᖅ 
ᓴᓂᑭᓗᐊᕐᒥᐅᑕᖅ ᓱᖅᑯᐃᓱᑦᑐᖅ ᐹᔭᐅᓚᐅᕐᓯᒪᓂᕐᒥᓂᒃ ᑕᓪᓕᒪᓂᑦ ᐅᑭᐅᖃᖅᑐᓂ. 
“ᓱᖅᑯᐃᓱᑦᑐᖓ ᕿᒻᒥᖅ ᐅᕙᓐᓄᑦ ᐅᐸᒍᑎᕙᓪᓕᐊᑎᓪᓗᒍ ᑮᓪᓗᓂᖓᓗ ᓂᐅᒃᑯᑦ. 
ᐸᐃᑉᐹᑯᓘᔮᖅᑎᓚᐅᕐᓯᒪᒑᖓ. ᓱᖅᑯᐃᓱᑦᑐᖓ ᕿᐊᓪᓗᖓ. ᑕᒪᓐᓇᑐᐊᖅ ᓱᖅᑯᐃᒋᔭᕋ.”  

ᕿᒻᒦᑦ ᐃᓄᐃᑦ ᐱᖅᑯᓯᖓᑎᒍᑦ ᒪᑭᒪᔾᔪᑕᐅᓂᖏᑦ

1960ᒧᑦ ᑎᑭᑦᑐᒍ, ᕿᒻᒦᑦ ᐊᑑᑎᖃᖃᑦᑕᕐᓯᒪᓪᓚᕆᑦᑐᑦ ᖃᐅᑕᒫᑦ ᐃᓅᓯᖏᓐᓂ 

ᕿᑭᖅᑖᓗᒻᒥᐅᓕᒫᐸᓗᐃᑦ. ᐃᖏᕐᕋᔾᔪᑎᒋᔭᐅᓗᐊᖃᑦᑕᖅᑐᒥᓃᑦ ᐊᒻᒪᓗ ᐊᖑᓇᓱᑦᑐᑎᒃ 
ᐊᑐᖅᑕᐅᓪᓗᐊᑕᖃᑦᑕᖅᑐᒥᓃᑦ, ᑭᓯᐊᓂ ᓂᕿᒋᔭᐅᒍᓐᓇᐸᓐᓂᕆᓪᓗᑎᒃ ᑳᓐᓇᑎᓪᓗᒍ 
ᐊᒻᒪᓗ ᐊᒥᖓ ᐊᓐᓄᕌᓕᐊᕆᔭᔅᓴᐅᒋᓪᓗᓂ. ᐊᐳᒻᒥ ᓯᑯᒥᓗ, ᕿᑭᖅᑖᓗᒻᒥᐅᑦ 
ᐊᓄᓯᓯᒪᕙᑦᑐᒥᓃᑦ ᕿᒻᒥᓂᑦ ᖃᒧᑎᓄᑦ ᐱᑐᔅᓯᒪᓪᓗᑎᒃ, ᐊᑐᓂᑦ ᕿᒻᒦᑦ 
ᐃᐱᐅᑕᖃᖅᑐᑎᒃ. ᓯᓚᕈᔪᐊᓘᑎᓪᓗᒍ ᐱᕐᓯᑎᓪᓗᒍᓘᓐᓃᑦ, ᕿᒻᒦᑦ ᓇᐃᒪᓪᓗᑎᒃ 
ᐊᖅᑯᑎᒋᒋᐊᓕᖏᓐᓂᒃ ᖃᐅᔨᒪᕙᑦᑐᒥᓃᑦ. ᐊᐃᓴᒃ ᓲᔪᖅ ᐃᒃᐱᐊᕐᔪᒻᒥᐅᑕᖅ 
ᐅᖃᕐᓯᒪᔪᖅ ᐱᕐᓯᑎᓪᓗᒍ, ᕿᒻᒦᑦ “ᐊᖏᕐᕋᐅᔾᔨᒍᓐᓇᓚᐅᕐᓯᒪᔪᑦ ᓱᑲᓴᖅᑎᓐᓇᖓ.” 
ᕿᒻᒦᑦ ᐊᓪᓛᑦ ᖃᐅᔨᒪᕙᓚᐅᖅᑐᑦ ᓇᖏᐊᓇᕐᓂᖏᓐᓂᒃ ᓯᑰᑉ ᐊᒻᒪᓗ 
ᐊᕗᖔᓘᕈᓐᓇᖅᑐᑎᒃ ᓇᒻᒪᓪᓗᑎᒃ ᑐᑦᑐᓯᐅᖅᑎᓪᓗᑕ ᓄᓇᕐᐸᓯᑦᑐᒥ. ᐊᐅᔭᒃᑯᑦ, ᕿᒻᒦᑦ 
ᓇᒻᒥᓂᕐᓱᖅᑎᑕᐅᕙᓚᐅᕐᓯᒪᔪᑦ ᐃᓚᒌᑦ ᓄᓇᒋᕙᑦᑕᖏᓐᓂ. 

ᐊᖑᓇᓱᑦᑐᑎᒃ ᐊᑐᖅᑕᐅᖃᑦᑕᕐᓂᒥᓂᖏᓐᓄᑦ, ᕿᒻᒦᑦ ᐃᓕᙵᔪᒥᓃᑦ 
ᐅᑭᐅᒃᑯᑦ ᐊᓪᓗᓯᐅᖃᑦᑕᓂᕐᒥᒃ. ᐅᑭᐅᓪᓚᕆᒃᑯᑦ ᐅᐱᕐᖓᓵᒃᑯᓪᓗ, ᕿᒻᒦᑦ 
ᓇᑦᑎᕐᓯᐅᖃᑕᐅᕙᑦᑐᒥᓃᑦ. ᐲᑕ ᐊᑉᐸᓕᐊᓗᒃ ᐸᓐᓂᖅᑑᕐᒥᐅᑕᖅ ᐅᖃᕐᓯᒪᔪᖅ 
ᐊᐱᕐᓱᑕᐅᓪᓗᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ:

ᐅᐊᑦᑎᐊᕈᐊᓗᓂᑦ, ᕿᒻᒦᑦ ᐃᓄᓐᓄᑦ ᐊᑐᖅᑕᐅᓪᓚᕆᖃᑦᑕᕐᓯᒪᒻᒪᑕ, 
ᓲᕐᓗ ᐊᖑᓇᓱᓐᓂᕐᒧᑦ, ᐊᒻᒪᓗ ᐊᓐᓇᐅᒪᔾᔪᑎᒋᓯᒪᓪᓗᑎᒍ ᐃᓅᓪᓗᑕ. 
ᕿᒻᒦᑦ ᐊᓪᓗᓂᑦ ᖃᐅᔨᔪᓐᓇᖅᑐᑎᒃ ᐊᐳᒻᒧᑦ ᓴᐅᓯᒪᒐᓗᐊᖅᑲᑕ 
ᑕᑯᔅᓴᐅᖏᑦᑎᐊᕋᓗᐊᖅᑲᑕᓗ, ᐃᔾᔪᓂᖓᓄᑦ ᓯᑰᑉ. ᐊᖑᓇᓱᑦᑏᑦ 
ᐊᓪᓗᓯᐅᕐᓂᐅᓴᑎᓪᓗᒋᑦ ᓂᑉᐸᕐᓂᐊᕋᒥᒃ, ᕿᒻᒦ ᓇᐃᒪᓕᖃᑦᑕᔪᔪᑦ 
ᑕᑯᔅᓴᐅᖏᑦᑐᓂᑦ ᐊᓪᓗᓂᑦ ᓇᑦᑎᕐᓄᑦ ᐊᒻᒪᓗ ᐃᑲᔪᖅᑎᒋᓪᓗᒋᑦ; 
ᓇᑦᑎᕐᓗᑕ ᑭᓯᐊᓂᐅᕙᔪᔪᖅ ᓇᑦᑎᕐᓯᐅᕆᐊᕐᓯᒪᑎᓪᓗᑕ..

ᐸᐅᓗᓯ ᐃᑭᓪᓚᖅ ᓴᓂᑭᓗᐊᕐᒥᐅᑕᖅ ᐅᖃᐅᓯᖃᕐᓯᒪᔪᖅ 
ᖁᕕᐊᓇᕐᓂᕆᕙᓚᐅᕐᓯᒪᔭᖓᓂᒃ ᐃᖏᕐᕋᓪᓗᓂ ᐃᓕᙵᑎᐊᖅᑐᐊᓗᓐᓄᑦ ᕿᒧᔅᓯᓄᑦ 
ᕿᒧᔅᓯᖅᑐᓂ: 

ᕿᒻᒦᑦ ᐃᑲᔫᑎᖃᕐᓯᒪᓪᓚᕆᑦᑐᐊᓗᐃᑦ, ᖃᐅᔨᒪᖃᑦᑕᔪᒻᒪᑕ 
ᑐᓵᑦᑎᐊᐸᑦᑐᑎᓪᓗ ᖃᐅᔨᒐᐃᒐᒥᒃ ᓇᒧᙵᐸᓪᓕᐊᒻᒪᖔᑦᑕ. 
ᓱᒃᑲᓕᔪᐊᓘᓕᕐᐸᔪᔪᑦ ᑐᕌᕐᐸᓕᐊᓪᓗᑎᒃ ᑎᑭᒐᓱᑦᑕᒥᓄᑦ ᖃᐅᔨᒪᓕᕋᐃᒐᒥᒃ 
ᓇᒧᙵᕆᐊᖃᕐᒪᖔᕐᒥᒃ ᐊᒻᒪᓗ ᑐᑭᓯᐊᔫᔮᕐᐸᑦᑐᑎᒃ ᐃᓄᑦᑎᑐᑦ ᐅᖃᐅᓯᕐᒥᒃ. 

ᓂᓪᓕᐊᕕᒋᑐᐃᓐᓇᖅᑐᒋᑦ ᑐᑭᒧᐊᑦᑎᒐᔅᓴᐅᖃᑦᑕᔪᒻᒪᑕ. ᐊᒻᒪᓗᑦᑕᐅᖅ 
ᓄᖅᑲᕋᐃᒐᒪ ᓂᑉᐸᑎᓪᓗᖓ ᐊᓪᓗᒻᒥ ᐃᑉᐱᒋᔭᐅᖃᑦᑕᔪᙱᑦᑐᖓ 
ᐅᑕᖅᑭᕙᑦᑐᑎᒃ. ᓇᒻᒥᓂᖅ ᐃᓱᒪᖃᖅᑐᑎᒃ ᐅᑕᖅᑭᕙᑦᑐᑎᒃ ᐊᖏᔪᖅᑳᒥᓂᒃ. 
ᓄᖅᑲᕈᒪ ᑏᓕᐅᑲᐃᓐᓇᕐᓗᖓ, ᕿᒻᒥᒃᑲ ᐅᑕᖅᑭᕙᔪᔪᑦ ᐱᔭᕇᕋᓱᓐᓂᓐᓂ. 
...ᑐᓵᒐᒥᒃ ᐃᕐᖑᓯᕋ ᐃᓕᒍᒃᑯ ᕿᒻᒥᒃᑲ ᒪᑭᑦᑐᑎᒃ ᐅᑕᖅᑭᓯᕙᔪᒻᒥᔪᑦ 
ᐃᖏᕐᕋᓯᓂᐊᓕᕐᒥᒐᑦᑕ. ...ᓄᖅᑲᕈᕕᑦ ᕿᒧᔅᓯᕐᓗᑎᑦ ᑕᐃᔅᓱᒪᓂ, ᐄ, ᐱᐅᓯᖏᑦ 
ᕿᓚᒥᐊᓗᒃ ᐊᓯᔾᔨᓲᖑᕙᔪᔪᑦ. 

ᕿᒻᒦᑦ ᓇᓐᓄᒐᓱᒃᑳᓘᓯᒪᒻᒪᑕ. ᓇᐃᒐᒥᒃ ᓇᓄᕐᒥᒃ ᑐᒥᓯᓪᓗᑎᒃ. ᖃᓪᓕᒐᐃᒐᒥᒃ 
ᓇᓄᕐᒧᑦ, ᐊᖑᓇᓱᑦᑎᐅᑉ ᐱᑑᔾᔮᖅᑲᖏᑦ − ᐱᑑᔾᔮᕋᐃᒻᒪᒋᑦ − ᕿᒻᒦᑦ ᑐᕌᖅᑕᐅᑎᒋᓲᑦ 
ᑕᕝᕗᖓ. ᓇᓄᖅ ᓴᙲᒃᑯᓂ ᕿᒻᒥᓄᑦ ᐹᔭᐅᑎᓪᓗᒍ, ᓇᐅᓕᑦᑕᐅᓲᖑᕙᔪᔪᑦ 
ᖁᑭᖅᑕᐅᓗᑎᓪᓘᓐᓃᑦ ᐊᖑᓇᓱᑦᑎᒧᑦ. ᕿᒻᒦᑦ ᓱᓕ ᐅᖑᒪᑦᑎᓲᑦ ᓇᓄᖅᑕᓕᒻᒥ. 
ᐲᑕ ᐊᑉᐊᓕᐊᓗᒃ ᐸᓐᓂᖅᑑᕐᒥᐅᑕᖅ ᓇᓗᓇᐃᕐᓯᓯᒪᔪᖅ ᐱᒻᒪᕆᐅᓂᖏᓐᓂᒃ ᕿᒻᒦᑦ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐊᐱᕐᓱᖅᑎᖏᓐᓄᑦ: 

ᕿᒧᔅᓯᖁᑎᖃᕐᓂᖅ ᐱᒻᒪᕆᐊᓘᓯᒪᔪᖅ ᐊᓐᓇᐅᒪᔾᔪᑎᒋᖃᑦᑕᓚᐅᕋᑦᑎᒍ. 
ᕿᒻᒦᑦ ᐃᖏᕐᕋᔾᔪᑎᑑᓪᓗᑎᒃ ᐆᒪᔪᕐᓯᐅᖅᑐᓂ ᐊᒻᒪᓗ ᐅᓯᒍᑎᑑᓪᓗᑎᒃ 
ᓂᕿᓂᑦ ᐊᓯᖏᓐᓄᑦ ᓄᓇᓕᓐᓄᑦ ᐅᖓᓯᑦᑐᒦᑦᑐᓄᑦ ᓂᕿᑖᕆᐊᓕᓐᓄᑦ 
ᐱᕐᓕᕋᕐᓂᐊᖏᒻᒪᑕ. ᑕᐃᒫᒃ ᓱᓕᐅᕙᔪᔪᖅ ᐊᐅᔭᒃᑯᑦ ᐊᒻᒪᓗ 
ᕿᒻᒥᒡᒌᓇᕐᐸᔪᔪᖅ ᑭᓇᑐᐃᓐᓇᖅ ᓇᒧᑐᐃᓐᓇᖅ ᓅᒃᑯᓂ ᐃᑲᔪᖅᑕᐅᓪᓗᑕ 
ᕿᒻᒥᓄᑦ ᓂᕿᓂᑦ ᒥᓇᕐᐸᔪᔪᒍᑦ ᓂᕿᒋᔭᐅᓂᐊᖅᑐᓂᑦ. ᕿᒻᒦᑦ 
ᐃᓄᑦᑎᑑᓚᐅᕐᖓᑕ ᐊᒻᒪᓗ ᑕᐃᒫᒃ ᐱᐅᓯᖃᕐᕕᐅᕙᑦᑐᑎᒃ. ᐊᐅᓪᓚᕋᐃᒐᑦᑕ 
ᐊᖑᓇᓱᒋᐊᖅᑐᑕ ᐅᑎᕋᐃᒐᑦᑕᓗ ᑭᓱᑦᑐᒥᓂᐅᓇᑕ, ᕿᒻᒥᖃᖅᑐᓂ 
ᐊᑲᐅᙱᑦᑐᐊᓘᕙᔪᔪᖅ ᖃᐅᔨᒪᓪᓗᒋᑦ ᑳᑦᑐᑦ ᑕᐃᒫᒃ ᐃᓅᓯᖃᓚᐅᕐᓯᒪᔪᒍᑦ. 
ᒫᓐᓇᓕ ᐊᔾᔨᒋᒍᓐᓃᖅᑕᖓ ᑭᓯᐊᓂ ᓱᓕ ᕿᒻᒥᖃᕆᐊᖃᖅᑐᒍᑦ 
ᐱᓗᐊᖅᑐᒥᒃ ᓅᓯᒪᖃᑦᑕᓂᐊᕐᓗᓂ ᓇᓄᖅᑕᓕᒻᒥ. ᕿᒻᒥᖃᕈᒪᓪᓕᓲᖑᔪᒍᑦ 
ᐊᑦᑕᓇᙱᓂᕐᓴᐅᓲᖑᒻᒪᑦ ᐱᓗᐊᖅᑐᒥᒃ ᐅᓐᓄᒃᑯᑦ ᑕᑯᕕᔅᓴᐅᑎᓐᓇᒍ 
ᑭᓱ ᐊᒡᒋᓕᕋᓗᐊᕐᒪᖔᖅ ᓄᓇᑦᑎᓐᓄᑦ. ᕿᒻᒦᑦ ᖃᐅᔨᒃᑲᐃᕙᔪᒻᒪᑕ 
ᓇᓄᖅᑕᖃᓕᖅᑲᑦ ᖃᓂᑦᑐᒥ ᓇᓄᐃᑦ ᓇᓕᐊᓐᓄᕋᓲᖑᒻᒪᑕ ᑖᖅᑎᓪᓗᒍ 
ᓂᕿᔅᓴᕐᓯᐅᖅᑐᑎᒃ. ᐱᔭᕆᐊᑭᓐᓂᓴᐅᒻᒪᑦ ᖃᐅᒪᑎᓪᓗᒍ. ᕿᒻᒦᑦ ᓱᓕ 
ᐊᑑᑎᓕᓪᓚᕆᐊᓗᐃᑦ ᐅᓪᓗᒥ ᑕᐃᒪᐃᓚᐅᕐᓯᒪᒻᒪᑕ ᑕᐃᔅᓱᒪᓂ. 

ᐊᐃᓴᒃ ᓲᔪᖅ ᐃᒃᐱᐊᕐᔪᒻᒥᐅᑕᖅ ᓇᓗᓇᐃᕐᓯᒋᐊᒃᑲᓂᖅᑐᒥᓂᖅ ᐅᓂᒃᑳᖅᑐᓂ 
ᑭᓪᓕᓯᓂᐊᖅᑎᓄᑦ: 

ᐃᓄᒻᒥᓂᓪᓗ ᓴᐳᔾᔨᓲᖑᒻᒥᒻᒪᑕ. ᐃᕐᓯᓇᖅᑐᒧᑦ ᓲᕐᓗ ᓇᓄᐃᑦ 
ᑎᑭᕌᑳᓪᓚᓂᖅᑲᑕ, ᕿᒻᒦᑦ ᖃᐅᔨᒃᑲᐃᓲᑦ ᐃᓄᒻᒥᓂᒃ. ᑕᐃᒫᒃ ᓴᐳᔾᔨᓲᖑᒻᒥᔪᑦ 
ᐃᓄᒻᒥᓂᒃ. 

ᐅᖃᒃᑲᓐᓂᕈᒪᔪᖓ, ᖃᓄᑎᒋ ᕿᒻᒦᑦ ᖃᐅᔨᒪᑎᒋᓚᐅᕐᒪᖔᑕ. ᐊᑖᑕᒐ 
ᓇᓐᓄᒐᓱᑦᑎᐅᓚᐅᕐᖓᑦ, ᐊᒻᒪᓗ ᓱᓕᔪᒥᒃ ᐅᖃᐅᑎᓂᐊᕋᒃᑭᑦ ᖃᓄᑎᒋ 
ᕿᒻᒦᑦ ᖃᐅᔨᒪᑎᒋᓚᐅᕐᒪᖔᑕ. ᐃᒡᒐᐅᔮᓐᓂᒃ ᐊᑐᖅᑐᓂ ᐅᕙᓐᓄᑦ 
ᐅᖃᓚᐅᕐᓯᒪᒻᒪᑦ ᓇᓄᖅᑕᖃᕐᓂᕋᐃᓪᓗᓂ. ᕿᒻᒦᑦ ᐅᖃᕈᓐᓇᖏᑦᑐᑦ 
ᖃᐅᔨᒪᓚᐅᕐᖓᑕ ‘ᓇᓄᖅ’ ᖃᓄᖅ ᑐᑭᖃᕐᒪᖔᖅ; ᐃᖏᑦᑐᑎᒃ 
ᑕᑯᓇᓱᓕᓚᐅᕐᓯᒪᔪᑦ ᓇᓄᕐᒥᒃ. ᕿᑲᖅᑎᑦᑎᐊᕋᓱᓚᐅᕐᓯᒪᔭᒃᑲ , ᐊᒻᒪᓗ 
ᕿᓂᓯᓪᓗᑎᒃ. ᑕᐃᒫᑎᒋ ᖃᐅᔨᒪᑎᒋᓚᐅᖅᑐᑦ. ᑭᓱᑐᐃᓐᓇᑦᑎᐊᓂᑦ 
ᖃᐅᔨᒪᓚᐅᕐᖓᑕ.

ᕿᑭᖅᑖᓗᒻᒥᐅᑦ ᕿᒻᒥᓂᑦ ᓂᕆᕙᓐᓂᕐᖓᑕ ᑭᓯᐊᓂ 
ᐱᔭᕆᐊᑐᔪᓪᓚᕆᐊᓗᒻᒥᒃ ᑕᐃᒪᐃᒋᐊᖃᓪᓚᕆᑦᑎᓪᓗᒋᓪᓗ ᑭᓯᐊᓂ, ᐊᓯᖏᓐᓂᒃ 
ᓂᕆᔭᔅᓴᖅᑕᖃᙱᓪᓚᕆᓕᖅᑎᓪᓗᒍ. ᕿᒻᒥᒥᓂᕐᒥᒃ ᓂᕆᔭᕆᐊᖃᕐᓂᖅ 
ᑭᖑᓪᓕᐹᖑᑎᑕᐅᕙᑦᑐᒥᓂᖅ ᓂᕆᓇᓱᓚᐅᙱᓐᓂᖏᓐᓂ ᐃᖅᑲᖅᑎᒐᔭᓂᑦ ᐊᓐᓄᕌᓂᑦ, 
ᑐᐱᕐᓂᑦ ᖃᒧᑎᓄᓪᓗ ᐊᑦᑐᓈᕐᓂᑦ. ᕿᑭᖅᑖᓗᒻᒥᐅᑦ ᕿᒻᒥᖁᑎᑖᖃᑦᑕᓚᐅᕐᓯᒪᙱᑦᑐᑦ 
ᐊᒥᖏᑦ ᕿᒻᒥᓱᐃᑦ ᐊᑐᖅᑕᐅᖃᑦᑕᕐᓂᐊᕋᒥᒃ. ᑭᓯᐊᓂᓕ, ᕿᒻᒥᒥᒃ ᑐᖁᔪᖃᖅᑲᑦ, 
ᕿᒻᒥᓱᒃ ᐊᑐᖅᑕᐅᔪᓐᓇᓚᐅᖅᑐᖅ ᐊᓐᓄᕌᓕᐊᖑᓪᓗᓂ. ᒥᑦᑎᒪᑕᓕᒻᒥ, ᕿᒻᒥᓱᒃ 
ᐊᑐᖅᑕᐅᖃᑦᑕᕐᓯᒪᔪᖅ ᑲᒥᑉᐸᓕᐊᖑᓪᓗᑎᒃ, “ᐊᓕᕐᓰᑦ ᐃᓗᐱᐊᕈᑕᐅᓲᑦ 
ᑲᒥᔅᓯᒪᓪᓗᓂ. ᓰᖅᑯᖓᓄᑦ ᑕᑭᓂᓕᒻᒥᒃ, ᒥᖅᑯᖓ ᐅᓕᙵᓪᓗᒍ.” ᑕᐃᒫᔅᓴᐃᓐᓇᖅ, 
ᐸᓐᓂᖅᑑᑉ ᑲᖏᖅᑐᐊᓗᐊᓂ ᐃᓄᐃᑦ ᕿᒻᒥᓱᒥᑦ ᐊᑐᓲᑦ ᐳᐊᓗᓕᐊᕆᓪᓗᒋᑦ 
ᖁᐊᕈᓐᓇᖏᓐᓂᖏᓐᓄᑦ. ᓂᒋᐊᓂ ᕿᑭᖅᑖᓘᑉ, ᕿᒻᒥᓱᒃ ᐊᑐᖅᑕᐅᓲᖅ 
ᓄᐃᓚᒋᔭᐅᓪᓗᓂ ᐃᓅᑉ ᑮᓇᖓ ᐊᓄᕆᓯᐅᓗᐊᖃᑦᑕᓂᐊᙱᒻᒪᑦ. ᑲᖏᖅᑐᒑᐱᐅᓪᓕ 
ᖃᓂᒋᔮᓂ, ᕿᒻᒥᓱᒻᒥᑦ ᐊᑎᒋᓕᐅᖃᑦᑕᖅᑐᒥᓃᑦ.

ᐅᓂᒃᑳᖅᑐᑦ ᐊᒻᒪᓗ ᓇᓗᓇᐃᒃᑯᑕᖅ ᐃᓕᖅᑯᓯᕐᒧᑦ  

ᕿᒻᒦᑦ ᐊᑑᑎᖃᕐᓯᒪᓂᖏᑦ ᑕᑯᔭᔅᓴᐅᒻᒪᑕ ᐊᒥᓱᓂᑦ ᐃᓄᐃᑦ ᐅᓂᒃᑳᖅᑐᐊᖏᓐᓂ. 
ᐃᓚᖓᑦ ᐅᓂᒃᑳᖑᒻᒥᔪᖅ ᖃᓪᓗᓈᑦ ᓇᑭᙶᕐᓯᒪᓂᑰᒻᒪᖔᑕ. ᐱᒋᐊᕈᑎᖃᓚᐅᕐᓯᒪᔪᒥᓃᑦ 
ᐊᕐᓇᖅ ᐃᓐᓇᓵᖅ ᐅᐃᓂᒃᑲᒥ ᕿᒻᒥᒥᑦ ᐃᕐᓂᓚᐅᕐᓯᒪᓐᓂᕐᖓᑦ ᕿᒻᒥᓂᑦ. ᓱᒃᑰᒐᒥ 
ᑲᒪᒋᔪᓐᓇᖏᓐᓇᒥᒋᑦ, “ᐅᒥᐊᓕᐅᓚᐅᕐᓯᒪᓐᓂᕐᖓᑦ ᕿᒻᒥᓛᖏᓐᓄᑦ, ᒪᕐᕉᓐᓂᒃ 
ᓇᐸᕈᑎᖃᖅᑐᓂ ᑲᒥᖏᑕ ᐊᑐᖓᖏᓐᓄᑦ ᐊᑕᓪᓗᑎᒃ, ᐊᒻᒪᓗ ᕿᒻᒥᓛᖏᑦ ᑕᕆᐅᑉ 
ᐊᑭᐊᓄᑦ ᐊᐅᓪᓚᑎᓐᓂᕋᒥᒋᑦ. ...ᑎᑭᓚᐅᕐᓯᒪᓐᓂᕐᖓᑕ ᓄᓇᒧᑦ ᑕᕆᐅᑉ ᐊᑭᐊᓄᑦ 
ᑕᐃᒫᒃ ᓯᕗᓕᖅᑖᒥᓃᑦ ᑕᕆᐅᑉ ᐊᑭᐊᓂᒥᐅᓄᑦ.” ᐊᓯᖏᓐᓂ ᐅᓂᒃᑳᓂᑦ, ᑖᓐᓇ 
ᐅᓂᒃᑳᖅᑐᐊᖑᒻᒥᔪᖅ ᐃᓄᐃᑦ ᓇᑭᙶᕐᓂᑰᒻᒪᖔᑕ. ᕿᒻᒦᑦ ᐊᑑᑎᖃᕐᓯᒪᓪᓚᕆᒻᒥᔪᑦ 
ᐅᓂᒃᑳᖑᑎᓪᓗᒍ ᓴᓐᓇ ᐅᕝᕙᓘᓐᓃᑦ ᓄᓕᐊᔪᒃ. ᓴᓐᓇ ᐃᓄᒋᔭᐅᒻᒪᑦ ᑕᕆᐅᕐᒥᐅᑕᓄᑦ 
ᐆᒪᔪᓄᑦ. ᐅᓂᒃᑳᓂᑦ ᓄᐊᑕᒥᓂᖏᓐᓂ ᕋᔅᒥᐅᓴᓐ ᐊᒥᑦᑐᕐᒥᐅᓂᑦ, ᐊᕐᓇᖅ 
ᓴᓐᓇᕈᓚᐅᕐᓯᒪᔪᒥᓂᖅ ᒪᕐᕉᓐᓂᒃ ᐅᓂᓐᓂᕋᒥ. ᓯᕗᓪᓕᕐᒥ ᐅᐃᓂᑦᑐᒥᓂᖅ ᕿᒻᒥᒥᑦ 
ᕿᑐᕐᖓᖅᑖᖅᑐᓂᓗ ᐊᒻᒪᓗ ᕿᒻᒦᑦ−ᕿᑐᕐᖓᖏᑦ ᐊᓪᓚᕈᖅᑐᒥᓂᐅᓪᓗᑎᒃ 
ᖃᓪᓗᓈᕈᖅᑐᒥᓂᐅᓪᓗᑎᓪᓗ.  

ᐅᓂᒃᑳᖅᑐᐊᖅ ᐊᔾᔨᐸᓗᑐᐃᓐᓇᖓ ᖁᓛᓃᑦᑑᑉ ᐅᓂᒃᑳᖅᑐᐊᒥᓂᐅᑉ 
ᐱᔾᔪᑎᒋᓪᓗᒍ ᕿᒻᒥᓛᖏᑦ ᐊᐅᓪᓚᑎᓐᓂᕋᒥᒋᑦ, ᓄᓇᒥᓄᑦ ᐅᑎᕋᒥ ᐊᖑᒻᒧᑦ 
ᐊᓯᐊᓄᑦ ᓄᓕᐊᖅᑖᖑᓐᓂᕋᒥ ᐊᒻᒪᓗ ᕿᑭᖅᑕᓕᐊᕈᔾᔭᒥᓂᕆᓪᓗᓂᐅᒃ ᐃᓚᒌᑦ 
ᓄᓇᒋᖃᑦᑕᕐᓂᐊᓕᖅᑕᖓᓐᓂ. ᖃᐅᔨᓕᕐᓂᕋᒥ ᑭᖑᕙᓗᐊᖅᑐᓂ ᑖᓐᓇ ᐊᖑᑦ 
ᑎᒻᒥᐊᓪᓚᕆᐅᓐᓂᕐᖓᑦ ᐱᐅᒋᙱᓪᓚᕆᓕᖅᑐᓂᐅᒃ. ᐊᑖᑕᖓᑕ ᐅᑎᖁᓕᕐᓂᕐᖓᒍ 
ᖃᔭᒃᑯᑦ ᐊᖏᕐᕋᐅᑎᓕᕐᓂᖅᑐᓂᐅᒃ. ᓂᙵᑦᑐᒥᓂᐊᓘᒻᒪᑦ ᑎᒻᒥᖓᖅ, 
ᑎᑭᐅᑎᖁᙱᓗᐊᒧᑦ ᓯᔾᔭᒧᑦ, ᐊᓄᕌᓕᖅᑎᑦᑎᔪᒥᓂᐊᓘᒻᒪᑦ. ᐃᓅᔪᒪᓪᓗᓂ, 
ᐊᑖᑕᖓᑕ ᐸᓂᓂ ᐃᒫᓂᑦ ᐃᒋᓐᓂᕐᖓᒍ ᑭᓯᐊᓂ ᑎᒍᒥᐊᕋᓱᓐᓂᕐᖓᑦ ᖃᔭᕐᒧᑦ. 
ᐊᑖᑕᖓᑕ ᐊᒡᒐᖏᑦ ᓇᑲᓐᓂᕐᖓᒋᑦ ᐃᓯᒐᖏᓪᓗ, ᐃᒫᓄᑦ ᑲᑕᒐᖅᑐᑎᒃ ᐃᓄᒐᖏᑦ 
ᑖᒃᑯᐊ ᐃᒪᕐᒥᐅᑕᕈᖅᑐᒥᓃᑦ. ᑭᕕᒐᒥ ᓴᓐᓇᕈᖅᑐᒥᓂᖅ, ᐃᒪᕐᒥᐅᑕᐃᑦ ᐃᓄᐊ. 
ᐅᐃᒋᒋᐊᙵᖅᑕᒥᓂᖓᑕ ᑲᑎᓯᒪᔭᒥᓂᖓ, ᕿᒻᒥᐅᑉ, ᑖᓐᓇ ᐅᐊᑦᑎᐅᓕᖅᑐᓂ 
ᐊᖏᕐᕋᖓᓄᑦ, ᐊᒻᒪᓗ ᐊᑖᑕᖓᓄᑦ ᑕᐃᓐᓇ ᑐᖁᓚᐅᕐᓯᒪᓐᓂᕐᖓᑦ ᕿᔅᓵᓗᐊᒧᑦ. 

1877-1878ᒥ, ᐊᒥᐊᓕᒐᕐᒥᐅᖅ ᑎᒻᒥᐊᓕᕆᔨ ᓚᑦᐅᐃᒡ ᑲᓕᐊᓐ 
ᓄᐊᑦᑎᓚᐅᕐᓯᒪᓐᓂᕐᖓᑦ ᐊᒥᓲᙱᑦᑐᓂᑦ ᐃᓄᐃᑦ ᐃᖅᑲᐅᒪᔭᖏᓐᓂ ᕿᑭᖅᑖᓗᒻᒥ 
ᐱᔾᔪᑎᒋᓪᓗᒋᑦ ᕿᒻᒦᑦ ᓇᑭᙶᕐᓯᒪᓂᖏᑦ. ᐅᓂᒃᑳᒥᓂᖅ ᐱᔾᔪᑎᒋᓪᓗᒍ, ᑐᓃᑦ 

ᒥᔅᓵᓄᑦ − ᑐᓂᒥᓃᑦ ᖃᓪᓗᓈᑎᑐᑦ ᑕᐃᔭᐅᓲᑦ “ᑐᐊᓴᑦ” ᐃᑦᑕᕐᓂᓴᓕᕆᔨᓄᑦ 
− ᕿᒻᒥᖃᕐᓂᖏᒻᒪᑕ ᑭᓯᐊᓂ ᐅᓂᐊᕐᐸᑦᑐᒥᓃᑦ ᖃᒧᑎᓂᑦ ᓴᙱᔪᐊᓘᓐᓂᕋᒥᒃ. 
ᑕᖃᒐᒥᒃ ᑕᐃᒫᒃ ᐅᓂᐊᖃᑦᑕᕆᐊᔅᓴᖅ, ᐱᖓᓱᓂᑦ ᐅᔭᖅᑲᓂᑦ ᐊᓄᓯᓐᓂᕋᒥᒃ ᑖᒃᑯᐊ 
ᕿᒻᒥᕈᓚᐅᕐᓯᒪᔪᒥᓃᑦ. ᑕᐃᒪᙵᓂᑦ, ᐅᓂᒃᑳᖅᑐᐊᖑᖃᑦᑕᓲᖅ, ᑐᓃᑦ ᐃᓄᐃᓪᓗ 
ᕿᒻᒥᖃᓕᕐᓂᒥᓂᖏᓐᓂᒃ.   

ᐱᒻᒪᕆᐅᓂᖏᑦ ᕿᒻᒦᑦ ᑭᓪᓕᖃᙱᒻᒪᑕ ᐅᓂᒃᑳᖅᑐᐊᑐᐃᓐᓇᕐᓄᑦ. 
ᐱᒻᒪᕆᐅᓂᖃᕐᒥᒻᒪᑕ ᐃᓄᐃᑦ ᐃᓕᖅᑯᓯᖓᓐᓄᑦ, ᑕᐃᒫᒃ ᖃᐅᔨᔭᐅᓯᒪᒻᒪᑦ 
ᐊᑦᑎᖅᑕᐅᖃᑦᑕᕐᓂᒥᓂᖏᓐᓂᒃ ᐊᒻᒪᓗ ᐱᒻᒪᕆᐅᓂᒥᓂᖏᓐᓂ ᕿᒻᒦᑦ ᖃᐅᑕᒫᑦ 
ᐃᓅᓯᕐᒥ. ᐆᒪᔪᓕᒫᓂᑦ ᐃᓄᓐᓄᑦ ᐊᑦᑎᖅᑕᐅᖃᑦᑕᕐᓯᒪᔪᑑᒻᒪᑕ. ᐊᑦᑎᖅᑕᐅᕙᑦᑐᒥᓃᑦ 
ᑕᐅᑦᑐᖏᑦ ᒪᓕᑦᑐᒋᑦ. ᑭᓪᓕᓯᓂᐊᖅᑏᑦ ᓈᓚᓐᓂᖃᖅᑎᓪᓗᒋᑦ, ᓴᐃᒨᓂ ᒪᐃᑯ 
ᐃᖃᓗᒻᒥᐅᑕᖅ ᐅᖃᓚᐅᕐᓯᒪᔪᖅ ᐃᓅᓱᑦᑑᓪᓗᓂ, “ᐊᑦᑎᕐᐸᔪᔭᕗᑦ ᕿᒻᒥᓛᕗᑦ ᑕᐅᑦᑐᖓ 
ᒪᓕᑦᑐᒍ, ᓲᕐᓗ, ᖃᑯᕈᓂ, ᓯᐊᕐᓇᕐᒥᒃ ᑕᐃᕙᔪᔭᕗᑦ. ᑲᔫᑉᐸᑦ ᑕᐃᕙᑦᑐᒍ ᑲᔪᖅ, ᑕᐃᒪ 
ᐃᒪᐃᓕᒍᕕᑦ, ‘ᑲᔫᖅ’ ᕿᕕᐊᕐᐸᔪᔪᑦ.” ᕿᒻᒦ% ᐊᑦᑎᖅᑕᐅᕙᓐᓂᕐᒥᔪᑦ ᑕᐃᒫᒃ ᓱᕈᓰᑦ 
ᐊᑦᑎᖅᑕᐅᓲᖑᒻᒪᑕ, ᐊᑎᖅᑖᖅᑎᑕᐅᓪᓗᑎᒃ ᑐᖁᖓᔫᑉ ᐊᑎᖓᓂᒃ. ᑕᐃᒫᒃ, ᕿᒻᒦᑦ 
ᐊᑎᖅᑖᕋᐃᒻᒪᑕ ᐊᑎᖓᑕ ᐱᐅᓯᕆᓚᐅᖅᑕᖏᓐᓂᒃ ᐱᐅᓯᖅᑖᐸᓐᓂᕐᖓᑕ ᐱᔾᔪᑎᒋᓪᓗᒍ 
ᐊᑏᑦ ᓇᒻᒥᓂᖅ ᐱᐅᓯᖃᕈᑕᐅᓲᖑᒻᒪᑕ ᐃᓚᖃᕈᑕᐅᓲᖑᓪᓗᑎᓪᓗ. ᐊᑦᑎᖅᑕᐅᒐᐃᒻᒪᑕ, 
ᐃᓄᕋᑖᑦ ᐱᐅᓯᖅᑖᖃᓯᐅᑎᓲᖑᒻᒪᑕ ᐊᑎᖅᑖᖓᑕ ᐱᐅᓯᒥᓂᖏᓐᓂᒃ ᐊᒻᒪᓗ 
ᑐᖅᑐᕋᖅᑕᐅᓲᖑᓪᓗᑎᓪᓗ ᐊᑎᖓ ᐱᔾᔪᑎᒋᓪᓗᒍ. ᑕᐃᒫᔅᓴᐃᓇᖅᑕᐅᖅ ᕿᒻᒥᓄᑦ. 
ᑕᐃᒪᐃᒻᒪᑦ, ᕿᒻᒦᑦ ᐊᑖᑕᒋᔭᐅᒍᓐᓇᖅᑐᑦ, ᐃᑦᑐᕆᔭᐅᒍᓐᓇᖅᑐᑦ, ᐊᓈᓇᒋᔭᐅᒍᓐᓴᖅᑐᑦ, 
ᓂᖏᐅᕆᔭᐅᓗᑎᓪᓗ, ᐊᒃᑲᒋᔭᐅᒍᓐᓇᖅᑐᑦ, ᐊᔭᒋᔭᐅᒍᓐᓇᖅᑐᑦ ᐊᒻᒪᓗ ᐊᓯᓕᒫᖏᑦ 
ᑐᖅᑐᕋᖅᑕᐅᔾᔪᓯᐅᓲᑦ ᐃᓄᓐᓄᑦ ᐃᓚᒌᓄᑦ. ᑖᓐᓇ ᐱᔾᔪᑎᒋᓪᓗᒍ, “ᓄᓇᓖᑦ 
ᐃᓄᐃᓐᓇᕐᓂᑦ ᑕᐃᓯᒍᑕᐅᕙᙱᒻᒪᑦ ᑭᓯᐊᓂᓕ ᕿᒻᒦᑦ ᐱᖃᓯᐅᔾᔭᐅᕙᒻᒥᔪᑦ ᐃᓄᐃᑦ 
ᕿᒻᒥᖏᑦ.” ᔨᒥ “ᕙᓛᔅ” ᕿᓚᕝᕙᖅ (ᓇᐅᓪᓚᖅ) ᐃᖃᓗᒻᒥᐅᑕᖅ ᓇᓗᓇᐃᕐᓯᑦᑎᐊᔪᔪᖅ 
ᐅᖃᕐᖓᑦ, “ᕿᒻᒦᑦ ᐃᓚᒋᑐᐃᓐᓇᖃᑦᑕᓚᐅᖅᑕᕗᑦ ᐃᓚᒌᑦᑐᑕ ᐊᒻᒪᓗᑦᑕᐅᖅ 
ᐱᖃᑎᒋᓪᓗᒋᑦ.” ᐅᖃᒃᑲᓂᖅᑐᓂ “ᐊᑖᑕᒪ ᕿᒻᒥᖏᑦ ᑲᒪᒋᕙᓚᐅᖅᑕᖏᑦ ᑕᐃᒫᒃ 
ᐃᓄᓐᓄᑦ ᐱᐅᓯᖃᓲᖑᒻᒪᑦ.” ᑕᒪᓐᓇ ᓇᓗᓇᐃᕐᓯᒍᑕᖅ ᐊᑦᑐᐊᓪᓚᕆᓐᓂᒥᓂᖏᓐᓂᒃ 
ᐃᓄᐃᑦ ᕿᒻᒦᓪᓗ. ᓇᓗᓇᐃᕈᑕᐅᒻᒥᔪᖅ, ᑭᓪᓕᓯᓂᐊᖅᑏᑦ ᐊᒻᒪᓗ ᕿᑭᖅᑕᓂᒃᑯᑦ 
ᓈᓚᓐᓂᖃᖅᑎᓪᓗᒋᑦ, ᐃᓚᖏᑦ ᓇᓗᓇᐃᕐᓯᕙᒻᒪᑕ ᕿᒻᒦᑦ “ᖃᓄᓕᒫᖅ” 
ᐊᑐᖅᑕᐅᖃᑦᑕᓚᐅᕐᓯᒪᓂᖏᓐᓂᒃ. 

ᒪᓕᒐᐃᑦ ᐊᑑᑎᓂᖏᑦ ᕿᒻᒥᓄᑦ 
ᑲᓇᑕᒥ ᓇᒥᑐᐃᓐᓇᖅ, ᒪᓕᒐᐃᑦ ᐊᐅᓚᑦᑎᕕᒡᒍᑎᐅᔪᓂᑦ ᖃᓪᓗᓈᑦ 

ᓄᓇᖓᓐᓂ ᐅᑭᐅᖅᑕᖅᑐᒥᓗ ᐋᖅᑭᓯᒪᔪᑐᖃᐅᓕᕐᓂᕐᖓᑕ ᓴᐳᑎᔭᐅᓯᒪᖁᓪᓗᒋᑦ 
ᕿᒻᒦᑦ ᓱᒃᑯᔨᐊᖑᖃᑦᑕᓂᐊᙱᒻᒪᑕ, ᐊᒻᒪᓗ ᓴᐳᑎᔭᐅᖁᓪᓗᒋᑦ ᑭᒃᑯᑐᐃᓐᓇᐃᑦ 
ᐆᒪᔪᖁᑎᖏᓪᓗ ᐊᑦᑕᓇᖅᑐᓂᑦ ᐅᕝᕙᓘᓐᓃᑦ ᐋᓐᓂᐊᔪᓂᑦ ᕿᒻᒥᓂᑦ. ᑕᒪᕐᒥᒃ 
ᓄᓇᑦᓯᐊᕐᒦᑦᑐᓕᒫᑦ, ᐱᖃᓯᐅᑎᓪᓗᒍ ᐅᓪᓗᒥ ᕿᑭᖅᑖᓗᒃ, ᒪᓕᓚᐅᕐᓯᒪᒻᒪᑕ ᓄᓇᑦᓯᐊᕐᒥ 
ᒪᓕᒐᕐᒥᑦ ᐋᖅᑮᒍᑕᐅᓚᐅᕐᓯᒪᒧᖅ ᓂᕈᐊᖅᑕᐅᓯᒪᙱᑦᑐᓂᑦ ᑲᑎᒪᔨᓂᑦ ᓄᓇᑦᓯᐊᕐᒥ. 
ᑲᑎᒪᔩᑦ ᑲᔪᓯᑎᑦᑎᓚᐅᕐᓯᒪᔪᑦ “ᒪᓕᒐᐅᓂᐊᖅᑐᓂᑦ” ᐊᑐᖅᑎᑦᑎᓂᐊᖅᑐᓂᑦ ᒪᓕᒐᕐᓂᑦ. 
ᕿᒻᒦᑦ ᒥᔅᓵᓄᑦ ᒪᓕᒐᖅ (ᐅᕙᓂ ᑕᐃᔭᐅᖃᑦᑕᓂᐊᖅᑐᖅ “ᕿᒻᒦᑦ ᒥᔅᓵᓄᑦ ᒪᓕᒐᖅ” 
ᐅᕝᕙᓘᓐᓃᑦ “ᒪᓕᒐᖅ”) ᐃᓚᒋᔭᐅᓚᐅᕐᓯᒪᔪᖅ ᒪᓕᒐᕐᓂᑦ ᑲᔪᓯᑎᑕᒥᓂᕐᓂᑦ ᑲᑎᒪᔨᓄᑦ. 
ᑲᔪᓯᑎᑕᐅᓚᐅᕐᓯᒪᔪᒥᓂᖅ ᑐᑭᓯᑎᑦᑎᒋᐊᕐᓯᒪᒐᑎᒃ ᐅᕝᕙᓘᓐᓃᑦ ᐅᖃᐅᔾᔨᒋᐊᕐᓯᒪᒐᑎᒃ 
ᐃᓄᓐᓂᑦ ᐊᒻᒪᓗ ᑐᑭᓯᐅᒪᓗᐊᕋᑎᒃ ᐱᖅᑯᓯᖅᑎᒍᑦ ᐱᐅᓯᕆᕙᑦᑕᖏᓐᓂᒃ ᐃᓄᐃᑦ 
ᓄᓇᖓᓐᓂ. ᐃᓄᓕᒫᑦ ᕿᑭᖅᑖᓗᒻᒥ ᐃᑉᐱᓐᓂᓚᐅᕐᓯᒪᔪᑦ ᑕᒪᑐᒪ ᐊᑦᑐᐃᓂᖓᓂᒃ. 
ᑭᒃᑯᑐᐃᓐᓇᐃᑦ ᕿᒻᒦᓪᓗ ᕿᑭᖅᑕᓂᑦ ᑰᔾᔪᐊᕋᐱᓕᐊᕐᐸᑦᑐᒥᓃᑦ ᓄᓇᕕᒻᒥ 
ᒪᓕᒋᐊᖃᓯᓚᐅᕐᓯᒪᔪᑦᑕᐅᖅ ᑯᐸᐃᒃ ᒪᓕᒐᖓᓐᓄᑦ ᐱᔾᔪᑎᒋᓪᓗᒋᑦ ᐱᓂᕐᓗᐃᓂᐅᕙᑦᑐᑦ 
ᓱᒃᑯᑎᕆᕙᑦᑐᑦ ᐱᕈᕐᓰᕕᓕᕆᓂᕐᒧᑦ (1941). 

ᕿᒻᒦᑦ ᒥᔅᓵᓄᑦ ᒪᓕᒐᖅ ᓴᓇᔭᐅᓂᑰᓚᐅᕐᓯᒪᔪᖅ ᖃᓪᓗᓈᑦ ᓄᓇᖓᓐᓂ 
ᑲᓇᑕᒥᐅᑦ ᒪᓕᒐᖏᑦ ᒪᓕᑦᑐᒋᑦ. ᓯᕗᓪᓕᕐᐹᒥ ᓴᖅᑭᖅᑕᐅᒋᐊᓚᐅᕐᓯᒪᒧᖅ 
1928ᒥ, ᐋᖅᑭᒋᐊᖅᑕᐅᓪᓗᓂ 1949ᒥ, ᐊᒻᒪᓗ ᑕᐃᒪᙵᓂᑦ ᐊᑐᕐᓯᒪᓪᓗᓂ, 
ᐋᖅᑭᒋᐊᖅᑕᐅᖃᑦᑕᕐᓯᒪᓪᓗᑎᒃ, ᑕᐃᒪᙵᓂᑦ. ᓯᕗᓪᓕᕐᒥ ᐅᖃᐅᓯᐅᓯᒪᔪᑦ 
ᖃᓄᖅᑑᕈᑎᔅᓴᓕᐅᕈᑎᒥᓂᐅᓪᓗᑎᒃ ᒪᓕᒐᖃᖁᔨᓪᓗᑎᒃ ᑲᒪᔾᔪᑕᐅᖃᑦᑕᓂᐊᖅᑐᓂᑦ 
ᐋᓐᓂᐊᔪᓂᑦ ᓱᒃᑯᔨᐊᖑᕙᑦᑐᓂᓪᓗ ᕿᒻᒥᓂᑦ, 1928ᒥ ᒪᓕᒐᖅ 
ᐱᔾᔪᑎᖃᓗᐊᓚᐅᕐᓯᒪᔪᖅ ᕿᒻᒦᑦ ᐃᓄᓐᓄᑦ ᐊᑦᑕᖅᑯᑕᐅᖁᓇᒋᑦ. ᓴᖅᑭᕐᓯᒪᔪᖅ 
ᖃᓄᐃᑦᑐᖃᓚᐅᖅᑎᓪᓗᒍ ᓇᓗᓇᐃᕐᓯᒪᓪᓗᓂᐅᒃ ᐋᓐᓂᐊᖅᑐᓕᕆᔨᐅᑉ ᐊᒻᒪᓗ 
ᐊᓪᓚᓕᕆᔨᐅᑉ ᕗᐊᑦ ᕋᓴᓗᓴᓐᒥ. ᑎᑎᕋᖅᑐᒥᓂᖅ ᑲᑎᒪᔨᓄᑦ ᓄᓇᑦᓯᐊᕐᒥ 
ᑐᖁᑕᐅᓂᖓᓂᒃ ᐸᓂᖓᑕ ᓄᓇᓕᓐᓂᑦ ᓂᐅᕕᖅᑎᐅᑉ ᒪᕐᕉᓐᓄᒃ ᕿᒻᒦᓐᓄᒃ 
ᒫᓂᖅᑭᔫᓐᓄᒃ ᐸᓖᓯᒃᑯᓐᓄᑦ ᕿᒻᒥᕆᔮᓐᓂᒃ. ᑎᑎᖅᑲᐃᑦ ᑲᑎᒪᔨᓄᑦ ᕿᒻᒦᑦ ᒥᔅᓵᓄᑦ 
ᒪᓕᒐᓕᐅᕈᑕᐅᓯᓚᐅᕐᓯᒪᔪᑦ, ᐊᑐᓯᓚᐅᕐᓯᒪᓪᓗᑎᒃ ᐅᑐᐱᕆ 1 1928ᒥ.  

ᒪᓕᒐᖅᑖᖅᑲᐅᒃ ᒪᓕᒐᕐᒥᒃ ᒪᓕᑦᑎᐊᖏᓐᓂᐅᓂᕋᐃᓯᓚᐅᕐᓯᒪᔪᖅ ᕿᒻᒦᑦ 

ᐱᑑᔾᔮᕐᓯᒪᔭᕋᐃᒻᒪᑕ ᐱᑑᔾᔮᕐᓯᒪᕕᒋᒋᐊᖃᙱᑕᖏᓐᓂ. ᕿᒻᒥᓖᑦ ᒪᓕᙱᑦᑐᑦ 
ᒪᓕᒐᕐᒥᑦ ᐸᓯᔭᔅᓴᕈᖅᑎᑕᐅᔪᓐᓇᖅᑐᑎᒃ ᐊᑭᓖᑎᑕᐅᓗᑎᓪᓗ $25ᓂᑦ ᐅᕝᕙᓘᓐᓃᑦ 
ᑎᒍᔭᐅᒪᒍᓐᓇᕐᓗᑎᒃ ᐅᓪᓗᓂᑦ 30ᓂᑦ ᑐᖔᓂᓘᓐᓃᑦ. ᒪᓕᒐᖅ ᐊᑐᖅᑎᑕᐅᓗᓂ 
ᕿᒻᒥᓂᐊᖅᑎᓄᑦ ᑎᒃᑯᐊᖅᑕᐅᓯᒪᔪᓄᑦ ᑲᒥᓯᓇᒧᑦ ᓄᓇᑦᓯᐊᕐᒥ, ᑖᒃᑯᐊ 
“ᑲᒪᒋᔭᖃᖃᑦᑕᕐᓗᑎᒃ” ᕿᒻᒥᓂᑦ ᐱᑑᔾᔮᕐᓯᒪᕙᑦᑐᓂᑦ ᐊᒻᒪᓗ ᐱᓯᒪᔭᐅᖃᑦᑕᕐᓗᑎᒃ 
ᐅᓪᓗᓂᑦ ᑕᓪᓕᒪᓂᑦ. ᕿᒻᒥᓃᑦ ᕿᒻᒥᖏᓐᓂᒃ ᐊᐃᔅᓯᖃᑦᑕᕈᓐᓇᕐᓗᑎᒃ ᐊᑭᓖᒍᑎᒃ 
ᑭᓯᐊᓂ ᑎᒍᔭᐅᔾᔪᑎᒥᓂᖏᓐᓂᒃ ᕿᒥᕆᔭᐅᔾᔪᑎᒥᓂᖏᓐᓂᓪᓗ; ᐊᑭᓖᙱᑉᐸᑕ 
ᕿᒻᒥᓂᐊᖅᑎ ᐊᑭᑦᑐᕋᐅᑎᑎᑦᑎᒍᓐᓇᕐᓗᓂ ᕿᒻᒦᑦ ᐱᑖᖑᓂᐊᕐᖓᑕ ᐊᒻᒪᓗ 
ᐊᐃᔭᐅᓯᒪᙱᑦᑐᑦ ᑐᖁᑕᐅᖃᑦᑕᕐᓗᑎᒃ. ᒪᐃ 31 1929ᒥ, ᐸᓖᓯᓕᒫᑦ 
ᑎᒃᑯᐊᖅᑕᐅᓚᐅᕐᓯᒪᔪᑦ ᕿᒻᒥᓂᐊᖅᑎᐅᓂᐊᓕᖅᑐᑎᒃ. 

ᒐᕙᒪᑐᖃᒃᑯᑦ ᐃᖅᑲᓇᐃᔭᕐᕕᐅᑉ ᐃᓗᐊᓂ ᐊᒻᒪᓗ ᐸᓖᓯᒃᑯᑦ ᐊᔾᔨᒌᙱᑑᓐᓂᒃ 
ᐃᓱᒪᒋᔭᖃᓚᐅᕐᓯᒪᔪᑦ ᖃᓄᖅ ᒪᓕᒐᖅ ᐊᑐᓕᖅᑎᑕᐅᔭᕆᐊᖃᕐᒪᖔᖅ ᐊᒻᒪᓗ 
ᐊᔾᔨᒌᒥᒃ ᐊᑐᖅᑎᑕᐅᓂᐊᕐᒪᖔᖅ ᓄᓇᓕᒡᒍᑎᓄᑦ ᐊᒻᒪᓗ ᓄᓇᓕᕋᓛᖑᓂᕐᓴᓄᑦ 
ᑭᒃᑯᑐᐃᓐᓇᐃᑦ ᓄᓇᖃᕐᕕᒋᕙᑦᑕᖏᓐᓂ. ᐃᓚᖏᑦ ᑐᑭᓯᔪᒥᓃᑦ ᓲᖑᓗᐊᖅᑐᒥᒃ 
ᐊᑐᓕᖅᑎᑕᐅᑉᐸᑦ ᒪᓕᒐᖅ ᐊᔅᓱᕈᕈᑕᐅᒍᓐᓇᕐᖓᑦ ᐊᓪᓚᓄᑦ ᐃᓄᓐᓄᓪᓗ. ᑖᓐᓇ 
ᓱᓕᓗᐊᖅᑐᒥᓂᕐᓕ ᕿᑭᖅᑕᓗᒻᒥᐅᓄᑦ, ᐊᒥᓲᙱᑦᑐᑦ ᐃᓄᐃᑦ ᓄᓇᓕᐅᓕᕐᓂᕐᖓᑕ. 
ᕖᕝᕗᐊᓕ 1930ᒥ, ᒪᓕᒐᖅ ᐊᑐᖅᑎᑕᐅᓯᓚᐅᕐᓯᒪᔪᖅ 23ᓂᑦ ᓄᓇᑦᓯᐊᑉ 
ᓄᓇᓕᖁᑎᖏᓐᓂ, ᑕᒪᕐᒥᓕᒫᐸᓗᒃ ᒪᑭᓐᓯᒦᑦᑐᑎᒃ. ᓄᕕᐱᕆ 1930ᒥ, ᑭᒻᒥᕈᑦ 
ᓯᕗᓪᓕᕐᐹᖑᓪᓗᓂ ᕿᑭᖅᑖᓗᒻᒥ ᓄᓇᓕᓐᓂᑦ ᒪᓕᒐᖅᑖᓚᐅᕐᓯᒪᔪᖅ ᕿᒻᒦᑦ ᒥᔅᓴᓄᑦ; 
ᒪᐃ 1938ᒥ, ᐸᓐᓂᖅᑑᖅ ᑐᖏᓕᕆᔭᐅᓪᓗᓂ. ᑕᒪᒃᑮᓐᓂᒃ ᑖᒃᑯᓇᓂ ᓄᓇᓕᓐᓂᑦ, 
ᖃᓪᓗᓈᑦ ᐊᕐᓇᐃᑦ ᐱᔾᔪᑕᐅᓗᐊᕐᓯᒪᕙᓪᓚᐃᔪᑦ. 1930ᒥ, ᑭᒻᒥᕈᕐᒥ ᐋᖓᓕᒃᑲᒃᑯᑦ 
ᑐᔅᓯᐊᕐᕕᖁᑎᖃᓚᐅᕐᓯᒪᒻᒪᑕ ᐊᒻᒪᓗ ᒐᕙᓚᒃᑯᓐᓂ ᖃᐅᔨᓴᖅᑎᑕᖃᖅᑐᓂ ᐊᒻᒪᓗ 
ᓄᓕᐊᖓ ᐃᓪᓗᑖᖅᑐᓂ ᐃᓪᓗᑖᖅᑲᐅᒥᒃ ᑕᐃᑲᓂ; 1938ᒥ, ᐸᓐᓂᖅᑑᖅ ᒥᑭᔪᒥᒃ 
ᐋᓐᓂᐊᕕᑦᑖᓚᐅᕐᓯᒪᒻᒪᑦ ᓄᓕᐊᖃᖅᑐᓂ ᓘᑦᑖᖓᑦ ᐊᒻᒪᓗ ᑎᓴᒪᓂᑦ ᖃᓪᓗᓈᕐᓂᑦ 
ᐋᓐᓂᐊᓯᐅᖅᑎᖃᖅᑐᓂ. 1946ᒥ, ᒪᓕᒐᖅ ᓯᕕᑦᑐᕆᐊᖅᑕᐅᓚᐅᕐᓯᒪᒧᖅ ᐊᒥᐊᓕᒐᕐᒥᐅᑦ 
ᐅᓇᑕᖅᑐᔅᓴᖃᕐᕕᖓᓐᓄᑦ ᐃᖃᓗᓐᓃᑦᑐᒧᑦ, ᑭᓯᐊᓂ ᐊᕙᑖᓃᑦᑐᓄᑦ ᐊᑐᕋᓂ ᐃᓄᓐᓄᑦ 
ᓄᓇᒋᕙᑦᑕᖏᓐᓂ ᓄᓇᓕᓐᓄᑦ. 

ᒐᕙᒪᒃᑯᑦ ᓱᓕ ᓇᐅᑦᑎᕐᓱᖃᑦᑕᕐᑐᒥᓃᑦ ᕿᒻᒦᑦ ᒥᔅᓵᓄᑦ ᖃᓄᐃᒍᑕᐅᕙᑦᑐᓂᑦ 
ᐱᖓᓐᓇᖓᓂ ᐅᑭᐅᖅᑕᖅᑑᑉ, ᓇᓗᓇᐃᕐᓯᓯᒪᓪᓗᑎᒃ 18ᓂᑦ ᑕᖅᑭᓕᒃ ᓄᑕᕋᖅ 
ᐹᔭᐅᓐᓂᕐᖓᑦ ᐊᓄᓯᒪᔪᓄᑦ ᕿᒻᒥᓄᑦ ᔨᐊᓗᓇᐃᕝᒥ 1942ᖑᑎᓪᓗᒍ, ᐊᒻᒪᓗ 
ᐋᓐᓂᖅᑐᒥᓂᐅᒻᒪᑦ ᐱᖓᓲᔪᖅᑐᓂᑦ ᐊᕐᕌᒍᓕᒃ ᓂᕕᐊᕐᓯᐊᖅ ᕿᒧᔅᓯᓄᑦ 

ᕿᒧᔅᓯᖅᑎᓪᓗᒍ ᐊᖏᔪᑦᑎᖅ ᓱᕈᓯᖅ ᖃᓂᒋᔮᓂ ᕗᐊᑦ ᓯᒥᔅ ᐄᐳᕈ 1945ᒥ. ᑕᒪᒃᑮᓐᓂᒃ 
ᑖᒃᑯᓂᖓ ᖃᓄᐃᒍᑎᒥᓂᐅᔫᓐᓂᒃ, ᕿᒻᒥᓖᑦ ᒪᓕᑦᑐᒥᓂᐅᒐᓗᐊᑦ ᕿᒻᒦᑦ ᒥᔅᓵᓄᑦ 
ᒪᓕᒐᕐᒥᑦ. ᐋᖅᑭᒋᐊᕈᑕᐅᖁᔨᓕᖅᑐᒥᓃᑦ ᐋᑐᕙᒥ ᐃᖅᑲᓇᐃᔭᖅᑏᑦ ᓲᖑᓯᑎᒋᐊᖅᑐᒍ 
ᒪᓕᒐᖅ ᕿᒻᒦᑦ ᑮᓯᔾᔭᐃᒃᑯᑎᖃᖃᑦᑕᕆᐊᖃᕐᓂᖏᓐᓂᒃ ᕿᒧᔅᓯᕈᑕᐅᑎᓪᓗᒋᑦ ᐊᒻᒪᓗ 
ᐋᖅᑮᓪᓗᑎᒃ ᖃᑦᑎᓂᑦ ᐊᕐᕌᒍᖃᕆᐊᖃᕐᒪᖔᑕ ᕿᒧᔅᓯᐸᑦᑐᑦ. 

1949ᒥ, ᕿᒻᒦᑦ ᒥᔅᓵᓄᑦ ᒪᓕᒐᖅ ᐋᖅᑭᒋᐊᖅᑕᐅᑦᑎᐊᓚᐅᕐᓯᒪᔪᖅ ᐃᓚᓯᓪᓗᑎᒃ 
ᓄᑖᑦ ᐊᑐᖅᑕᐅᖃᑦᑕᕆᐊᖃᕐᓂᐊᓕᖅᑐᓂᑦ, ᐱᖃᓯᐅᔾᔭᐅᒐᓂ (ᑕᐃᒪᒃ ᑐᔅᓯᕋᕐᓯᒪᓂᖏᑦ 
ᐊᒃᓛᕕᒻᒥᐅᑦ ᒪᓕᑦᑐᒋᑦ) ᓄᓇᓕᓐᓂᑦ ᒐᕙᒪᐅᔪᓂᑦ ᑲᔪᓯᑎᑦᑎᒍᓐᓇᑎᑦᑐᒋᑦ 
ᓄᓇᓕᖏᓐᓂ ᒪᓕᒐᕋᓛᖑᓂᐊᖅᑐᓂᑦ ᐊᔾᔨᖏᓐᓂᒃ ᒪᓕᒐᖃᐅᕐᓂᐊᖅᑐᓂᑦ. 1949ᒥ 
ᒪᓕᒐᖅ ᓇᓗᓇᐃᕐᓯᒍᑎᖃᓚᐅᕐᓯᒪᒻᒥᔪᖅ ᑎᑎᕋᕐᓯᒪᓂᖓᓂᒃ 9(6) ᐃᒪᐃᓕᖓᔪᒥᒃ:

ᑕᐃᒪ, ᕿᒻᒥᓂᐊᖅᑎ ᐃᓱᒪᕐᓲᑎᖃᖃᑦᑕᓂᐊᖅᑐᖅ, ᕿᒻᒥᖅ ᑎᒍᔭᐅᑉᐸᑦ 
ᑖᓐᓇ ᒪᓕᓪᓗᒍ ᑎᑎᕋᕐᓯᒪᓂᖓ ᐋᓐᓂᕐᓯᒪᑉᐸᑦ ᐅᕝᕙᓘᓐᓃᑦ 
ᑐᖁᑕᐅᔭᕆᐊᖃᖅᑲᑦ ᑐᖁᑕᐅᑦᑕᐅᑎᒋᖃᑦᑕᕐᓗᓂ ᐅᕝᕙᓗᓐᓃᑦ 
ᐊᑦᑕᒃᑯᓲᑕᐅᑉᐸᑦ ᖃᓄᑐᐃᓐᓇᖅ, ᕿᒻᒥᓂᐊᖅᑎ ᑐᖁᑦᑎᒍᓐᓇᖅᑐᖅ ᕿᒻᒥᒥᒃ 
ᑎᒍᓚᐅᖅᑎᓪᓗᓂᐅᒃ ᐃᓱᒪᕐᓲᑎᒋᓗᓂᐅᒃ ᑕᐃᒫᒃ ᐱᔭᕆᐊᖃᖅᑐᒋᒍᓂ 
ᑭᓇᑐᐃᓐᓇᕐᒧᑦ ᕿᒻᒥᖅ ᐊᐃᔭᐅᑎᒋᐊᑐᙱᓪᓗᓂᐅᒃ ᐅᕝᕙᓘᓐᓃᑦ 
ᑭᓇᑐᐃᓐᓇᕐᒧᑦ ᓂᐅᕐᕈᑎᒋᒐᓱᓚᐅᙱᓪᓗᓂᐅᒃ ᐊᑭᑦᑐᕋᐅᑎᓂᒃᑯᑦ 
ᐊᒻᒪᓗ ᐊᑭᓖᒋᐊᑐᑎᑦᑎᒐᔭᙱᑦᑐᖅ ᐊᑭᓖᒋᐊᑐᙱᓪᓗᓂᓘᓐᓃᑦ ᕿᒻᒥᖅ 
ᑐᖁᑕᐅᓂᖓᓄᑦ ᕿᒻᒥᓂᐊᖅᑎᒧᑦ. 

ᑖᓐᓇ ᑲᔪᓯᑎᑕᐅᔭᕇᑐᐊᕐᖓᑦ, ᐋᖅᑭᒋᐊᖅᑕᐅᖃᑦᑕᖁᔨᔪᔪᑦ 
ᑲᒪᒋᔭᖃᖃᑦᑕᓂᐊᕐᖓᑕ ᕿᒻᒥᓂᑦ ᒫᓂᖅᑭᑎᑕᐅᕙᑦᑐᓂᑦ ᐊᒃᓛᕕᒻᒥ. ᐸᓖᓯᒃᑯᑦ 
ᓇᓗᓇᐃᕐᓯᓂᕐᒥᔪᑦᑕᐅᖅ ᐱᔪᓐᓇᖃᑦᑕᕐᖓᑕᒎᖅ ᑭᓯᐊᓂ ᖃᓂᒪᔪᓂᑦ ᕿᒻᒥᓂᑦ 
ᐅᕝᕙᓘᓐᓃᑦ ᕿᒻᒥᖃᕐᔪᕈᓗᓐᓂᑦ. ᖃᐅᔨᒪᖁᔨᓐᓂᕆᓪᓗᑎᒃ ᐃᓚᖏᑦ ᐸᓖᓰᑦ 
ᕿᒻᒥᓄᑦ ᑮᔭᐅᕙᓐᓂᕐᖓᑕ ᐊᒻᒪᓗ ᒥᑕᐅᑕᐅᕙᑦᑐᑎᒃ ᒥᑭᒋᐊᕐᓂᐊᖅᑎᓄᑦ 
ᐊᖑᓯᔪᓐᓇᖃᑦᑕᖏᓐᓂᖏᓐᓄᑦ. ᓄᕕᐱᕆ 1950ᒥ, ᐋᖅᑭᒋᐊᕐᓯᒍᑎᖃᓚᐅᕐᓯᒪᔪᑦ 
ᐸᓖᓰᑦ ᕿᒻᒥᓂᑦ ᑐᖁᑦᑎᖃᑦᑕᖁᓕᖅᑐᒋᑦ ᐱᑑᔾᔮᕐᓯᒪᕙᑦᑐᓂᑦ ᒫᓂᖅᑭᔭᑦᑐᓂᑦ 
ᒪᓕᑦᑐᒋᑦ ᕿᒻᒦᑦ ᒥᔅᓵᓄᑦ ᒪᓕᒐᐃᑦ, ᐅᕝᕙᓘᓐᓃᑦ ᐊᑐᖁᔨᔾᔪᑕᐅᓯᒪᔪᑦ, ᒪᓕᒐᐃᑦ 
ᒪᓕᒐᓕᐊᖑᓯᒪᔪᓪᓗ ᒪᓕᓪᓗᒋᑦ ᑕᕝᕙᓃᑦᑐᑦ, ᕿᒻᒥᒥᒃ ᑐᖁᑦᑎᒍᓐᓇᖅᑐᖅ.” 1951ᒥ, 
ᐋᖅᑭᒋᐊᕈᑕᐅᒃᑲᓐᓂᓚᐅᕐᓯᒪᔪᖅ ᐱᔪᓐᓇᕐᓯᑎᑦᑎᓚᐅᕐᓯᒪᔪᖅ ᐃᖅᑲᖅᑐᐃᔨᓂᑦ 

ᐃᖅᑲᖅᑐᐃᔨᕋᓛᓂᓪᓘᓐᓃᑦ ᑐᖁᑕᐅᖁᔨᒍᓐᓇᓂᕐᒥᒃ ᕿᒻᒥᒥᑦ ᕿᒻᒥᕆᔭᐅᔪᒥᑦ 
ᐸᓯᔭᔅᓴᕈᖅᑎᑕᐅᓯᒪᔪᒧᑦ ᒪᓕᑦᑐᒍ ᒪᓕᒐᖅ. ᑕᕝᕗᖓ ᑎᑭᐅᑎᓚᐅᙱᓐᓂᖏᓐᓂ, 
ᐸᓯᔭᔅᓴᕈᖅᑎᑕᐅᓯᒪᔪᑦ ᕿᒻᒥᓖᑦ ᕿᒻᒥᖏᓐᓂᒃ ᐱᒍᓐᓇᕐᓯᖃᑦᑕᓂᐊᖅᑐᑎᒃ 
ᐊᑭᓖᓚᐅᖅᑎᓪᓗᒋᑦ ᐊᑭᓕᕆᐊᓕᖏᓐᓂᒃ.  

1950ᖏᓐᓂ, ᒪᕐᕉᒃ ᐱᖁᔮᒃ ᓯᕕᑐᓂᕐᓴᒧᑦ ᐊᑐᓯᓚᐅᕐᓯᒪᔫᒃ ᐅᖓᑖᓄᑦ 
ᓄᓇᓕᓐᓄᑦ ᐊᑐᕐᕕᒋᓂᐊᕐᓯᒪᔭᖏᑕ ᐅᑯᐊ ᓄᓇᓖᑦ ᐱᖃᓯᐅᑎᓪᓗᒋᑦ ᑭᒻᒥᕈᑦ, 
ᐃᖃᓗᐃᑦ ᐊᒻᒪᓗ ᐸᓐᓂᖅᑑᖅ, “ᑐᖔᓂ ᐊᕙᑖᑕ ᓇᑉᐸᖓᑕ ᓇᑉᐸᖓᓂ 
ᒪᐃᓕᒥᒃ ᐅᖓᓯᓐᓂᖃᖅᑐᒥᒃ ᐃᓪᓗᒧᑦ ᓇᓪᓕᐊᓐᓄᑐᐃᓐᓇᖅ.” ᓄᓇᑎᒍᑦ 
ᓯᕕᑦᑐᕆᐊᖅᑕᐅᑲᓐᓂᓕᓚᐅᕐᓯᒪᒻᒥᔪᖅ 1955ᒥ ᐊᑐᓯᒻᒪᑕ ᐅᖓᓯᑦᑐᒥᑦᑐᑦ 
ᓈᓚᕝᕖᑦ (ᐅᓇᑕᖅᑐᔅᓴᖃᕐᕖᑦ). ᐱᖃᓯᐅᔾᔨᓕᓚᐅᕐᓯᒪᔪᑦ ᐅᐊᓕᓂᕐᒥᐅᓂᑦ ᐊᒻᒪᓗ 
ᓄᓇᖃᕐᕕᓕᒫᖏᑦ ᐊᓯᓕᒫᖏᑕ ᓄᓇᓖᑦ ᐊᒻᒪᓗ ᐅᓇᑕᖅᑐᔅᓴᖃᕐᕕᑦᑕᓖᑦ 
ᓄᓇᑦᓯᐊᕐᒥ. ᑖᓐᓇ ᐱᖁᔭᖅ ᕿᒻᒥᓕᓐᓂᑦ ᐱᑐᔅᓯᒪᑎᑦᑎᒋᐊᖃᕈᑕᐅᓯᓚᐅᕐᓯᒪᔪᖅ 
ᖃᖓᓕᒫᖅ. ᕿᒻᒥᓕᑦ ᕿᑭᖅᑖᓗᒻᒥ  ᐃᓚᒌᑦ ᓄᓇᒋᕙᑦᑕᖏᓐᓂ ᓱᓕ 
ᐱᖃᓯᐅᔾᔭᐅᓯᒪᙱᒃᑲᓗᐊᖅᑐᑎᒃ ᑕᐃᔅᓱᒪᓂ, ᑭᓯᐊᓂ ᖃᓪᓕᔭᕋᐃᒻᒪᑕ ᐅᕝᕙᓘᓐᓃᑦ 
ᐅᓇᑕᖅᑐᔅᓴᖃᕐᕖᑦ ᖃᓂᒋᔭᖏᓐᓃᒐᐃᒻᒪᑕ ᐅᕝᕙᓘᓐᓃᑦ ᓄᓇᓖᑦ ᖃᓂᒋᔭᖏᓐᓂ 
ᒪᓕᒋᐊᖃᖃᑦᑕᓚᐅᕐᓯᒪᔪᑦ.  

ᐊᕐᕌᒍᑕᒥ ᑕᐃᔅᓱᒪᓂᔅᓴᐃᓐᓇᖅ, ᐸᓖᓯᒃᑯᑦ ᓇᓗᓇᐃᖅᑕᐅᓚᐅᕐᓯᒪᔪᑦ 
ᕿᒻᒥᓂᐊᖅᑎᐅᓯᓐᓈᖃᑦᑕᓂᐊᕐᓂᖏᓐᓂᒃ, ᑭᓯᐊᓂ ᐊᓯᖏᑦᑕᐅᖅ 
ᑎᒃᑯᐊᖅᑕᐅᒍᓐᓇᕆᓪᓗᑎᒃ ᕿᒻᒥᓂᐊᖅᑎᐅᓂᕐᒧᑦ. ᐊᑯᓐᓂᖏᓐᓂ 1955 ᐊᒻᒪᓗ 1961, 
ᑕᒫᓂ 60ᖏᓐᓃᑦᑐᑦ ᕿᒻᒥᓂᐊᖅᑏᑦ ᑎᒃᑯᐊᖅᑕᐅᓚᐅᕐᓯᒪᔪᑦ, ᐱᓗᐊᖅᑐᒥ ᓄᓇᓕᓐᓂᑦ 
ᓱᓕ ᐸᓖᓯᖃᐅᙱᑦᑐᓂᑦ ᓲᕐᓗ ᑭᙵᕐᓂᑦ (1957), ᓴᓂᑭᓗᐊᑉ ᕿᑭᖅᑕᖏᓐᓂ (1958 
and 1960), ᐃᒡᓗᓕᒻᒥᓗ (1961). ᐃᖃᓗᓐᓂ, ᒪᕐᒃ ᕿᒻᒥᓂᐊᖅᑎᑖᖑᓚᐅᕐᓯᒪᔫᒃ 
1961ᒥ, ᐊᐃᑉᐹ ᐃᓅᓪᓗᓂ. 

1966ᒥ ᑭᓯᐊᓂ, ᒪᓕᒐᖅ ᐊᑐᖅᑐᖅ ᐱᔾᔪᑎᒋᓪᓗᒋᑦ ᕿᒻᒥᑦ ᐱᖁᔭᐅᓚᐅᕐᓯᒪᒻᒪᑦ 
1949ᓕᓴᐅᓪᓗᓂ, ᐋᖅᑭᒋᐊᖅᑕᐅᖃᑦᑕᕐᓯᒪᓪᓗᓂ ᐅᑯᓇᓂ ᐊᕐᕌᒍᓂᑦ 
1950, 1951, 1953 and 1955. 1966ᒥ, ᓴᐃᒨᓂ ᒪᐃᑯ ᐃᖃᓗᒻᒥᐅᑕᖅ, 
ᓯᕗᓪᓕᕐᐹᖑᖃᑕᐅᓚᐅᕐᓯᒪᔪᖅ ᐃᓅᓪᓗᓂ ᑎᒃᑯᐊᖅᑕᐅᓪᓗᓂ ᑲᑎᒪᔨᖏᓐᓄᑦ 
ᓄᓇᑦᓯᐊᑉ, ᓄᑖᓂᑦ ᐋᖅᑭᒋᐊᕐᓯᒍᑎᖃᓚᐅᕐᓯᒪᔪᑦ ᐃᓱᒪᕐᓱᕈᑕᐅᓂᕐᓴᐅᓕᓚᐅᕐᓯᒪᔪᑦ 
ᒪᓕᒐᓕᕆᓂᕐᒥᒃ ᒪᓕᑦᑐᒍ ᒪᓕᒐᓕᐊᖑᓯᒪᔪᖅ. ᐱᒻᒪᕆᐅᓂᕐᐹᖑᓚᐅᕐᓯᒪᔪᖅ 
ᐋᖅᑭᒋᐊᕈᑕᐅᔪᖅ ᐱᔾᔪᑎᒋᓕᒃ ᑎᑎᕋᕐᓯᒪᓂᖓᓂᒃ 10 ᐋᖅᑭᓱᖅᑕᐅᓂᑰᓗᐊᖅᑐᕐᓕ 
ᐱᔾᔪᑎᒋᓪᓗᒋᑦ ᓴᐳᑎᔭᐅᓯᒪᖁᓪᓗᒋᑦ ᓂᕐᔪᑎᓄᑦ ᖃᓪᓗᓈᑦ ᓄᓇᖓᓐᓂ. ᑖᓐᓇ 

ᑭᓇᑐᐃᓐᓇᑦᑎᐊᕐᒥᒃ ᑐᖁᑦᑎᑎᑦᑎᒍᓐᓇᓚᐅᕐᓯᒪᔪᖅ ᕿᒻᒥᒥᑦ ᐱᑑᔾᔮᕐᓯᒪᔪᒥᒃ. 
ᐃᒪᐃᓕᖓᓚᐅᕐᓯᒪᔪᖅ: 

ᑭᓇᑐᐃᓐᓇᖅ ᕿᒻᒥᒥᑦ ᑐᖁᑦᑎᒍᓐᓇᖅᑐᖅ ᒫᓂᖅᑭᔪᒥᒃ ᐸᕝᕕᓴᑦᑐᒥᒃ, 
ᐹᓐᓂᒐᓱᑦᑐᒥᒃ, ᑮᓯᓇᓱᑦᑐᒥᒃ, ᓱᑕᐃᕐᓯᓇᓱᑦᑐᒥᒃ, ᐅᒋᐊᕐᓯᓇᓱᑦᑐᒥᓪᓗ 
ᓱᕋᐃᓇᓱᑦᑐᒥᓪᓘᓐᓃᑦ: (ᐃ) ᐃᓄᒻᒥᒃ, (ᐱ) ᕿᒻᒥᒥᒃ ᐊᓯᐊᓂᒃ ᐱᑐᔅᓯᒪᔪᒥᒃ; 
(ᑎ) ᓂᕿᓂᑦ ᐱᕈᔭᐅᓯᒪᔪᓂᑦ, ᐊᓄᓂᑦ ᐊᓯᖏᓐᓂᓘᓐᓃᑦ ᓱᓇᒃᑯᑖᓂᑦ, 
ᐅᕝᕙᓘᓐᓃᑦ (ᑭ) ᓂᕐᔪᑎᓂᑦ ᐃᒻᒧᔅᓯᐅᒐᕐᓂᑦ, ᕿᒧᔅᓯᐅᑎᓂᑦ, ᓰᐱᓂᑦ, 
ᑰᑰᓯᓂᑦ, ᐊᕿᒡᒋᓂᑦ ᐊᓯᖏᓐᓂᓘᓐᓃᑦ ᓂᕐᔪᓂᑦ ᓂᕐᔪᑎᖃᕐᕕᒻᒥ.  

ᐱᖁᔭᖅ ᐋᖅᑭᒋᐊᖅᑕᐅᓚᐅᕐᓯᒪᓗᐊᕐᓂᖏᑦᑐᖅ 1966 ᑭᖑᓂᐊᓂ, ᐊᒻᒪᓗ 
ᐱᒻᒪᕆᐅᓗᐊᕐᓯᒪᙱᑦᑐᑦ ᐋᖅᑭᒋᐊᖅᑕᐅᒐᓗᐊᑦ. ᑲᑎᑕᐅᒻᒪᑕ ᐱᖁᔭᑦ 1974ᒥ ᓄᑖᓂᑦ 
ᐋᖅᑭᒋᐊᕐᓯᔪᖃᕐᓂᖏᑦᑐᖅ, ᐊᒻᒪᓗ ᐊᔾᔨᑐᐃᓐᓇᕆᓚᐅᕐᓯᒪᔭᖏᑦ ᐅᖃᐅᓯᖅᑕᖏᑦ 
ᓄᓇᕗᒥ ᕿᒻᒥᓄᑦ ᐱᖁᔭᕐᒥ 1999ᒥ. 

ᕿᒻᒦᑦ ᒥᔅᓵᓄᑦ ᒪᓕᒐᖅ ᐊᑦᑐᐃᓯᒪᕕᐅᑎᑦᑐᖅ ᐃᓅᓯᖏᓐᓂᒃ 
ᕿᑭᖅᑖᓗᒻᒥᐅᑦ ᐃᓄᐃᑦ. ᐋᖅᑭᓱᖅᑕᐅᓂᑰᒻᒪᑦ ᐅᐊᓕᓂᕐᒥᐅᓄᑦ, 1955 ᑐᖔᓂ, 
ᐋᖅᑭᒋᐊᖅᑕᐅᓚᐅᕐᓯᒪᔪᖅ ᑭᐅᔾᔪᑕᐅᓪᓗᓂ ᖃᓄᐃᒍᑕᐅᖃᑦᑕᖅᑐᒥᓂᕐᓄᑦ ᑕᐅᕙᓂ. 
ᐊᓪᓛᑦ, ᓯᕗᓪᓕᕐᒥ, ᒪᓕᒐᖅ ᐊᑐᖅᑎᑕᐅᓚᐅᕐᓯᒪᔪᖅ ᑭᓯᐊᓂ ᓄᓇᓕᓐᓄᑐᐊᖅ 
ᐅᐊᓕᓂᕐᒥᐅᓂᑦ, ᑕᐅᕙᓂ ᐊᒥᓲᓚᐅᕐᓯᒪᒻᒪᑕ ᓄᓇᖃᖅᑳᕐᓯᒪᙱᑦᑐᑦ. ᐋᖅᑭᒋᐊᕈᑕᐅᔪᑦ 
ᒪᓕᒐᕐᒧᑦ, ᐊᒻᒪᓗ ᐱᓗᐊᖅᑐᒥ ᒪᓕᖓᑦ ᐅᖓᑖᓄᑦ ᐊᑐᕐᕕᒋᒋᐊᖃᕐᓯᒪᔭᖏᑕ, 
ᑕᑯᔅᓴᐅᑎᑦᑎᑎᐊᖅᑐᑦ ᐊᓯᖏᓐᓄᑦ ᓄᓇᓕᓐᓅᖃᑦᑕᓕᕐᓂᒥᓂᖏᓐᓂᒃ ᖃᓪᓗᓈᑦ 
ᐅᑭᐅᖅᑕᖅᑐᒥ. 

ᕿᒻᒦᑦ ᖃᓂᒻᒪᓯᖏᑦ
ᖃᓂᒻᒪᓯᐅᓲᑦ

ᐃᓛᓐᓂᒃᑯᑦ ᕿᒻᒥᑦ ᐊᐃᑦᑐᖅᑕᐅᓂᐅᓴᕙᓐᓂᕐᖓᑕ ᖃᓂᒻᒪᓯᕐᓄᑦ ᐅᑭᐅᖅᑕᖅᑐᒥ. 
ᐃᓄᐃᑦ ᐅᓂᒃᑳᕐᓯᒪᔪᑦ ᑭᓪᓕᓯᓂᐊᖅᑎᓄᑦ ᐅᕝᕙᓘᓐᓃᑦ ᐊᐱᕐᓱᖅᑕᐅᓯᒪᔪᑦ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᐅᔾᔨᕈᓱᑦᑎᐊᔪᔪᑦ ᐃᓛᒃᑰᖓᓂᖏᓐᓂᒃ 
ᖃᓂᒻᒪᓯᐅᓲᑦ ᐊᓯᖏᓐᓄᑦ ᑕᐃᔭᐅᓲᑦ “ᓯᓂᕐᓯᓯᒪᔪᑦ” ᐊᒻᒪᓗ “ᓂᐊᖅᑭᕆᔪᑦ”. ᐃᓄᐃᑦ 
ᓇᓗᓇᐃᕐᓯᓯᒪᔪᑦ “ᓯᓂᕐᓯᓯᒪᔪᑦ” ᕿᒻᒥᑦ ᖃᓂᖏᑦ ᓄᕚᕿᓲᖑᒻᒪᑕ, ᑭᓇᓕᒫᑦᑎᐊᒥᒃ 
ᐃᓕᕋᓱᓲᖑᒐᑎᒃ, ᐊᒻᒪᓗ ᐱᐅᓯᖃᓲᑦ ᐃᓱᒪᐃᒍᑎᓯᒪᔪᑎᑐᑦ. ᓴᐃᒨᓂ ᒪᑲᐃ 
ᐃᖃᓗᒻᒥᐅᑕᖅ ᐅᖃᔪᔪᖅ ᕿᒻᒦᑦ ᓯᓂᕐᓯᓲᖑᙱᑦᑐᑦ ᐊᕐᕌᒍᑕᒫᑦ, ᑭᓯᐊᓂ “ᐊᕐᕌᒍᑦ 
ᐊᒥᓱᑦ ᓈᒐᐃᒻᒪᑕ, ᕿᒻᒦᖅᑐᖃᓚᐅᖃᑦᑕᓲᖑᕙᔪᔪᖅ ᓯᓂᕐᓯᔭᕋᐃᒻᒪᑕ ᕿᒻᒥᖏᑦ ᑭᓯᐊᓂ 
ᑕᓪᓕᒪᑦ, ᐱᖓᓲᔪᖅᑐᓪᓗ, ᑎᓴᒪᐅᔪᙱᒐᖅᑐᓪᓗ ᐊᕐᕌᒍᑦ ᓈᔭᕋᐃᒻᒪᑕ.” ᒪᓕᑦᑐᒋᑦ 
ᐊᒥᓱᑦ ᐃᓄᐃᑦ ᖃᐅᔨᓯᒪᔪᑦ, ᕿᒻᒦᑦ “ᓯᓂᕐᓯᓲᑦ” ᓯᓂᕐᓯᓯᒪᔪᓂᑦ ᑎᕆᒐᓂᐊᓂᑦ 
ᐊᐃᑦᑐᖅᑕᐅᓪᓗᑎᒃ. ᓯᓂᕐᓯᒍᓐᓇᕐᓂᖏᑦ ᐃᓱᒫᓗᒋᔭᐅᕙᔪᔪᑦ ᐊᐃᑦᑐᐃᓲᖑᓂᖏᓐᓄᑦ 
ᕿᒻᒥᓕᒫᑦᑎᐊᓄᑦ ᑐᖁᔾᔪᑕᐅᒍᓐᓇᕐᖓᑦ ᐊᒻᒪᓗ ᐱᔾᔪᑎᒋᓪᓗᒍ ᕿᒻᒦᑦ ᖃᓂᒪᑉᐸᑕ 
ᐃᓱᒫᓗᓇᕐᓯᓂᐊᕐᒥᒻᒪᑕ ᐃᓄᐃᑦ. ᔭᐃᑯᐱ ᐃᖃᓗᔾᔪᐊᖅ ᑲᖏᖅᑐᒑᐱᒻᒥᐅᑕᖅ 
ᐅᖃᕐᓯᒪᔪᖅ, “ᕿᒻᒦᑦ ᐊᒥᓱᕐᔪᐊᕌᓗᐃᑦ ᑐᖁᕋᓚᐅᕐᓯᒪᔪᑦ ᕿᓚᒥᐊᓗᒃ ᓯᓂᕐᓯᒻᒪᑕ. 
ᖃᐅᔨᓯᒪᔪᖓ ᐊᑕᐅᓯᐊᕐᓇᖓ.” 

ᕿᒥᕐᕈᓪᓗᒋᑦ ᑎᑎᖅᑲᐃᑦ ᑕᐃᔅᓱᒪᓂᓴᐃᑦ, ᐃᓱᒪᓇᖅᑐᖅ 
“ᓯᓂᕐᓯᓂᕋᖅᑕᐅᖃᑦᑕᖅᑐᒥᓃᖅᑲᐃ” ᐊᓯᐊᓂᒃ ᖃᓂᒪᒍᑎᖃᖅᑎᓪᓗᒋᑦ − 
ᓂᐊᖅᑭᕆᓂᖅ ᐅᕝᕙᓘᓐᓃᑦ ᑎᖑᓪᓗᑎᓪᓗᒋᑦ ᕿᒻᒦᑦ − ᓇᓗᓇᐃᖅᑕᐅᖃᑦᑕᕐᓯᒪᔪᑦ. 
ᑐᑭᓕᐅᖅᑕᐅᔪᓪᓗ ᐱᔾᔪᑕᐅᖃᑦᑕᑐᔅᓴᐅᓂᕐᒥᔪᑦ ᑐᓵᔨᒃᑰᖅᑕᐅᑎᓪᓗᒋᑦ 
ᐅᓂᒃᑳᑦ ᖃᐅᔨᒍᑕᐅᓯᒪᔪᓂᑦ, ᑭᓯᐊᓂ ᑎᑎᖅᑲᑎᒍᑦ ᑎᑎᕋᖅᑕᐅᓯᒪᔪᑦ 
ᓇᓗᓇᖅᑐᔅᓴᐅᒋᓪᓗᑎᒃ; ᓯᓂᕐᓯᓯᒪᓂᖅ ᑐᖁᔾᔪᑕᐅᕙᓐᓂᕐᖓᑦ ᐃᓄᐃᑦ 
ᐊᐃᑦᑐᖅᑕᐅᔭᕋᐃᒻᒪᑕ, ᐊᒻᒪᓗ ᐸᓖᓯᒃᑯᑦ ᐊᑐᕐᐸᓐᓂᕆᓪᓗᑎᒃ ᑐᑭᖓᓂᒃ 
“ᓯᓂᕐᓯᓯᒪᔪᖅ” ᑕᒪᐃᓐᓅᓕᖓᔪᒥᒃ ᐅᖃᐅᓯᖅᑕᕆᓪᓗᒍ ᕿᒻᒥᓄᑦ ᐋᓐᓂᐊᓪᓚᕆᑦᑐᓄᑦ. 
ᕗᕋᓐᒃ ᑎᐊᔅᑐ ᑎᑎᕋᕈᑎᖃᕐᓯᒪᔪᖅ ᒪᕐᕉᓐᓂᒃ ᐊᑐᖅᑕᐅᓚᐅᕐᓂᑰᓐᓂᒃ 1961ᒥ 
ᐅᔾᔨᕈᓱᓕᕈᑕᐅᓚᐅᕐᓯᒪᔫᓐᓂᒃ ᓯᕘᕋᓕᕈᑕᐅᓚᐅᕐᓯᒪᔫᓐᓂᓪᓗ ᓯᓂᕐᓯᓲᖑᓂᖏᓐᓂᒃ 
ᐅᑭᐅᖅᑕᖅᑐᒥ: ᕿᒻᒥᖅ ᐅᖓᓯᒋᔮᓗᐊᓂ ᒨᓪᑦ ᐃᒪᖓᑕ (Mould Bay) (ᓯᓚᓕᕆᕕᒃ 
ᐅᑭᐅᖅᑕᖅᑑᑉ ᐃᒪᖓᓂ) ᓯᓂᕐᓯᒻᒪᑦ ᑎᕆᒐᓂᐊᕐᒥᑦ; ᐊᒻᒪᓗ ᐃᒡᓗᓕᒑᕐᔪᒻᒥ, 
ᐃᓄᒃ ᑎᕆᒐᓂᐊᕐᖓᑦ ᒥᑭᒋᐊᖅᑎᑎᓪᓗᓂ ᓯᓂᕐᓯᓯᒪᔪᒥᓂᕐᒥᒃ. ᑕᒪᒃᑮᒃ ᑖᒃᑯᐊ 
ᐃᖅᑲᓇᐃᔭᖅᑎᓄᑦ ᓇᓗᓇᐃᖅᑕᐅᓚᐅᕐᓯᒪᔫᒃ ᖃᐅᔨᓴᖅᑕᐅᑦᑎᐊᓚᐅᖅᑐᑎᒃ 
ᐊᐅᓪᓚᖅᑎᑕᒥᓂᐅᓪᓗᑎᒃ ᓂᐊᖁᒥᓂᖏᒃ ᖃᓪᓗᓈᓐᓄᑦ ᓄᓇᖓᓐᓄᑦ 
ᖃᐅᔨᓴᕐᕕᒻᒧᑦ. ᑭᒃᑯᑐᐃᓐᓇᕐᓂᑦ ᐅᔾᔨᕈᓱᓕᖅᑎᑦᑎᒋᐊᕐᓂᖅ ᓯᓂᕐᓯᒍᓐᓇᕐᓂᖏᓐᓂᒃ, 
ᐊᐃᑦᑐᖅᑕᐅᙱᓂᕐᓴᐅᒍᑕᐅᔪᓐᓇᖅᑐᒥᒃ ᓂᐊᖅᑭᕆᔾᔪᑕᐅᒍᓐᓇᖅᑐᒥᒃ ᐊᒻᒪᓗ 
ᕿᒻᒥᓄᑦ ᑎᖑᓪᓗᓕᕈᑕᐅᔪᓐᓇᖅᑐᒥᒃ, ᒪᕐᕉᒃ ᑖᒃᑯᐊ ᖃᓂᒻᒪᒍᑕᐅᓲᑦ ᕿᒻᒥᓄᑦ 

ᐊᐃᑦᑐᐃᔾᔪᑕᐅᒍᓐᓇᖏᑦᑐᑦ ᑭᒃᑯᑐᐃᓐᓇᕐᓄᑦ ᑭᓯᐊᓂ ᐊᔾᔨᐸᓗᖏᓐᓂᒃ 
ᖃᓄᐃᒍᑎᖃᕈᑕᐅᓲᑦ.

ᓂᐊᖅᑭᕆᓂᖅ ᓇᓗᓇᐃᖅᑕᐅᓲᖅ ᐃᓄᓐᓄᑦ ᓂᐊᖁᖅᑯᑦ ᐋᓐᓂᐊᓂᖓᓂᒃ 
ᐊᒻᒪᓗ ᑕᐃᔭᐅᓪᓗᓂ ᓂᐊᖅᑭᕆᕐᓘᑎᒃ ᐅᕝᕙᓘᓐᓃᑦ ᓂᐊᖁᙳᔪᖅ, ᑐᑭᓖᒃ ᑖᒃᑯᐊ, 
“ᓂᐊᖁᒃᑯᑦ ᐋᓐᓂᐊᓂᐊᓂᒃ”. ᒪᓕᑦᑐᒍ ᓂᐅᒥ ᐸᓂᑉᐸᑯᑦᑑᑉ ᓴᓂᕋᔭᐅᒻᒥᐅᑕᐅᑉ/
ᐃᒡᓗᓕᒻᒥᐅᑕᐅᑉ ᐅᖃᐅᓯᒥᓂᖓ, “ ᕿᒻᒥᑦ ᓂᐊᖅᑭᕆᔪᑦ ᕿᑲᑐᐃᓐᓇᕐᐸᔪᔪᑦ 
ᐃᓂᓪᓚᖓᓪᓗᑎᒃ, ᓄᕚᕿᓪᓗᑎᒃ ᒪᑭᒍᓐᓇᕋᑎᓪᓗ.” ᐊᐃᐱᓕ ᑯᓄᒃ ᐃᒃᐱᐊᕐᔪᒻᒥᐅᑕᖅ 
ᐅᖃᐅᓯᖃᕐᓯᒪᒻᒥᔪᖅ ᒪᕐᕉᓐᓂᒃ ᖃᓂᒪᒍᑕᐅᓲᓐᓂᒃ: 

ᐃᓛᓐᓂᒃᑯᑦ, ᕿᒻᒦᑦ ᓯᓂᕐᓯᕙᔪᒻᒪᑕ ᐅᕝᕙᓘᓐᓃᑦ ᖃᓂᒻᒪᑦᑐᑎᒃ 
ᓂᐊᖅᑭᕆᓪᓗᑎᒃ. ᕿᒻᒦᑦ ᓂᐊᖅᑭᕆᓕᕋᐃᒐᒥᒃ, ᓄᕚᕿᓕᕐᐸᔪᔪᑦ ᑭᓯᐊᓂ 
ᐃᕐᓯᓇᕐᓯᕙᔪᙱᑦᑐᑦ. ᐋᓐᓂᐊᓗᐊᒧᑦ ᓄᕚᕿᕙᔪᔪᑦ. ᐃᑉᐱᓐᓂᐊᓗᐊᒧᖅᑲᐃ 
ᓂᐊᖁᙳᓗᐊᒧᑦ. ᑭᒃᑯᑐᐃᓐᓇᐃᑦ ᑕᐃᒪᒃ ᕿᒻᒥᖃᕈᓐᓃᕐᐸᔪᔪᑦ ᑕᐃᒫᒃ 
ᐋᓐᓂᐊᑎᓪᓗᒋᑦ ᓯᓂᕐᓯᓯᒪᑎᓪᓗᒋᓪᓗ. ᑎᕆᒐᓂᐊᑦ ᓯᓂᕐᓯᓲᖑᒻᒪᑕ. 
ᕿᒻᒦᑦ ᐊᐃᑦᑐᖅᑕᐅᓲᖑᔪᔅᓴᐅᒻᒪᑕ ᑕᒪᒃᑯᓄᖓ. ᐊᒥᓲᙱᑦᑐᑦ ᕿᒻᒦᑦ 
ᓯᓂᕐᓯᕙᔪᔪᑦ ᐅᕝᕙᓘᓐᓂᑦ ᓂᐊᖅᑭᕆᕙᔪᔪᑦ. ᐃᓛᓐᓂᒃᑯᑦ ᕿᒻᒦᑦ ᐊᒥᓱᑦ 
ᐋᓐᓂᐊᓗᐊᖅᑎᓪᓗᒋᑦ, ᑭᒃᑯᑐᐃᓐᓇᐃᑦ ᐊᒥᓱᐊᓗᓐᓂᑦ ᕿᒻᒦᔭᖅᑐᐊᓘᕙᔪᔪᑦ. 

ᓂᐊᖅᑭᕆᓂᖅ ᐊᐃᑦᑐᐃᒍᑕᐅᕙᔪᔪᖅ ᕿᒻᒥᓂᑦ ᕿᑭᖅᑖᓗᒻᒥ, 
ᐊᑯᓂᐅᙱᑦᑑᒐᓗᐊᖅ ᕿᒻᒥᖏᑦ ᐊᒥᓲᙱᑲᐃᓐᓇᕐᐸᔪᔪᑦ ᑕᐃᒪᒃ ᐊᖑᓇᓱᒋᐊᔅᓴᖅ 
ᐱᔭᕆᐊᑦᑐᓯᕙᔪᔪᖅ, ᐊᖑᓇᓱᕝᕕᔅᓴᐅᒐᓗᐊᕆᓪᓗᓂ ᓱᓕ. ᐃᓄᐃᑦ ᖃᐅᔨᕙᑦᑐᒥᓃᑦ 
ᖃᐅᔨᔭᖏᑎᒍᑦ ᑭᓯᐊᓂ ᐊᒻᒪᓗ ᑐᖁᑦᑎᕙᑦᑐᑎᒃ ᐋᓐᓂᐊᔪᓂᑦ ᑕᐃᒪᐃᒋᐊᖃᕋᐃᒻᒪᑕ 
ᑭᓯᐊᓂ. ᐃᓄᐃᑦ ᖃᐅᔨᒪᒐᓗᐊᖅᑎᓪᓗᒋᑦ ᑕᐃᒫᒃ ᐱᔭᕆᐊᑐᔪᒃᑰᕋᓗᐊᖅᑎᓪᓗᒋᑦ 
ᐊᓐᓇᒍᓐᓇᓂᐊᕐᓂᖏᓐᓂᒃ, ᖃᓪᓗᓈᑦ ᐊᔾᔨᒋᙱᑕᖓᓂᒃ ᑕᑯᓐᓈᕐᓯᒪᔪᑦ. 
ᖃᓂᒻᒫᒐᐃᒻᒪᑕ ᐸᕐᓇᓯᒪᒐᓗᐊᖅᑎᓪᓗᒋᑦ ᓂᐅᕕᐅᑎᖃᕆᐊᖅᑐᕈᓐᓇᐃᓪᓕᕙᓚᐅᕐᓯᒪᔪᑦ 
ᐅᕝᕙᓘᓐᓃᑦ ᐅᖓᓯᑦᑐᓕᐊᕈᓐᓇᐃᓪᓕᕙᑦᑐᑎᒃ. ᖃᓄᖅᑑᕈᑎᖃᓗᐊᕐᐸᓚᐅᖅᑐᑦ 
ᐋᓐᓂᐊᓪᓚᕆᑦᑐᓂᑦ ᐃᓱᒫᓗᓇᖅᑐᓂᑦ ᑭᒃᑯᑐᐃᓐᓇᐃᑦ ᐃᓅᓯᖏᓐᓄᑦ, ᐊᒻᒪᓗ 
ᑐᖁᑕᐅᑐᐃᓐᓇᖃᑦᑕᕐᓂᖏᑦ ᖃᐅᔨᓴᖅᑐᓕᕆᓂᕐᒧᑦ ᐱᔭᕆᐊᑐᓂᕋᖅᑕᐅᓪᓗᓂ. 
ᑕᒪᓐᓇ ᐱᔾᔪᑎᒋᓪᓗᒍ, ᕿᒻᒦᑦ ᑲᐱᔭᐅᖃᑦᑕᓕᕐᓂᑯᐃᑦ ᐃᓅᓕᓴᐅᑎᓄᑦ; ᑕᒪᓐᓇ 
ᐊᑑᑎᖃᙱᒐᐃᒻᒪᑦ, ᑐᖁᑕᐅᕙᑦᑐᒥᓃᑦ ᐆᒪᔪᓕᒫᑦ ᐊᐃᑦᑐᖅᑕᐅᓯᒪᔪᑦ ᐊᒻᒪᓗ 
ᐃᓚᓐᓂᒃᑯᑦ ᐊᑕᖏᖅᑕᐅᕙᑦᑐᑎᒃ ᕿᒻᒦᑦ ᐊᐃᑦᑐᖅᑕᐅᓯᒪᔪᑦ. ᒪᓕᑦᑐᒋᑦ ᑭᒃᑯᑐᐃᓐᓇᐃᑦ 

ᐃᓄᖏᑕ ᒥᔅᓵᓄᑦ ᒪᓕᒐᐃᑦ, ᐊᒻᒪᓗ ᐃᓱᒪᒋᔭᐅᓪᓗᓂ ᕿᒻᒥᖅ ᐋᓐᓂᐊᔪᖅ 
ᐃᕐᓯᓇᕆᐊᔅᓴᖓᓂᒃ, ᐸᓖᓯᒃᑯᑦ ᓴᐳᓐᓂᐊᐸᑦᑐᒥᓃᑦ ᕿᒻᒥᓂᐊᖅᑎᓂᑦ ᖁᑭᕐᓯᔪᒥᓂᕐᓂᑦ 
ᕿᒻᒥᓂᑦ 1950ᖏᓐᓂ 1960ᖏᓐᓂᓪᓗ. ᑐᖁᑦᑎᕙᓐᓂᕐᖓᑕ ᐃᓱᒪᒋᔭᖃᕆᐊᕋᑎᒃ 
ᖃᓄᖅᑑᕈᑎᖏᑦ ᑕᐃᔅᓱᒪᓂ ᐊᑑᑎᖃᕐᓂᐊᕋᓗᐊᕐᒪᖔᑕ.  

ᑕᒪᐃᓐᓅᓕᖓᔪᓂᑦ, ᐃᓄᐃᑦ ᐊᑐᖃᑦᑕᕐᓯᒪᔪᑦ ᖃᐅᔨᖃᑦᑕᕐᓯᒪᔭᖏᑦ 
ᒪᓕᑦᑐᒋᑦ ᐊᑯᓂ ᕿᒻᒥᖃᖃᑦᑕᕐᓂᑰᓪᓗᑎᒃ ᑐᑭᑖᕈᑎᖃᕐᐸᑦᑐᒥᓃᑦ 
ᖃᓄᖅ ᑲᒪᒋᔭᕆᐊᖃᕐᓂᐊᕐᒪᖔᑦ ᐋᓐᓂᐊᔪᓂᑦ ᕿᒻᒥᓂᑦ. ᐃᓚᖏᑦ 
ᖃᐅᔨᒪᔭᐅᕙᑦᑐᒥᓃᑦ ᐃᕐᓯᓇᕆᐊᔅᓴᖏᓐᓂᒃ ᐅᕝᕙᓘᓐᓃᑦ ᑐᖁᓂᐊᕆᐊᔅᓴᖏᓐᓂᒃ, 
ᑕᐃᒫᓪᓗ ᑐᖁᑕᐅᑦᑕᐅᑎᒋᕙᑦᑐᒥᓃᑦ. ᐊᓯᖏᓐᓂᓪᓕ, ᖃᓂᒻᒪᑐᐊᕐᖓᑕ 
ᐅᑕᖅᑭᔭᐅᑐᐃᓐᓇᐸᑦᑐᒥᓃᑦ ᓂᕆᐅᑦᑐᑎᓪᓗ ᑐᖁᔪᐃᓐᓇᐅᐸᓗᓐᓂᐊᕐᓂᖏᓐᓂᒃ, 
ᑭᓯᐊᓂ ᓈᒻᒪᑦᑐᓂᒃ ᐊᒥᐊᒃᑯᓂᐊᕆᓪᓗᑎᒃ ᕿᒧᔅᓯᖃᕈᑎᔅᓴᓕᐅᒃᑲᓂᕐᓂᐊᖅᑐᓂᑦ. 
ᑕᐃᒫᒃ ᑕᑯᓐᓈᕐᓂᖅ ᐊᔾᔨᒌᙱᓐᓂᖏᓐᓂᒃ ᖃᐅᔨᒪᔾᔪᑕᐅᕙᑦᑐᒥᓂᖅ “ᓯᓂᕐᓯᓯᒪᔪᓂᑦ” 
ᕿᒻᒥᓂᑦ ᐊᒻᒪᓗ ᐸᓚᕐᔫᒥᑎᑦᑎᒍᑕᐅᒍᓐᓇᓂᕐᓴᒥᒃ, ᑭᓯᐊᓂ ᐊᐃᑦᑐᐃᒍᑕᐅᔪᓐᓇᖅᑐᑦ 
ᓂᐊᖅᑭᕆᔾᔪᑕᐅᔪᑦ ᐅᕝᕙᓘᓐᓃᑦ ᑎᖑᓪᓗᓇᖅᑐᓪᓗ ᕿᒻᒥᓄᑦ. ᖃᓪᓗᓈᑦ 
ᓄᓇᖓᓐᓂᒥᐅᑎᑐᑦ ᑕᑯᓐᓈᕈᓯᖅ, 1950 ᖃᓂᒋᔮᓂᖏᓛᒃ, ᐃᒪᐃᓕᖓᓚᐅᕐᓯᒪᒻᒪᑕ 
ᕿᒻᒥᓕᒫᑦ ᐋᓐᓂᐊᔪᑦ ᐃᓱᒫᓗᓇᖅᑐᑦ ᑭᒃᑯᑐᐃᓐᓇᐃᑦ ᐃᓅᓯᖏᓐᓄᑦ 
ᖁᑭᖅᑕᐅᖃᑦᑕᕆᐊᖃᓚᐅᕐᓯᒪᒻᒪᑕ.  

ᖃᓪᓗᓈᑦ ᐊᒻᒪᓗ ᐃᓄᐃᑦ ᐊᖑᓇᓱᑦᑏᑦ ᐊᑐᖅᑐᐃᓐᓇᐅᕙᓚᐅᖅᑐᑦ 
ᐊᑲᐅᙱᓕᐅᕈᑕᐅᕙᑦᑐᓂᑦ ᕿᒻᒦᑦ ᖃᓂᒻᒪᖃᑦᑕᓕᕋᐃᒻᒪᑕ. ᐃᓚᖓᓐᓂ 
ᑎᑎᕋᖅᑕᐅᑦᑎᐊᕐᓯᒪᕕᐅᑎᑦᑐᒥ ᑕᐃᔅᓱᒪᓂ ᐊᑐᖅᑕᐅᓚᐅᕐᓯᒪᔪᒥ, ᔮᒪᓂᒥᐅᑕᖅ 
ᓄᓇᓕᕆᔨ ᐊᒻᒪᓗ ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᕗᕋᓐᔅ ᕗᐊᔅ 
ᖁᔭᓈᕆᐊᖃᓚᐅᕐᓯᒪᔫᒃ ᕿᒧᔅᓯᒃᑯᑦ ᐊᐅᓪᓚᕐᓯᒪᓂᕆᓂᐊᓚᐅᕐᓯᒪᔭᖓᓐᓂᒃ 1883ᒥ 
ᕿᒻᒥᖏᑦ ᑐᖁᒻᒪᑕ. ᐃᖅᑲᓇᐃᔮᒥᓂᖓ “ᕿᑎᕐᒥᐅᑦ ᐃᓄᐃᑦ”, ᒥᔅᓵᓄᑦ ᐃᒪᐃᓕᓯᒪᔪᖅ: 

ᐃᓄᐃᑦ ᑕᒫᓂᒥᐅᓕᒪᑦ ᐊᑲᐅᙱᓕᐅᕈᑎᖃᓪᓚᕆᑦᑐᑦ ᖃᐅᔨᒪᔭᐅᑦᑎᐊᖅᑐᖅ 
ᕿᒻᒥᓄᑦ ᖃᓂᒻᒪᓯᖅ ᐱᔾᔪᑎᒋᓪᓗᒍ ᐅᑭᐅᖅᑕᖅᑐᒥ ᓄᓇᖃᕐᕕᐅᔪᓂᑦ. 
ᖃᐅᔨᒪᔭᐅᙱᑦᑐᑑᔮᖅᑐᖅ ᑭᓯᐊᓂ ᑕᒫᓂ ᓱᓪᓗᐊᓗᒻᒥ ᐊᒻᒪᓗ 
ᐊᒡᒍᒥ [ᕿᑭᖅᑖᓘᑉ ᐅᐊᓐᓇᖓᓂ]. ᑕᒫᓂ ᐊᖑᑎᓕᒫᑦ ᕿᒧᔅᓯᖁᑎᓖᑦ 
ᑕᒪᓂ ᕿᒻᒥᖃᐅᖅᑐᒡᒍᑎᐅᓪᓗᑎᒃ ᐱᖓᓲᔪᖅᑐᓂᑦ ᖁᓕᓄᑦ 
ᒪᕐᕉᓄᓪᓗ, ᐸᓐᓂᖅᑑᑉ ᑲᖏᖅᑐᐊᓗᐊᓂ, ᐃᓛᓐᓂᒃᑯᑦ ᐅᑭᐅᒃᑯᑦ, 
ᕿᒪᑦᑕᐅᔪᖃᖃᑦᑕᕐᓯᒪᑦᑎᐊᖏᓪᓚᕆᑦᑐᖅ. 

ᑎᑎᖅᑲᖏᓐᓂ ᖃᐅᔨᒪᔭᐅᖏᐊᕈᑎᖏᓐᓂ ᒥᑭᔫᑎᓂᑦ ᐊᑖᓂ ᑎᑎᕋᕐᓯᒪᔪᓂᑦ, 
ᐅᖃᕐᓯᒪᔪᖅ ᖃᐅᔨᓯᒪᓂᕋᓕᖅᑐᓂ ᖃᓂᒻᒪᓯᖅ ᓯᐊᒻᒪᖅᑐᒥᓂᐅᒻᒪᑦ ᓱᓪᓗᐊᓗᒻᒧᑦ 
ᐊᓪᓛᑦ. 

1932ᒥ, ᑲᓇᑕᒥᐅᑦ ᖃᐅᔨᓇᓱᐊᖅᑏᑦ ᐱᕈᕐᓯᕕᓕᕆᔨᒃᑯᓐᓄᑦ (ᒫᓐᓇ 
ᐱᕈᕐᓯᕕᓕᕆᔨᑦ ᐊᒻᒪᓗ ᐱᕈᖅᑐᒥᓂᕐᓂᑦ−ᓂᕿᓕᕆᔩᑦ ᑲᓇᑕᒥ) ᖃᐅᔨᓯᒪᔪᑦ 
ᓂᐊᖅᑭᕆᖃᑦᑕᕐᓂᒥᓂᖏᓐᓂᒃ ᕿᒻᒦᑦ ᑕᒪᒃᑮᓂᓪᓗᑦᑕᐅᖅ ᓯᔾᔭᖏᓐᓂ ᓱᓪᓗᐊᓘᑉ. 
ᐃᑲᔪᖅᑕᐅᓯᒪᓪᓗᑎᒃ ᑕᒫᓂᐅᖑᑯᑖᔅᓯᒪᔪᓂᑦ, ᑎᑎᕋᕐᓯᒪᔪᑦ ᓇᓗᓇᐃᔭᑦᑎᐊᕐᓯᒪᔪᓂᑦ 
ᖃᐅᔨᓴᕈᑎᒥᓂᕐᓂᑦ ᖃᓂᒪᖃᑦᑕᕐᓂᒥᓂᖏᓐᓂᒃ ᐊᒻᒪᓗ ᖃᓄᑎᒋ 
ᓂᐊᖅᑭᕆᖃᑦᑕᕐᓂᒥᓂᖏᓐᓂᒃ. ᐅᓂᒃᑳᑦ ᑕᒪᕐᒥᒃ ᐊᑑᑎᖃᖅᑐᐃᓐᓇᐅᙱᑦᑐᑦ, 
ᐱᔾᔪᑎᒋᓪᓗᒍ ᓇᓗᓇᖅᑐᖃᐅᕐᓂᖓᓄᑦ ᖃᓂᒻᒪᓯᕐᓂᑦ ᓇᓗᓇᐃᖅᑕᐅᓯᒪᔪᓂᑦ. ᐅᓂᒃᑳᑦ 
ᐱᔾᔪᑎᖃᕐᖓᑕ ᑕᒪᒃᑮᓐᓂᒃ ᓂᐊᖅᑭᕆᓂᕐᒥᒃ ᐊᒻᒪᓗ “ᐊᔾᔨᒋᙱᑎᐊᒻᒪᕆᑦᑕᖓᓂᒃ 
ᖃᓂᒻᒪᓯᕐᒥᒃ” ᑎᑎᕋᖅᑕᐅᓯᒪᔪᖅ ᓄᓇᓕᓐᓂᑦ ᐊᑐᖅᑕᐅᓯᒪᔪᖅ ᑕᐃᒎᓯᖅ, 
“ᑎᕆᒐᓂᐊᕐᓄᑦ ᓯᓂᕐᓯᓯᒪᓂᖏᑦ”. ᒪᕐᕈᓪᓗᐊᑖᒃ ᐱᔾᔪᑕᐅᓯᒪᔫᒃ ᓯᐊᒻᒪᖃᑦᑕᕐᓂᖏᓐᓄᑦ, 
ᐊᒻᒪᓗ ᓇᒧᓕᒫᖅ ᓯᐊᒻᒪᕋᓗᐊᖅᑎᓪᓗᒍ ᐃᓚᖏᑦ ᖄᖏᖅᑕᐅᕙᑦᑐᒥᓂᐅᓪᓗᑎᒃ. 
ᐆᑦᑑᑎᒋᓗᒍ, ᐃᓚᖏᓐᓂ ᓂᐅᕕᕐᕕᓖᑦ ᐊᑦᑐᖅᑕᐅᓪᓚᕆᑦᑐᒥᓂᐅᓪᓗᑎᒃ 1931ᒥ 
1932ᒥᓗ, ᐊᓯᖏᓪᓕ ᐊᒥᓲᙱᑦᑐᑦ ᐊᑦᑐᖅᑕᒥᓂᐅᒐᑎᒃ ᔪᓚᐃ 1932ᒧᑦ ᑎᑭᑦᑐᒍ. 
ᓄᓇᓖᑦ ᐊᑦᑐᖅᑕᒥᓃᑦ 1931ᒥ ᐅᑯᐊᒥᓃᑦ ᑳᑦᕋᐃᑦ (ᓛᐸᑐᐊ), ᑭᒻᒥᕈᑦ, ᓴᓪᓗᐃᑦ, 
ᓴᓪᓖᑦ, ᐸᓐᓂᖅᑑᖅ, ᐊᒻᒪ ᒥᑦᑕᒪᑕᓕᒃ. 1932ᒥ, ᖃᓂᒻᒪᓰᑦ ᑎᑭᐅᑎᔪᒥᓃᑦ ᑰᔾᔪᐊᕐᒧᑦ 
ᐊᓯᖏᓐᓄᓪᓗ ᐅᖓᕙᒦᑦᑐᓄᑦ ᑲᖏᖅᓱᕐᔪᐊᕐᒥᑦ ᑲᖏᖅᓱᐊᓗᔾᔪᐊᕐᒧᑦ ᑎᑭᑦᑐᒍ. 
ᑖᒃᑯᓇᓂᔅᓴᐃᓐᓇᖅ ᐊᕐᕌᒍᓂᑦ, ᖃᓂᒪᓈᓗᒃ ᐊᖅᑯᓵᕐᓂᕐᒥᔪᖅ ᐊᓯᖏᓐᓄᑦ 
ᓂᐅᕐᕈᕕᐅᕙᑦᑐᒥᓂᕐᓄᑦ ᖃᐅᔨᓇᓱᐊᖅᑎᓄᑦ, ᐱᓗᐊᖅᑐᒥ ᐅᑯᐊ ᑭᓪᓕᓂᖅ, ᑲᐃᑉ 
ᓯᒥᔅ (ᖃᓂᖏᔭᖓᓃᑦᑐᖅ ᐊᑯᓕᕕᐅᑉ), ᑭᙵᐃᑦ, ᐊᒻᒪᓗ ᑕᓪᓗᕈᒻᒦᑦᑐᑦ, ᑭᓯᐊᓂ 
ᐊᐅᓪᓚᕐᓯᒪᔪᒥᒃ ᑕᐅᕙᓂ ᐅᖓᓯᑦᑐᒥ ᐅᖃᖅᑐᖃᕐᓂᕆᓪᓗᓂ ᕿᒻᒥᖏᒡᒎᖅ 
ᓄᖑᑦᑎᐊᓚᐅᕐᓯᒪᔪᑦ 1931ᒥ. ᓅᖕᒧᑦ ᓂᐅᕐᕈᒐᒥᒃ ᑐᓴᓚᐅᕐᓯᒪᔪᒥᓃᑦ, “ᕿᒻᒦᑦ 
ᖃᓂᒻᒪᓚᐅᕐᐸᑦᑐᒥᓃᑦ ᐊᑯᑭᑦᑐᓂᑦ ᑭᓯᐊᓂ ᖃᓂᒻᒪᓇᖅᑐᖃᒃᑲᓐᓂᓚᐅᕐᓯᒪᙱᑦᑐᖅ 
ᐊᕐᕌᒍᓂᑦ 10ᓂ-15ᓄᑦ. ᐅᑉᐱᕈᓱᑦᑐᑦ ᖃᓂᒻᒪᓲᖑᒋᐊᖏᑕ ᑎᕆᒐᓂᐊᕐᓄᑦ 
ᐊᒻᒪᓗ ᒪᓕᒐᖃᖅᑐᑎᒃ ᕿᒻᒥᒥᑦ ᑎᕆᖓᓂᐊᖅᑐᖃᕐᓂᖅᑲᑦ ᐅᕝᕙᓘᓐᓃᑦ ᕿᒻᒥᖅ 
ᓂᕆᓐᓂᖅᑲᑦ ᑎᕆᒐᓂᐊᕐᒥᒃ ᑐᖁᑕᐅᔭᕆᐊᓕᒃ.” ᐃᓚᖏᑦ ᑐᓴᖅᑎᑦᑎᒍᑕᐅᓯᒪᔪᑦ 
ᕿᒻᒦᔭᕐᓂᐅᑉ ᒥᔅᓵᓄᑦ ᐱᑕᖃᓗᐊᕐᓯᒪᙱᑦᑐᓪᓕ (ᐃᕗᔨᕕᒻᒥ, 1931ᒥ) ᐊᓯᖏᓐᓂᓗ 
ᕿᒻᒦᔭᕐᓯᒪᓪᓚᕆᑦᑐᑎᒃ, ᓲᕐᓗ ᒥᑦᑎᒪᑕᓕᒻᒥ, ᑕᒫᓂ 300ᖏᓐᓃᑦᑐᑦ 400ᖏᓐᓄᑦ ᕿᒻᒦᑦ 
ᑐᖁᕋᖅᑐᒥᓂᑦ “ᖃᓂᒪᓈᓗᒻᒧᑦ”. 

1932ᒥ ᖃᐅᔨᓇᓱᐊᖅᑐᒥᓃᑦ ᐱᓇᐃᓗᑕᐅᒍᓐᓇᕋᔭᖅᑐᒥᒃ, ᑭᓯᐊᓂ 
ᑎᑎᕋᕐᓂᕆᓪᓗᑎᒃ ᖃᓄᖅ ᐊᒥᓱᕈᒃᑲᓐᓂᓲᖑᒻᒪᖔᑕ ᐱᐅᓯᖏᑎᒍᑦ, ᐊᕐᕌᒍ 
ᓈᒐᐃᒻᒪᑦ ᒪᕐᕉᓪᓘᓐᓃᒃ ᐊᕐᕌᒎᒃ, ᕿᒻᒦᑦ ᐊᓐᓇᐸᑦᑐᒥᓃᑦ ᑕᐃᒪᒃ. ᐃᒪᐃᒐᔪᑉᐸᑦᑐᒥᓃᑦ, 
ᐊᓪᓛᑦ ᓄᖑᕈᑎᑦᑎᐊᖅᑐᓂᑦ ᓄᓇᓕᓐᓂᑦ, ᒪᕐᕉᒃ ᐱᖓᓱᓪᓘᓐᓃᑦ ᕿᒻᒦᑦ 
ᑐᖁᙱᑦᑐᑑᕙᑦᑐᒥᓃᑦ ᕿᒻᒥᓂᑦ 15ᓂᑦ. ᑐᓴᖅᑎᑦᑎᒍᑕᐅᖃᑦᑕᕐᓯᒪᔪᖅ 
ᕿᒥᕆᔭᐅᑦᑎᐊᓂᕐᐹᖑᕙᑦᑐᑦ ᐊᒻᒪᓗ ᐆᒻᒪᑦᑎᐊᕆᓐᓂᕐᐹᑦ ᐊᓐᓇᒐᔪᖃᑦᑕᓂᕐᖓᑕ, 
ᐊᒻᒪᓗ ᐊᓐᓇᓐᓂᖏᑦ “ᖃᓂᒪᔪᒥᓂᐅᒐᓗᐊᑦ” ᖃᓂᒻᒪᑲᓐᓂᓚᐅᕐᓯᒪᖃᑦᑕᓂᙱᑦᑐᑦ 
ᑭᖑᓂᐊᒍᑦ. ᑕᐃᒪᐃᒻᒪᑦ ᐃᓄᐃᑦ ᑐᖁᑦᑎᔅᓴᐃᓐᓇᐸᓂᙱᑦᑐᑦ ᕿᒻᒥᓂᑦ ᖃᓂᒪᔪᓂᑦ, 
ᓈᒻᒪᑦᑐᓂᑦ ᐊᒥᐊᒃᑯᓂᐊᕐᒥᒻᒪᑕ ᓅᖃᑦᑕᕈᑎᔅᓴᓂᑦ ᐊᒻᒪᓗ ᕿᒻᒥᑖᒃᑲᓐᓂᕈᑎᔅᓴᓂᑦ 
ᐊᒥᓲᙱᑦᑐᓂᑦ ᐊᕐᕌᒍᓂᑦ. 

ᕿᒻᒥᓕᕆᖃᑦᑕᕐᓂᖅ ᐋᓐᓂᐊᓇᖅᑎᓪᓗᒍ

ᐃᓄᐃᑦ ᐅᖃᕐᓯᒪᔪᑦ ᕿᒻᒦᑦ ᓯᓂᕐᓯᓯᒪᔪᑦ ᑐᖁᑕᐅᑦᑕᐅᑎᒋᒋᐊᖃᓲᑦ, ᐊᒻᒪᓗ 
ᑕᐃᒫᒃ ᕿᒻᒦᑦ ᐋᓐᓂᐊᔪᑦ ᐱᐅᓯᙱᒐᔪᒻᒪᑕ. ᖃᐅᔨᒪᓐᓂᕆᓪᓗᑎᓪᓗ ᐃᓚᖏᑦ 
ᕿᒻᒦᑦ ᐋᓐᓂᐊᔪᑦ ᐋᓐᓂᐊᔪᑦ ᐊᑦᑕᓇᕐᐸᓂᕐᖓᑕ ᑭᒃᑯᑐᐃᓐᓇᕐᓄᑦ ᖃᓂᒋᔭᓕᓐᓄᑦ. 
ᑕᒪᓐᓇ ᓱᓕᓗᐊᙳᐊᕐᒥᔪᖅ ᓯᓂᕐᓯᓯᒪᔪᖃᖅᑲᑦ ᕿᒻᒥᓂᑦ ᐃᕐᓯᓇᕐᓯᓲᖑᒻᒪᑕ ᐊᒻᒪᓗ 
ᑮᓯᒐᓱᓲᖑᓪᓗᑎᒃ ᕿᒻᒥᓕᒫᓂᑦ ᐃᓄᓐᓂᓪᓗ ᑮᒍᓐᓇᑐᐃᓐᓇᖅᑕᖏᓐᓂᒃ.  

ᐊᓯᖏᓐᓂᒃ ᐋᓐᓂᐊᓂᑦ, ᐃᓚᖏᑦ ᐃᓄᐃᑦ ᐅᑉᐱᕈᓱᖃᑦᑕᓂᕐᒥᔪᑦ 
ᐱᒻᒪᕆᐅᒋᐊᔅᓴᖓᓂᒃ ᑐᖁᑕᐅᖃᑦᑕᕆᐊᖃᕐᓂᖏᓐᓂᒃ ᐋᓐᓂᐊᔪᑦ ᕿᒻᒦᑦ 
ᓴᐳᑎᔭᐅᓯᒪᖁᓪᓗᒋᑦ ᑭᒃᑯᑐᐃᓐᓇᐃᑦ ᓇᔪᖅᑕᖏᑦ. ᓂᐅᒥ ᐸᓂᑉᐸᑯᑦᑐᒃ 
ᓴᓂᕋᔭᒻᒥᐅᑕᖅ/ᐃᒡᓗᓕᒻᒥᐅᑕᖅ ᓱᖅᑯᐃᓱᑦᑐᖅ, “ᐅᖃᐅᓯᐅᓯᒪᔪᖅ ᐋᓐᓂᐊᔪᖅ ᕿᒻᒥᖅ 
ᑐᖁᑕᐅᙱᑉᐸᑦ, ᐋᓐᓂᐊᖓ ᐃᓄᓐᓅᙳᓱᒻᒪᑦ ᐃᓄᖏᑦ ᑐᖁᖔᕋᔭᖅᑐᑎᒃ ᕿᒻᒥᖅ 
ᑐᖁᙱᖔᕐᓗᓂ. ᐅᓪᓗᒥ ᓱᓕ ᑕᐃᒪᐃᒐᓱᒋᒐᒃᑯ. ᓱᖅᑯᐃᓱᑦᑐᖓ ᐊᒃᑲᕕᑦ ᕿᒻᒥᖓᑕ 
ᐃᓚᖓᑦ ᐋᓐᓂᐊᓚᐅᕐᓯᒪᒻᒪᑦ. ᑐᖁᑕᐅᖁᓚᐅᕐᓯᒪᔭᕋ.” ᐊᒃᑲᖓᑦ ᑐᓵᙱᓵᕐᖓᑦ 
ᐱᐅᓯᑐᖃᖅᑎᒍᑦ ᐅᑉᐱᕆᔭᐅᔪᒥᒃ, ᐊᒻᒪᓗ “ᑐᖁᙱᒻᒪᒍ. ᑭᖑᓂᑦᑎᐊᖓᒍᑦ, ᐃᕐᓂᖓᑦ 
ᓄᑲᖅᑎᖅ ᑐᖁᓚᐅᕐᓯᒪᔪᖅ. ᕿᒻᒥᖓ ᐱᐅᓯᓪᓗᓂ.” ᐊᒻᒪᓗᑦᑕᐅᖅ ᐃᓗᐃᓪᓕᕐᒥ, 
ᑐᑭᖓ ᕿᒻᒥᖅ ᐋᓐᓂᐊᓕᕐᐸᓪᓕᐊᔫᑉ ᕿᒻᒦᔭᖅᑐᕐᒥᒃ ᑕᐃᔭᐅᒻᒪᑦ, ᐃᒫᒃ ᑐᑭᓕᒃ, 
“ᐱᔾᔪᑎᔅᓴᖃᕈᓐᓃᖅᑐᖅ” ᐅᕝᕙᓘᓐᓃᑦ “ᕿᒻᒥᖃᕈᓐᓃᖅᑐᖅ.” ᑖᓐᓇ ᑐᑭᖓ 
ᐅᔾᔨᓇᕐᓯᑎᑦᑎᔪᖅ ᐊᑦᑐᐊᓪᓚᕆᓐᓂᖏᓐᓄᑦ ᑭᒃᑯᑐᐃᓐᓇᐃᑦ ᕿᒻᒥᐅᑉ ᐋᓐᓂᐊᓂᖓᓄᑦ 

ᐊᒻᒪᓗ ᑐᖁᑕᐅᔭᕆᐊᖃᕐᓂᖓᓄᑦ. ᑖᓐᓇ ᐅᑉᐱᕆᔭᑐᖃᐅᕙᓗᒻᒪᑦ, ᑭᓯᐊᓂ ᓈᒻᒪᑦᑐᖅ 
ᖃᓪᓗᓈᑦ ᐊᑐᕈᒪᒐᔭᖅᑕᖓᓐᓄᑦ ᑐᖁᑕᐅᔭᕆᐊᖃᕐᓂᖓᓄᑦ ᐋᓐᓂᐊᔫᑉ ᕿᒻᒥᐅᑉ 
ᐅᑕᖅᑭᔭᐅᙱᓪᓗᓂ ᐱᐅᓯᕕᔅᓴᖓᓂᒃ. 

ᕿᒻᒦᔭᕐᓇᐃᑦ

ᐊᕐᕌᒍᑦ 140 ᐅᖓᑖᓂ, ᐅᑭᐅᖅᑕᖅᑐᒥ ᖃᐅᔨᓇᓱᐊᖅᑏᑦ, ᓂᐅᕕᖅᑏᑦ, 
ᐊᔪᕆᕐᓱᐃᔩᑦ ᐊᓯᖏᓪᓗ ᓂᐅᕐᕈᖃᑦᑕᕐᓯᒪᔪᑦ ᐅᑭᐅᖅᑕᖅᑐᒧᑦ ᖃᐅᔨᓯᒪᒻᒥᔪᑦ ᕿᒻᒥᓄᑦ 
ᐋᓐᓂᐊᓇᕐᒥᒃ ᕿᑭᖅᑖᓗᒻᒥ, ᑭᓯᐊᓂ ᑎᑎᖅᑲᐃᑦ ᑕᐃᒪᐃᑦᑐᖃᖃᑦᑕᓂᕐᒪᖔᖅ 
1920ᖏᓐᓂ ᐱᑕᖃᓗᐊᙱᑦᑐᑦ ᐊᒻᒪᓗ ᓱᓕᔪᕐᓇᓗᐊᕋᑎᒃ ᑎᑎᕋᕐᓯᒪᔫᒐᓗᐊᑦ. 
1931ᒥ, ᓴᐅᓗ ᐃᓪᑕᓐ ᑎᑎᕋᓚᐅᕐᓯᒪᔪᖅ ᓯᕗᓪᓕᕐᐹᖑᖃᑕᐅᓪᓗᑎᒃ ᓈᒪᔪᓂᑦ 
ᖃᐅᔨᓴᕈᑎᒥᓂᕐᓂᑦ ᕿᒻᒥᓄᑦ ᐋᓐᓂᐊᓂᑦ ᑲᓇᑕᒥ ᐅᑭᐅᖅᑕᖅᑐᒥ. ᐃᓪᑕᓐ 
ᐅᓂᒃᑳᕐᓯᒪᔪᖅ ᓂᐊᖅᑭᕆᓂᖅ − ᑕᐃᒐᔪᖃᑦᑕᕐᓯᒪᔭᖓ ᑎᕆᒐᓂᐊᕐᓄᑦ ᖃᕗᔅᓯᒪᔪᑦ” 
− ᑐᖁᕋᐃᔪᒥᓃᑦ ᕿᒻᒥᓕᒫᐸᓗᑦᑎᐊᓂᑦ ᓂᐅᕕᕐᕕᐅᑉ ᖃᓂᒋᔭᖓᓂ ᐃᖃᓗᓐᓂ 
1924ᒥ, ᐊᒻᒪᓗ ᑕᐃᒪᐃᒃᑲᓂᕐᓂᕆᓪᓗᑎᒃ ᐊᑯᓐᓂᖏᓐᓂ ᔫᓂ ᐊᒻᒪᓗ ᓯᑎᐱᕿ 
1927ᒥ. ᑖᓐᓇᓴᐃᓐᓇᖅ ᐋᓐᓂᐊᓇᖅᑐᖅ ᕿᒻᒥᓄᑦ ᐋᓐᓂᐊᓕᕈᑕᒥᓂᖅ ᒥᑦᑎᒪᑕᓕᒻᒥ 
1915ᒥ ᐊᒻᒪᓗ 1924ᒥ, ᐊᒻᒪᓗ ᑭᒻᒥᕈᕐᒥ 1926ᒥ. ᐃᓪᑕᓐ ᑎᑎᕋᕐᓯᒪᒻᒥᔪᖅ ᕿᒻᒥᓂᑦ 
ᑐᖁᔪᖃᕐᓂᖏᒻᒪᑦ ᐋᓐᓂᐊᓇᖅᑐᒧᑦ ᓴᓂᑭᓗᐊᑉ ᕿᑭᖅᑕᖏᓐᓂ ᑕᐃᔅᓱᒪᓂ, ᑭᓯᐊᓂ 
ᑎᕆᒐᓂᐊᕐᓂᑦ ᓇᓂᓯᔪᖃᖅᑐᒥᓂᖅ ᑐᖁᖓᔪᓂᑦ ᐊᐅᔭᒃᑯᑦ 1926ᒥ. ᐊᕐᕌᒍᓂᑦ 
ᑭᖑᓂᖏᓐᓂ, ᕿᒻᒦᑦ ᓱᓕ ᑐᖁᕋᕐᐸᓪᓕᐊᔪᒥᓃᑦ ᐋᓐᓂᐊᓇᖅᑐᒧᑦ ᕿᑭᖅᑕᓗᒻᒥ. 

1931-32ᒥ ᖃᐅᔨᓴᕈᑎᒥᓂᖅ ᓱᓪᓗᐊᓗᒻᒥ ᐊᒻᒪᓗ ᕿᑭᖅᑕᓗᒻᒥ 
ᑕᑯᑎᑦᑎᔾᔪᑕᐅᒐᓛᒻᒥᔪᑦ ᖃᓪᓗᓈᑦ ᖃᐅᔨᒪᔭᖏᓐᓂᒃ ᕿᒻᒥᑦ ᐋᓐᓂᐊᖃᑦᑕᕐᓂᖏᑕ 
ᒥᔅᓵᓄᑦ ᑕᐃᔅᓱᒪᓂ. ᑐᑭᓯᓇᙱᑦᑐᖅ ᖃᑦᑎᐅᓂᕐᒪᖔᑕ ᐸᓖᓰᑦ ᐊᒻᒪᓗ ᓂᐅᕕᖅᑎᑯᓐᓂ 
ᖃᐅᔨᒃᑲᐃᖃᑦᑕᕐᓯᒪᔪᑦ ᑐᑭᓯᖃᑦᑕᓂᕐᒪᖔᑕ ᑕᒪᑐᒪ ᒥᔅᓵᓄᑦ ᐅᖃᖃᑎᖃᖃᑦᑕᖅᑐᑎᒃ 
ᐃᓄᓐᓂᑦ. ᐃᒻᒪᖔ ᐊᒥᓲᓂᕐᐹᑦ ᑐᑭᓯᐅᒪᔾᔪᑎᔅᓴᖅᑖᖑᓯᒪᔪᑦ, ᐱᖃᓯᐅᑎᓪᓗᒋᑦ 
ᑐᑭᓯᐅᒪᔾᔪᑎᔅᓴᐃᑦ ᐊᑦᑕᓇᕐᓂᖏᓐᓂᒃ ᕿᒻᒥᑦ ᑎᕆᒐᓂᐊᖅᑐᖅᑎᑕᐅᑉᐸᑕ, 
ᐃᓄᓐᓃᙶᕐᓯᒪᕙᓗᓪᓚᕆᑦᑐᖅ. ᖃᐅᔨᒍᓐᓇᕐᓂᖅ ᐱᕙᓪᓕᐊᓯᒪᓂᐅᔪᓂᑦ 
ᐅᖓᓯᑦᑐᓄᑦ, ᑕᒪᓐᓇ ᐃᓱᒪᒋᓪᓗᒍ, ᒪᓕᔅᓯᒪᔪᑦ ᖃᐅᔨᓴᓱᐊᖅᑏᑦ ᐃᖏᕐᕋᓂᖏᑎᒍᑦ 
ᑕᕆᐅᒃᑯᑦ ᐅᒥᐊᕐᔪᐊᑎᒍᑦ. ᑐᓴᕈᒥᓇᖅᑐᖅ ᖃᐅᔨᓴᖅᑐᒥᓃᑦ ᐱᒻᒪᕆᒡᒍᑎᓂᑦ 
ᐊᔾᔨᒌᙱᓐᓂᖃᕐᓂᕆᐊᖏᑕ ᖃᓄᐃᓐᓂᕆᕙᑦᑕᖏᓐᓂᒃ ᐊᒻᒪᓗ ᐱᐅᓯᕆᕙᑦᑕᖏᓐᓂᒃ  

ᐊᑐᓂᑦ ᕿᒻᒦᑦ ᐋᓐᓂᐊᔪᑦ ᑭᓯᐊᓂ ᓇᓗᓇᐃᖃᑦᑕᖅᑕᒥᓂᕆᓇᒋᑦ 
ᐊᔾᔨᒌᙱᓐᓂᖏᑦ ᓲᕐᓗ “ᓯᓂᕐᓯᓯᒪᔪᑦ” ᐅᕝᕙᓘᓐᓃᑦ ᐊᑦᑕᓇᕐᓯᓂᕐᒪᖓᑕ 
ᐃᓄᓐᓄᑦ. ᑎᑎᕋᖅᑕᐅᓯᒪᔪᑦ ᒫᓐᓇ ᐃᓱᒪᓇᖅᑐᑦ ᓇᓗᓕᕐᓯᒪᓪᓚᕆᓐᓂᒥᓂᖏᓐᓂᒃ 
ᐅᕝᕙᓘᓐᓃᑦ ᖃᐅᔨᓴᕈᑎᖃᕐᓂᕆᐊᔅᓴᖏᓐᓂᒃ ᐃᓅᓕᓴᐅᑎᓂᑦ. ᐃᓚᖏᑦ 
ᖃᐅᔨᒃᑲᐃᖃᑦᑕᕐᓯᒪᔪᑦ ᐅᑉᐱᕈᓱᓪᓚᕆᑦᑐᒥᓃᑦ ᐆᒻᒪᑦᑎᐊᕆᑦᑐᑦ ᕿᒻᒦᑦ 
ᐋᓐᓂᐊᓕᕐᓂᕐᖓᑕ ᑐᖁᓪᓗᑎᓪᓗ ᑲᐱᔭᐅᓚᐅᖅᑐᑎᒃ. ᐊᓯᖏᓐᓂ, ᓯᓂᕐᓯᔾᔭᐃᒃᑯᑎᓂᑦ 
ᐊᑐᖃᑦᑕᓂᕐᖓᑕ ᐸᓖᓯᒃᑯᑦ ᕿᒻᒥᖏᓐᓄᑦ ᑲᐱᓯᒍᑕᐅᕙᑦᑐᑎᒃ ᐊᑑᑎᖃᖅᑐᒥᓂᐅᒐᑎᒃ 
ᑭᖑᓂᐊᓂ ᓂᐊᖅᑭᕆᔪᒥᓂᐅᓱᒋᑦᑎᑎᓪᓗᒋᑦ. ᐊᓯᖏᑦ ᐱᓇᓱᐊᕈᑕᐅᕙᑦᑐᒥᓃᑦ 
ᖃᐅᔨᓴᖅᑐᓕᕆᔾᔪᑕᐅᓂᕐᓴᐅᓪᓗᑎᒃ, ᐱᖃᓯᐅᑎᓪᓗᒋᑦ ᑲᐱᓯᖃᑦᑕᕐᓂᖅ 
ᐃᓅᓕᓴᐅᑎᓄᑦ ᐃᓄᓐᓄᑦ ᕿᒻᒥᕆᔭᐅᔪᓂᑦ ᐊᒻᒪᓗᑦᑕᐅᖅ ᐸᓖᓯᒃᑯᑦ ᕿᒻᒥᖏᓐᓂᒃ, 
ᐊᒻᒪᓗ ᐋᓐᓂᐊᒌᒃᑯᑎᔅᓴᓕᐅᕋᓱᑦᑐᑎᒃ ᓈᒻᒪᑦᑐᒥᒃ ᓂᓪᓚᓱᑦᑐᒥᐅᑕᕐᓄᑦ 
ᐅᑭᐅᖅᑕᖅᑐᒥ. ᑎᑭᑎᑦᑎᖃᑦᑕᕐᓂᖅ ᑲᐴᑎᓂᑦ ᖃᓪᓗᓈᑦ ᓄᓇᖓᓐᓂ 
ᐊᑐᖅᑕᐅᖃᑦᑕᓕᕐᐸᓪᓕᐊᓚᐅᕐᓯᒪᔪᖅ, ᐱᓗᐊᖅᑐᒥ ᑎᑭᖃᑦᑕᓕᖅᑎᓪᓗᒋᑦ ᖃᖓᑕᓲᒃᑯᑦ 
ᑎᑭᓵᑦ 1950 ᓄᙳᖏᓐᓂ.

1947ᒥ, ᐱᕈᕐᓰᕕᓕᕆᓂᕐᒧᑦ ᐃᖅᑲᓇᐃᔭᕐᕕᒃ ᑐᓴᖅᑎᑦᑎᒍᑎᖃᓚᐅᕐᓯᒪᔪᖅ, 
“ᐊᒥᓱᓂᑦ ᐊᕐᕌᒍᓂᑦ ᐅᑭᐅᖅᑕᖅᑐᒥ ᑐᓴᖃᑦᑕᕐᓯᒪᔪᒍᑦ ᖃᓂᒪᓐᓇᐅᑉ ᒥᔅᓵᓄᑦ, 
ᐅᕝᕙᓘᓐᓃᑦ ᐊᑕᐅᓯᐅᙱᑦᑐᒥᒃ ᖃᓂᒪᔾᔪᑕᐅᕙᑦᑐᓂᑦ, ᖃᓂᒻᒪᐸᑦᑐᑎᒃ ᕿᒻᒦᑦ 
ᐊᒻᒪᓗ ᕿᒻᒦᔭᕐᓯᒪᓪᓚᕆᑦᑐᑎᒃ.” ᐱᕈᕐᓰᕕᓕᕆᔨᒃᑯᑦ ᖃᐅᔨᓕᖅᑐᒥᓃᑦ ᑕᒪᓐᓇ 
ᐃᓱᒫᓗᓇᓪᓚᕆᓐᓂᖓᓂᒃ ᐃᓕᖅᑯᓯᖓᓐᓄᑦ ᕿᒻᒦᑦ “ᐊᑑᑎᖃᓪᓚᕆᑦᑐᐊᓘᓂᖏᓐᓄᑦ”. 
ᑭᓯᐊᓂᓕ, 1955 ᖃᓂᒋᔮᓂ ᑭᓯᐊᓂ ᐱᕈᕐᓰᕕᓕᕆᔨᒃᑯᑦ ᐊᒻᒪᓗ ᐸᓖᓯᒃᑯᑦ 
ᐊᑐᓕᖅᑎᑦᑎᓚᐅᕐᓯᒪᔪᒥᓃᑦ ᓯᓂᕐᓯᔾᔭᐃᒃᑯᑎᐅᑉ ᒥᔅᓵᓄᑦ ᐊᑐᖅᑎᑦᑎᒋᐊᕐᓂᕐᒥᒃ 
ᐊᒥᓲᙱᑦᑐᓂᑦ ᓄᓇᓕᐅᔪᓂᑦ ᐅᐊᓕᓂᕐᒥ ᐅᑭᐅᖅᑕᖅᑐᒥ ᔫᑳᓐᒥᓗ. ᑕᒪᓐᓇ 
ᓯᕕᑦᑐᕆᐊᖅᑕᐅᓚᐅᕐᓯᒪᔪᖅ ᕿᑭᖅᑖᓗᒻᒧᑦ ᑎᑭᐅᒪᓕᖅᑐᓂ, ᑲᐴᑏᑦ ᐅᑭᐅᖅᑕᖅᑐᒧᑦ 
ᑐᔫᑕᐅᕙᑦᑐᑦ ᓈᒻᒪᖏᒃᑲᓗᐊᖅᑎᓪᓗᒋᑦ ᑕᒪᕐᒥᒃ ᑲᐱᔭᐅᒋᐊᖃᖅᑲᑕ ᕿᒻᒥᓕᒫᑦ. ᐸᓖᓰᑦ 
ᑐᓂᓯᐅᖅᑲᐃᔪᒥᓃᑦ ᑲᐴᑎᓂᑦ ᓂᐅᕕᕐᕕᓐᓄᑦ ᐊᒻᒪᓗ ᕿᒻᒦᑦ ᓱᓕ ᐊᑐᖅᑕᐅᕙᑦᑐᓂᒃ 
ᓄᓇᒥ. 

ᐊᖏᓂᕐᐹᖑᓯᒪᔪᖅ ᕿᒻᒦᔭᕐᓇᖅ 1950 ᑭᖑᓂᐊᓂ ᐱᕙᓪᓕᐊᓚᐅᕐᓯᒪᔪᒥᓂᖅ 
ᕿᑭᖅᑖᓗᒻᒥ ᑭᙵᕐᓃᙶᖅᑐᓂ ᐅᐊᓐᓇᖓᓄᑦ ᕿᑭᖅᑖᓗᑉ 1957ᒥ 1965ᒥᓗ. 
ᐊᑦᑐᐃᑲᒻᒪᓪᓚᕆᓚᐅᕐᓯᒪᔪᖅ ᑭᒻᒥᕈᕐᒥ 1959-60ᒥ ᐊᒻᒪᓗ ᐸᓐᓂᖅᑑᑉ 
ᑲᖏᖅᑐᐊᓗᐊᓂ 1962ᒥ. ᓯᐊᒻᒪᕐᓂᒥᓂᖓ ᖃᓂᒪᓐᓇᐅᑉ, ᑎᕆᒐᓐᓂᐊᑦ 
ᐋᓐᓂᐊᖏᑎᒍᑦ ᐅᕝᕙᓘᓐᓃᑦ ᐊᐃᑦᑐᖅᑕᐅᓂᒥᓂᖏᓐᓄᑦ ᖃᓂᒪᔪᓄᑦ ᕿᒻᒥᓄᑦ, 

ᐃᖃᓗᑦᑎᒎᕐᓂᕐᒥᔪᖅ. ᓯᕗᓪᓕᕐᐹᒥ ᑐᓴᖅᑎᑦᑎᒍᑎᓕᒥᓃᑦ ᖃᓂᒻᒪᓐᓂᖏᓐᓂᒃ 
ᑭᙵᕐᓂ. 1957ᒥ, ᔭᐃᒥᓯ Hᐃᐅᔅᑕᓐ, ᓄᓇᓕᓐᓂᑦ ᐅᑭᐅᖅᑕᖅᑐᒥᐅᑕᓕᕆᔨᒥᓂᖅ 
ᕿᒻᒥᓂᐊᖅᑎᐅᓪᓗᓂᓗ, ᑐᓴᖅᑎᑦᑎᔪᒥᓂᖅ ᐅᖓᑖᓃᑦᑐᓂᑦ 100 ᕿᒻᒦᑦ 
ᑐᖁᓐᓂᕐᖓᑕ ᑕᐅᕙᓂ ᖃᐅᔨᒪᓇᕋᓂ ᑭᓱᒧᑦ ᖃᓂᒻᒪᒻᒪᖔᑕ,  ᐃᓱᒪᔪᒥᓂᖅ 
ᓂᐊᖅᑭᕆᓂᐅᓐᓂᕐᒪᖔᖅ. ᓄᖅᑲᖓᑲᐃᓐᓇᖅᑐᒥᓂᐅᔮᖅᑐᓂ ᖃᓂᒪᓐᓇᖅ: ᓄᙳᖏᓐᓂ 
1958ᒥ, ᐸᓖᓯᒃᑯᑦ ᑎᑎᕋᖅᑐᒥᓃᑦ ᒪᕐᕈᐃᓐᓈᓐᓂᒃ ᑐᖁᔪᖃᕐᓂᕆᐊᖓ ᑕᐃᔅᓱᒪᓂ 
ᐊᕐᕌᒍᒥ ᖃᓄᐃᑦᑐᒥᒃᑭᐊᖅ ᖃᓂᒪᒍᑎᖃᖅᑐᑎᒃ ᑭᒻᒥᕈᕐᒥ. ᐊᒥᓲᙱᑦᑐᑦ ᑕᖅᑮᑦ 
ᐊᓂᒍᕐᖓᑕ, ᐊᒥᓲᓂᖏᑦ ᕿᒻᒦᑦ ᑭᙵᕐᓂᑦ ᑕᐅᕗᖓ ᐋᐳᑏᓐ ᐸᐃᒧᑦ (Aber-
deen Bay) ᐅᐊᓐᓇᖓᓂ ᐱᖓᓐᓇᕐᐸᓯᐊᓂ ᑭᒻᒥᕈᑦ) ᐃᒫᒃ ᓇᓗᓇᐃᕐᓯᒍᑎᒥᓂᖅ: 
“ᓈᒻᒪᑦᑑᔮᖅᑐᑦ ᕿᒻᒦᑦ ᐊᒥᓲᓂᖏᑦ ᐊᑐᓂᑦ ᓄᓇᓕᒡᒍᑎᓂᑦ ᐃᓅᔾᔪᑕᐅᓂᐊᕐᓗᑎᒃ 
ᐃᓄᖏᓐᓄᑦ. ᕿᒻᒦᑦ ᖃᓄᐃᕝᕙᓗᙱᑦᑐᑦ, ᐋᓐᓂᐊᔫᔮᕋᑎᓪᓗ.” 

ᑕᒪᓐᓇ ᐊᓯᔾᔨᖅᑐᒥᓂᖅ ᖃᓂᒪᓐᓇᖅ ᓯᐊᒻᒪᕐᖓᑦ ᑲᓇᓐᓇᕐᒧᑦ, 
ᑎᓯᐱᕆ 1959ᒥ, “ᕿᒻᒦᑦ ᖃᓂᒻᒫᓕᕐᖓᑕ ᑭᒻᒥᕈᕐᒥ. ᐅᓪᓗᒥᒧᑦ ᑎᑭᑦᑐᒍ 
ᑕᒫᓂ ᐊᕝᕙᖏᑦ ᑲᑎᑦᑐᒋᑦ ᕿᒻᒦᑦ ᑐᖁᓯᒪᓕᖅᑐᑦ.” ᐋᐳᑏᓐ ᐸᐃᒥ, ᑭᒻᒥᕈᑦ 
ᐊᒻᒫᕐᔪᐊᓪᓗ ᐊᑯᓐᓂᖓᓂ, ᕿᒻᒦᔭᓪᓗᐊᑲᓪᓚᑦᑐᒥᓂᐊᓗᐃᑦ. ᒪᑦᓯ 23, 1960ᒥ, 
“ᑎᓴᒪᐅᔪᙱᒐᖅᑐᑦ ᕿᒻᒦᑦ ᖃᐅᔨᔭᒥᓃᑦ, ᒪᕐᕉᒃ ᑖᒃᑯᓇᙵᑦ ᖃᓂᒪᔪᒥᓃᒃ. ᕿᒻᒦᑦ 
ᖃᓂᒪᓐᓇᖅ ᓯᐊᒻᒪᖅᑐᒥᓂᐅᑎᓪᓗᒍ ᐃᖃᓗᑦᑎᒍᑦ ᐊᒻᒪᓗ ᑭᒻᒥᕈᑎᒍᑦ ᑕᓪᓕᒪᓂᑦ 
ᑕᖅᑭᓂᑦ.” ᑖᒃᑯᐊ ᐃᓚᒌᑦ ᐊᓯᖏᓐᓂᒃ ᕿᒻᒥᑖᖅᑎᑕᐅᔪᔅᓴᐅᔪᒥᓃᑦ ᑭᙵᕐᓂᑦ. 
ᔮᓐᓄᐊᓕ−ᕿᑎᖏᓐᓂ, ᑐᓴᖅᑎᑦᑎᒍᑎᓕᒥᓃᑦ ᑕᒪᕐᒥᒃ ᐃᓄᓕᒫᑦ “ᓄᓇᓖᑦ 
ᓂᐅᕕᐅᑎᖃᕆᐊᖅᑐᐸᑦᑐᑦ ᑭᒻᒥᕈᕐᒧᑦ ᐊᑐᕈᓐᓇᖅᑐᑦ ᕿᒧᔅᓯᑐᐊᓂᑦ (ᓲᕐᓗ 6ᓂᑦ 
8ᓄᑦ ᕿᒻᒥᓂᑦ. ...ᐸᓖᓯᑦ ᑕᒫᓂ ᐅᔾᔨᑐᑦᑎᐊᕋᓱᑦᑐᑦ ᑕᒪᑐᒥᖓ, ᐊᒻᒪᓗ ᖃᓄᑐᐃᓐᓇᖅ 
ᐱᕙᓪᓕᐊᔪᖃᒃᑲᓂᖅᑲᑦ, ᖃᓄᖅᑑᕈᑎᖃᕆᐊᕋᔭᕆᓪᓗᑎᒃ.” ᐸᓖᓯᒥᐅᖅ ᐹᓕᔅᑕ 
ᐅᖃᕐᓯᒪᙱᑦᑐᖅ ᖃᓄᖅ ᖃᓄᖅᑑᕆᐊᕋᔭᕐᒪᖔᑕ, ᑭᓯᐊᓂ ᐊᕐᕌᒍᒻᒪᑦ ᑐᓴᕋᔅᓴᓂᑦ 
ᖃᐅᔨᔭᔅᓴᒥᓃᑦ ᓄᖑᑉᐸᓪᓕᐊᓂᖏᓐᓂᒃ ᓱᓕ. ᐱᐅᙱᓂᕐᐹᒥᓂᖅ, ᐃᓚᖓᓐᓂ 
ᐃᓚᖐᑦ ᓄᓇᒋᕙᑦᑕᖏᓐᓂ, 21 ᑭᒃᑯᑐᐃᓐᓇᐃᑦ ᑲᑐᑎᓐᓂᕐᖓᑕ ᑎᓴᒪᐃᓐᓇᕐᓂᑦ 
ᕿᒻᒥᓂᑦ. ᓂᖀᔅᓴᖏᑦ ᓈᒻᒪᒃᑲᓗᐊᖅᑐᑎᒃ, ᖃᓂᒪᓐᓇᖅ ᐃᓱᒫᓗᓇᕐᓯᑎᑦᑎᔪᒥᓂᖅ 
ᑮᓇᐅᔾᔭᔅᓴᐅᑎᒋᔪᓐᓇᖅᑕᖏᓐᓂᒃ:  

ᕿᒻᒥᖃᑦᑎᐊᖏᓐᓂᖏᓐᓄᑦ ᐃᓄᐃᑦ ᒥᑭᒋᐊᕐᓂᐊᖅᑏᑦ 
ᐱᖃᑕᐅᒍᓐᓇᕐᓯᒪᙱᑦᑐᑦ ᑎᕆᒐᓐᓂᐊᕋᓱᓐᓇᒥ. ᐃᓛᓐᓂᒃᑯᑦ ᕿᒻᒥᓂᑦ 
ᐊᑐᖅᑐᐃᓐᓇᐅᕙᑦᑐᑎᒃ ᒪᕐᕉᒃ ᐊᖑᑏᒃ ᒥᑭᒋᐊᕐᒥᓂᒃ ᑕᑯᓂᐊᕈᓐᓇᕐᓂᐊᕋᒥᒃ 

ᐅᖓᓯᑦᑐᒦᑎᓪᓗᒋᑦ ᒥᑭᒋᐊᖏᑦ, ᑭᓯᐊᓂᑦᑕᐅᖅ ᐃᒫᒃ ᑐᑭᖃᕐᒥᔪᖅ 
ᐊᓯᖏᑦ ᐊᖑᑏᑦ ᓄᓇᖏᓐᓂ ᐅᑕᖅᑭᑐᐃᓐᓇᕆᐊᖃᖅᑐᑎᒃ 
ᕿᒻᒦᑦ ᐊᑐᖅᑕᐅᔭᕇᖅᑲᑕ ᐊᑐᖔᕐᓂᐊᕐᖓᑕ, ᑕᐃᒫᒃ ᒥᑭᒋᐊᖏᑦ 
ᐅᐸᑦᑕᐅᓇᓵᓚᕿᕙᑦᑐᑎᒃ. ᐃᓄᐃᑦ, ᑭᓯᐊᓂᓕ ᓈᒻᒪᑦᑐᓂᑦ 
ᓄᐃᓚᔅᓴᓂᔅᓯᒪᕗᑦ ᓂᐅᕕᐅᑎᔅᓴᓂᑦ ᐃᓚᖏᓐᓄᑦ ᐱᔭᕆᐊᖃᖅᑕᖏᓐᓂᒃ 
ᓂᐅᕕᐅᑎᒋᒍᓐᓇᓂᐊᖅᑕᖏᓐᓂᒃ ᐊᖏᕐᕋᖏᓐᓄᑦ ᐊᑐᖅᑐᓂᑦ 
ᓅᑦᑐᕐᓯᐅᑎᓂᓪᓗ.

ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᓂᐅᓪᓴᓐ ᒍᕋᕗᓐ 
ᑕᒫᓃᓚᐅᕐᓯᒪᒻᒪᑦ ᐱᔭᕆᐊᑐᔪᒃᑰᑎᓪᓗᒋᑦ ᐊᒻᒪᓗ ᑎᑎᕋᓚᐅᕐᓯᒪᓪᓗᓂ 
ᖃᓄᐃᓐᓂᒥᓂᐅᔪᓂᑦ ᓇᐃᓈᕐᓯᒪᓪᓗᖏᑦ ᐅᓂᒃᑳᓕᐊᖏᓐᓂ: ᐅᐱᕐᖔᒃᑯᑦ 
1960ᒥ, ᕿᒻᒦᔭᕐᓇᐅᑎᓪᓗᒍ ᑐᖁᔪᒥᓃᑦ 78% ᕿᒻᒦᑦ, ᐊᒻᒪᓗ ᐊᒥᓲᓂᖏᑦ 
ᕿᒻᒦᑦ 5.9ᖑᓚᐅᖅᑐᑎᒃ ᐊᑐᓂᑦ ᐃᓄᒻᒧᑦ 1.3ᑐᐃᓐᓇᐅᓕᖅᑐᑎᒃ 
ᐊᕐᕌᒎᙱᒻᒪᕆᑦᑐᒥ. “ᑕᒪᓐᓇ ᐱᔭᕆᐊᑐᓪᓚᕆᑦᑐᒥᓂᖅ ᐊᒥᓱᓄᑦ ᐃᓚᒌᓄᑦ ᐊᒻᒪᓗ 
ᐊᐅᓪᓚᕈᓐᓇᓗᐊᕈᓐᓃᖅᑐᒥᓂᐅᓪᓗᑎᒃ, ᒥᑭᒋᐊᖏᓐᓂᒃ ᑕᑯᓂᐊᕈᓐᓇᐃᓕᓪᓗᑎᒃ 
ᐊᒻᒪᓗ, ᐃᓚᖓᓂ, ᐊᖑᓇᓱᕝᕕᔅᓴᐅᓗᐊᕈᓐᓃᖅᑐᓂ.” ᓇᑦᑎᒐᔭᐃᑦ ᕿᓰᑦ ᐊᑭᖏᑦ 
$5ᒧᑦ ᐊᑭᑦᑐᕆᐊᖅᑎᓪᓗᒋᑦ ᐊᒻᒪᓗ “ᓇᑦᑎᖃᕕᐅᑎᑦᑎᓪᓗᒍ”, ᕿᒻᒥᓄᑦ 
ᖃᓂᒪᓐᓇᖅ ᓱᕐᕋᐃᓗᐊᕐᓂᖏᑦᑐᖅ ᑮᓇᐅᔾᔭᔅᓴᐅᑕᐅᒍᓐᓇᖅᑐᓂᑦ ᑕᐃᒫᓪᓗ 
ᓄᓇᓕᓐᓂᑦ ᒪᑭᒪᓇᓱᐊᕈᑏᑦ ᒪᑭᑕᑦᑎᐊᕈᑕᒥᓃᑦ ᓱᕐᕋᒐᑎᒃ, ᑕᐃᒫᔅᓴᐃᓐᓇᖅᑕᐅᖅ 
ᐊᑐᕐᓂᕐᒥᔪᑦ ᓄᓇᓕᕋᓛᒡᒍᑏᑦ ᓱᓪᓗᐊᓗᒻᒥ. ᕿᒻᒦᔭᕐᓇᖅ ᐊᓂᒍᖅᑐᒥᓂᐅᔮᖅᑐᖅ 
1961ᒥ. “ᕿᒻᒥᑦ ᐊᒥᓲᓂᖏᑦ ᐊᑲᐅᙱᓕᐅᕈᑕᐅᖃᑦᑕᕐᓯᒪᔪᑦ ᐱᖓᓱᓂᑦ 
ᐊᕐᕌᒍᓂᑦ ᐊᑲᐅᙱᓕᐅᕈᑕᐅᓗᐊᙳᐊᖃᑦᑕᖅᑐᑦ ᒫᓐᓇ ᐊᒻᒪᓗ ᐊᕐᕌᒍᑉᐸᑦ 
ᐸᓚᕐᓯᐅᒥᓛᖅᑐᔅᓴᐅᒐᓗᐊᖅᑐᓂ.” 30ᓐᓇᑯᓗᐃᑦ ᕿᒻᒦᑦ ᑐᖁᔪᔪᑦ ᐅᐱᕐᖔᖅ 1961ᒥ, 
ᖃᑦᑏᓐᓇᐅᓂᕐᓴᒻᒪᕇᓪᓕ ᒪᕐᕉᓐᓂᒃ ᐊᕐᕌᒎᓚᐅᖅᑑᓐᓂᒃ.  

ᐊᔾᔨᖓᓂᒃ ᐊᑐᕐᓯᒪᙱᑦᑐᖅ ᐃᖃᓗᓐᓂ, ᑭᓯᐊᓂ ᐊᑦᑐᖅᑕᐅᓯᒪᕙᓗᑦᑐᖅ 
ᕿᒻᒥᓄᑦ ᖃᓂᒪᓐᓇᒧᑦ ᑭᒻᒥᕈᕐᒥ ᖃᓂᒪᓐᓈᓘᑎᓪᓗᒍᑦᑕᐅᖅ− ᐅᐱᕐᖔᖅ 1959ᒥ. 
ᐃᓱᒪᒋᔭᐅᓯᒪᔪᖅ ᐊᖅᑯᓵᖅᑐᒥᓂᐅᔭᕆᐊᖓ ᕿᒻᒥᓲᕐᒧᑦ, ᓄᓇᓖᑦ ᐊᒥᓲᓂᕐᓴᐃᑦ 
ᓂᒋᐊᓂ ᐸᓐᓂᖅᑑᑉ ᑲᖏᖅᑐᐊᓗᐊᑕ, ᐊᖅᑯᑕᐅᓪᓗᑎᒃ ᐃᖃᓗᓐᓅᖅᑐᒥᓃᑦ 
ᐅᑎᒧᓪᓗ ᑕᑯᔭᖅᑐᖅᑐᒥᓃᑦ ᐋᓐᓂᐊᔪᒥᒃ ᐃᓚᖓᓐᓂᒃ 1961 ᓄᙳᖏᓐᓂ. ᑕᒫᓂ 
ᖃᓂᒪᓐᓇᖅ ᐊᑯᓂᐅᓐᓂᖏᑦᑐᖅ ᐊᒻᒪᓗ ᐊᔪᕐᓇᖅᑐᓂ ᑕᑯᓐᓇᙳᐊᑲᓐᓂᕋᓱᓪᓗᒍ, 
ᐊᒥᓲᒐᓗᐊᖅᑎᓪᓗᒋᑦ ᑎᑎᖅᑲᐃᑦ ᐊᒻᒪᓗ ᐅᖃᐅᓯᒃᑯᑦ ᐅᓂᒃᑳᖑᖃᑦᑕᕐᓯᒪᔪᑦ, 

ᖃᓄᐃᓪᓚᕆᓚᐅᕐᓯᒪᓐᓂᕐᒪᖔᑕ. ᖃᓂᒪᓐᓇᖅ ᓯᐊᒻᒪᖅᑕᐅᑎᒋᓚᐅᕐᓯᒪᔪᖅ, ᑕᒫᓂᒥᐅᑦ 
ᓂᓕᐊᓐᓄᕋᖃᑦᑕᓚᐅᕐᓯᒪᒻᒪᑕ ᓄᓇᒋᕙᑦᑕᖏᓐᓂ, ᐊᒻᒪᓗ ᓂᐅᕕᕐᕕᒻᒧᑦ ᐸᓐᓂᖅᑑᒥ. 
ᕖᕝᕗᐊᓕ ᕿᑎᖏᓐᓂ, ᐸᓖᓯᒃᑯᑦ ᐸᓐᓂᖅᑑᒥ ᓴᐱᓕᑲᓴᓚᐅᕐᓯᒪᔪᑦ ᕿᒻᒥᓂᑦ 
ᖃᓂᒪᔪᓕᕆᓂᕐᒧᑦ, ᐊᒻᒪᓗ ᐃᓱᒫᓘᑎᖃᓪᓚᕆᓚᐅᕐᓯᒪᔪᑦ ᓯᕗᓂᔅᓴᑎᓐᓂ ᐃᓄᐃᑦ 
ᖃᓄᐃᓕᖓᑦᑕᓂᐊᕐᒪᖔᑕ. ᑕᒪᓐᓇ ᐱᔾᔪᑎᒋᓪᓗᒍ, ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ 
ᓅᑎᑕᐅᓚᐅᕐᓯᒪᔪᑦ ᐃᓚᒌᑦ ᓄᓇᒋᕙᑦᑕᖏᓐᓂ ᐸᓐᓂᖅᑑᒧᑦ. ᑕᒫᓂ 141 
ᓅᑎᑕᐅᓚᐅᕐᓯᒪᔪᑦ ᖃᖓᑕᓲᒃᑯᑦ ᒪᑦᓯ 3ᒥ 6ᒧᑦ, ᐊᒻᒪᓗ 56ᑲᓐᓃᑦ ᕿᒧᔅᓯᒃᑯᑦ 
ᕖᕝᕗᐊᓕ 27 ᐊᒻᒪᓗ ᒫᑦᓯ 6 ᐊᑯᓐᓂᖏᓐᓂ, ᐱᓗᐊᖅᑐᒥ ᑕᐃᒃᑯᐊ ᖃᓂᒋᔭᖃᕐᓂᕐᓴᐃᑦ 
ᐸᓐᓂᖅᑑᒥ. 

ᑎᑎᕋᖅᑕᐅᓯᒪᓪᓚᑦᑖᖅᑐᑦ ᐱᔾᔪᑎᖃᕐᓯᒪᙱᒃᑲᓗᐊᖅᑎᓪᓗᒋᑦ ᑕᒪᑐᒪ ᒥᔅᓵᓄᑦ, 
ᐃᓄᐃᑦ ᓱᖅᑯᐃᒋᔭᖏᑦ ᐱᔾᔪᑎᖃᕐᓯᒪᓗᐊᕐᖓᑕ ᕿᒻᒦᑦ ᐊᒥᓱᐊᓘᓚᐅᕐᓯᒪᓂᖏᓐᓂᒃ, 
ᐃᓚᖏᑦ ᐆᒪᔪᔅᓴᐅᔪᒥᓂᐅᓪᓗᑎᒃ, ᖁᑭᖅᑕᐅᕙᑦᑐᒥᓃᑦ ᐸᓖᓯᒃᑯᑦ ᓂᐅᕐᕈᔭᕋᐃᒻᒪᑕ 
ᐃᓚᒌᑦ ᓄᓇᒋᕙᑦᑕᖏᓐᓄᑦ. ᓇᓗᓇᐃᔭᕐᓯᒪᑦᑎᐊᖅᑐᑦ ᖃᐅᔨᓴᕈᑎᒥᓃᑦ 
ᑎᑎᕋᖅᑕᒥᓂᖏᓐᓂ ᕗᕋᓐᑦ ᑎᐊᔅᑐ ᑭᓪᓕᓯᓂᐊᖅᑎᓄᑦ ᐱᔭᕇᕈᑎᖃᕐᓯᒪᓪᓗᓂ 
ᐊᐅᓚᑦᑎᔩᑦ “ᐃᓱᒫᓗᓪᓚᕆᓐᓂᖓᑕ” ᐊᒻᒪᓗ “ᐅᔾᔨᓱᑦᑎᐊᕋᓱᕕᐅᑎᑦᑐᑎᒃ” 
ᖃᓄᖅᑑᕈᑎᖃᕋᓱᑦᑎᓪᓗᒋᑦ. ᑕᒪᒃᑯᐊ ᐊᒥᓱᑦ ᐱᕐᕈᓗᐊᕿᓂᒥᓂᐅᒐᓗᐊᖅᑎᓪᓗᒋᑦ, 
ᕿᒻᒦᑦ ᐊᒥᓲᓂᖏᑦ ᐸᓚᕐᓯᔪᒥᓃᑦ ᑕᒪᐅᖓ 20%ᓂᑦ 25%ᒧᑦ 
ᐊᒥᓲᓂᕆᕙᓚᐅᖅᑕᖏᓐᓂ. ᑭᒻᒥᕈᕐᒥᐅᑎᑐᓪᓕ, ᑕᐃᒪᐃᒐᓗᐊᖅᑎᓪᓗᒍ, ᐸᓐᓂᖅᑑᒥ 
ᐱᓕᖅᑭᓂᙱᑦᑐᖅ ᖃᓂᒪᓐᓇᖅ, ᐃᓅᓕᓴᐅᑎᓄᑦ ᑲᐱᓯᖃᑦᑕᕋᓗᐊᖅᑎᓪᓗᒋᑦ 
ᐸᓐᓂᖅᑑᑉ ᑲᖏᖅᑐᐊᓗᐊᓂ, ᐱᕙᓪᓕᐊᔪᒥᓂᖅ ᕿᑭᖅᑕᕐᔪᐊᕐᒧᑦ, ᑲᖏᖅᑐᒑᐱᒻᒧᑦ 
ᐅᐊᓐᓇᖓᓄᓪᓗ ᕿᑭᖅᑖᓘᑉ. ᑐᓴᕈᒥᓇᕈᑎᒋᕚ, ᑕᒪᐅᓇᔅᓴᐃᓐᓇᖅ ᖃᓂᒪᓐᓇᖅ 
ᐱᕙᓪᓕᐊᓚᐅᕐᓯᒪᓂᖓᓂᒃ ᕗᕌᓐᔅ ᕗᐊᔅ ᑐᓴᖅᑎᑦᑎᒍᑎᒋᓯᒪᔭᖏᓐᓂ 70 ᐊᕐᕌᒍᑦ 
ᓯᕗᓂᐊᒍᑦ ᑕᒪᔅᓱᒪ. 

ᐹᓯᖃᑦᑕᕐᓂᖏᑦ ᕿᒻᒦᑦ  
ᐹᓯᖃᑦᑕᖅᑐᑦ ᖃᓪᓗᓈᑦ ᐃᓕᖅᑯᓯᖓᓐᓂ ᐊᒻᒪᓗ 
ᓱᖅᑯᐃᒋᔭᖏᓐᓂ 

ᑐᓴᖅᑎᑦᑎᒍᑕᐅᓯᒪᔪᑦ ᐊᑦᑕᓇᕐᓂᖏᓐᓂᒃ ᕿᒻᒦᑦ ᓄᓇᓕᓐᓃᑎᑕᐅᖃᑦᑕᑎᓪᓗᒋᑦ 
ᐊᑑᑎᖃᕐᓯᒪᓪᓚᕆᑦᑐᑦ ᐅᖃᖃᑎᒌᒍᑕᐅᖃᑦᑕᕐᓯᒪᑎᓪᓗᒋᑦ ᐃᓄᐃᑦ, ᕿᒻᒦᑦ ᐊᒻᒪᓗ 
ᒪᓕᒐᖅ. ᐊᒥᓱᐊᖅᑎᖅᑐᑎᒃ ᐹᔭᐅᖃᑦᑕᕐᓂᑰᒻᒪᑕ ᖃᓪᓗᓈᑦ ᕿᑐᕐᖓᖏᑦ ᐅᕝᕙᓘᓐᓃᑦ 
ᖃᓪᓗᓈᑦ ᐊᕐᓇᐃᑦ ᑕᑯᓪᓗᒋᑦ ᖃᐅᔨᓇᖅᑐᑦ ᖃᓄᑎᒋ ᐸᕐᓇᓯᒪᑎᒋᓐᓂᖏᒻᒪᖔᑕ 
ᑕᒪᒃᑯᐊ ᐃᓅᓯᖃᕐᓂᐊᓂᕐᒥᒃ ᐃᓄᐃᑦ ᓄᓇᖓᓐᓂ. ᐃᓄᐃᑦ ᐱᕈᐃᔭᐅᓯᒪᔪᑦ 
ᕿᒻᒥᓕᓐᓂᑦ ᐃᓱᒫᓗᓇᕐᓂᖏᒻᒪᑕᓕ ᓂᐅᕐᕈᐊᑦ ᓴᓂᐊᓂ. ᐱᒡᒐᓇᓗᐊᕈᑎᒥᓂᖓᑦ, 
ᓄᓇᓕᑦᑖᖅᑲᐅᑦ ᓂᐅᕕᕐᕕᑦᑕᓖᑦ ᐊᒻᒪᓗ ᐸᓖᓯᒃᑯᑕᓖᑦ ᐃᓄᖃᕐᓂᕐᓴᐅᕙᓐᓂᕐᖓᑕ 
ᐃᓚᒋᑦ ᓄᓇᒋᕙᑦᑕᖏᑕ ᓴᓂᐊᓂ, ᑕᐃᒪᒃ ᕿᒻᒦᑦ ᐊᒥᓲᓂᕐᓴᐅᕙᑦᑐᒥᓃᑦ 
ᖃᐅᔾᔨᑎᒋᙱᑕᖏᓐᓂᓪᓗ ᑭᒃᑯᑐᐃᓐᓇᕐᓂᑦ ᕿᒻᒥᓂᓪᓗ ᓄᓇᖅᑲᑎᖃᕐᐸᓕᖅᑐᑎᒃ. 
ᖃᓪᓗᓈᓕᒫᐸᓗᐃᑦ ᐅᔾᔨᕈᓱᑦᑐᓴᐅᓐᓂᖏᒻᒪᑕ ᑕᒪᒃᑯᓂᖓ ᓄᑖᓂᑦ ᐱᕙᓪᓕᐊᔪᓂᑦ. 
ᐃᓱᒪᑐᐃᓐᓇᖅᑐᒥᓃᑦ ᕿᒻᒦᑦ ᐊᑦᑕᕐᓇᕆᐊᖏᑕ ᐊᒻᒪᓗ ᐱᑐᑦᑕᐅᓯᒪᔭᕆᐊᖃᕐᓂᖏᑕ 
ᕿᒧᔅᓯᕈᑕᐅᙱᑐᐊᕋᐃᒻᒪᑕ, ᐅᕝᕙᓘᓐᓃᑦ ᖁᑭᖅᑕᐅᒋᐊᖃᖅᑐᒋᑦᑎᕙᑦᑐᑎᒃ 
ᐱᑑᔾᔮᕋᐃᒻᒪᑕ. ᑕᒪᓐᓇ ᐊᔅᓱᕈᖅᑎᑦᑎᒍᑎᒥᓂᖅ ᐃᓄᓐᓂᑦ ᖃᓄᓕᒫᖅ 
ᐊᖏᕐᓯᒪᒋᐊᖃᖅᑎᑕᐅᓪᓗᑎᒃ ᖃᓄᐃᓕᔅᓯᒍᑕᐅᔪᓂᑦ ᐅᖁᒪᐃᓪᓕᐅᕈᑕᐅᔪᓂᓪᓗ 
ᐊᐅᓚᑦᑎᓂᕐᒧᑦ ᕿᒻᒥᓂᑦ ᓄᑖᕐᒥᒃ ᐃᓅᓯᖓᓐᓂᒃ ᐱᐅᓯᖃᓕᖅᑎᓪᓗᒋᑦ ᐃᓄᐃᓪᓗ 
ᕿᒻᒦᓪᓗ ᐊᒥᓱᐊᓘᓕᖅᑎᓪᓗᒋᑦ ᐊᒻᒪᓗ ᖃᓪᓗᓈᖃᕐᓂᕐᓴᐅᓕᖅᑎᓪᓗᒍ. 
ᐃᖅᑲᓇᐃᔭᖅᑏᑦ ᐃᓱᒪᕙᓗᑦᑐᒥᓃᑦ ᐃᓄᐃᑦ ᖃᓄᐃᔅᓴᕋᔭᙱᒋᐊᔅᓴᖏᓐᓂᒃ 
ᐱᐅᓯᕆᕙᑦᑕᖏᓐᓂᒃ ᐊᓯᔾᔩᑉᐸᑕ ᐃᑲᔫᓯᐊᖅᑖᖅᑎᑕᐅᖃᑦᑕᕐᓂᐊᑐᐊᕈᑎᒃ 
ᖃᓪᓗᓈᖃᓕᕐᓗᓂ. 

ᓇᓗᓇᐃᔭᕐᓯᒪᓪᓚᑦᑖᖅᑐᓂᑦ ᕿᒻᒥᓄᑦ ᐹᔭᐅᖃᑦᑕᖅᑐᒥᓃᑦ ᒥᔅᓴᓄᑦ ᕿᑭᖅᑖᓗᒻᒥ 
ᐱᑕᖃᙱᑦᑐᖅ. ᑕᒪᐃᓐᓅᓕᖓᔪᒥᒃ ᑕᑯᓪᓗᒍ ᐅᒋᐊᖅᑕᐅᔪᖃᐃᓐᓇᖃᑦᑕᓂᙱᒻᒪᑦ, 
ᑭᓯᐊᓂ ᐹᓯᔪᖃᖅᑐᒥᓂᐅᑎᓪᓗᒍ ᑐᓴᖅᑎᑦᑎᒍᑕᐅᕙᑦᑐᑐᐊᒥᓃᑦ 
ᐅᒋᐊᖅᑕᐅᔪᖃᑲᓴᑦᑐᒥᓂᐅᑎᓪᓗᒍ ᑕᐃᒪᒃ ᖃᓪᓗᓈᓂᒥᐅᑦ ᐅᑉᐱᕈᓱᑦᑐᒥᓃᑦ 
ᕿᒻᒦᑦ ᑭᒃᑯᑐᐃᓐᓇᕐᓂᑦ ᐅᓗᕆᐊᓇᖅᑐᒦᑎᑦᑎᓕᕆᐊᔅᓴᖏᓐᓂᒃ. ᐃᕐᓯᓇᖅᑐᑦ ᕿᒻᒦᑦ 
ᖃᓪᓗᓈᕐᓄᑦ ᐅᑉᐱᕆᔭᐅᒐᔪᓕᖅᑐᒥᓃᑦ ᑕᐃᒫᖏᓐᓇᖅ ᐅᑭᐅᖅᑕᖅᑑᑉ ᒥᔅᓵᓄᑦ, ᐊᒻᒪᓗ 
ᐅᓂᒃᑳᑦ ᐹᔮᐅᔪᖃᖃᑦᑕᕐᓂᖓᓂᒃ ᐊᒻᒪᓗ ᑐᖁᔪᖃᓚᐅᓲᖑᓂᖓᓂᒃ, ᐱᓗᐊᖅᑐᒥᒃ 
ᕿᑐᕐᖓᕆᔭᐅᔪᓂᑦ, ᐅᖃᐅᓯᐅᓕᖅᑭᑦᑖᕙᑦᑐᒥᓃᑦ. ᒥᑦᑎᒪᑕᓕᒻᒥᐅᑕᖅ ᐅᓘᓯ ᑲᑦᓴᒃ 
ᐅᖃᕐᓯᒪᔪᖅ ᑭᓪᓕᓯᓂᐊᖅᑎᓄᑦ ᐊᑐᓚᐅᕐᓯᒪᔭᖓᓂᒃ ᐊᑖᑕᖓᑕ, ᐄᓯᒪᐃᑉ. ᐸᓖᓯᒧᑦ 
ᕿᒧᔅᓯᖏᑦ ᓄᖑᑕᐅᓚᐅᕐᓯᒪᒻᒪᑕ ᐄᓯᒪᐃ ᐃᓚᖏᓐᓂᒃ ᓄᓇᓕᓐᓅᕈᔾᔨᒻᒪᑦ, ᑕᐃᔅᓱᒪᓂ 
1960ᖏᓐᓂᖃᐃ. 

ᕿᒻᒥᓕᒫᑦᑎᐊᖏᑦ ᑐᖁᑕᐅᓪᓗᑎᒃ ᐸᓖᓯᒃᑯᓐᓄᑦ. ᐅᕙᓐᓄᑦ 
ᐅᖃᓚᐅᕐᓯᒪᔪᖅ ᐸᓖᓯᐅᑉ ᓄᓕᐊᖓ ᐹᔭᐅᓐᓂᕐᖓᑦ ᕿᒧᔅᓯᓄᑦ 
ᐸᓖᓯᒃᑯᓪᓗ ᖁᐊᕐᓵᖅᑐᒥᓂᐅᓪᓗᑎᒃ, ᑕᐃᒫᒃ ᐸᓖᓯᒃᑯᓐᓂᑦ ᐅᖃᐅᔾᔨᔪᒥᓂᖅ 
ᖁᑭᐊᔭᐅᖁᓪᓗᒋᑦ ᕿᒧᔅᓯᓕᒫᖏᑦ − ᑕᐃᒫᒃ ᐅᕙᓐᓄᑦ ᐅᖃᓚᐅᕐᓯᒪᔪᖅ. 
ᕿᒻᒥᖏᑦ ᑐᖁᑕᒥᓃᑦ ᐸᓖᓯᒃᑯᓐᓄᑦ. ᓇᒥᑭᐊᖅ ᓄᓇᕗᒥ, ᐸᓖᓯᐅᑉ 
ᓄᓕᐊᖓ ᐅᒋᐊᖅᑕᒥᓂᖅ ᕿᒧᔅᓯᓄᑦ. 

…ᓄᑦᑎᖅᑕᐅᕙᓪᓕᐊᓕᑕᐃᓐᓇᑎᓪᓗᒋᖅᑲᐃ ᐃᓄᐃᑦ ᓄᓇᓕᓐᓄᑦ 
ᐃᓄᒋᐊᓐᓂᕐᓴᓄᑦ ᑕᐃᓐᓇ ᐊᕐᓇᖅ ᐅᒋᐊᖅᑕᐅᓚᐅᕐᓯᒪᔪᒥᓂᖅ. 

ᐅᓂᒃᑳᖅ ᐅᓂᒃᑳᖑᓚᐅᕐᓯᒪᔪᒥᓂᖅ ᐅᓘᓯ ᑲᑦᓴᐅᑉ ᐊᑖᑕᖓᓄᑦ ᐃᓚᖓᓂᒃ 
ᓱᓕᔪᒥᓂᖅ, ᑭᓯᐊᓂ ᐸᓖᓯᐅᑉ ᓄᓕᐊᖓ ᑐᖁᓐᓂᖏᑦᑐᖅ 1960ᖏᓐᓂ. ᒫᒋ ᐊᒡᓇᔅ 
ᑲᓚᐃ ᑐᖁᔪᒥᓂᖅ ᐃᑭᖏᑦ ᐱᔾᔪᑎᒋᓪᓗᒋᑦ 30 ᐊᕐᕌᒍᑦ ᐅᖓᑖᓂᐅᓗᐊᖅᑐᖅ  
ᓯᕗᓂᐊᒍᓪᓕ ᐊᒻᒪᓗ 1,200 ᑭᓛᒥᑕᓂᒃ ᐅᖓᓯᓐᓂᓕᒻᒥ. ᑕᐃᒪᐃᒃᑲᓗᐊᖅᑎᓪᓗᒍ, 
ᑲᑉᐱᐊᓇᖅᑐᒃᑰᕈᑎᒥᓂᖓ ᐃᓚᒋᔭᐅᓪᓚᕆᓕᖅᑐᒥᓂᖅ ᐅᖃᐅᓯᒃᑯᑦ ᑎᑎᖅᑲᑎᒍᓪᓗ 
ᐅᓂᒃᑳᖑᕙᑦᑐᓂᑦ ᖃᓪᓗᓈᕐᓂᑦ ᐅᑭᐅᖅᑕᖅᑐᒥ, ᖁᐊᕐᓵᓇᖅᑐᐃᓐᓇᐅᓪᓗᒋᑦ 
ᖃᐅᔨᒪᔭᐅᑎᑦᑎᔾᔪᑎᒋᒐᓱᑦᑐᒋᑦ ᕿᒻᒦᑦ ᑐᖁᑦᑎᒍᓐᓇᕐᓂᖏᓐᓂᒃ. ᒫᒋ ᑲᓚᐃ 
ᑖᓐᓇᑑᓚᐅᕐᓯᒪᔪᔅᓴᐅᔪᒥᓂᖅ ᐃᓐᓇᐅᓪᓗᓂ ᐅᒋᐊᖅᑕᐅᓂᑯ ᓄᓇᕗᒥ ᕿᒻᒥᓄᑦ 
100ᓂᑦ ᐊᕐᕌᒍᓂᑦ, ᑭᓯᐊᓂ ᐅᓂᒃᑳᖓ ᓱᓕ ᑐᓴᖅᑕᐅᕙᑦᑐᖅ, ᐱᓗᖅᑯᓯᖅᑕᐅᓯᒪᓪᓗᓂ 
ᐊᓯᖏᓐᓄᑦ ᖃᐅᔨᒪᔾᔪᑕᐅᔪᓄᑦ ᐊᑦᑕᓇᕐᓂᖏᓐᓂᒃ ᑐᑭᓯᓂᕐᓗᑦᑕᐅᓯᒪᓪᓗᑎᒃ ᕿᒻᒦᑦ. 
1960ᒥ, ᐸᓖᓯᒃᑯᑦ ᖁᐊᕐᓵᕈᑎᖃᓚᐅᕐᓯᒪᔪᑦ ᐹᔭᐅᔪᖃᕐᓂᕆᐊᖓ ᐊᕐᕕᐊᕐᒥ, ᐃᓚᒌᑦ 
ᕿᒻᒥᖓᑦ ᐃᓪᓗᒥᐅᑕᖅ, ᓴᕐᓕᐊᖅ ᕿᒻᒥᓛᓕᒃ, ᐅᒋᐊᕐᓯᒻᒪᑦ ᐊᔪᕆᕐᓱᐃᔨᐅᑉ ᐃᕐᓂᖓᓂᒃ 
ᓱᕈᓯᓛᕐᒥᒃ. ᐊᖏᔪᖅᑲᐅᑏᑦ ᑕᒪᑐᒥᖓ ᓇᒧᓕᒫᖅ ᑐᓴᖅᑎᑦᑎᒍᑎᒋᓚᐅᕐᓯᒪᔭᖓᑦ 
ᕿᒻᒦᓕᒫᑦ ᒥᔅᓵᓄᑦ:

ᐊᑐᓂᑦ ᐊᖑᑎᓕᒫᑦ ᑕᒫᓂᒥᐅᑦ ᐅᖃᓕᒫᖁᔭᒃᑲ ᑖᔅᓱᒥᖓ 
ᑐᓴᕋᔅᓴᕐᒥᒃ ᐅᖃᓕᒫᑦᑎᐊᓪᓚᕆᓪᓗᑎᒃ ᐊᒻᒪᓗ ᐃᓱᒪᒋᔭᖃᕐᓗᑎᒃ 
ᐊᒻᒪᓗ ᓇᒻᒥᓂᖅ ᐃᓱᒪᑖᕐᓗᑎᒃ ᑕᒪᑐᒧᖓ ᖃᓄᐃᒍᑕᐅᓂᖓᓂᒃ. 
1960ᒥ ᒪᕐᕉᓐᓂᒃ ᑐᖁᔪᖃᕐᓯᒪᓕᕐᖓᑦ  ᑕᒫᓂ ᓱᕈᓯᓛᑯᓘᓐᓂᒃ 
ᐹᔭᐅᓪᓗᑎᒃ ᐅᒋᐊᖅᑕᐅᓪᓗᑎᓪᓗ ᕿᒻᒥᓄᑦ ᐊᒻᒪᓗ ᒪᕐᕈᑲᓐᓃᒃ 
ᐅᒋᐊᖅᑕᐅᑲᓴᓐᓂᑰᒋᓪᓗᑎᒃ ᐊᒻᒪᓗ ᑖᒃᑯᐊ ᑐᖁᒍᓐᓇᓚᐅᖅᑐᑎᒃ 

ᐃᓐᓇᕐᓂᑦ ᖃᓂᒋᔭᖏᓐᓃᑦᑐᖃᕐᓂᖏᑉᐸᑦ ᓄᖅᑲᑎᑦᑎᔪᔅᓵᓐᓂᒃ ᐹᓐᓂᑦᑐᒥᒃ, 
ᓄᖅᑲᑎᑕᐅᙳᐊᑕᕐᓯᓇᕐᓂᖓᑎᒃ.

ᑲᒪᒋᔭᔅᓴᒫᖃᓪᓚᕆᒃᑲᑦᑕ ᑕᒪᓐᓇ ᐱᔾᔪᑎᒋᓪᓗᒍ ᐊᒻᒪᓗ 
ᕿᒻᒥᓂᐊᖅᑎᐅᖏᒃᑲᓗᐊᖅᑐᒍᑦ ᓄᓇᓕᓐᓂᑦ ᑭᓯᐊᓂ, ᒪᓕᒐᖅᑎᒍᑦ, 
ᕿᒻᒥᓂᐊᖅᑎᐅᒍᓐᓇᕆᓪᓗᑕ ᓇᒥᓕᒫᖅ ᐅᑭᐅᖅᑕᖅᑐᒥ. ᐃᓱᒪᒋᓪᓗᒋᑦ 
ᑕᒪᒃᑯᐊ ᑕᒫᓂ ᐊᕐᕌᒍᒥ ᐊᑐᓚᐅᖅᑐᑦ ᐱᓪᓚᕆᐊᓗᐃᑦ ᐊᒻᒪᓗ 
ᑐᖁᔪᖃᕐᓯᒪᓪᓗᓂ ᒪᕐᕉᓐᓂᒃ ᐹᔭᐅᔪᒥᓃᓐᓂᒃ, ᐊᖑᑎᓕᒫᑦ 
ᐃᓱᒪᒋᔭᖃᕆᐊᖁᓪᓚᕆᑦᑕᒃᑲ ᑲᒪᒋᔭᔅᓴᒫᖏᓐᓂᒃ ᐱᔾᔪᑎᒋᓪᓗᒍ 
ᐊᑐᖅᑎᑕᐅᒋᐊᖃᕐᓂᖓ ᕿᒻᒦᑦ ᒥᔅᓵᓄᑦ ᒪᓕᒐᖅ. ᑭᓇᓕᒫᓪᓚᕆᑯᓗᒻᒥᒃ, 
ᖃᖓᓕᒫᑦᑎᐊᖅ, ᖃᓄᑐᐃᓐᓇᖅ ᐱᔾᔪᑎᖃᕋᓗᐊᖅᑲᑕ, 
ᕿᒻᒥᖏᓐᓂᒃ ᒫᓂᖅᑭᑎᑦᑎᖁᔨᒋᐊᖃᙱᑦᑐᒍᑦ ᐊᒻᒪᓗ 
ᖃᖓᑐᐃᓐᓇᓕᒫᑦᑎᐊᖅ ᖃᐅᔨᑐᐊᕈᑦᑕ ᕿᒻᒥᓂᑦ ᐱᑑᔾᔮᕐᓯᒪᔪᓂᑦ, 
ᖃᓄᖅᑑᖅᑕᐅᑎᒋᒋᐊᖃᖃᑦᑕᓂᐊᖅᑐᒍᑦ. ᖃᓄᒃᑲᓐᓂᖅ ᐅᖃᐅᓯᕆᔭᕆᐊᔅᓴᖅ 
ᓇᓗᓇᒻᒪᕆᑦᑐᖅ ᐱᔾᔪᑎᒋᓪᓗᒋᑦ ᐱᕙᓪᓕᐊᓂᐅᓯᒪᔪᑦ ᑕᖅᑭᓂᑦ 
ᖁᓕᐅᙱᒐᖅᑐᓂᑦ 1960ᒥ. ᑖᒃᑯᐊ ᕿᒻᒦᑦ ᐊᔪᕆᕐᓯᐅᑎᒐᔅᓴᐅᖏᒻᒪᑕ. 
ᖃᐅᔨᒪᓕᖅᑕᕗᑦ ᑕᒪᓐᓇ ᐊᒻᒪᓗ ᑲᒪᒋᔭᔅᓴᒫᕆᓪᓗᑎᒍ ᐊᓯᑦᑎᓐᓂᒃ 
ᑐᑭᓯᑎᑦᑎᒋᐊᖃᕐᓂᕐᒥᒃ ᑕᒪᔅᓱᒥᖓ. [ᐱᒻᒪᕆᐅᑎᑕᐅᓂᖓ 
ᐃᓚᓕᐅᔾᔭᐅᓯᒪᔪᖅ.]

ᑐᓴᕋᔅᓴᖅ ᑲᔪᓯᓯᒪᔪᖅ ᐃᒫᒃ: 

ᐊᑐᖅᑎᑕᐅᑦᑎᐊᖁᔭᕋᓗᐊᕋ ᕿᒻᒦᑦ ᒥᔅᓵᓄᑦ ᒪᓕᒐᖅ ᐊᒻᒪᓗ ᖃᓄᒃᑲᓐᓂᖅ 
ᐅᖃᐅᓯᕆᒃᑲᓐᓂᕈᓐᓇᖅᑑᔮᙱᒻᒪᕆᑦᑕᕋ ᖃᓄᖅᑑᕈᑕᐅᔭᕆᐊᖃᕐᓂᖓ 
ᐅᕙᑦᑎᓐᓂᒃ ᐱᔾᔪᑎᒋᓪᓗᒍ ᖃᓄᖅᑑᕈᑎᒋᙱᑐᐊᕈᑦᑎᒍ 
ᑕᐃᒪᐃᑦᑐᖃᕐᒥᑉᐸᑦ ᓱᓕ ᐊᕐᕌᒍ ᑕᒫᓂ ᐊᕐᕌᒍᒥ ᐊᑐᖅᑕᑎᓐᓂ, 
ᓈᒻᒪᒋᔭᐅᙱᓪᓚᕆᙳᓱᒃᑲᑦᑕ ᑲᒪᒋᔭᔅᓴᒫᑦᑎᓐᓂᒃ ᑲᒪᑦᑎᐊᙱᑐᐊᕈᑦᑕ.   

ᑕᐃᒪᐃᒻᒪᑦ, ᐹᓯᓂᒥᓂᖓ ᖃᓪᓗᓈᑉ ᕿᒻᒥᖓᑦ ᐃᓂᖅᑎᕆᒍᑕᐅᓪᓚᑦᑖᓕᖅᑐᓂ 
ᐃᓄᓐᓄᑦ ᕿᒻᒥᖏᓐᓂᒃ ᑲᒪᑦᑎᐊᕆᐊᖃᕐᓂᖏᓐᓂᒃ. ᐊᕐᕌᒍᒻᒪᑦ ᐋᖅᑭᒋᐊᕐᓂᖓᑦ 
ᑎᑎᕋᕈᑎᒥᓂᖅ:

ᖁᔭᓇᓗᐊᙳᐊᖅᑐᖅ ᑕᒫᓂ ᐊᕐᕌᒎᓚᐅᖅᑐᒥ ᕿᒻᒥᓄᑦ ᐹᔮᐅᖃᑦᑕᖅᑐᑦ 
ᐸᓚᕐᓯᓯᒪᔪᑦ [ᐅᑭᐅᖅᑕᖅᑐᒥ ᓇᒥᓕᒪᖅ].... ᒪᕐᕈᑐᐊᒃ ᓱᕈᓰᒃ ᐹᔭᐅᓯᒪᔫᒃ 
ᐊᐃᑉᐹ ᑐᖁᓪᓗᓂ ᐃᓱᒪᒋᓪᓗᒍ ᐊᕐᕌᒎᓚᐅᖅᑐᖅ ᐱᖓᓲᔪᖅᑐᑦ 
ᐹᔭᒥᓂᐅᑎᓪᓗᒋᑦ ᒪᕐᕉᓐᓂᒃ ᑐᖁᔪᖃᔪᒻᒪᑦ. 

1960 ᓄᙳᖏᓐᓂ, ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᒥᐅᓪᑕᓐ ᕗᕇᒪᓐ 
ᑳᓐᑐᓛᒃᑕᐅᓯᒪᔪᒻᒪᑦ ᖃᐅᔨᓴᕐᓂᕐᒧᑦ ᕿᒻᒥᓂᑦ ᕿᑭᖅᑖᓗᒻᒥ. ᐅᑉᐱᓇᙱᑦᑐᓂᑦ 
ᖃᐅᔨᔪᒻᒪᑦ ᖃᐅᔨᓴᖅᑎᓪᓗᒍ ᐹᔭᐅᖃᑦᑕᖅᑐᒥᓂᕐᓂᑦ. ᐅᖃᕐᓯᒪᔪᖅ ᑭᓪᓕᓯᓂᐊᖅᑎᓄᑦ 
ᐊᐱᕐᓱᖅᑎᒧᑦ 2009ᒥ ᐃᒫᒃ:

ᖃᐅᔨᒪᔪᖓ ᑕᒪᓐᓇ ᖃᐅᔨᓇᓱᐊᕈᑎᒋᓚᐅᕐᓯᒪᒐᒃᑯ 
ᖃᐅᔨᓴᕈᑎᖃᖅᑎᓪᓗᖓ ᐱᔾᔪᑎᒋᓪᓗᒍ...ᑳᓐᑐᓛᒃᑕᐅᓯᒪᓚᐅᕐᓯᒪᒐᒪ, 
ᐊᒻᒪᓗ ᖃᐅᔨᒋᐊᕆᐊᖃᓚᐅᕐᓯᒪᒐᒪ ᖃᐅᔨᒋᐊᕆᐊᓕᓐᓂᑦ ᐊᒻᒪᓗ 
ᑕᒪᓐᓇ ᐃᓚᒋᔭᐅᓚᐅᕐᓯᒪᓪᓗᓂ ᖃᐅᔨᒋᐊᕈᑎᒋᓪᓚᕆᓚᐅᕐᓯᒪᔭᕋ. 
ᓱᖅᑯᐃᓱᓪᓚᑦᑖᖏᑦᑐᖓ ᐃᑉᐱᒍᓱᓐᓂᕐᒪᖔᕐᒪ ᐃᓚᖏᑦ ᑭᒃᑯᑐᐃᓐᓇᐃᑦ, 
ᐃᓚᖏᑦ ᐸᓖᓯᑦ, ᐅᕙᓐᓄᑦ ᐅᖃᖃᑦᑕᔪᔪᑦ ᑕᒪᓐᓇ ᑕᐃᒪᐃᒐᔪᙱᓪᓚᕆᒻᒪᑦ, 
ᐊᑲᐅᙱᓕᐅᕈᑕᐅᙱᒻᒪᑦ, ᖃᐅᔨᒪᙱᑦᑐᖓ ᓱᒻᒪᑦ ᑕᒪᔅᓱᒥᖓ 
ᖃᐅᔨᓴᕈᑎᖃᖅᑕᕐᒪᖔᕐᐱᑦ, ᐊᒥᓲᓂᕐᓴᐃᑦ ᑕᓖᓪᓕᖃᑦᑕᕐᓯᒪᒻᒪᑕ, 
ᐊᓯᖏᓐᓂᒃ ᐱᕐᕈᓗᐊᕿᔪᖃᕐᐸᑦᑐᓂ, ᑕᒪᓐᓇ ᐊᑲᐅᙱᓕᐅᕈᑕᐅᙱᑦᑐᖅ. 
ᑭᓯᐊᓂ ᐊᑲᐅᙱᓕᐅᕈᑕᐅᓕᕐᐸᑦᑐᖅ ᓱᕈᓯᕐᓂᑦ ᐋᓐᓂᖅᑐᖃᕋᐃᒻᒪᑦ, ᐃᒻᒪᖄ 
ᐊᔅᓱᐊᓘᖅᑎᓪᓗᒋᑦ, ᑐᖁᑕᐅᑎᓪᓗᒋᓪᓘᓐᓃᑦ. ᐊᔅᓱᐊᓘᕆᐊᑐᙱᑦᑐᖅ. 
...ᐋᓐᓂᐊᕕᓕᐊᕈᔾᔨᒍᓐᓇᕐᓂᖅ ᐊᐅᑉᐸᑕ, ᑕᖃᕐᔪᐊᒃᑰᖅᑕᐅᓐᓂᖅᑲᑕ 
ᐱᓚᑦᑕᐅᔭᕆᐊᖃᖅᑲᑕᓗ, ᐋᓐᓂᐊᕕᑕᖃᖅᑎᓐᓇᒍ. ᑕᐃᒫᒃ 
ᑐᖁᓲᖑᒻᒪᑕ ᓄᓇᓕᓐᓂᑦ ᐅᕝᕙᓘᓐᓃᑦ ᖃᖓᑕᓲᕐᒥ. ᑕᐃᒫᒃ...
ᐃᓱᒫᓗᒍᑎᔅᓴᖅᑕᖃᓪᓚᕆᑦᑐᖅ. 

ᑎᑭᑦᑐᓕᒫᑦ ᕿᒻᒥᓂᑦ ᐃᕐᓯᓇᖅᑐᐃᓐᓇᐅᓂᕋᐃᖃᑦᑕᕐᓯᒪᙱᑦᑐᑦ ᐊᒻᒪᓗ 
ᐸᓯᔭᔅᓴᐅᓂᕋᐃᖃᑦᑕᕐᓯᒪᙱᑦᑐᑦ. ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑏᒃ ᕗᕋᓐ 
ᐊᒻᒪᓗ ᐊᓃᑕ ᕚᓖ ᑎᑎᕋᕐᓯᒪᔫᒃ 1963ᒥ ᐳᕕᕐᓂᖅᑐᒥ ᖃᐅᔨᓴᖅᑎᓪᓗᒋᒃ:

ᑎᑎᕋᕈᑎᖃᖃᑦᑕᕐᓯᒪᔪᒍᑦ ᐱᕙᓪᓕᐊᓯᒪᓂᐅᔪᓂᑦ ᒫᓐᓇᓕᓴᕐᓂᑦ 



42 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐊᕐᕌᒍᓂᑦ ᓄᓇᓖᑦ ᐃᓄᒋᐊᓐᓂᕐᓴᐃᑦ ᒥᔅᓵᓄᑦ ᐅᑭᐅᖅᑕᖅᑐᒥ, ᓄᓇᓖᑦ 
Hᐊᓐᓇᓚᖏᓐᓃᑦᑐᓄᑦ ᐃᓄᓐᓄᑦ ᐅᐸᑦᑕᐅᒍᒪᓂᕐᓴᐅᕙᓕᕐᖓᑕ. 
ᐊᑲᐅᙱᓕᐅᕈᑕᐅᔭᑦᑐᓂᑦ ᖃᐅᑕᒫᑦ ᐃᓅᓯᕐᒥ ᓄᓇᓕᓐᓂᑦ ᑕᐃᒪᐃᑦᑐᓂᑦ, 
ᐱᒻᒪᕆᐅᓂᕐᐹᖅᑕᖃᙱᑦᑐᖅ ᕿᒻᒥᓂᑦ ᐊᐅᓚᑦᑎᒋᐊᖃᕐᓂᐅᑉ ᓴᓂᐊᓂ. 
ᐃᓄᓐᓄᑦ ᓱᓕ ᒥᑭᒋᐊᕐᓂᐊᐸᑦᑐᓄᑦ ᐊᖑᓇᓱᑉᐸᑦᑐᓄᓪᓗ, ᐊᒥᓱᐊᓗᓐᓂᑦ 
ᕿᒻᒥᖃᕐᓂᖅ ᐊᒻᒪᓗ ᐆᒻᒪᑦᑎᐊᕆᑦᑐᓂᑦ ᕿᒻᒥᖃᕐᓂᖅ ᐱᒻᒪᕆᐅᓂᕐᐹᖑᒻᒪᑦ 
ᕿᒻᒥᖁᑎᖃᕆᐊᔅᓴᖅ ᓴᓂᐊᓂ, ᓲᕐᓗ, ᕿᔪᒻᒥᒃ ᐃᓪᓗᖃᕐᓂᐅᑉ ᐊᒻᒪᓗ ᐊᒥᓱᑦ 
ᐃᓄᐃᑦ ᑲᒪᒋᔭᖃᕐᓂᕐᓴᐅᕙᑦᑐᑎᒃ ᐊᒻᒪᓗ ᑮᓇᐅᔭᓂᑦ ᐊᑐᕐᓂᕐᓴᐅᕙᑦᑐᑎᒃ 
ᕿᒥᖅᑯᑎᔅᓴᓄᑦ ᕿᒻᒥᓄᑦ ᐃᒻᒥᓄᑦ ᐃᓚᖏᓐᓄᓪᓗ ᐱᙱᓂᕐᓴᐅᓪᓗᑎᒃ. 
ᕿᒻᒦᑦ ᖃᓄᐃᓐᓂᖏᑦ ᐱᒻᒪᕆᐅᓂᕐᐹᖑᒻᒪᑦ ᑕᒫᓂ ᕿᒻᒥᖁᑎᖃᕐᓂᐅᑉ 
ᐃᓪᓗᒥ ᓴᓂᐊᓂ.

ᐊᒥᓲᙱᑦᑐᑦ ᖃᓪᓗᓈᑦ ᓄᓇᖓᓐᓂᒥᐅᑦ ᐅᑭᐅᖅᑕᖅᑐᒥ ᑕᑯᑎᑦᑎᓯᒪᔪᑦ 
ᑕᒪᑐᒥᖓ ᐃᑉᐱᓇᕐᓂᖓᓂᒃ ᐃᓕᖅᑯᓯᕐᒥ ᐱᔾᔪᑕᐅᕙᑦᑐᑦ ᐃᓱᒫᓗᓇᖅᑐᒦᒋᐊᔅᓴᖏᓐᓂᒃ, 
ᑭᓯᐊᓂ ᐊᓯᓕᒫᖏᑦ ᑎᑎᕋᖅᑕᐅᓯᒪᔪᑦ ᓈᒻᒪᖏᑦᑐᑦ; ᓯᓂᕐᓯᒍᑕᐅᕙᑦᑐᖅ ᑕᒫᓂ 
ᐊᑐᕇᖅᑐᓂ, ᐊᒻᒪᓗ 70 ᓄᓇᓖᑦ 400ᖑᓪᓗᑎᒃ ᕿᒻᒦᑦ ᖁᑭᖅᑕᐅᔭᕇᕐᓯᒪᓪᓗᑎᒃ 
ᓯᐊᒻᒪᓗᐊᕐᓂᐊᖏᒻᒪᑦ ᓯᓂᕐᓯᒍᑕᐅᕙᑦᑐᖅ. ᕿᒻᒦᑦ, ᐊᑐᕐᓯᒪᓪᓚᕆᑦᑎᓪᓗᒋᑦ ᐃᓄᐃᑦ 
ᓄᓇᒥᐅᑕᐅᖃᑦᑕᑎᓪᓗᒋᑦ, ᐃᓱᒫᓗᓇᕐᓯᔪᐊᓘᓪᓗᑎᒃ ᐊᑦᑕᓇᕐᓯᓪᓗᑎᓪᓗ ᓄᓇᓕᓐᓂᑦ 
ᐃᓄᒋᐊᓐᓂᕐᓴᓂᑦ. 

ᐹᓯᖃᑦᑕᕐᓂᒥᓃᑦ 1950ᖏᓐᓂ 1960ᖏᓐᓂᓪᓗ

ᐊᒥᓲᙱᑦᑐᑦ ᖃᓄᐃᒍᑕᐅᓯᒪᓗᐊᖅᑐᑦ ᐃᑉᐱᒍᓱᒍᑕᐅᓗᐊᓕᕐᓂᕐᖓᑕ 
ᕿᒻᒦᑦ ᐃᓱᒫᓗᓇᕐᓯᓂᕋᖅᑕᐅᓪᓗᑎᒃ ᐊᐅᓚᑦᑎᔾᔪᑕᐅᓪᓚᕆᐊᖃᓕᖅᑐᑎᒃ. 
ᑕᒪᓐᓇ ᐱᒋᐊᓚᐅᕐᓯᒪᔪᖅ 1959ᒥ 1961ᒧᑦ, ᐊᑕᐅᑦᑎᒃᑰᙱᑦᑐᖅ ᖃᓪᓗᓈᑦ 
ᐅᑭᐅᖅᑕᖅᑐᒨᖅᑲᐸᓪᓕᐊᓕᕐᓂᒥᓂᖏᓐᓄᑦ ᐃᓕᓴᐃᔨᑖᖅᑐᓕᖅᑎᓪᓗᒋᑦ 
ᐊᒻᒪᓗ ᓄᓇᓕᓐᓂᑦ ᐊᐅᓚᑦᑎᔨᑖᖅᑐᓕᖅᑎᓪᓗᒋᑦ. ᐊ.ᐱ. ᐅᐃᑦ, ᓄᓇᓕᓐᓂᑦ 
ᐊᐅᓚᑦᑎᔨ ᐊᒥᓱᓂᑦ, ᐱᖃᓯᐅᑎᓪᓗᒍ ᐃᒡᓗᓕᒃ ᐊᒻᒪᓗ ᑭᖑᓂᐊᒍᑦ 
ᐃᓄᒃᔪᐊᖅ, ᐊᑦᑕᕈᓱᖃᑦᑕᓂᙱᑦᑐᖅ ᕿᒻᒥᓂᑦ ᒫᓂᖅᑭᔪᓂᑦ, ᐊᒻᒪᓗ ᐊᓪᓛᑦ 
ᖁᑭᕐᓯᕙᓕᖅᑐᒥᓂᖅ ᕿᒻᒥᓂᑦ ᐸᓂᖓ ᓱᓕ ᐹᔭᐅᓚᐅᖅᑎᓐᓇᒍ ᐃᒡᓗᓕᒻᒥ 1950 

ᓄᙳᖏᓐᓂ. ᑐᖁᑕᐅᔪᖃᕐᖓᑦ ᓂᐊᖁᙴᕐᒥ 1959ᒥ ᐊᑦᑐᐃᓪᓚᕆᓚᐅᕐᓯᒪᒻᒥᔪᖅ, 
ᐱᔾᔪᑎᒋᓪᓗᒍ ᑐᖁᑕᐅᑉ ᐊᓈᓇᖓ ᖃᐅᔨᒪᔭᐅᑦᑎᐊᓚᐅᕐᓯᒪᒻᒪᑦ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓂᖓᓂᒃ ᐊᒻᒪᓗ ᐋᓐᓂᐊᖅᑐᓕᕆᔨᐅᓂᖓᓂᒃ. 
ᖃᓄᖅᑑᕈᑕᐅᓯᑦᑕᐅᑎᒋᓚᐅᕐᓯᒪᔪᖅ ᓲᖑᓂᕐᓴᒥᒃ ᐊᑐᖅᑎᑦᑎᒋᐊᕈᑎᖃᕈᒪᓪᓗᑎᒃ 
ᕿᒻᒦᑦ ᒥᔅᓵᓄᑦ ᒪᓕᒐᕐᒥᒃ, ᐊᑦᑐᐃᓂᖓ ᑭᒃᑯᑐᐃᓐᓇᐃᑦ ᐃᓱᒪᒋᔭᖃᕐᓂᖏᓐᓂᒃ 
ᐃᑉᐱᓐᓇᓗᐊᙳᐊᓚᐅᕐᓯᒪᒻᒥᔪᖅ. ᒍᐊᑕᓐ ᕆᓂ, ᓂᐅᕕᖅᑎᑯᓐᓂ 
ᐊᐅᓚᑦᑎᔨᐅᖃᑦᑕᕐᓯᒪᔪᖅ ᑕᑯᓐᓈᕐᓯᒪᔪᖅ ᓂᐊᖁᙴᒥ ᐹᔭᐅᔪᒥᑦ ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ ᐊᒥᓱᑦ ᐊᕐᕌᒍᑦ ᐊᓂᒍᕐᓯᒪᓕᖅᑎᓪᓗᒋᑦ:  

ᑐᓵᓕᓚᐅᕐᓯᒪᒐᒪ ᖃᓄᐃᓕᐅᕐᕙᓗᐊᑦᑐᐊᓗᓐᓂᑦ ᖃᐃᙳᒥ 
ᐊᓂᓚᐅᕐᓯᒪᔪᖓ. ᕿᒻᒥᐊᓗᐃᑦ ᑲᑎᙵᔪᑦ. ᕿᒻᒦᑦ ᐊᒥᓲᓪᓗᑎᒃ 
ᐸᖓᓕᖃᑦᑕᔪᒻᒪᑕ, ᐱᖓᓲᔪᖅᑐᑦ, ᑎᓴᒪᐅᔪᖅᑐᑦ. ᑐᑭᓯᔪᓯ 
ᓈᓴᕆᐊᑐᙱᒻᒪᕆᑦᑐᑦ, ᖃᐅᔨᒪᓇᕐᖓᑕ ᐊᒥᓲᒻᒪᑕ.

ᑭᓯᐊᓂᓕ ᓄᑲᑉᐱᐊᑯᓗᒻᒥᒃ ᐊᖑᓯᓚᐅᕐᓯᒪᒻᒪᑕ 
ᐅᒋᐊᖅᑕᐅᑦᑎᐊᓚᐅᕐᓯᒪᔪᖅ, ᑎᒥᑯᓗᐊ ᐊᓕᑦᑐᑕᐅᑦᑎᐊᖅᑐᓂ 
ᐅᒋᐊᖅᑕᐅᑦᑎᐊᓚᐅᕐᓯᒪᔪᖅ. ᖃᐅᔨᒪᑦᑎᐊᖅᑕᕋ ᑕᒪᓐᓇ ᑐᖁᖓᔪᓕᕆᔨᐅᑉ 
ᖃᐅᔨᓴᕐᓂᖓᓅᕆᐊᖃᓚᐅᕐᓯᒪᒐᒪ ᑕᑯᓐᓈᖅᑐᒥᓂᐅᓪᓗᖓ, ᐊᒻᒪᓗ 
ᑕᑯᔭᖅᑐᕆᐊᖃᓚᐅᕐᓯᒪᓪᓗᒍ ᑎᒥᖓ. ᑲᑉᐱᐊᓇᓪᓚᕆᓚᐅᕐᓯᒪᔪᖅ. ᕿᒻᒥᓂᑦ 
ᐱᐅᔅᓴᕐᓂᐊᓗᒐ ᑕᐃᔅᓱᒪᓂ ᐃᓱᓕᓚᐅᕐᓯᒪᔪᖅ. 

ᕗᕋᓐᒃ ᑕᔅᑐ ᑎᑎᕋᓚᐅᕐᓯᒪᔪᖅ ᐊᔾᔨᓴᐃᓐᓇᐸᓗᐊᓂᒃ ᐸᓐᓂᖅᑑᒥ 
ᑕᐃᔅᓱᒪᓂᔅᓴᐃᓐᓇᐸᓗᒃ, 1961-62ᒥ. ᑕᕝᕙᓂᓕ, ᐊᔪᕆᕐᓱᐃᔨᐅᑉ ᐸᓂᖓ ᑕᓪᓕᒪᓂᑦ−
ᐅᑭᐅᓕᒃ ᐹᔭᐅᓚᐅᕐᓯᒪᒻᒪᑦ ᐊᓃᖅᑎᓪᓗᒍ ᐊᑖᑕᒃᑯᖓᑕ ᓯᓚᑖᓂ. ᑖᓐᓇ ᖃᖓᑕᓲᒃᑯᑦ 
ᖁᓛᒎᓕᒃᑯᓪᓗ ᐃᖏᕐᕋᔾᔪᑕᐅᒋᐊᖃᓚᐅᕐᓯᒪᔪᖅ ᐋᓐᓂᐊᕕᓕᐊᕈᔾᔭᐅᓪᓗᓂ 
ᐃᓅᓕᔭᐅᓂᐊᕐᖓᑦ. 

ᐅᑭᐅᖅᑕᖅᑐᒥ ᐃᓕᙵᓕᖅᑐᖅ ᐊᐅᓚᑦᑎᔨ, ᐅ. ᔪ. “ᒨᔅ” ᑰ, ᖃᐅᔨᓚᐅᕐᓯᒪᔪᖅ 
1960ᒥ ᐹᓯᓂᐅᕙᑦᑐᑦ ᐱᐅᓯᖏᑎᒍᑦ ᐱᓇᓗᑕᖃᖅᑎᑕᐅᒍᓐᓇᖃᑦᑕᕐᓯᒪᔪᑦ 
ᐅᑭᐅᖅᑕᖅᑐᒥ: 

ᐅᑭᐅᖅᑕᖅᑐᒦᖃᑦᑕᓕᓂᐅᓪᓗᖓ ᐃᓱᒪᒋᔭᕋᓕ ‘ᒫᓂᖅᑭᔭᑉᐊᑦᑐᑦ’ ᕿᒻᒦᑦ 

ᐊᑦᑕᓇᖅᑐᒦᑎᑦᑎᓂᕐᓴᐅᓲᖑᒻᒪᑕ ᐃᖏᕐᕋᔪᑕᐅᓲᑦ ᓴᓂᐊᓂ ᖃᓪᓗᓈᑦ 
ᓄᓇᖓᓐᓂ ᑲᓇᑕᒥ. ᖃᓪᓗᓈᑦ ᓄᓇᖓᓐᓂ ᐃᓂᖅᑎᕆᓲᖑᒐᑦᑕ ᓱᕈᓯᕐᓂᑦ 
ᐊᑦᑕᓇᖅᑐᒦᖁᓇᒋᑦ ᑕᐃᒫᑦᑕᐅᖅ ᐱᒍᓐᓇᕐᒥᔪᒍᑦ ᐅᑭᐅᖅᑕᖅᑐᒥ. 
ᖃᐅᔨᓯᒪᖏᓪᓗᓂ ᐱᑐᔅᓯᒪᔪᖅ ᕿᒻᒥᖅ, ᓱᕈᓯᕐᒧᑦ ᐅᐸᑦᑕᐅᑉᐸᑦ, 
ᐊᑦᑕᓇᕐᓂᓴᐅᒻᒪᑦ ‘ᒫᓂᖅᑭᔭᑉᐸᑦᑑᑉ’ ᓴᓂᐊᓂ. 

ᒫᓐᓇᐅᓕᖅᑐᖅ ᑐᓴᐅᒪᖃᑦᑕᐅᑎᒍᑎᐅᕙᓕᖅᑐᑦ ᐃᒫᒃ ᐊᑐᖅᑕᐅᓯᒪᒻᒥᔪᑦ 
ᓇᒥᓕᒫᖅ ᖃᓄᐃᓐᓂᐅᔪᑦ ᐅᑭᐅᖅᑕᖅᑐᒥ ᑕᒪᐅᙵᕆᐅᖅᑐᓄᑦ 
ᓯᕘᕋᒍᑕᐅᓪᓚᕆᖃᑦᑕᖅᑐᒥᓃᑦ, ᐅᐸᓗᖓᐃᔭᖅᑕᐅᓯᒪᑦᑎᐊᕋᑎᒃ ᐅᕝᕙᓘᓐᓃᑦ 
ᐃᓕᓐᓂᐊᖅᑎᑕᐅᓯᒪᒐᑎᒃ ᐊᑦᑕᓇᓪᓚᕆᓐᓂᖏᑕ ᒥᔅᓵᓄᑦ ᐊᑐᖅᑕᖏᑕ. ᕗᕋᓐᑦ 
ᑕᔅᑐ ᐱᔭᕇᕈᑎᖏᓐᓂᒃ ᑎᑎᕋᕐᓯᒪᔪᖅ ᐸᓐᓂᖅᑑᒥ ᐊᑐᖅᑕᒥᓂᕐᒥᒃ ᐃᓚᒋᔭᐅᑎᑦᑐᒍ 
ᐊᖏᓂᕐᓴᓄᑦ ᖃᓄᐃᓕᐅᕈᑕᐅᔪᓄᑦ ᓄᓇᓕᓐᓂᑦ:  

ᐊᑕᐅᑦᑎᒃᑯᑦ, ᐊᔾᔨᐅᖏᑦᑐᒥᒃ ᐃᓅᓯᕐᒥ ᐃᓕᖅᑯᓯᕐᒥᓪᓗ 
ᐃᓅᓯᖃᕆᐊᖃᕐᓂᒃᑰᓕᖅᑎᓪᓗᒋᑦ ᓇᒻᒥᓂᖅ ᐱᔪᒪᔭᖓᑎᒎᙱᑦᑐᖅ, 
ᐊᒻᒪᓗ ᖃᐅᔨᒪᑦᑎᐊᖅᑐᑎᒃ ᑲᒪᒋᔭᕆᐊᖃᕐᐸᑦᑕᖏᓐᓂᒃ ᓄᓇᒋᕙᑦᑕᖏᓐᓂ 
ᐊᒻᒪᓗ ᐃᓅᓯᕆᕙᑦᑕᖓᓐᓂ ᓄᓇᒋᕙᑦᑕᖏᓐᓂ, ᑐᑭᓯᔭᔅᓴᐅᑎᐊᖅᑐᖅ 
ᓇᓗᓕᕐᓯᒪᓂᖏᓐᓂᒃ ᐊᒻᒪᓗ ᐊᑲᐅᙱᓕᐅᕈᑎᖃᖅᑎᑕᐅᓂᖏᓐᓂᒃ 
ᐃᓕᑦᑐᕋᓱᑦᑎᓪᓗᒋᑦ ᐊᓯᐊᓂᒃ ᐃᓅᓯᖃᕐᓂᕐᒥᒃ ᐊᑐᖅᑕᖏᑦ 
ᐱᓇᓱᐊᕈᑎᔅᓴᐃᓪᓗ ᐃᑲᔫᑎᖃᐃᓐᓇᑎᓐᓇᒋᑦ ᐃᓕᑦᑐᕆᐊᖃᖅᑎᓪᓗᒋᑦ. 
ᐃᓄᓐᓄᑦ, ᑕᒪᒃᑯᐊ ᐊᔅᓱᕈᕐᓇᖅᑑᓚᐅᖅᑐᑦ, ᐱᔭᕆᐊᑐᓗᐊᕈᑎᒋᕙᑦᑐᓂᐅᓪᓗ 
ᖃᓪᓗᓈᖅᑎᑐᑦ ᐱᐅᓯᖃᕐᓂᖏᓐᓄᑦ ᐊᒥᓱᑦ ᐅᑭᐅᖅᑕᖅᑐᒥ ᐊᐅᓚᑦᑎᔩᑦ 
ᐊᒻᒪᓗ ᐱᓇᓱᐊᕈᑎᔅᓴᖃᑦᑎᐊᕋᑎᒃ ᕿᓚᒥᐊᓗᒃ ᐊᓯᔾᔨᐸᓪᓕᐊᑎᓪᓗᒋᑦ 
ᐃᓄᐃᑦ ᐊᑐᖃᑦᑕᕆᐊᖃᓕᖅᑕᖏᑦ.

ᑐᖁᕋᖅᑕᐅᓂᖏᑦ
ᑕᐃᔅᓱᒪᓂ ᕿᒻᒦᑦ ᑐᖁᕋᖅᑕᐅᒥᓂᖏᑦ ᐅᓂᒃᑳᕆᓇᓱᓪᓗᒋᑦ ᐱᔭᕆᐊᑐᔪᐊᓘᒻᒪᑕ. 

ᐊᕐᕌᒍᓂᑦ ᐊᕙᑎᓂᑦ (20), ᕿᒻᒦᑦ ᑐᖁᑕᐅᕙᓐᓂᕐᖓᑕ ᐊᑕᐅᑦᑎᑰᙱᑦᑐᖅ ᐊᒻᒪᓗ 
ᑖᒃᑯᓄᖓᔅᓴᐃᓐᓇᐅᖏᑦᑐᖅ ᑐᖁᑕᐅᕙᑦᑐᒥᓂᐅᓪᓗᑎᒃ, ᐸᓖᓯᒃᑯᑦ ᐱᓗᐊᖅᑐᒥᑦ. 
ᐊᔾᔨᒌᙱᑐᒡᒍᑎᐅᓪᓗᑎᒃ ᑐᖁᑦᑎᒍᑕᐅᕙᑦᑐᒥᓃᑦ, ᑭᓯᐊᓂ ᐊᑐᖅᑎᑦᑎᒐᓱᓗᐊᖅᑐᒥᓃᑦ 
ᐃᓄᐃᑦ ᕿᒻᒥᖃᖃᑦᑕᖁᓇᒋᑦ ᓄᓇᓕᓐᓂᑦ ᖃᓪᓗᓈᖃᓗᐊᙳᐊᖅᑐᓂᑦ. 
ᐊᒥᓱᑦ ᐃᓄᐃᑦ ᐃᑉᐱᒍᓱᑦᑐᒥᓃᑦ ᐋᓐᓂᓇᖅᑐᒥᒃ ᕿᒻᒥᖃᕈᓐᓃᓂᕐᒥᓪᓗ, 
ᐃᓚᖏᑦ ᐊᖏᕐᓯᒪᓂᕐᓴᐅᒐᓗᐊᖅᑐᑎᒃ ᖃᓄᐃᓐᓂᐅᓚᐅᕐᓯᒪᔪᒥᑦ. ᐃᓚᖏᑦ 
ᑕᑯᓐᓈᖃᑦᑕᕐᓯᒪᔪᑦ ᐅᓂᒃᑳᕐᓯᒪᔪᑦ ᑭᓪᓕᓯᓂᐊᖅᑎᓄᑦ ᐃᖅᑲᐅᒪᑦᑎᖃᑦᑕᔪᔪᑦ 
ᖁᕕᐊᓱᒍᓐᓃᓇᓪᓚᕆᑦᑐᓂᑦ ᐊᑐᓚᐅᕐᓯᒪᔭᖏᓐᓂᒃ ᑐᖁᕋᖅᑕᐅᑎᓪᓗᒋᑦ ᐃᓚᖏᑕ 
ᕿᒻᒥᖏᑦ 1960ᖏᓐᓂ 1970ᖏᓐᓂᓪᓗ. ᕿᒻᒦᑦ ᓄᖑᑕᐅᓚᐅᕐᓯᒪᓐᓂᖅᑯᑦ ᓇᒥᓕᒫᖅ, 
ᑭᓯᐊᓂ ᖃᓄᐃᑦᑐᖃᓗᐊᖃᑦᑕᖅᑐᒥᓂᖅ ᓂᐅᕕᕐᕕᑦᑕᓕᓐᓂᑦ ᐅᕝᕙᓘᓐᓃᑦ 
ᐅᓇᑕᖅᑐᔅᓴᖃᕐᕕᑦᑕᓕᒻᒥ. 

ᐸᓖᓯᒃᑯᑦ ᖃᐅᔨᓴᕋᔪᖃᑦᑕᖅᑐᒥᓃᑦ ᕿᒻᒥᓂᑦ ᑐᖁᑦᑎᓂᐅᔪᓂᑦ, 
ᓇᓗᓇᕋᓗᐊᖅᑎᓪᓗᒍ ᑭᐊᑉ ᑐᖁᓐᓂᕐᒪᖔᒋᑦ. ᐆᑦᑑᑎᒋᓗᒍ, ᑖᓐᓇ ᐅᓂᒃᑳᓕᐊᖑᓯᒪᔪᖅ 
ᒥᑦᑎᒪᑕᓕᒻᒥᑦ ᓇᓗᓇᐃᕐᓯᓯᒪᔪᖅ ᖃᓄᐃᓐᓂᒥᓂᐅᔪᓂᑦ 1954ᒥ:

ᖁᓕᑦ ᐊᑕᐅᓯᕐᓗ ᕿᒻᒦᑦ ᑐᖁᑕᐅᔭᕆᐊᓕᒥᓃᑦ ᒥᑦᑎᒪᑕᓕᒻᒥ 
ᐋᓐᓂᐊᓂᖏᓄᑦ ᓂᐊᖅᑭᕆᔪᒥᓂᐅᓱᒋᔭᑦ. ᐅᔾᔨᓇᕐᓯᑐᐊᕐᖓᑦ 
ᐋᓐᓂᐊᔪᖃᕆᐊᔅᓴᖓᓂᒃ, ᕿᒻᒥᕐᒥᑦ ᖁᑭᖅᑕᐅᔪᖃᖅᑐᓂ ᐊᓯᓕᒫᖏᑦ 
ᐊᐃᑦᑐᖅᑕᐅᓂᐊᙱᒻᒪᑕ. ᑖᒃᑯᐊ ᖁᓕᑦ ᐊᑕᐅᓯᕐᓗ ᕿᒻᒦᑦ ᖁᑭᖅᑕᒥᓃᑦ 
ᐊᕐᕌᒍᒥ ᐊᒻᒪᓗ ᓇᒥᑐᐃᓐᓈᖅ ᓄᓇᓕᓐᓃᑐᒡᒍᑎᐅᓯᒪᓪᓗᑎᒃ, 
ᑐᖁᕋᖅᑐᒥᓂᐅᓱᒋᔭᐅᙱᑦᑐᑦ ᑕᐃᒪᐃᒻᒪᑦ ᖃᐅᔨᓴᕋᔅᓴᓂᑦ ᑐᔪᐃᓯᒪᙱᑦᑐᑦ 
ᑲᒪᒋᔭᓖᑦ ᐃᖅᑲᓇᐃᔭᕐᕖᑦ. ᐊᕙᑎᑦ−ᑎᓴᒪᓪᓗ ᐊᓯᖏᑦ ᕿᒻᒦᑦ 
ᑐᖁᑕᐅᔭᕆᐊᖃᕐᓯᒪᒻᒥᔪᑦ ᑕᒫᓂ ᐊᓯᖏᓐᓂᒃ ᐱᔾᔪᑎᖃᖅᑐᑎᒃ. 

1950ᒥ 1975ᒧᑦ, ᕿᒻᒦᑦ ᑐᖁᑕᐅᖃᑦᑕᖅᑐᒥᓃᑦ ᓄᓇᓕᓐᓂᑦ ᐃᓄᒋᐊᓐᓂᕐᓴᓂᑦ 
ᐋᓐᓂᐊᓂᕋᖅᑕᐅᒐᐃᒻᒪᑕ ᐅᕝᕙᓘᓐᓃᑦ ᐸᕝᕕᒋᔭᐅᒐᐃᒻᒪᑕ, ᐅᕝᕙᓘᓐᓃᑦ 
ᐃᓱᒫᓗᓇᕐᓂᕋᖅᑕᐅᒐᐃᒻᒪᑕ ᑭᒃᑯᑐᐃᓐᓇᕐᓄᑦ. ᖁᑭᕐᓯᕙᑦᑐᒥᓃᑦ ᕿᒻᒥᓂᑦ 
ᐱᑑᔾᔮᖅᑐᒥᓂᕐᓂᑦ ᐊᓄᖏᓐᓂ, ᐱᑑᑕᖏᓐᓂ, ᐊᕐᓵᖅᑑᔭᓂᑦ ᐅᕝᕙᓘᓐᓂᑦ 
ᕿᒻᒥᒃᑯᕕᒻᒥ ᐊᓂᔪᒥᓃᑦ ᓇᒥᓕᒫᖅ ᐊᒻᒪᓗ ᐃᓱᒪᒋᔭᒥᓂᐅᓪᓗᓂ ᑕᒪᓐᓇ 
ᐸᓖᓯᒃᑯᓐᓂ ᓈᒻᒪᑦᑐᒋᔭᐅᒋᐊᖓ ᐊᑐᖅᑎᑦᑎᓂᕐᒧᑦ ᕿᒻᒦᑦ ᒥᔅᓵᓄᑦ ᒪᓕᒐᕐᒥᒃ 
ᐊᒻᒪᓗ ᐃᓕᓐᓂᐊᑎᑦᑎᓂᕐᒧᑦ ᐃᓄᓐᓂᑦ ᑕᒪᑐᒪ ᒥᔅᓵᓄᑦ. ᐃᓛᓐᓂᒃᑯᑦ, ᐊᓯᖏᑦ 

ᐊᑐᖅᑕᐅᕙᑦᑐᒥᓃᑦ ᐃᓄᐃᑦ ᐱᑐᔅᓯᓯᒪᖃᑦᑕᖁᔭᐅᓪᓗᑎᒃ ᕿᒻᒥᖏᓐᓂᒃ. ᐸᐅᓗᓯ ᕖᕕ 
ᐅᖃᕐᓯᒪᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ  ᐱᐅᓯᕆᔭᐅᖃᑦᑕᓚᐅᕐᓯᒪᔪᒥᒃ 
ᐸᓐᓂᖅᑑᒥ ᖃᐅᔨᔭᐅᖃᑦᑕᕐᓯᒪᓪᓗᑎᒃ ᐸᓖᓯᒃᑯᑦ ᑎᑎᖅᑲᓂᐊᕐᕕᓕᕆᕕᒋᕙᑦᑕᖏᓐᓂ: 

ᑕᐃᔅᓱᒪᓂ ᑎᑎᖅᑲᓂᐊᕐᕕᖃᓚᐅᕐᓯᒪᙱᓐᓇᑦᑕ ᐊᓪᓛᑦ 
ᓱᕈᓯᐊᖀᑦ ᓯᒃᑮᑦ ᑎᑭᒐᐃᒻᒪᑕ [ᓲᕐᓗ ᕿᑐᕐᖓᓕᓐᓄᑦ ᐃᑲᔪᓯᐊᑦ] 
ᑲᒪᒋᔭᐅᕙᔪᒻᒪᑕ ᐸᓖᓯᒃᑯᓐᓂᑦ. ᑕᐃᒃᑯᐊᑐᐊᖑᓚᐅᕐᓯᒪᒻᒪᑕ 
ᐃᖅᑲᓇᐃᔭᖅᑎᐅᓪᓗᑎᒃ ᑕᒫᓂ, ᐊᐃᔅᓯᕐᐸᔪᒐᑦᑕ ᓱᕈᓯᐊᕿᓂᑦ ᓯᒃᑭᓂᑦ 
ᑕᐃᑲᙵᑦ. ᑭᖑᓪᓕᕐᐹᖑᓚᐅᕐᓯᒪᔪᖅ ᐸᓖᓯ ᑕᒪᓂ ᒐᕙᒪᒃᑯᓐᓂ 
ᐊᐅᒪᑦᑎᔨᑖᓚᐅᖅᑎᓐᓇᒋᑦ ᓱᓕ. ᓯᕗᓪᓕᐸᐅᑦᑎᐅᔾᔭᐅᕙᓐᓇᓂ 
ᐸᓖᓯᒃᑯᓐᓂᑦ; ᐊᓪᓛᑦ ᑐᓂᓯᐅᖅᑲᐃᔭᖅᑐᖃᑦᑕᔪᙱᑦᑐᑦ ᐃᓚᒌᓄᑦ. 
ᓯᒃᑮᑦ ᑎᑭᓐᓂᑕᒫᑦ ᐅᐸᐃᓐᓇᕆᐊᖃᕐᐸᔪᔭᕗᑦ ᓯᒃᑮᓪᓗ ᐱᔪᒪᕙᑦᑐᒋᑦ. 
ᑐᓂᓯᓂᐊᕐᓂᑕᒫᑦ ᓯᒃᑭᓂᑦ, ᐊᐱᕆᕙᔪᔪᖅ ᐅᕙᑦᑎᓐᓂᓕᒫᑦᑎᐊᖅ 
ᕿᒻᒥᕗᑦ ᐱᑐᔅᓯᒪᒻᒪᖔᑕ. ᑕᐃᒫᒃ ᐱᐅᓯᖃᓕᓚᐅᕐᓯᒪᔪᖅ. ᐃᓱᒪᕙᔪᔪᖓᓕ, 
ᐅᕙᑦᑎᓐᓄᑦ ᑐᓂᓯᒐᔭᙱᒋᐊᔅᓴᖓᓂᒃ ᓱᕈᓯᐊᕿᓂᑦ ᑭᐅᓐᓂᕈᑦᑕ 
ᐱᑐᔅᓯᒪᙱᓐᓂᕋᕐᓗᖏᑦ ᒫᓂᖅᑭᓂᕋᕐᓗᒋᑦ. ᐃᓱᒫᓘᑎᑐᐊᕆᕙᔪᔭᖓ 
ᕿᒻᒥᕗᑦ ᐱᑐᔅᓯᒪᒐᓗᐊᕐᒪᖔᑕ ᐊᖅᑯᓵᕋᐃᒐᑦᑕ. ᑕᑯᓂᖅᑕᒫᑦ ᑕᐃᓐᓇ, 
ᓯᕗᓪᓕᕐᐹᒥ ᐊᐱᖅᑯᑎᒋᕙᔪᔭᖓ ᐃᓱᒫᓘᑎᑐᐊᕆᕙᔪᖓ ᕿᒻᒦᑦ 
ᐱᑐᔅᓯᒪᒐᓗᐊᕐᒪᖔᑕ. 

ᑖᓐᓇ ᐊᑐᖅᑕᐅᓚᐅᕐᐸᑦᑐᓃᓐᓇᖅ ᑕᐃᒪᐃᓕᐅᖃᑦᑕᓂᙱᑦᑐᖅ. ᒨᓯᓯ ᕿᔪᐊᕐᔪᒃ 
ᓇᓗᓇᐃᕐᓯᓯᒪᔪᖅ ᖃᓄᐃᓐᓂᐅᕙᑦᑐᒥᓂᕐᓂᑦ ᐸᓐᓂᖅᑑᒥ ᑕᒪᒃᑮᓐᓂᒃ ᓯᕗᓂᐊᒍᑦ 
ᑭᖑᓂᐊᒍᓪᓗ ᓄᑦᑎᕐᓂᐅᑉ ᕿᒻᒦᔭᕐᓈᓘᑎᓪᓗᒍ ᐋᓐᓂᐊᒧᑦ 1962ᒥ: 

ᐸᓖᓯᒃᑯᑦ ᑐᖁᕋᐃᖃᑦᑕᓕᓚᐅᕐᓯᒪᔪᑦ ᐃᓄᐃᑦ ᕿᒻᒥᖏᓐᓂᒃ ᕿᒻᒦᑦ 
ᐋᓐᓂᐊᓕᓚᐅᖅᑎᓐᓇᒋᑦ ᓱᓕ. ᐸᓖᓯᒃᑯᑦ ᖁᑭᕐᓯᕙᔪᔪᑦ ᕿᒻᒥᓂᑦ 
ᖃᖓᓕᒫᑦᑎᐊᖅ. ᐊᓪᓛᑦ ᐃᓄᐃᑦ ᑕᒪᐅᖓ ᓂᐅᕕᐅᑎᖃᕆᐊᖅᑐᕋᐃᒻᒪᑕ 
ᐅᑎᙳᓱᑎᓪᓗᒋᑦ ᓄᓇᒥᓐᓄᑦ, ᐸᓖᓯᒃᑯᑦ ᑐᖁᑦᑎᓵᕐᐸᔪᔪᑦ ᐃᓄᖏᓐᓂᒃ 
ᐅᑕᖅᑭᔪᓂᑦ ᓂᐅᕕᕐᕕᒦᓐᓂᖏᓐᓂ. ᐊᓪᓛᑦ ᕿᒻᒦᑦ ᐱᑑᔾᔮᕋᐃᒻᒪᑕ, 
ᐊᓪᓛᑦ ᖃᓄᐃᓕᐅᙱᒃᑲᓗᐊᖅᑎᓪᓗᒋᑦ, ᐸᓖᓯᒃᑯᓐᓄᑦ ᖁᑭᖅᑕᐅᕙᔪᔪᑦ 
ᑐᖁᑕᐅᕙᑦᑐᑎᓪᓗ ᐱᔾᔪᑎᔅᓴᖃᖅᑑᔮᙱᑎᐊᖅᑐᑎᒃ.

ᑐᖁᕋᐃᓚᐅᖃᑦᑕᑐᐃᓐᓇᓂᙱᑦᑐᑦ, ᑭᓯᐊᓂ ᑐᖁᕋᐃᕙᑦᑐᒥᓃᑦ 
ᐱᔾᔪᑎᖃᖅᑐᑎᒃ ᓯᓚᑖᓂᒥᐅᓂᑦ, ᐱᓗᐊᖅᑐᒥ ᖃᓪᓗᓈᑦ ᑎᑭᕋᕐᖓᑕ ᓄᓇᓕᓐᓄᑦ. 
ᖃᐅᔨᒪᔭᐅᑦᑎᐊᕆᐊᖃᕐᒥᔪᖅ ᓯᕗᓪᓕᕐᒥ, ᐃᓄᐃᑦ ᕿᒻᒥᑖᖃᖅᑕᖅᑐᒥᓃᑦ 
ᐊᓯᖏᓐᓂᒃ ᕿᒻᒥᖏᑦ ᓄᖑᑕᐅᓚᐅᖅᑎᓪᓗᒋᑦ. ᒐᕙᒪᒃᑯᓐᓂ ᐊᑐᐊᒐᖅ ᑕᐃᔅᓱᒪᓂ 
ᑎᓕᐅᕆᔾᔪᑕᐅᕙᑦᑐᒥᓂᖅ ᐃᓄᐃᑦ ᓄᓇᒋᕙᑦᑕᖏᓐᓂᒃ ᓱᓕ ᓄᓇᖃᖁᓪᓗᒋᑦ 
ᕿᒧᔅᓯᖃᕆᐊᖃᖅᑎᓪᓗᒋᑦ, ᑭᓯᐊᓂ ᓈᒻᒪᑐᐃᓐᓇᖅᑐᓂᑦ ᕿᒻᒥᖃᖃᑦᑕᖁᔭᐅᓪᓗᑎᒃ 
ᐊᒻᒪᓗ ᕿᒻᒥᖃᕈᓐᓃᖁᔭᐅᕙᑦᑐᑎᒃ ᐃᓪᓗᖃᓕᑐᐊᕈᑎᒃ ᓄᓇᓕᓐᓂᑦ. ᑕᒪᓐᓇ 
ᑐᑭᓯᓇᖅᑐᖅ ᓱᒻᒪᑦ ᐸᓖᓯᒃᑯᑦ ᕿᒻᒥᓂᑦ ᐆᒻᒪᑦᑎᐊᕆᖁᔨᕕᐅᑎᓐᓂᕐᒪᖔᑕ 
ᐃᓅᓕᓴᐅᑎᓄᑦ ᑲᐱᓯᕙᑦᑐᑎᒃ, ᑭᓯᐊᓂᑦᑕᐅᖅ ᑐᖁᕋᐃᒍᑕᐅᓐᓂᕆᓪᓗᓂ 
ᐱᑑᔮᕐᓯᒪᕙᑦᑐᓂᑦ ᕿᒻᒥᓂᑦ. ᐃᖅᑲᓇᐃᔮᑦ, ᐃᓪᓗᐃᑦ, ᐃᓕᓴᕖᑦ ᐊᑕᖏᖅᑐᑎᒃ 
ᕿᒻᒥᖃᕆᐊᖃᙱᑎᑦᑎᔪᒥᓃᑦ. ᑭᓯᐊᓂᓕ, ᐃᖅᑲᓇᐃᔮᔅᓴᖅᑕᖃᐃᓐᓇᖏᓐᓂᖓᓄᑦ, 
ᐸᓖᓯᒃᑯᑦ ᑕᑯᓐᓈᓂᕐᒥᔪᑦ ᐊᑑᑎᖃᕐᓂᖏᓐᓂᒃ ᕿᒻᒦᑦ. ᖃᒧᑕᐅᔭᐃᑦ 
ᐱᔭᕆᐊᑐᓐᓂᕐᖓᑕᑦᑕᐅᖅ. ᐊᒥᓱᓂᑦ ᐊᕐᕌᒍᓂᑦ, ᕿᒻᒦᑦ ᖁᑭᖅᑕᐅᖃᑦᑕᖅᑐᒥᓃᑦ 
ᖃᒧᑕᐅᔭᔅᓴᖅᑕᖃᖅᑎᓐᓇᒍ ᑭᖑᕝᕖᓂᐊᖅᑐᓂᑦ ᕿᒻᒥᓂᑦ. 1966 ᑭᖑᓂᐊᒍᑦ, 
ᖃᒧᑕᐅᔭᐃᑦ ᐊᑐᕈᒥᓇᕐᓂᕐᓴᒥᓃᑦ, ᑭᓯᐊᓂ ᐊᑭᑐᔪᐊᓘᓪᓗᑎᒃ ᓂᐅᕕᐊᕆᒍᒪᓗᒋᑦ, 
ᐃᖏᕐᕋᔾᔪᑎᒋᖃᑦᑕᓂᐊᕐᓗᒋᑦ ᐊᒻᒪᓗ ᐋᖅᑭᐅᒪᑏᓐᓇᕋᓱᓪᓗᒋᑦ. 

ᓄᖑᑲᓴᓐᓂᒥᓂᖏᑦ ᕿᒻᒦᑦ ᐊᕙᑎᓂᑦ ᐊᕐᕌᒍᓂᑦ ᐱᕙᓪᓕᐊᓪᓗᐊᓂᕐᖓᑦ 
ᖃᓪᓗᓈᖃᓕᕐᐸᓪᓕᐊᑎᓪᓗᒍ. ᒐᕙᒪᒃᑯᑦ ᑕᐃᒪᐃᓕᖓᐅᔾᔨᑐᐃᓐᓇᖅᑐᒥᓃᑦ ᐃᓄᐃᑦ 
ᐱᐅᓯᖏᓐᓂᒃ ᕿᒻᒥᖃᐅᓯᖏᓐᓂᒃ ᑕᒪᐅᙶᒐᓱᓐᓂᖏᓐᓂ ᐊᒥᓱᐊᓗᐃᑦ ᐊᒥᐊᓕᒐᕐᒥᐅᑦ 
ᑲᓇᑕᒥᐅᓪᓗ ᐃᖅᑲᓇᐃᔭᕆᐊᕐᓯᒪᔪᑦ ᐃᖃᓗᓐᓂ. (ᑕᐃᒫᔅᓴᐃᓐᓇᐸᓗᒃ ᐱᕙᓪᓕᐊᔪᒥᓃᑦ 
ᑰᔾᔪᐊᕌᐱᒻᒥ, ᐊᐅᓚᑦᑎᕕᒻᒥᒃ ᑲᓇᑕᐅᑉ−ᕿᐊᐊᓂ ᓴᓇᔪᖃᕐᖓᑦ 1955-57ᒥ. ᐊᓯᖏᓐᓂ 
ᓄᓇᕕᒻᒥ, ᐃᓕᓴᕕᓕᐅᖅᑐᖃᕋᐃᒻᒪᑦ ᓲᖑᔪᐊᓗᓐᓂᑦ ᖃᓄᖅᑑᕈᑎᖃᓪᓚᕆᑉᐸᑐᑐᒥᓃᑦ 
ᕿᒻᒦᑦ ᐱᔾᔪᑎᒋᓪᓗᒋᑦ ᐊᒻᒪᓗ ᕿᒻᒥᓖᑦ). 

ᑐᖁᕋᐃᓐᓂᖏᑦᑐᑦ ᐊᑕᐅᑦᑎᒃᑯᐊᓗᒃ. ᓯᕗᓪᓕᕐᐹᒥ ᑐᖁᕋᐃᔪᒥᓃᑦ 
ᒫᓂᖅᑭᔪᓂᑦ ᕿᒻᒥᓂᑦ ᐃᖃᓗᓐᓂ 1956 ᑭᖑᓂᐊᓂ. ᑕᒪᓐᓇ 
ᑕᐃᔅᓱᒪᓂᔅᓴᐃᓐᓇᒥᓂᖅ ᐊᒥᓱᑦ ᐃᓄᐃᑦ ᐱᔪᒥᓇᖅᑐᓂᑦ ᖃᐅᔨᕙᓪᓕᐊᓕᖅᑎᓪᓗᒋᑦ 
ᐃᖅᑲᓇᐃᔭᕐᕕᔅᓴᐅᓂᖓᓂᒃ ᖃᖓᑕᓲᒃᑯᕕᒻᒥ ᐊᒻᒪᓗ ᖃᐅᔨᓴᕐᕕᓐᓂᑦ. ᓄᓇᓕᕋᓛᑦ, 
ᓂᐊᖁᙴᕐᒥ, ᓄᓇᓕᙳᖅᑎᑕᐅᓚᐅᕐᓯᒪᔪᑦ ᐱᔨᑦᑎᕋᖅᑕᐅᖃᑦᑕᓂᐊᖅᑐᑎᒃ 

ᐃᓪᓗᖃᖅᑎᑕᐅᓂᐊᖅᑐᑎᓪᓗ. 
ᑐᖏᓕᐊᓂ ᑐᖁᕋᐃᔪᒥᓃᑦ ᐃᓚᒌᑦ ᓄᓇᒋᕙᑦᑕᖏᓐᓂ ᐊᒻᒪᓗ ᐸᓐᓂᖅᑑᑉ 

ᑲᖏᖅᑐᐊᓗᐊᓂ 1962ᒥ. ᐸᓖᓯᒃᑯᑦ ᖃᓄᖅᑑᕈᑎᖃᕆᐊᓚᐅᕐᓯᒪᓐᓂᕐᖓᑕ 
ᖃᓂᒪᓐᓈᓘᑎᓪᓗᒍ ᕿᒻᒥᓄᑦ ᓂᐊᖅᑭᕆᓂᕐᒧᑦ ᐅᕝᕙᓘᓐᓃᑦ ᑎᖑᓪᓗᓂᕐᒧᑦ 
ᐋᖅᑭᓯᒪᔪᒥᒃ ᒪᓕᑦᑐᑎᒃ ᑐᖁᑕᐅᓪᓗᑎᒃ ᕿᒻᒥᓕᒫᑦᑎᐊᑦ ᑕᒫᓃᑦᑐᑦ. 

ᐱᖓᔪᐊᑦ ᐊᖏᓂᕐᐹᖑᖃᑕᐅᓯᒪᔪᖅ ᐱᕙᓪᓕᐊᖑᔭᖅᑐᒥᓂᐅᓪᓗᓂ 
ᐃᓕᓴᕕᓕᐅᖅᑐᖃᓚᐅᖅᑎᓪᓗᒍ ᐊᒻᒪᓗ ᐊᐅᓪᓛᓚᐅᖅᑎᓪᓗᒋᑦ ᓄᓇᓕᓕᒫᑦᑎᐊᐸᓗᐃᑦ 
13ᓄᑦ ᓄᓇᓕᐅᓂᐊᓕᖅᑐᓄᑦ. ᑐᖁᕋᖅᑕᐅᓂᒥᓂᖏᑦ ᐱᔭᕆᐊᑐᓂᕐᐹᑦ ᑎᑎᕋᕋᓱᑦᑐᒋᑦ 
ᐱᔾᔪᑎᒋᓪᓗᒋᑦ ᐱᒋᐊᓚᐅᕐᓯᒪᓐᓂᕐᖓᑕ ᐅᐊᑦᑎᐊᕈᓕ ᐃᓚᖏᓐᓂ ᓄᓇᓕᓐᓂᑦ 
(ᓲᕐᓗ ᑭᙵᕐᓂᑦ), ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ ᖁᑭᕐᓯᕙᓐᓂᕐᖓᑕ, ᐱᖃᑕᐅᓪᓗᑎᒃ 
ᐃᓄᐃᑦ ᖁᑭᕐᓯᒋᐊᖃᖅᑐᒋᔪᒥᓃᑦ ᓇᒻᒥᓂᖅ ᕿᒻᒥᖏᓐᓂᒃ ᐊᐅᓪᓛᓕᕋᒥᒃ, ᐊᒻᒪᓗ 
ᑕᒪᓐᓇ ᐱᕙᓪᓕᐊᖑᔭᖅᑐᒥᓂᐅᓪᓗᓂ, ᑭᓯᐊᓂ ᐸᓐᓂᖅᑑᒥ 400 ᐅᖓᑖᓃᑦᑐᑦ ᕿᒻᒦᑦ 
ᖁᑭᐊᔭᒥᓃᑦ ᓄᓇᓕᓐᓂᑦ 1966-67ᒥ.  

ᑭᖑᓪᓕᕐᐹᒥ, ᓇᓗᓇᙱᒻᒥᔪᖅ ᕿᒻᒦᑦ ᐱᔮᖅᑯᒻᒥᑦ ᖃᓄᐃᓕᔭᐅᕙᓐᓂᕐᒥᔪᑦ 
ᐃᓕᕋᓱᑦᑎᑕᐅᒐᓱᑦᑐᑎᒃ ᕿᒻᒥᓖᑦ. ᐆᑦᑑᑎᒋᓗᒍ, ᓕᕙᐃ ᐃᕕᒃ ᐸᓐᓂᖅᑑᕐᒥᐅᑕᖅ 
ᓱᖅᑯᐃᓱᑦᑐᖅ ᐃᓪᓗᖓᔪᓃᙶᖅᑐᓂ ᐸᓐᓂᖅᑑᓕᐊᓚᐅᕐᓯᒪᓂᖓᓂᒃ 
ᐊᑖᑕᒃᑯᖏᑦ ᐃᓚᒋᓪᓗᒋᑦ ᓂᐅᕕᐅᑎᖃᕆᐊᖅᑐᖅᑐᑎᒃ 1955ᒥ 1956ᒥᓗᑭᐊᖅ. 
ᐊᐅᓪᓚᕐᓯᒪᓂᖏᓐᓂ ᐊᑦᑕᒃᑯᖏᑕ ᖃᒻᒪᖓᑕ ᓴᓂᐊᓃᑦᑐᑎᒃ, ᐅᖃᐅᔾᔭᒥᓃᑦ 
ᓂᐅᕕᖅᑎᒃᑯᑦ ᐊᖏᔪᖅᑳᖓᓐᓄᑦ: 

ᖃᐃᔪᖃᓚᐅᕐᓯᒪᒻᒪᑦ ᐅᖃᐅᔾᔨᓪᓗᓂ ᐊᑖᑕᓐᓂᒃ ᖃᐅᑉᐸᒎᖅ 
ᕿᒻᒥᖏᑦ ᖁᑭᐊᔭᐅᓛᕐᖓᑕ, ᕿᒻᒥᓕᒪᑦᑎᐊᖏᑦ ᑐᖁᑕᐅᓛᕐᖓᑕ. 
ᐅᑭᐅᖑᓪᓗᓂ, ᐅᓐᓄᐊᒃᑯᑦ ᑖᕐᓂᖓᓂ, ᓂᓪᓚᓱᑦᑐᐊᓘᑎᓪᓗᒍ, ᑕᒫᙵᑦ 
ᐊᐅᓪᓚᓚᐅᕐᓯᒪᔪᒍᑦ. ᕿᒻᒥᖏᑦ ᖁᑭᐊᔭᐅᖁᙱᒻᒪᒋᑦ. ᑕᐃᒫᒃ ᐅᓐᓄᐊᒃᑯᑦ 
ᐊᐅᓪᓚᓚᐅᕐᓯᒪᔪᑦ, ᐊᖏᕐᕋᐅᓯᓪᓗᑎᒃ.   

ᓂᐅᕕᖅᑎᒃᑯᑦ ᐊᖏᔪᖅᑳᖓᑦ ᐸᓖᓯᒥᑦ ᐱᖃᑎᖃᖅᑐᓂ 
ᑐᓵᔨᐅᓚᐅᕐᓯᒪᔪᖅ. ᐃᓱᒪᒋᓪᓗᒍ ᐊᕐᕌᒍᖓ ᐊᒻᒪᓗ ᖃᓄᐃᓐᓂᒥᓂᖏᑦ, ᐸᓖᓯᒃᑯᑦ 
ᑐᑭᑖᕈᑎᖃᖅᑐᒥᓂᐅᔮᖅᑐᑦ ᔭᐃᑯ ᐃᕕᒃ (ᓕᕙᐃᑉ ᐊᑖᑕᖓ) ᐊᑯᓂᐅᓗᐊᖅᑐᖅ 
ᓂᐅᕕᕐᕕᓕᐊᕐᓯᒪᔭᕆᐊᖓ ᐊᒻᒪᓗ ᖃᓄᖅᑑᕋᓱᑦᑐᒥᓂᐅᔮᖅᑐᑎᒃ ᐅᑎᕐᓂᐊᕐᖓᑦ 
ᐃᓪᓗᖓᔪᓄᑦ. 

ᐃᓛᓐᓂᒃᑯᑦ ᖁᑭᐊᕙᑦᑐᒥᓃᑦ ᐃᓕᕋᓱᑦᑎᑦᑎᒐᓱᑦᑐᑎᒃ ᑭᒃᑯᑐᐃᓐᓇᕐᓂᑦ ᐊᒻᒪᓗ 
ᐅᔾᔨᕈᓱᑦᑎᑦᑎᒋᐊᖅᑐᑎᒃ, ᑕᐃᒪᐃᑦᑐᖃᓚᐅᕐᓯᒪᓐᓂᕐᖓᑦ ᐃᒡᓗᓕᒻᒥ ᑕᒪᓂ 1961-62ᒥ. 
ᓗᐃ ᐅᑕᒃ ᐅᖃᕐᓯᒪᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᓱᖅᑯᐃᓱᓐᓂᕋᖅᑐᓂ 
“ᓘᓯᐊᓐ ᐅᑲᓕᐊᓐᓅᑉ ᕿᒻᒥᖏᑦ ᑐᖁᑕᐅᓐᓂᕐᖓᑕ ‘ᐊᖏᔪᖅᑳᕐᒧᑦ’ ᐅᓪᓗᐃᓐᓇᖅ. 
ᑎᑭᓚᐅᕐᓯᒪᒻᒪᑦ ᐃᒡᓗᓕᒻᒧᑦ ᕿᒧᔅᓯᒃᑯᑦ, ᕿᒻᒥᖏᑕ ᐊᓄᖏᑦ ᐲᔭᕐᖓᒋᑦ ᓄᓇᓕᓐᓂᑦ 
ᓇᒧᑐᐃᓐᓈᓚᐅᕐᓯᒪᒻᒪᑕ. ᑕᕝᕙᓴᐃᓐᓇᖅ ‘ᐊᖏᔪᖅᑳᖅ’ ᖁᑭᐊᓚᐅᕐᓯᒪᔭᖏᑦ ᖁᑭᐅᒻᒧᑦ.”

ᓱᑯᑦᑎᐊᓃᓐᓂᖏᑦ

1970−ᕿᑎᖏᓐᓂ, ᕿᒧᔅᓯᓕᒫᑦᑎᐊᐸᓗᐃᑦ ᕿᑭᖅᑖᓗᒻᒥ ᑐᖁᕋᖅᑕᒥᓃᑦ. 
ᑐᖁᕋᐃᓂᒥᓃᑦ, ᑭᓯᐊᓂᓕ, ᑕᐃᒫᔅᓴᐃᓐᓇᖅ ᐱᓯᒪᙱᑦᑐᑦ ᓇᒥᓕᒫᖅ. ᑐᖁᕋᐃᕙᑦᑐᒥᓃᑦ 
ᐊᔅᓯᕕᓐᓂᑦ, ᖃᓂᒋᔭᖏᓐᓂ ᐅᓇᑕᖅᑐᔅᓴᖃᕐᕖᑦ ᑲᑎᕕᒋᕙᑦᑕᖓᓐᓂ ᓴᓃᑦ 
ᐊᑦᑕᖅᑕᐅᕕᒋᕙᑦᑕᖓᓐᓄ, ᖃᐃᙳᒥ, ᐅᕝᕙᓘᓐᓃᑦ ᓯᓚᑎᑦᑎᐊᖏᓐᓂ. ᐊᒥᓱᑦ ᐃᓄᐃᑦ 
ᓱᖅᑯᐃᓱᑦᑐᑦ ᕿᒻᒦᑦ ᕿᒻᒥᓂᐊᖅᑕᐅᑎᓪᓗᒋᑦ ᑐᖁᑕᐅᖃᑦᑕᑎᓪᓗᒋᓪᓗ ᐃᓪᓗᐃᑦ 
ᖃᓂᒋᔭᖏᓐᓂ ᐊᓪᓛᑦ ᐃᓪᓘᑉ ᐊᑖᓃᑎᓪᓗᒋᑦ. ᑕᒪᒃᑯᐊ ᖁᐊᕐᓴᕐᓇᖃᑦᑕᕐᓯᒪᔪᑦ, ᑭᓯᐊᓂ 
ᓇᓗᓇᖅᑐᔅᓴᐅᕙᑦᑐᒥᓂᖅ. ᐸᓖᓯᒃᑯᑦ ᓂᐅᕐᕈᔭᕋᐃᒻᒪᑕ ᐃᓚᒌᑦ ᓄᓇᒋᕙᑦᑕᖏᓐᓄᑦ, 
ᑕᐸᓱᑉᐸᓂᙱᑦᑐᑦ ᑭᒻᒥᓂᑦ, ᐊᒻᒪᓗ ᑭᒃᑯᑐᐃᓐᓇᐃᑦ ᓄᓇᓕᓐᓅᕋᐃᒻᒪᑕ, ᕿᒻᒦᑦ 
ᑐᖁᕋᖅᑕᐅᕙᑦᑐᒥᓂᐅᓪᓗᑎᒃ ᐊᒻᒪᓗ ᐅᖃᐅᔾᔭᐅᔭᖅᑐᖅᑳᖏᓐᓇᖃᑦᑕᓂᙱᑦᑐᑦ.   

ᑕᒪᓐᓇ ᑎᑎᕋᖅᑕᐅᓯᒪᓂᖓ ᓇᐃᓈᕐᓯᒪᔪᒥᒃ ᖃᐅᔨᓴᕈᑕᐅᓯᒪᔪᖅ 
ᑐᑭᓕᐅᔾᔭᐅᓯᒪᓪᓗᑎᒃ ᖃᓄᖅ ᕿᒻᒦᑦ ᑐᖁᑕᐅᕙᓐᓂᕐᒪᖔᑕ ᓄᓇᓕᒡᒍᑎᓂᑦ. 
ᐊᒥᓱᓂᑦ, ᖃᐅᔨᒪᔭᐅᓪᓚᑦᑖᖅᑐᑦ ᓄᓇᓕᓐᓂᑦ ᐊᑐᖅᑕᐅᓯᒪᔪᑦ ᐊᒻᒪᓗ 
ᐱᐅᓯᒥᓃᑦ ᑐᑭᓯᑦᑎᐊᕈᑕᐅᓂᕐᓴᐅᒐᔭᖅᑐᑦ, ᑭᓯᐊᓂ ᑕᒪᐃᓐᓅᓕᖓᔪᒥᒃ, 
ᐊᔾᔨᒌᙱᓐᓂᖃᕐᓯᒪᓗᐊᑎᑦᑐᑦ ᓄᓇᓕᒡᒍᑎᓂᑦ ᐊᒻᒪᓗ ᐊᔾᔨᒌᓯᒪᒐᑎᒃ 
ᒪᕐᕈᐃᓕᖅᑲᖓᔫᒃ ᐊᑐᖅᑕᒥᓃᒃ − ᐋᖅᑭᓱᖅᑕᐅᓂᖏᑦ ᒐᕙᒪᒃᑯᑦ ᐊᒻᒪᓗ 
ᑮᓇᐅᔾᔭᔅᓴᕖᑦ ᐱᔨᑦᑎᕋᐅᑏᑦ, ᐱᓗᐊᖅᑐᒥᒃ ᐃᓕᓴᕖᑦ, ᐊᒻᒪᓗ ᐊᑕᐅᑦᑎᒥ 
ᓄᓇᖅᑲᑎᒌᓕᕐᐸᓪᓕᐊᓂᒥᓂᖏᑦ. ᐃᖅᑲᖅᑐᐃᔨ ᑯᕈᑑᑉ ᖃᐅᔨᓇᓱᐊᕈᑎᒥᓂᖓ 
ᑕᐃᒫᔅᓴᐃᓐᓇᖅ ᐱᐅᓯᒥᓂᕐᓂᑦ ᑕᑯᔾᔪᑎᖃᕐᓯᒪᔪᖅ ᓄᓇᕕᒻᒥ.

ᑭᙵᐃᑦ

ᑭᙵᕐᓂᑦ ᐅᑭᐅᖅᑕᖅᑐᒥᐅᑕᓕᕆᔨᑕᖃᕐᓂᕐᖓᑦ 1950 ᖃᓂᒋᔮᓂ, ᐊᒻᒪᓗ 
ᓄᓇᓖᑦ ᓄᓇᓕᙳᖅᑐᒥᓂᐅᓪᓗᑎᒃ ᐅᐊᑦᑎᐊᕈᒋᐊᕐᓕ ᑕᐃᔅᓱᒪᓂ ᓴᓇᙳᐊᖅᑏᑦ 
ᑯᐊᐸᒃᑯᑎᒍᑦ ᓴᓇᙳᐊᖃᑦᑕᓕᖅᑎᓪᓗᖏᑦ. ᑐᖁᕋᖅᑕᐅᓂᒥᓂᖏᑦ ᑎᑎᕋᖅᑕᐅᓯᒪᔪᑦ 
ᑕᐃᔅᓱᒪᓂ ᓱᓕ ᐸᓖᓯᑖᓚᐅᖅᑎᓐᓇᒋᑦ. ᐃᔨᑦᓯᐊᖅ ᐲᑕ ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ ᕿᒻᒦᑦ ᐊᐅᓚᑦᑎᔾᔪᑕᐅᓂᖏᑕ ᒥᔅᓵᓄᑦ 1960ᒥ, ᐊᒻᒪᓗ 
ᐊᑦᑐᐊᓯᒪᓪᓗᓂ ᐊᒥᓱᕈᕐᐸᓪᓕᐊᓂᖏᓐᓄᑦ ᓂᐅᕐᕈᐊᑦ ᑎᑭᖃᑦᑕᓕᖅᑐᑦ:

ᓱᖅᑯᐃᓱᑦᑐᖓ ᕿᒻᒥᒃᑲ ᐱᑐᔅᓯᒪᓚᐅᕐᓯᒪᒻᒪᑕ ᖃᐃᙳᒥ. ᕿᒻᒥᓐᓇᕆᓂᕐᐹᕋ 
ᐱᑐᔅᓯᒪᓪᓗᓂ. ᑕᐃᓐᓇ ᐃᖅᑲᐅᒪᓗᐊᙳᐊᓲᕆᒐᒃᑯ. ᖃᐅᔨᒍᒪᓚᐅᕐᓯᒪᒐᒪ 
ᓇᒦᒻᒪᖔᖅ ᑕᐃᓐᓇ, ᐱᑑᔾᔮᕐᓯᒪᒻᒪᖔᕐᓘᓐᓂᑦ. ᖁᑭᖅᑕᐅᖁᙱᓇᒃᑯ. 
ᖁᑭᖅᑕᒥᓂᖅ ᐃᖅᑲᓇᐃᔭᖅᑎᓪᓗᖓ. ᐊᓪᓛᑦ ᐃᓱᕋᖅᑐᔪᖁᑎᒐ 
ᖁᑭᖅᑕᐅᖅᑳᖅᑐᒥᓂᐅᓪᓗᓂ. ᑕᐃᒃᑯᐊ ᓱᖅᑯᐃᒋᓪᓚᕆᑦᑖᒃᑲ[.] ᐸᓕᓯᒃᑯᑦ 
ᕿᒻᒥᓂᑦ ᑐᖁᕋᐃᔪᑑᕙᔪᙱᒻᒪᑕ. ᖃᐅᔨᓚᐅᕐᓯᒪᔪᖓ ᐃᓄᓕᕆᔨᒃᑯᓐᓄᑦ 
ᐃᑲᔪᖅᑕᐅᖃᑦᑕᑎᓪᓗᒋᑦ. ᓇᓗᓇᙱᑦᑐᖅ ᑎᓕᔭᐅᓐᓂᕐᖓᑕ 
ᖁᑭᕐᓯᖁᔭᐅᓪᓗᑎᒃ. ᖁᕕᐊᓇᙱᓪᓚᕆᓚᐅᕐᓯᒪᔪᖅ ᕿᒻᒥᖃᕈᓐᓃᖅᑐᓂ 
ᐱᔾᔪᑎᒋᓪᓗᒍ ᐊᑯᓂᐊᓗᒃ ᕿᒧᔅᓯᖁᑎᒋᓚᐅᕐᓯᒪᒐᒃᑭᑦ. ᐊᑐᐃᓐᓇᐸᑦᑐᒋᑦ 
ᕿᒧᔅᓰᑦ ᐊᑯᓂᐊᓗᒃ. ᖁᑭᐊᔭᐅᓚᐅᖅᑎᓪᓗᒋᑦ ᕿᒻᒦᑦ ᑭᓱᖃᕈᓃᑎᐊᕐᓇᕐᖓᑦ. 
ᖃᒧᑕᐅᔭᖅᑖᖅᑕᐅᑎᒋᔪᓐᓇᓚᐅᕐᓯᒪᙱᓐᓇᒪ ᕿᒻᒥᒃᑲ ᖁᑭᐊᔭᐅᒻᒪᑕ 
ᑕᐃᒫᒃ ᑭᓱᖃᕈᓐᓃᓚᐅᕐᓯᒪᔪᖓ. ᑲᑎᒪᔨᐅᓪᓗᖓ, ᑎᓕᔭᐅᓚᐅᕐᓯᒪᔪᖓ 
ᕿᒻᒥᓂᐊᖅᑎᐅᖁᔭᐅᓪᓗᖓ ᖃᓪᓗᓈᑦ ᐊᒥᓲᓂᕐᓴᐃᑦ ᑎᑭᖃᑦᑕᓕᖅᑎᓪᓗᒋᑦ. 

ᓄᓇ ᐹ ᐊᔾᔨᓴᐃᓐᓇᖓᓂᒃ ᐃᑉᐱᓇᖅᑐᒥᒃ ᐊᑐᕐᓯᒪᔪᖅ 1958 1964 
ᐊᑯᓐᓂᖏᓐᓂ: 

ᓱᖅᑯᐃᒋᑦᑎᐊᑕᒃᑲ ᕿᒻᒥᖏᑦ ᑐᖁᕋᖅᑕᐅᒻᒪᑕ. ᕿᒻᒥᑲᑦᑕᐅᖅ 
ᑐᖁᕋᖅᑕᐅᓚᐅᕐᓯᒪᒻᒥᒻᒪᑕ. ᓱᐊᓚᐅᕐᓯᒪᔭᒃᑲ ᐸᓖᓯᒃᑯᑦ ᐊᒻᒪᓗ ᓇᓗᓇᕋᓂ 
ᑐᓴᖅᑕᐅᓂᐊᖅᑐᖅ ᑭᒃᑯᑐᐃᓐᓇᕐᓄᑦ. ᓱᓕᔪᒥᒃ ᐅᖃᕆᐊᖃᕋᒪ. ᐸᓖᓯᒃᑯᓐᓄᑦ 
ᑐᖁᕋᖅᑕᐅᓚᐅᕐᓯᒪᒻᒪᑕ ᕿᒻᒥᒃᑲ ᐱᑐᔅᓯᒪᔪᑦ ᖃᐃᙳᒥ. ᕿᒻᒥᒪ ᐃᓚᖓᑦ 

ᓴᓂᑦᑎᐊᓃᑦᑐᓂ. ᐱᑐᑦᑐᒍ ᖃᒻᒪᐅᑉ ᓴᓂᐊᓂ. ᖁᑭᕐᓯᕙᓗᑦᑐᒥᒃ ᑐᓴᖅᑐᖓ, 
ᐅᓪᓚᓯᓪᓗᖓ ᖁᑭᐊᕙᓗᑦᑑᑉ ᓇᓛᓄᑦ. ᕿᒻᒥᕋ ᑎᑭᒃᑲᒃᑯ, ᑐᖁᖓᔪᖅ 
ᖃᒻᒪᐅᑉ ᓴᓂᐊᓂ. ᐸᓖᓯᒃᑯᓐᓅᓚᐅᕐᓯᒪᔪᖓ ᓂᙵᓪᓚᕆᓚᐅᕐᓯᒪᒐᒪ. 
...ᕿᒻᒦᑦ ᑐᖁᕋᖅᑕᐅᒻᒪᑕ, ᐸᓖᓯᒃᑦ ᓱᓕᙱᑦᑐᓂᑦ ᐅᖃᖃᑦᑕᔪᒻᒪᑕ. 
ᕿᒻᒥᓂᑦ ᑐᖁᕋᐃᕙᔪᔪᑦ ᐃᓪᓘᑉ ᐊᑖᓃᑦᑐᓂᑦ, ᒪᓕᒐᕐᓂᑦ ᒪᓕᒐᑎᒃ. 
ᑕᑯᓐᓇᓚᐅᕐᓯᒪᔭᒃᑲ. ᖁᑭᕐᓯᓚᐅᕐᓯᒪᔪᑦ ᓯᖃᓕᕐᓯᐅᒻᒧᑦ. 

ᐸᓖᓯᒃᑯᑦ ᖁᑭᕐᓯᖃᑦᑕᓚᐅᕐᓯᒪᔪᑦ ᕿᒻᒥᓂᑦ ᓇᒥᑐᐃᓐᓇᑦᑎᐊᖅ ᐃᓪᓗᐃᑦ 
ᖃᓂᒋᔭᖏᓐᓂ. ᑕᒪᓐᓇᓗ ᐅᖃᐅᓯᕆᒍᒪᓯᒪᓪᓗᒍ ᓱᖅᑯᐃᒋᒐᒃᑭᑦ ᑕᒪᒃᑯᐊ.

ᐃᓚᖏᑦ ᕿᒻᒥᕗᑦ ᖁᑭᖅᑕᐅᓚᐅᕐᓯᒪᔪᑦ ᓯᑯᒥ ᖃᐃᙳᒥᓗ ᐃᓚᖏᑦ 
ᐱᑐᔅᓯᒪᓚᐅᕐᓯᒪᙱᒻᒪᑕ.

ᑕᒫᓂ ᑕᐃᒫᔅᓴᐃᓐᓇᖅ ᐊᓯᖏᑎᑐᑦ ᓄᓇᓖᑦ, ᓄᓇᓖᑦ ᐃᓄᒋᐊᔅᓯᓂᖏᑦ ᐊᒻᒪᓗ 
ᖃᒧᑕᐅᔭᕐᓂᑦ ᐊᑐᖃᑦᑕᓕᖅᑎᓪᓗᒋᑦ ᐊᑲᐅᙱᓕᐅᕈᑎᖃᖅᑎᑦᑎᓂᕐᓴᐅᓕᓚᐅᕐᓯᒪᔪᖅ 
ᑭᒃᑯᑐᐃᓐᓇᐃᑦ ᕿᒻᒥᖏᓐᓂᒃ ᓱᓕ ᓴᒃᑯᑦᑎᒍᒪᓚᐅᕐᓯᒪᙱᒻᒪᑕ. ᐸᓖᓯᐅᖃᑕᖅ ᐋᓪ 
ᕙᓐ ᐅᖃᕐᓯᒪᒧᖅ ᐸᓖᓯᒃᑯᓐᓂ ᐊᐱᕐᓱᖅᑐᒥᓂᕐᒥᒃ 2005ᒥ “ᕿᒧᔅᓯᑕᖃᓚᐅᕐᓯᒪᙱᒻᒪᑦ 
ᑭᙵᕐᓂᑦ, ᑭᓯᐊᓂ ᐊᒥᓱᐊᓘᓚᐅᕐᓯᒪᒧᑦ ᕿᒻᒦᑦ ᑭᙵᕐᓂᑦ.” ᑕᐃᔅᓱᒪᓂ 1970-72ᒥ, 
“ᐃᓚᒌᓕᒪᑦ ᖃᒧᑕᐅᔭᕐᓂᑦ ᐊᑐᖃᑦᑕᔪᔪᑦ ᕿᒧᔅᓯᐅᑎᑦᑐᓂᑦ.” ᕙᓐ “ᖁᑭᕐᓯᖃᑦᑕᕐᓯᒪᔪᖅ 
ᐊᒥᓱᓂᑦ ᕿᒻᒥᓂᑦ ᐱᑑᔾᔮᕐᓯᒪᔪᓂᑦ.”  

ᑭᒻᒥᕈᑦ

ᑭᓪᓕᓯᓂᐊᖅᑏᑦ ᐅᓂᒃᑳᕐᕕᒥᓃᑦ ᑕᓪᓕᒪᓄᑦ ᖃᐅᔨᓯᒪᔪᓄᑦ ᕿᒻᒥᓂᑦ 
ᑐᖁᕋᐃᔪᒥᓂᕐᓂᑦ ᑭᒻᒥᕈᕐᒥ ᐅᕝᕙᓘᓐᓃᑦ ᖃᓂᒋᔭᖓᓂ. 1950ᖏᓐᓂ, 
ᑭᒻᒥᕈᕐᒥᐅᑦ ᑲᑕᓪᓚᕆᑦᑐᒥᓃᑦ ᐊᐅᓪᓛᓚᐅᖅᑐᑎᒃ ᐃᖃᓗᓐᓄᑦ, ᐊᒻᒪᓗ 
ᕿᒻᒦᑦ ᐋᓐᓂᐊᔪᒥᓂᐊᓘᓪᓗᑎᒃ ᖃᓂᒪᓐᓇᒧᑦ 1950 ᓄᙳᖏᓐᓂ. 1960 
ᐱᒋᐊᓕᕋᑖᖅᑎᓪᓗᒋᑦ, ᑕᒪᓐᓇ ᐸᓚᕐᓯᔪᒥᓂᐅᒐᓗᐊᖅ, ᑭᒻᒥᕈᑦ ᐃᓕᓴᕆᔭᐅᓪᓗᓂ 
ᓂᐅᕕᕐᕕᖃᕐᕕᐅᓂᖓᓂ ᓄᓇᖓ ᐊᖏᔫᙱᒃᑲᓗᐊᖅᑐᓂ ᓂᕐᔪᑎᖃᖅᑐᓂ 

ᓈᒻᒪᑦᑐᓂᑦ ᐃᓄᓐᓄᑦ ᓂᕿᔅᓴᓂᑦ. ᑕᐃᔅᓱᒪᓂᔅᓴᐃᓐᓇᖅ ᐃᓕᓴᕕᒃ ᒪᑐᐃᓚᐅᕐᓯᒪᔪᖅ 
(1963) ᐊᖏᓪᓕᒋᐊᖅᑕᐅᓚᐅᕐᓯᒪᔪᖅ (1968). ᑎᓕᐅᖅᑕᐅᓕᓚᐅᕐᓯᒪᒻᒥᒻᒪᑕ 
ᐃᓄᖏᑦ ᕿᑐᕐᖓᖏᑦ ᐃᓕᓐᓂᐊᕆᐊᖅᑎᑕᐅᖁᓪᓗᒋᑦ, ᐊᒥᓱᑦ ᓅᓯᓚᐅᕐᓯᒪᒻᒥᔪᑦ 
ᑕᒫᙵᑦ. ᐅᐱᓐᓇᕋᓂ, ᑕᒪᕐᒥᒃ ᖁᕕᐊᓱᓚᐅᕐᓯᒪᙱᒻᒪᑕ ᑕᒪᐅᙵᕋᒥᒃ. 
ᓱᖅᑯᐃᒋᔭᖏᑦ ᖃᐅᔨᓇᖅᑐᑦ ᑭᒃᑯᑐᐃᓐᓇᐃᑦ ᕿᒻᒥᖏᓐᓂᒃ ᓴᒃᑯᐃᑎᑕᐅᓐᓂᕐᖓᑕ 
ᓄᓇᓕᐅᖃᑕᐅᓂᐊᕋᒥᒃ. ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᑕᖅᑭᐊᓗᒃ 
ᑎᒥᓛᖅ ᓱᖅᑯᐃᒋᔭᒥᓂᒃ ᐅᓂᒃᑳᕐᓯᒪᔪᖅ, 

ᑭᒻᒥᕈᕐᒧᑦ ᓅᒃᑲᑦᑕ, ᐸᓖᓯᒃᑯᑦ ᐅᑎᖅᑕᕋᐃᓐᓇᖅᑐᐊᓘᓕᓚᐅᕐᓯᒪᔪᑦ 
ᖁᑭᕐᓯᒍᒪᔪᑦ ᕿᒻᒥᓂᑦ ᐱᑐᔅᓯᒪᑎᓪᓗᒋᑦ ᐅᓇᓂ ᖃᖅᑲᔮᑉ ᓴᓂᐊᓂ. 
ᖁᑭᖅᑕᐅᖁᓚᐅᕐᓯᒪᙱᑕᒃᑲ ᓅᒍᑎᑐᐊᕆᒐᒃᑭᑦ ᐅᑭᐅᒃᑯᑦ. 
ᑕᐃᒫᒃ ᓱᓕ, ‘ᐊᖏᕐᓇᓵᔪᔭᒃᑲ’ ᑭᓯᐊᓂ ᐸᓖᓯᒃᑯᓐᓄᑦ ᑐᓵᔨ 
ᐅᑎᖅᑐᐊᓗᑐᐃᓐᓇᐅᖃᑦᑕᓕᕐᖓᑦ, ‘ᐊᖏᓯᑕᐃᓐᓇᓚᐅᕐᓯᒪᔪᖓ’ ᖃᐅᑕᒫᑦ 
ᖃᐃᖃᑦᑕᓕᕐᖓᑕ. ᐅᖃᓚᐅᕐᓯᒪᔪᑦ ᐊᓯᖏᓐᓂᒎᖅ ᑭᖑᕝᕕᖅᑕᐅᓛᖅᑐᑦ 
ᐱᐅᓂᕐᓴᓂᑦ; ᕿᒻᒥᐅᖏᑦᑐᓂᑦ. ᐅᖃᓚᐅᕐᓯᒪᔪᑦ ᐅᕙᑦᑎᓐᓄᑦ 
ᑐᓂᓯᓂᐊᕐᓂᕋᖅᑐᑎᒃ ᖃᒧᑕᐅᔭᕐᓂᑦ ᐊᒻᒪᓗ ᑐᖁᒋᐊᖃᕋᑦᑎᒍᒎᖅ ᕿᒻᒦᑦ. 
ᑐᖁᑕᐅᓚᐅᕐᓯᒪᔪᑦ ᑕᒪᕐᒥᒃ ᐸᓖᓯᒃᑯᓐᓄᑦ ᑐᓂᓯᔭᐅᓚᐅᕐᓯᒪᓇᖓᓗ 
ᑭᓱᑐᐃᓐᓇᕐᒥᒃ ᑕᐃᒃᑯᐊ ᐱᔾᔪᑎᒋᓪᓗᒋᑦ; ᖃᒧᑕᐅᔭᕐᒥᓘᓐᓃᑦ.  

ᐃᖃᓗᐃᑦ

ᐃᖃᓗᐃᑦ ᓯᕗᓪᓕᕐᐹᖑᓚᐅᕐᓯᒪᔪᖅ ᕿᑭᖅᑖᓗᒻᒥ 
ᓵᙵᑦᑎᒍᑕᐅᓪᓚᕆᓕᖅᑎᓪᓗᒋᑦ ᒐᕙᒪᒃᑯᓐᓄᑦ ᐃᓄᓐᓂᑦ ᕿᒻᒦᑦ. ᑕᒪᓂ 
ᐊᑐᖅᑕᐅᓚᐅᕐᓯᒪᔪᖅ ᐊᔾᔨᒋᔭᐅᓚᐅᕐᓯᒪᙱᑦᑐᖅ ᐱᔾᔪᑎᒋᓪᓗᒍ, 1950 
ᐱᒋᐊᓕᕋᑖᖅᑎᓪᓗᒋᑦ ᑭᖑᓂᐊᒍᓪᓗ, ᑕᒪᓂ Hᐊᓐᓇᓚᖏᓐᓃᑦᑐᑦ ᖃᓪᓗᓈᑦ 
ᓄᓇᖃᓚᐅᕐᓯᒪᒻᒪᑕ ᒪᕐᕈᐃᓕᖅᑲᖓᔫᓐᓂᒃ ᐅᓇᑕᖅᑐᔅᓴᖃᕐᕕᒻᒥ ᓯᓚᓕᕆᕕᒻᒥᓗ, 
ᐊᒻᒪᓗ ᐃᖅᑲᓇᐃᔮᔅᓴᐃᑦ ᑕᒪᐅᙵᕈᑕᐅᓪᓚᕆᖃᑦᑕᓚᐅᕐᓯᒪᓪᓗᑎᒃ ᐃᓄᓐᓄᑦ ᐊᓪᓛᑦ 
ᑭᒻᒥᕈᕐᒦᙶᖅᑐᓄᑦ ᐊᒻᒪᓗ ᓂᒋᐊᓃᙶᖅᑐᓄᑦ ᐸᓐᓂᖅᑑᑉ ᑲᖏᖅᑐᐊᓗᐊᓂ. 
ᒐᕙᒪᑐᖃᒃᑯᑦ ᐊᑐᓯᓚᐅᕐᓯᒪᔪᑦ ᓅᓐᓂᖏᓐᓂᒃ ᐃᓄᐃᑦ ᐃᖃᓗᓐᓄᑦ 
ᐃᓪᓗᖃᕐᕕᓕᐅᓕᖅᑐᑎᒃ ᐃᓛᒃᑰᖓᔪᒥᒃ ᑕᒪᒃᑯᓄᖓ ᓂᐊᖁᙴᕐᒥ, ᐃᓪᓗᓕᐅᖅᑐᑎᒃ 

ᐃᓕᓴᕕᒻᒥᓪᓗ. ᑕᒪᓂ, ᑰᔾᔪᐊᕋᐱᑦᑐᑎᑦ ᑕᓯᐅᔭᕐᔪᐊᕐᒥ, ᐅᓇᑕᖅᑐᔅᓴᖅᑕᖃᕐᓂᖓ 
ᐃᓄᐃᑦ ᓄᓇᓖᑦ ᐃᓄᒋᐊᔅᓯᕙᓪᓕᐊᓪᓗᑎᒃ ᐊᑲᐅᙱᓕᐅᕈᑎᖃᕐᐸᓪᓕᐊᓕᓚᐅᕐᓯᒪᔪᑦ 
ᕿᒻᒥᓂᑦ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᖃᑦᑕᕆᐊᓕᓐᓂᑦ ᐅᑎᕋᐃᒍᑎᒃ ᓄᓇᒋᕙᑦᑕᖏᓐᓄᑦ, 
ᐊᑯᓂᐅᔭᖅᑐᕋᑎᒃ, ᐅᕝᕙᓘᓐᓃᑦ ᐃᖅᑲᓇᐃᔮᔅᓴᖅᑕᖃᙱᓗᐊᖅᑎᓪᓗᒍ ᐅᑭᐅᖑᓂᖓᓂ. 

1940ᖏᓐᓂ, 53 ᐃᓄᐃᑦ ᓅᓚᐅᕐᓯᒪᔪᑦ ᐃᖃᓗᓐᓄᑦ ᐃᖅᑲᓇᐃᔭᕆᐊᖅᑐᑎᒃ 
ᐃᑲᔪᖅᑎᐅᒋᐊᖅᑐᖅᑐᑎᒃ ᓴᓇᔭᐅᓂᖓᓂ ᐅᓇᑕᖅᑐᔅᓴᐃᑦ ᒥᑦᑕᕐᕕᖓᑦ. ᐸᓖᓯᒃᑯᑦ 
ᑐᓴᖅᑎᑦᑎᖃᑦᑕᓯᓚᐅᕐᓯᒪᔪᑦ ᐊᑯᓂᐅᙱᑦᑐᖅ ᐊᑲᐅᙱᓕᐅᕈᑕᐅᕙᑦᑐᓂᑦ 
ᕿᒻᒦᑦ ᐱᔾᔪᑎᒋᓪᓗᒋᑦ ᖃᓪᓗᓈᑦ ᓄᓇᖃᕐᕕᖓᓐᓂ. ᐊᒥᐊᓕᒐᐃᑦ ᐅᓇᑕᖅᑐᔅᓴᐃᑦ 
ᑲᒪᔨᖓᑦ ᐅᓐᓂᕐᓗᒍᑎᖃᓚᐅᕐᓯᒪᔪᖅ ᐸᓖᓯᒃᑯᑦ ᕿᒻᒦᑦ ᑕᒫᓂᖅᑭᔭᑉᐸᑦᑐᑦ 
ᐅᓇᑕᖅᑐᔅᓴᖃᕐᕕᒻᒥ ᐸᕝᕕᓇᕐᓯᓕᕐᖓᑕ; ᖃᐅᔨᒪᖁᔨᔪᒥᓂᐅᓪᓗᓂ ᓯᕗᓂᑦᑎᓐᓂ 
ᑕᒪᕐᒥᒃ ᕿᒻᒦᑦ ᒫᓂᖅᑭᔭᑉᐸᑦᑐᑦ ᖁᑭᖅᑕᐅᖃᑦᑕᓛᓕᕐᖓᑕ. ᐊᑦᑕᓇᖅᑐᒦᒋᐊᖃᙱᓐᓂᖅ 
ᐅᖃᐅᓯᐅᓯᒪᙱᑦᑐᖅ ᐃᓱᒫᓗᓇᕐᓂᕐᒪᖔᖅ; ᐸᕝᕕᓴᖃᑦᑕᕐᓂᖏᑦ ᕿᒻᒥᑦ 
ᐊᑦᑕᐅᑎᓂᑦ ᐅᕐᕈᑎᑦᑎᖃᑦᑕᕐᓂᖏᓐᓄᑦ ᐊᒻᒪᓗ ᑲᑎᙵᔪᐊᓘᕙᑦᑐᑎᒃ ᐅᖓᑖᓂ 
ᑲᑎᕕᐅᑉ ᐱᔾᔪᑎᒥᓂᖅ. ᖃᓄᖅᑑᕈᑕᐅᒋᐊᖅᑐᓂ, ᐊᒥᐊᓕᒐᕐᒥᐅᑦ ᖃᖓᑕᓲᒃᑯᕕᖓᑦ 
ᕿᒻᒥᖃᕆᐊᖃᕈᓐᓃᖅᑎᑕᐅᓚᐅᕐᓯᒪᔪᖅ, “ᐱᑑᔾᔮᕐᓯᒪᒍᓐᓇᖅᑎᑕᐅᓪᓗᑎᒃ 
ᑮᓯᔾᔭᐃᒃᑯᑎᓂᑦ ᐊᑐᙱᓪᓗᑎᒃ.”

 ᐃᖃᓗᓐᓂ ᐃᓄᖏᑦ ᐃᓄᒋᐊᔅᓯᔪᒥᓃᑦ ᐅᖓᑖᓃᕋᕐᔪᑐᐃᓐᓇᖅᑐᒥᓂᐅᓪᓗᑎᒃ 
50 1950ᒥ ᑕᒪᐅᖓ 650ᕈᖅᑐᒥᓂᐅᓪᓗᑎᒃ 1956 ᖃᓂᒋᔮᓂ. ᐃᖃᓗᐃᑦ ᕿᒻᒥᓄᑦ 
ᐊᑲᐅᙱᓕᐅᕈᑎᖃᖃᑦᑕᓕᕐᓂᖓ ᐅᔾᔨᓇᕐᓯᓚᐅᕐᓯᒪᔪᖅ ᑕᒫᓂ ᐊᕐᕌᒎᓕᖅᑐᓂᑦ: ᕿᒻᒦᑦ 
ᐱᑑᔾᔮᕐᓯᒪᕙᑦᑐᑦ ᐊᑲᐅᙱᓕᐅᕈᑕᐅᓪᓗᑎᒃ ᖃᓪᓗᓈᕐᓄᑦ; ᖃᓪᓗᓈᑦ ᐃᖅᑲᓇᐃᔮᓖᑦ 
ᐸᓖᓯᐅᓂᕐᒥᒃ ᖁᑭᕐᓯᕙᑦᑐᑎᒃ ᕿᒻᒥᓂᑦ; ᐊᒻᒪᓗ ᐋᖅᑭᐅᒪᒍᑎᔅᓴᐅᖁᔭᐅᔪᑦ 
ᖃᓪᓗᓈᕐᓄᑦ ᓈᒻᒪᒐᑎᒃ. 

ᐃᓚᑯᓪᓚᕆᐅᒐᓗᐊᖅᑎᓪᓗᒋᑦ ᑎᑎᖅᑲᐃᑦ ᑎᑎᖃᖅᑕᐅᓂᑯᐃᑦ ᐅᓪᓗᒥᒧᑦ 
ᑎᑭᑦᑐᒍ, ᓇᓗᓇᙱᑦᑐᖅ ᖃᓄᐃᓕᐅᕈᑕᐅᕙᑦᑐᒥᓃᑦ ᑕᑯᔾᔪᑎᔅᓴᐅᒻᒪᑕ 
ᖃᓄᐃᓚᐅᕐᓯᒪᓐᓂᕐᒪᖔᑕ ᒥᑭᓂᕐᓴᒥ ᐊᓯᐊᓂ. ᖃᓪᓗᓈᑦ ᐊᑐᖅᑎᑦᑎᒐᓱᖃᑦᑕᖅᑐᒥᓂᑦ 
ᒪᓕᒐᕐᓂᑦ, ᐊᒻᒪᓗ ᐊᒥᓱᑦ ᐃᓄᐃᑦ ᒪᓕᒐᓱᖃᑦᑕᖅᑐᒥᓂᐅᓪᓗᑎᒃ, ᑭᓯᐊᓂ 
ᕿᒻᒥᓂᑦ ᐱᑐᔅᓯᓯᒪᒐᓱᖃᑦᑕᕐᓂᖅ ᐅᕝᕙᓘᓐᓃᑦ ᕿᒻᒥᒃᑯᕕᒻᒦᑎᑦᑎᖃᑦᑕᕐᓂᖅ 
ᐊᑑᑎᖃᕐᓯᒪᓗᐊᙱᒻᒪᑦ. ᑕᐃᒫᒃ ᓇᒥᓕᒫᑦᑎᐊᖅ ᖁᑭᐊᖃᑦᑕᓕᕐᓂᖅᑯᑦ, 
ᖃᐅᔨᒪᖁᔨᒋᐊᕐᓗᑎᒃ ᐅᖃᕐᓯᒪᒐᔪᖃᑦᑕᕐᓂᕋᑎᒃ ᐊᑐᓂᑦ ᕿᒻᒥᓕᓐᓄᑦ, ᐊᒻᒪᓗ 
ᓱᕋᐃᓯᒪᓪᓗᓂ ᐃᓚᒌᑦᑎᐊᕋᔭᕋᓗᐊᖅᑎᓪᓗᒋᑦ ᖃᓪᓗᓈᑦ ᐊᒻᒪᓗ ᓄᓇᖃᐃᓐᓇᖅᑐᑦ 
ᑕᒫᓂ. ᐱᔾᔪᑎᓪᓗᐊᑕᖏᑦ ᐊᑲᐅᑎᓕᐅᕈᑕᐅᔪᒥ ᓴᖅᑭᖅᑕᐅᔪᓐᓇᖅᑐᑦ ᐅᖃᐅᓯᐅᑉᐸᑕ 

ᐊᒥᓱᙱᑦᑐᑦ ᑎᑎᖅᑲᖁᑎᓕᐊᖑᓯᒪᔪᑦ.
9 ᐅᑐᐱᕆ 1956: ᐊᖏᔪᖅᑳᖅ ᐅᑭᐅᖅᑕᖅᑐᓕᕆᓂᕐᒥ ᐋᑐᕚᒥ 

ᐅᖃᐅᔾᔨᒋᐊᖅᑐᒥᓂᖅ ᐊᖏᔪᖅᑳᕐᒥᓂᒃ ᐸᓖᓯᒃᑯᑦ, ᓄᓇᓕᓕᕆᔨᐅᙱᑦᑐᑦ, 
ᐊᑐᓕᖅᑎᑎᒋᐊᖃᕐᓂᖏᓐᓂᒃ ᕿᒻᒦᑦ ᒥᔅᓵᑦᓄ ᒪᓕᒐᕐᒥᒃ: 

ᒪᓕᒐᕐᓂᑦ ᒪᓕᑦᑎᑦᑎᒋᐊᖃᕐᓂᕐᒧᑦ ᐃᖅᑲᓇᐃᔮᑦ ᑲᒪᒋᔭᐅᖃᑦᑕᖁᒐᑦᑎᒍ 
ᐸᓖᓯᒃᑯᓐᓄᑦ. ᐃᖅᑲᓇᐃᔭᖅᑎᕗᑦ ᑲᔪᓯᑎᑦᑎᑦᑎᐊᕈᓐᓇᔾᔮᖏᒻᒪᑕ 
ᓄᓇᓕᓐᓂᑦ ᐋᖅᑭᓯᒪᑎᑦᑎᒐᓱᓐᓂᕐᒥᒃ ᐸᓖᓯᑎᑐᑦ 
ᐱᐅᓯᖃᕆᐊᖃᕐᓂᐊᕈᑎᒃ. ᑎᓕᓂᐊᕈᑦᑎᒍ ᐸᓖᓯᒃᑯᑦ ᐃᖃᓗᓐᓂ 
ᑕᒪᑐᒪ ᒥᔅᓵᓄᑦ ᐊᖅᑯᑎᒋᒋᐊᖃᕋᑦᑎᖑ ‘G’ ᐃᖅᑲᓇᐃᔭᕐᕕᒃ, ᐊᒻᒪᓗ 
ᑕᒪᓐᓇ ᐱᓗᖅᑯᓯᕈᑕᐅᓂᐊᖅᑐᓂ ᐱᓗᐊᕈᑕᐅᔭᕇᖅᑐᓄᑦ ᐊᒥᓱᓄᑦ. 
ᐋᖅᑭᒋᐊᕈᒪᓂᐊᕋᑦᑎᒍ ᑕᒪᓐᓇ ᓄᓇᓕᓐᓂᓚᑦᑖᖅ...

11 ᓄᕕᐱᕆ 1956: ᓘᑦᑖᖅ. H. ᔪ. ᕌᔅ, ᓘᑦᑖᖅ ᓄᓇᓕᓐᓂᑦ ᑳᓐᑐᓛᒃᑕᐅᓯᒪᔪᓄᑦ 
ᐊᐅᓚᑦᑎᕙᑦᑐᒥᓂᖅ ᐅᓇᑕᖅᑐᔅᓴᖃᕐᕕᓐᓂᑦ ᐃᖃᓗᓐᓂ, ᐊᑲᕐᓴᕋᓂ 
ᐅᓐᓂᓗᑦᑐᒥᓂᖅ ᐋᑐᕚᒧᑦ ᐃᖅᑲᓇᐃᔭᖅᑎᖏᑦ ᐋᓐᓂᐊᓯᐅᖅᑏᑦ ᐃᖃᓗᓐᓂ 
ᐃᓱᒫᓘᑎᖃᕐᓂᕋᖅᑐᒋᑦ ᐊᒥᓱᑲᓪᓚᐃᑦ ᑮᔭᐅᒐᐃᒻᒪᑕ ᑲᒪᔭᕆᐊᖃᖃᑦᑕᕐᖓᑕ. “ᕿᒻᒦᑦ 
ᐱᔾᔪᑕᐅᔪᑦ ᐃᓄᖃᖅᑑᔮᕋᑎᒃ ᒫᓂᖅᑭᕙᑦᑐᑦ, ᕿᒻᒥᓛᓕᐅᖅᑐᐊᓗᑐᐃᓐᓇᐅᓪᓗᑎᒃ 
ᐊᒻᒪᓗ ᐊᒥᓱᐊᓘᕙᑦᑐᑎᒃ ᐊᒻᒪᓗ ᐊᒥᓱᕈᕐᐸᓪᓕᐊᑐᐃᓐᓇᖅᑐᑎᒃ. ᐸᓖᓯᒃᑯᑦ 
ᐅᓐᓂᕐᓗᕝᕕᐅᓯᒪᔪᑦ, ᐊᒻᒪᓗ ᐅᖃᐅᔾᔭᐅᓯᒪᓪᓗᑕ ᑲᒪᒋᔭᔅᓴᒫᕆᙱᒻᒪᒋᒡᒎᖅ ᑭᓯᐊᓂ 
ᐅᑭᐅᖅᑕᖅᑐᒥᐅᑕᓕᕆᔨᓄᑦ ᑲᒪᒋᔭᐅᒻᒪᑕ.” 

19 ᓄᕕᐱᕆ 1956: ᐸᓖᓯᒥᐅᖅ R. D. ᕙᓐ ᓄᐊᒪᓐ ᐅᖃᕐᓯᒪᔪᖅ ᖃᓄᐃᓐᓂᖓᑕ 
ᒥᔅᓴᓄᑦ ᐱᔾᔪᑎᒋᓪᓗᒋᑦ ᕿᒻᒦᑦ ᑲᒪᔨᖓᓄᑦ ᐋᑐᕚᒥ::

4.  ...ᐊᒥᓱᑲᓪᓚᐃᑦ ᕿᒻᒦᑦ ᐱᑑᔾᔮᕐᓯᒪᕙᒻᒪᑕ ᐃᖃᓗᓐᓂ. ...ᑕᒪᒃᑯᐊ ᕿᒻᒥᓕᒫᐸᓗᐃᑦ 
ᒫᓂᖅᑭᕙᑦᑐᑦ ᕿᒻᒥᕆᔭᐅᒻᒪᑕ ᐃᓄᓐᓄᑦ ᐃᖅᑲᓇᐃᔭᖅᑎᓄᑦ ᐊᒥᐊᓕᒐᐃᑦ 
ᐅᓇᑕᖅᑐᔅᓴᖏᓐᓄᑦ ᒫᓐᓇ. ᕿᒻᒥᓖᑦ ᐃᖅᑲᓇᐃᔭᕐᐸᒻᒪᑕ ᐅᓪᓗᓕᒫᖅ 
ᑕᐃᒫᓪᓗ ᓇᑦᑎᕐᓯᐅᕈᓐᓇᖃᑦᑕᕋᑎᒃ ᕿᒥᖅᑯᑎᔅᓴᓂᑦ ᕿᒻᒥᓄᑦ, ᑭᓯᐊᓂ 
ᕿᒻᒥᖃᕈᓐᓃᑐᐃᓐᓇᕈᒪᒻᒥᓇᑎᒃ. ᐃᓚᓐᓂᓚᐅᓱᖓᒃᑯᑦ ᑖᒃᑯᐊ ᐃᖅᑲᓇᐃᔭᕐᕕᒦᑦᑐᑦ 
ᑎᓕᐅᕆᕙᑦᑐᑦ ᕿᒻᒦᑦ ᖃᓄᐃᑕᐅᖁᓪᓗᒋᑦ, ᑭᓯᐊᓂᓕ, ᕿᒻᒥᖃᕈᒪᓪᓚᕆᓐᓂᖏᑦ 
ᐃᑉᐱᓇᖅᑐᑎᒃ ᑕᐃᒫᒃ ᖃᓄᐃᓕᔭᐅᒋᐊᕐᓯᒪᙱᑦᑐᑦ. ᑕᑯᓐᓈᖅᑕᐅᓂᖏᖅᑲᐃ 
ᐱᔾᔪᑎᒋᓪᓗᒍ... 

5.  ᑲᒪᒋᔭᖃᖅᑐᓂ ᐃᓅᖃᑎᒌᑦ ᐊᑲᐅᙱᓕᐅᕈᑎᒋᕙᑦᑕᖏᓐᓂᒃ ᐃᓄᓐᓂᑦ, 
ᐸᓖᓯᒃᑯᑦ ᑐᑭᓯᒐᓱᓐᓂᖏᓐᓂ ᐱᐅᓯᖏᓐᓂᒃ, [ᑕᐃᒪᐃᒻᒪᑦ] ᒪᓕᒐᑦ ᐊᒻᒪᓗ 
ᐊᔾᔨᒌᙱᑦᑐᑦ, ᑲᒪᒋᔭᖃᓗᐊᖃᑦᑕᕈᓐᓇᖏᒻᒪᑕ ᐱᔭᕆᐊᑐᔪᓂᑦ ᐱᔾᔪᑕᐅᕙᑦᑐᓂᑦ 
ᑕᐃᒪᐃᓕᖃᑦᑕᕐᖓᑕ. ᑕᒪᑐᒥᖓ ᕿᒻᒥᓂᑦ ᐊᑲᐅᙱᓕᐅᕈᑎᖃᕐᓂᖅ ᐊᑦᑐᐃᕙᒻᒪᑦ, 
ᐆᑦᑑᑎᒋᓗᒍ, ᒪᑭᒪᔾᔪᑎᖏᓐᒃᓂ ᐃᓄᐃᑦ. ᐃᓄᐃᑦ ᕿᒻᒥᖏᑦ ᑐᖁᑕᐅᑉᐸᑕ 
ᐊᐃᔭᐅᓇᓵᓚᐅᖅᑎᓪᓗᒋᑦ ᐅᓪᓗᓂᑦ ᑕᓪᓕᒪᓂᑦ ᓄᖅᑲᑐᐃᓐᓇᕆᐊᖃᕐᖓᑕ 
ᐃᖅᑲᓇᐃᔮᖏᓐᓂ ᐅᓇᑕᖅᑐᔅᓴᖃᕐᕕᒻᒥ ᐊᒻᒪᓗ ᐅᑎᕈᓐᓇᖅᑐᑎᒃ 
ᓄᓇᒋᕙᑦᑕᖏᓐᓄᑦ. ᑖᓐᓇ ᐊᑕᐅᓯᑐᐊᖅ ᐊᒥᓱᓂᑦ ᖃᓄᐃᒍᑕᐅᔪᓐᓇᖅᑐᓂᑦ. 
ᐊᓯᖏᑦ ᐃᓄᐃᑦ ᖃᐅᔨᑎᑦᑎᕙᑦᑐᑦ ᐱᐅᔅᓴᖏᓐᓂᕐᒥᓂᒃ ᐊᑭᕋᖅᑐᓂᕐᒥᓂᒃ 
ᑕᑯᔅᓴᐅᑎᑦᑎᓗᑎᒃ ᖃᓄᑐᐃᓐᓈᓗᒃ.  

6.  ᐃᖃᓗᒻᒥᐅᑦ ᐃᓄᐃᑦ ᑐᑭᓯᐊᙱᒻᒪᑕ ᕿᒻᒦᑦ ᐊᑲᐅᙱᓕᐅᕈᑕᐅᓂᖏᓐᓂᒃ 
ᑕᒪᓐᓇ ᐱᕙᓪᓕᐊᓯᒪᒻᒪᑦ ᑕᐃᒪᙵᑦ ᐅᓇᑕᖅᑐᔅᓴᖃᕐᕕᓕᐅᖅᑐᖃᓚᐅᖅᑎᓪᓗᒍ. 
ᐊᑲᕐᓴᖃᑦᑕᕋᑎᓪᓗ ᐅᓇ ᐃᖅᑲᓇᐃᔭᕐᕕᒃ ᑲᒪᖃᑦᑕᕆᐊᖃᕐᖓᑦ ᑕᒪᑐᒥᖓ ᑕᐃᒫᒃ 
ᑎᑎᕋᖅᑕᐅᓯᒪᒻᒪᑦ ᒪᓕᓪᓗᒍ ᕿᒻᒦᑦ ᒥᔅᓵᓄᑦ ᒪᓕᒐᕐᒥ. ᐊᒥᓱᑦ ᑕᒪᒃᑯᐊ ᐃᓄᐃᑦ 
ᕿᒻᒥᖏᓐᓂᒃ ᒫᓂᖅᑭᑎᑦᑎᕙᒻᒪᑕ ᓂᕆᖃᑦᑕᓂᐊᕐᖓᑕ ᐊᔅᓯᕕᓐᓂᑦ ᐃᓄᖓ 
ᐃᖅᑲᓇᐃᔭᕐᓂᖓᓂ ᐅᓇᑕᖅᑐᔅᓴᖃᕐᕕᒻᒥ. ᑖᓐᓇ ᐱᔾᔪᑎᔅᓴᑦᑎᐊᕙᐅᓪᓗᓂ 
ᓇᓗᓇᐃᕈᑕᐅᓯᒪᔪᖅ, ᐊᒻᒪᓗ ᑕᒪᒃᑯᓄᖓ ᑭᐅᔾᔪᑎᔅᓴᖅᑕᖃᕋᓂ ᐊᑕᐅᓯᑐᐊᕐᒥ 
ᑭᓯᐊᓂ ᐊᑐᐃᓐᓇᐅᑎᑦᑎᒍᑕᐅᓂᐊᖅᑐᓂ ᓂᕿᔅᓴᕆᖃᑦᑕᓂᐊᖅᑕᖏᓐᓂᒃ, 
ᑕᑯᔅᓴᐅᓂᐊᖅᑐᖅ ᓈᒻᒪᓐᓂᖓᓂᒃ. 

26 ᓄᕕᐱᕆ 1956: ᑐᑭᒧᐊᑦᑎᑦᑎᔨ F. J. G. ᑲᓂᖕHᐊᒻ ᑎᑎᕋᖅᑐᒥᓂᖅ 
ᖃᐅᔨᓴᖅᑎᒧᑦ ᓛᓴᓐᒧᑦ ᐋᑐᕚᒥ: 

ᐃᓄᐃᑦ ᐊᑯᓂᐊᓗᒃ ᐊᑐᖃᑦᑕᕐᓯᒪᓂᑰᒻᒪᑕ ᕿᒻᒥᓂᑦ, ᐊᒻᒪᓗ 
ᐃᑉᐱᒍᓱᓪᓚᕆᑦᑐᑎᒃ ᖁᑭᖅᑕᐅᔭᕆᐊᖃᕋᔭᕐᓂᖏᑦ ᕿᒻᒦᑦ ᐱᔾᔪᑎᒋᓪᓗᒋᑦ 
ᐱᔾᔪᑎᔅᓴᖃᙱᓪᓗᑎᒃ ᑕᑯᓐᓈᖅᑕᖓᒍᓪᓕ ᓈᒻᒪᑦᑐᒥᒃ. ᐊᑕᐅᑦᑎᒃᑯᑦ 
ᓴᖅᑭᑎᑦᑎᒋᐊᖃᕋᑦᑕ ᓄᑖᕐᒥ ᐊᑐᖅᑕᐅᖃᑦᑕᕐᓂᐊᓕᖅᑐᒥᒃ ᐃᓱᒪᒋᓪᓗᒋᑦ 
ᑖᒃᑯᐊ ᐊᒥᓱᐊᓗᐃᑦ ᐃᕐᓯᓇᖅᑐᓪᓗ ᕿᒻᒦᑦ, ᓈᒻᒪᑦᑐᒥᒃ ᓄᑖᓄᑦ 
ᐊᑐᖅᑕᐅᓕᖅᑐᓄᑦ ᓄᓇᓕᓐᓂᑦ ᓄᑖᖑᔪᒥᒃ ᐃᓄᓐᓄᑦ. ᓯᕗᓕᕐᓯᒋᐊᖃᕋᑦᑕ 
ᑕᒪᑐᒥᖓ ᐊᒻᒪᓗ ᐅᑉᐱᕈᓱᑦᑐᑕ ᐃᓄᐃᑦ ᐊᖏᕐᓯᒪᓂᐊᕆᐊᔅᓴᖏᓐᓂᒃ 
ᓄᑖᕐᒥᑦ ᐊᑐᖁᔨᔾᔪᑕᐅᔪᒥᒃ ᐱᔾᔪᑕᐅᔪᑦ ᓇᓗᓇᐃᖅᑕᐅᑦᑎᐊᖅᑲᑕ, 

ᐊᒻᒪᓗ ᑭᒃᑯᑐᐃᓐᓇᐃᑦ ᐱᕕᖃᖅᑎᑕᐅᑐᐊᕈᑎᒃ ᐃᓕᑦᑐᓂᕐᒧᑦ ᑕᒪᑐᒧᖓ 
ᐃᓱᒪᔅᓴᕐᓯᐅᕈᑎᒋᓗᒍ ᑕᒪᓐᓇ. ᐱᒻᒪᕆᐅᓂᖓ ᐃᓄᓐᓂᑦ ᐃᓚᒋᔭᐅᑎᑦᑎᓂᖅ 
ᑕᒪᒃᑯᓂᖓ ᓄᑖᓂᑦ ᐱᐅᓯᐅᓂᐊᓕᖅᑐᓂᑦ ᖃᓄᒃᑲᓐᓂᖅ 
ᓇᓗᓇᐃᕋᓱᒐᔅᓴᐅᖏᒻᒪᑦ. 

21 ᒪᐃ 1959: ᐸ. ᒐᑦ, ᐊᖏᔪᖅᑳᖑᑲᐃᓐᓇᖅᑐᖅ, ᑲᑐᔾᔨᖃᑎᒌᓐᓂᕐᒥᒃ 
ᐱᕙᓪᓕᐊᔪᓕᕆᓂᕐᒥᒃ, ᐅᑎᓚᐅᕐᓯᒪᔪᖅ ᐋᑐᕚᒧᑦ ᐃᖃᓗᓐᓅᕐᓯᒪᓚᐅᖅᑐᓂ ᑭᙵᓄᓪᓗ 
ᐊᒻᒪᓗ ᐅᓐᓂᕐᓗᓚᐅᕐᓯᒪᓪᓗᓂ: 

ᑲᓲᒪᙱᓐᓂᖏᑦ ᐊᐅᓚᑦᑎᔩᑦ ᐃᓄᐃᓪᓗ ᐱᕙᓪᓕᐊᑐᐃᓐᓇᖅᑐᖅ 
ᖃᐅᑕᒫᑦ ᐊᒻᒪᓗ ᑕᒪᓐᓇ ᐊᑯᓂ ᑕᐃᒪᐃᓕᕙᓪᓕᐊᑐᐃᓐᓇᖅᑲᑦ 
ᐊᑲᐅᙱᓕᐅᕈᑕᐅᕙᑦᑐᑦ ᐱᕙᓪᓕᐊᑐᐃᓐᓇᙳᓱᑦᑐᑦ ᐃᓱᒪᒋᓪᓗᒋᑦ 
ᓄᓇᖃᖅᑳᕐᓯᒪᔪᑦ.

ᐅᖃᐅᓯᖃᕈᒪᔪᖓ ᖃᓄᐃᓐᓂᐅᓚᐅᖅᑑᑉ ᒥᔅᓵᓄᑦ ᐅᓪᓘᑉ ᐃᓚᖓᓐᓂ 
ᐱᓱᒃᑲᒪ ᓂᐊᖁᙴᕐᒥ. ᒪᕐᕉᒃ ᐸᓖᓯᒃ ᐃᖏᕐᕋᔭᕋᔪᔫᒃ ᓄᓇᒃᑰᕈᑎᒥᓂᒃ 
ᐊᒻᒪᓗ ᓂᐅᔫᒥᑐᐃᓐᓇᖅᑐᑎᒃ ᖁᑭᐅᓯᔭᖅᑐᑎᒃ ᐃᓪᓗᐃᓇᖅᑑᒥᓪᓗ 
ᖁᑭᐊᓯᔫᒥᑐᐃᓐᓇᔪᔫᒃ ᕿᒻᒥᓂᑦ. ᖁᑭᕐᓯᔪᔪᑦ ᑎᓴᒪᐅᔪᖅᑐᓂᑦ ᕿᒻᒥᓂᑦ 
ᕿᓚᒥᐊᓗᒃ. ᖃᓂᒋᕕᐅᑎᔪᔭᒃᑲ ᐊᒻᒪᓗ ᑕᑯᓐᓈᔪᔭᒃᑲ ᖃᓄᐃᓐᓂᕆᔪᔭᖏᑦ 
ᐃᓄᐃᑦ ᑕᑯᓐᓈᖅᑐᑦ. ᐅᖃᖃᑎᖃᔪᒐᒪ ᐃᓄᒻᒥᒃ ᕿᒻᒥᖃᕈᓐᓃᖅᑐᒥᒃ 
ᑕᐃᓐᓇ ᓂᙵᐅᒪᓪᓚᕆᔪᔪᖅ; ᐅᖃᔪᔪᖅ ᖃᐅᔨᒪᙱᓐᓂᕋᖅᑐᓂ ᓱᒻᒪᑦ 
ᑕᐃᒪᐃᑦᑕᕐᒪᖔᑕ. ᓄᓇᓕᓐᓄᑦ ᐅᑎᒧᑦ ᐃᑭᒪᔪᒐᒪ ᐸᓖᓯᒃᑯᓐᓄᑦ 
ᐊᐱᕆᔪᔭᕋ ᖃᑦᑎᓂᑦ ᕿᒻᒥᓂᑦ ᖁᑭᕐᓯᓯᒪᓕᕐᒪᖔᑕ. ᐊᕐᕌᓂ 286ᒥᓃᑦ. 
ᑕᑯᓚᐅᔪᙱᑦᑐᖓ ᐊᕙᓗᒥ ᓴᖅᑭᔮᖅᑎᑕᒥ ᐅᕝᕙᓘᓐᓃᑦ ᕿᒻᒦᑦ 
ᒥᔅᓵᓄᑦ ᒪᓕᒐᕐᒥᒃ ᓇᒥᑐᐃᓐᓇᖅ. ᐅᕙᓐᓄᓪᓕ ᕿᒻᒦᑦ ᒥᔅᓵᓄᑦ ᒪᓕᒐᖅ 
ᒪᓕᑦᑕᐅᕙᓗᑉᐸᑦᑑᒐᓗᐊᖅ ᑭᓯᐊᓂ ᓇᓗᓇᐃᕐᓯᖃᑦᑕᖏᑦᑎᐊᖅᑑᔮᖅᑐᑦ 
ᓱᒻᒪᐅᒻᒪᖔᖅ − ᐊᓪᓛᑦ ᐊᐅᓚᑦᑎᔩᑦ ᓄᓇᖃᖅᑳᕐᓯᒪᔪᓂᑦ 
ᐃᑲᔪᕋᓱᖃᑦᑕᖏᑦᑐᑦ ᕿᒻᒥᖏᓐᓂᒃ ᑲᒪᒋᐊᖃᖅᑎᓪᓗᒋᑦ. ᐃᓚᖓᑦ 
ᐃᖅᑲᓇᐃᔭᖅᑎ ᒪᒥᓴᕐᕕᒻᒥ ᓅᖃᑕᐅᖃᑦᑕᕐᓯᒪᔪᖅ ᐃᓄᓐᓄᑦ 
ᐊᖑᓇᓱᒋᐊᕆᐊᖃᕐᓯᒪᑎᓪᓗᒋᑦ ᒪᕐᕈᐊᑎᖅᑐᓂ ᐊᒻᒪᓗ ᐅᖃᔪᔪᖅ ᑕᐃᓐᓇ 
ᐱᔭᕆᐊᑦᑐᓯᕙᓪᓕᐊᑐᐃᓐᓇᕐᓂᖓᓂᒃ ᕿᒧᔅᓯᕈᑎᒋᓂᐊᖅᑕᖏᓐᓂᒃ 

ᑲᑎᑦᑎᒐᓱᓐᓂᕐᒥᒃ ᐊᒻᒪᓗ ᕿᒻᒥᖅᑕᖃᙱᑉᐸᑦ ᐃᑲᔫᓯᐊᖅᑖᕆᕙᑦᑕᖏᑦ 
ᐊᑭᑦᑐᕆᐊᓛᓕᖅᑐᑦ ᒫᓐᓇᑦᑎᐊᕈᓗᒃ.  

22 ᔫᓂ 1959: ᕗ. ᑎᓚᐅᑦ, ᐅᑭᐅᖅᑕᖅᑐᒥᐅᓕᕆᓂᕐᒧᑦ ᐊᐅᓚᑦᑎᔨ ᐃᖃᓗᓐᓂ, 
ᑎᑎᕋᕐᓯᒪᔪᖅ ᑐᖁᕋᐃᕙᒻᒪᑕ ᓱᓕ ᐊᒻᒪᓗ ᕿᒻᒥᒥᓃᑦ ᓅᑕᐅᖃᑦᑕᖏᒻᒪᑕ:

ᒫᓐᓇ ᐊᑐᖅᑕᐅᕙᑦᑐᖅ ᓇᒥᑐᐃᓐᓇᖅ ᐊᑲᕐᓴᕈᓐᓃᕈᑕᐅᕙᒻᒪᑦ ᐃᓚᖓᓂ, 
ᕿᒻᒥᓕᑐᐊᓅᙱᑦᑐᖅ, ᑭᓯᐊᓂᑦᑕᐅᖅ ᓄᓇᓕᓐᓄᑦ ᓄᓇᓕᓐᓂᑦ ᓲᕐᓗ 
ᐃᖃᓗᓐᓂᑎᑐᑦ. ᐊᑕᖐᔪᐊᓘᔮᕐᖓᑦ ᐊᒻᒪᓗ ᐃᑉᐱᒍᓱᑦᑎᐊᖏᓐᓂᐅᔮᖅᑐᓂ, 
ᖃᐅᔨᒪᔭᐅᒐᓗᐊᖅᑐᓂ ᐸᓖᓯᒃᑯᑦ ᑕᐃᒪᐃᖃᑦᑕᕐᖓᑕ ᑐᑭᓯᑎᑦᑎᒐᓱᑦᑐᑎᒃ 
ᐊᒻᒪᓗ ᖃᐅᔨᒪᒋᐊᖁᔨᕙᑦᑐᑎᒃ ᕿᒻᒥᓕᓐᓂᑦ ᒪᓕᒐᖅ ᒪᓕᑦᑕᐅᒋᐊᖃᕐᖓᑦ.  

ᐅᖃᒃᑲᓂᖅᑐᓂ, “ᑕᖅᑭᓂᑦ ᐊᒥᓲᙱᑦᑐᓂᑦ ᕿᒻᒦᑦ ᖁᑭᖅᑕᐅᖃᑦᑕᕐᓯᒪᔪᑦ 
ᑭᒃᑯᑐᐃᓐᓇᐃᑦ ᐹᖏᓐᓂ ᓂᐊᖁᙴᕐᒥ ᐊᒻᒪᓗ ᐊᑐᕆᐊᑉ ᖃᓂᒋᔭᖓᓂ 
ᐅᓇᑕᖅᑐᔅᓴᖃᕐᕕᐅᑉ ᐅᑭᐅᖅᑕᖅᑐᒥᐅᑕᓕᕆᔨᖏᓐᓂ; ᕿᒻᒥᒥᓃᑦ, 
ᕿᒪᐃᓐᓇᖅᑕᐅᑐᐃᓐᓇᐸᑦᑐᑦ, ᐊᐃᔭᐅᖃᑦᑕᕋᑎᓪᓗ.” 

1962: ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᑐᓯᐅ ᔭᑦᓱᓯᕈ ᑎᑎᕋᖅᑐᒥᓂᖅ 
ᑲᓇᑕᒥ ᐅᖃᓕᒫᒐᓕᐊᖑᕙᑦᑐᓂᑦ, “ᐃᓄᐃᑦ ᐊᐅᓪᓚᕈᓐᓇᖃᑦᑕᖏᓐᓂᖏᓐᓄᑦ 
ᐊᖑᓇᓱᒍᓐᓇᖃᑦᑕᖏᓐᓂᖏᓐᓄᓘᓐᓃᑦ ᐅᑭᐅᒃᑯᑦ ᕿᒻᒥᖃᙱᓪᓗᑎᒃ, 
ᓈᒻᒪᔅᓴᕈᓐᓃᕐᓯᒪᔪᖅ ᒐᕙᒪᒃᑯᑦ ᖃᓄᖅᑑᕆᐊᕈᑎᒋᓯᒪᔭᖓᓐᓂᒃ.” 

ᐃᖃᓗᓐᓂ, ᑕᐃᒫᑦᑕᐅᖅ ᐊᓯᖏᑎᑐᑦ ᓄᓇᓕᑦᑎᑐᑦ, ᕿᒧᔅᓰᑦ 
ᑭᖑᕝᕕᖅᑕᐅᕙᓪᓕᐊᒻᒪᑕ ᖃᒧᑕᐅᔭᕐᓄᑦ ᐊᕐᕌᒍᐃᑦ ᓇᑉᐸᖏᓐᓂ 1960ᖏᓐᓂ. 50ᓂᑦ 
ᖃᒧᑕᐅᔭᖅᑕᖃᔪᔪᖅ ᐊᒻᒪᓗ ᖁᓕᐅᙱᒐᖅᑐᐃᓇᕐᓂᑦ ᕿᒧᔅᓯᓂᑦ ᓄᓇᓕᓐᓂᑦ 
1965ᒥ. 1967ᒥ, ᐸᓕᓯᒃᑯᑦ ᑐᓴᖅᑎᑦᑎᒍᑎᖃᕐᓯᒪᔪᑦ, “ᕿᒧᔅᓯᒃᑯᑦ ᐃᖏᕐᕋᖃᑦᑕᕐᓂᖅ 
ᐃᓱᓕᑉᐸᓪᓕᐊᓕᖅᑐᖅ ᐊᒻᒪᓗ ᑕᒪᕐᒥᓕᒫᑦᑎᐊᐸᓗᒃ ᐊᖑᓇᓱᖃᑦᑕᓕᖅᑐᑦ 
ᖃᒧᑕᐅᔭᒃᑯᑦ.” ᐃᓄᒻᒥᒃ ᕿᒻᒥᓂᐊᖅᑎᑖᕐᓯᒪᓪᓗᑎᒃ 1968ᒥ, ᑭᓯᐊᓂ ᐃᖅᑲᓇᐃᔮᔅᓴᖅ 
ᐃᓄᖃᖅᑎᑯᑖᒐᔅᓴᐅᖏᑦᑐᖅ, ᕿᒻᒥᓂᐊᖅᑎᑕᖃᙱᒐᐃᒻᒪᑦ, ᕿᒻᒥᓂᑦ 
ᖁᑭᓯᖃᑦᑕᕆᐊᖃᕐᓂᖅ ᑲᒪᒋᔭᐅᒋᐊᖃᓕᕐᐸᒻᒪᑦ ᐸᓖᓯᒃᑯᓐᓄᑦ. 

ᓄᓇᓕᓐᓂᑦ ᑲᑎᒪᔨᑦ ᐅᖃᐅᓯᖃᕋᔪᖃᑦᑕᖅᑐᒥᓃᑦ ᐊᑲᐅᑎᓕᐅᕈᑕᐅᓂᖏᓐᓂᒃ 
ᒫᓂᖅᑭᕙᑦᑐᑦ ᕿᒻᒥᑦ, ᕿᒻᒦᑦ ᖁᑭᖅᑕᐅᖃᑦᑕᕐᓂᖏᓐᓂᒃ, ᐊᒻᒪᓗ ᐃᒋᑕᐅᖃᑦᑕᕐᓂᖏᑦ 
ᕿᒻᒥᒥᓃᑦ. 1970ᖏᓐᓂ, ᓄᓇᓕᓐᓂᑦ ᐱᕙᓪᓕᐊᔪᓂᑦ ᑎᑎᖅᑲᖅᑕᖃᕋᔪᖃᑦᑕᖅᑐᒥᓂᖅ 

ᐱᕙᓪᓕᐊᔪᓂᑦ ᑎᑎᕋᖅᑎᒧᑦ ᐊᒻᒪᓗ ᐅᓂᒃᑳᖅᑕᖃᖃᑦᑕᖅᑐᒥᓂᖅ ᕿᒻᒦᑦ 
ᒥᔅᓵᓄᑦ ᒪᓕᒐᐅᑉ ᒥᔅᓵᓄᑦ ᐊᒻᒪᓗ ᖁᑭᖅᑕᐅᖃᑦᑕᕐᓂᖏᓐᓂᒃ ᕿᒻᒦᑦ. ᓄᑖᕐᒥᒃ 
ᒪᓕᒐᕋᓛᕐᒥᒃ ᑲᔪᓯᑎᑦᑎᓚᐅᕐᓯᒪᔪᑦ 1973ᒥ. ᐃᒪᐃᒋᐊᖃᖅᑎᑦᑎᔪᔪᑦ ᕿᒻᒥᓖᑦ 
ᓚᐃᓴᖃᖅᑎᑦᑎᖃᑦᑕᕆᐊᖃᓕᖅᑐᑦ, ᐃᒥᖅᑎᑦᑎᖃᑦᑕᕐᓗᑎᓪᓗ ᕿᒥᕆᖃᑦᑕᕐᓗᑎᓪᓗ 
ᕿᒻᒥᓂᑦ, ᐊᒻᒪᓗ ᐱᑑᔾᔮᕐᓯᒪᑎᑕᐅᒋᐊᖃᕈᓐᓃᖅᑐᑎᒃ ᓄᓇᓕᓐᓂᑦ. ᕿᒻᒦᑦ 
ᖁᑭᖅᑕᐅᖃᑦᑕᓂᐊᖅᑐᑎᒃ ᑭᓯᐊᓂ “ᖁᑭᖅᑕᐅᔭᕆᐊᖃᕋᐃᑉᐸᑕ, ᓲᕐᓗ ᕿᒻᒥᒐᓴᐃᑦ 
ᐊᖑᔭᐅᒍᓐᓇᙱᒐᐃᑉᐸᑕ.” ᖃᐅᔨᒃᑲᐃᒋᐊᕈᑏᑦ ᓴᖅᑭᖅᑎᑕᒥᓂᐅᓪᓗᑎᒃ 
ᑕᒪᒃᑮᓐᓂᒃ ᖃᓪᓗᓈᑎᑦᑐᑦ ᐃᓄᑦᑎᑐᓪᓗ ᐅᖃᐅᔾᔭᐅᒋᐊᖅᑐᑎᒃ ᕿᒻᒥᓖᑦ 
ᕿᒻᒥᖏᓐᓂᒃ ᐱᑐᔅᓯᓯᒪᙱᑐᐊᖅᑲᑕ ᕿᒻᒥᒃᑯᕕᒻᒨᕈᔾᔭᐅᖃᑦᑕᓂᐊᕐᖓᑕ ᐊᒻᒪᓗ 
ᐊᑭᓖᒋᐊᖃᖃᑦᑕᙳᓱᑦᑐᑎᒃ ᐊᐃᔅᓯᕈᒪᒍᑎᒃ ᕿᒻᒥᖏᓐᓂᒃ ᐊᑭᖃᕈᓐᓇᖅᑐᑎᒃ 
ᑎᑭᐅᒪᔪᓂᑦ $200ᓄᑦ. ᖃᐅᔨᒃᑲᐃᒋᐊᕈᑦ ᐅᖃᐅᔾᔨᒋᐊᕈᑎᖃᕐᓯᒪᓪᓗᓂᓗ ᕿᒻᒥᓖᑦ 
ᑲᒪᑦᑎᐊᖃᑦᑕᕆᐊᖃᕐᓂᖏᓐᓂᒃ ᐆᒪᔪᖁᑎᖏᓐᓂᒃ. ᕿᒻᒦᑦ, ᑎᑎᕋᕐᓯᒪᓪᓗᓂ, ᖃᐅᑕᒫᑦ 
ᑕᓯᒍᐊᖅᑕᐅᖃᑦᑕᕆᐊᖃᕐᓂᖏᓐᓂᒃ. 

1976ᒥ, ᓄᓇᓖᑦ ᕿᒻᒥᓂᐊᖅᑎᖓᑦ ᓂᐅᕕᓚᐅᕐᓯᒪᔪᒥᓂᖅ ᓯᓂᓐᓇᖅᑐᓄᑦ 
ᖁᑭᐅᒻᒥᑦ ᐊᑐᖃᑦᑕᓂᐊᖅᑕᖓᓂᒃ ᕿᒻᒥᓄᑦ ᐊᖑᔭᐅᒍᓐᓇᖏᑦᑐᓄᑦ. ᑭᓯᐊᓂᓕ, 
ᕿᒻᒦᑦ ᓱᓕ ᖁᑭᖅᑕᐅᖃᑦᑕᖅᑐᒥᓃᑦ. ᐅᓪᓗᐃᓐᓇᖅ ᔮᓐᓄᐊᓕ 1977ᒥ, ᕿᒻᒥᓂᐊᖅᑎ 
ᖁᑭᕐᓯᕙᑦᑐᒥᓂᖅ 35ᓂᑦ ᕿᒻᒥᓂᑦ. ᐸᓖᓯᒃᑯᓐᓂᑦ ᐱᖃᑎᖃᕐᐸᑦᑐᒥᓂᖅ 
ᐅᐊᑦᑎᔨᒋᓪᓗᒋᑦ, ᑭᓯᐊᓂ ᖁᑭᐊᕙᓐᓂᖏᑦᑐᑦ ᖁᑭᕐᓯᑎᓪᓗᒍ ᕿᒻᒥᓂᑦ. 
1973ᖑᓕᕋᓗᐊᖅᑎᓪᓗᒍ ᐊᓪᓛᑦ, ᕿᒻᒥᒃᑯᕕᑦᑕᖃᖅᑐᒥᓂᐅᔮᙱᑦᑐᖅ ᓴᓇᔭᐅᓯᒪᔪᒥᒃ. 
1976ᒥ, ᑭᓯᐊᓂᓕ, ᕿᒻᒥᒃᑯᕕᑦᑕᖃᓕᔪᔪᖅ, ᑭᓯᐊᓂ ᑐᓴᖅᑎᑦᑎᒍᑕᐅᖃᑦᑕᕐᓯᒪᔪᖅ 
ᐱᐅᓐᓂᙱᒋᐊᖓ.

ᐸᓐᓂᖅᑑᖅ

ᐸᓐᓂᖅᑑᕐᒥᐅᑦ ᓱᖅᑯᐃᓱᑦᑐᑦ ᒪᕐᕈᓗᐊᓐᓂᒃ ᖁᐊᕐᓵᓇᖅᑐᒥᓃᓐᓂᒃ 
ᐱᔾᔪᑎᒋᓪᓗᒋᑦ ᕿᒻᒦᑦ, ᐱᒋᐊᙵᕐᓂᖓᓂ ᐃᓱᖓᓂᓗ 1960. ᓯᕗᓪᓕᖅ 
ᒐᕙᒪᒃᑯᑦ ᖃᓄᖅᑑᕆᐊᕈᑎᒥᓂᖓᑦ ᕿᒻᒦᔭᕐᓇᐅᓚᐅᖅᑎᓪᓗᒍ ᓂᐊᖅᑭᕆᓂᕐᒧᑦ 
ᕿᑭᖅᑖᓘᑉ ᓂᒋᐊᓂᓕᒫᖅ 1957ᒥ-62ᒧᑦ. ᐊᐃᑉᐹ 1966ᒥ, ᐸᓖᓯ ᔮᒃ 
ᒍᕋᕘᔅᑭ ᖃᓄᖅᑑᕈᑎᖃᕐᐸᓪᓕᐊᓯᓚᐅᕐᓯᒪᒻᒪᑦ ᕿᒻᒥᓂᑦ ᓄᓇᓕᓐᓂᑦ. 
ᑐᓴᖅᑎᑦᑎᒍᑎᖃᕐᓯᒪᔪᖅ:  

ᕿᒻᒦᑦ ᓄᖑᑉᐹᓪᓕᕐᓯᒪᕕᐅᑎᒻᒪᑕ ᐊᕐᕌᒍᒥ. ᐃᓚᖏᑦ ᐃᓄᐃᑦ ᕿᒻᒥᖏᓐᓂᒃ 
ᓇᒻᒥᓂᖅ ᑐᖁᕋᐃᓯᒪᓪᓗᑎᒃ ᓇᒻᒥᓂᖅ ᓂᐅᕕᕈᓐᓇᕐᓯᒐᐃᒐᒥᒃ 
ᖃᒧᑕᐅᔭᕐᓂᑦ, ᐊᒥᓱᑲᓪᓛᓗᐃᑦ ᑐᖁᕋᖅᑕᐅᓯᒪᓪᓗᑎᒃ ᒪᓕᓐᓂᐊᖏᓐᓇᒥᒃ 
[ᑕᐃᒪᐃᒻᒪᑦ] ᕿᒻᒦᑦ ᒥᔅᓵᓄᑦ ᒪᓕᒐᕐᒥᒃ. ᑖᓐᓇ ᑭᖑᓪᓕᖅ 
ᐱᔾᔪᑎᒋᓪᓗᒍ, ᐊᒥᓱᐊᖅᑎᖅᑐᖓ ᑎᓕᐅᕆᖃᕐᓯᒪᔪᖓ ᓇᒻᒥᓂᖅ 
ᐊᒻᒪᓗ ᐸᓖᓰᑦ ᑕᕝᕙᓂ ᐃᖅᑲᓇᐃᔭᖅᑐᑦ ᐃᓄᓐᓄᑦ ᕿᒻᒥᖏᑦ 
ᐱᑐᑦᑕᐅᓯᒪᖃᑦᑕᖁᓪᓗᒋᑦ, ᐅᕝᕙᓘᓐᓃᑦ ᕿᒻᒥᒃᑯᕕᒻᒦᑎᑕᐅᖃᑦᑕᖁᓪᓗᒋᑦ. 
ᑕᒪᒃᑯᐊ ᑎᓕᐅᕆᔾᔪᑎᒋᕙᑦᑕᒃᑲ ᑐᓴᖅᑕᐅᙱᒐᐃᒻᒪᑕ ᑎᓕᓯᕙᑦᑐᖓ 
ᖁᑭᐊᔭᐅᖃᑦᑕᖁᓪᓗᒋᑦ ᐱᑑᔾᔮᕐᓯᒪᔪᑦ, ᐊᒻᒪᓗ ᐊᕐᕌᒍᒥ ᐊᑕᐅᓯᐸᓗᒻᒥ, 
ᑕᒫᓂᖃᐃ 250 ᕿᒻᒦᑦ ᖁᑭᖅᑕᐅᓯᒪᔪᑦ. ᐊᓪᓛᑦ ᑕᒪᓐᓇ, 
ᐊᑑᑎᖃᕐᓯᒪᔫᔮᙱᑦᑐᖅ, ᖃᐅᑕᒫᐸᓗᑦᑎᐊᖅ, ᕿᒻᒦᑦ ᐱᑑᔾᔮᕐᓯᒪᔪᑦ 
ᑕᑯᔭᐅᕙᑦᑐᑦ. ᓄᑖᕐᒥᒃ ᐊᑐᖅᑕᐅᖃᑦᑕᓂᐊᖅᑐᒥᒃ ᑐᓵᙱᓵᖃᑦᑕᕐᓂᖏᑦ 
ᐃᓄᐃᑦ ᐱᔾᔪᑎᒋᓪᓗᒋᑦ ᖃᓄᖅᑑᕈᑎᖃᕐᓯᒪᔪᑦ, ᕿᒻᒥᓕᒃ 
ᕿᓂᖅᑕᐅᖃᑦᑕᓂᐊᖅᑐᖅ, ᐸᓯᔭᔅᓴᕈᖅᑎᑕᐅᖃᑦᑕᕐᓗᓂᓗ. 

ᑕᒪᒃᑮᒃ ᑖᒃᑯᐊ ᐃᖅᑲᐅᒪᔭᐅᑦᑎᐊᖅᑑᒃ ᑕᒫᓂ, ᓯᕗᓪᓕᖅ ᐊᑦᑐᐃᓯᒪᓪᓚᕆᑦᑐᖅ. 
ᕗᕋᓐᒃ ᑕᔅᑐ ᓇᓗᓇᐃᕐᓯᓯᒪᒻᒪᑦ, “ᐸᓐᓂᖅᑑᑉ ᑲᖏᖅᑐᐊᓗᐊᓂ ᐊᑐᖅᑕᒥᓂᖅ 
ᐱᓪᓚᕆᐊᓗᒃ ᐊᒻᒪᓗ, ᐱᔾᔪᑎᒋᓪᓗᒋᑦ ᕿᒧᔅᓰᑦ ᐊᑐᖅᑕᐅᖃᑦᑕᕐᓯᒪᓂᖏᑦ, 
ᐱᒻᒪᕆᐅᓂᕐᐹᖑᓯᒪᔪᖅ ᐊᑐᖅᑕᐅᖃᑦᑕᕐᓯᒪᔪᓂᑦ ᕿᑭᖅᑕᓂ. ᑕᒪᓐᓇ ᕿᑎᐊᓃᒻᒪᑦ 
ᑐᑭᔭᐅᔾᔪᑎᒋᔪᓐᓇᖅᑕᖏᑕ ᑕᐃᔅᓱᒪᓂ ᐊᑐᖅᑕᐅᖃᑦᑕᕐᓯᒪᔪᒥᓂᕐᓂᑦ ᐊᒻᒪᓗ 
ᐸᓐᓂᖅᑑᒥ ᓄᓇᓕᕈᕐᓂᒥᓂᖏᓐᓂᒃ.”   

ᐊᖑᓇᓱᑦᑏᑦ ᒥᑭᒋᐊᕐᓂᐊᑏᓪᓗ ᑭᒻᒥᕈᑦ ᖃᓂᒋᔮᓂ ᖃᓄᐃᓐᓇᖅᑐᐊᓗᒻᒥᑦ 
ᑲᒪᒋᔭᖃᕐᐸᓂᕐᖓᑕ ᐱᐅᓯᖏᑎᒍᑦ ᑲᑐᑎᕙᑦᑐᑎᒃ ᕿᒻᒥᓂᑦ ᐊᒻᒪᓗ ᑲᑎᑦᑎᕙᑦᑐᑎᒃ 
ᕿᒻᒥᖏᓐᓂᒃ ᖃᓂᒪᓐᓇᐅᓚᐅᖅᑎᓪᓗᒍ, ᐸᓐᓂᖅᑑᒥᓕ ᐊᔾᔨᒋᓐᓂᖏᒻᒪᒍ. 
ᐊᑐᖅᑐᑎᒃ ᐸᓖᓯᒃᑯᑦ ᖃᖓᑕᓲᖓᓐᓂᒃ ᐊᒻᒪᓗ ᐱᓇᓱᐊᕈᑎᔅᓴᓕᒫᖏᓐᓂᒃ 
ᐊᖏᓂᕐᓴᐃᑦ ᒐᕙᒪᒃᑯᑎᒍᑦ ᐊᐅᓚᑦᑎᔨᓂᑦ ᐊᓯᖏᑕ ᓄᓇᓕᑦ ᐱᖏᑕ ᓴᓂᐊᓂ, 
ᑕᒪᓐᓇ ᓯᐊᒻᒪᕐᓂᒥᓂᖓ ᐱᕙᓪᓕᐊᓚᐅᕐᓯᒪᔪᒥᓂᖅ ᐊᔾᔨᒋᙱᑕᖓᓂᒃ 
ᑕᒫᓂ ᓇᒥᓕᒫᖅ ᐊᓯᖏᑦ ᑕᑯᓪᓗᒋᑦ. ᐸᓖᓯᒃᑯᑦ ᐃᓚᒌᑦ ᓄᓇᒋᕙᑦᑕᖏᓐᓄᑦ 
ᐊᖅᑯᓵᑲᑕᑦᑐᒥᓂᑦ ᖃᖓᑕᓲᒃᑯᑦ, ᐱᔭᕇᕈᑎᖃᕐᓯᒪᔪᑦ ᐊᔪᕐᓇᓗᐊᙳᓱᒻᒪᒡᒎᖅ 
ᐊᖑᓇᓱᑦᑏᑦ ᕿᒻᒥᑐᐊᖏᓐᓂᒃ ᐊᑐᕋᓱᒃᑲᓗᐊᖅᑲᑕ ᓯᕗᓂᕆᓂᐊᖅᑕᑎᓐᓂ, ᐊᒻᒪᓗ 
ᐸᕐᓇᑦᑐᒥᓂᐅᓪᓗᑎᒃ ᓅᑎᑦᑎᓂᐊᕆᐊᔅᓴᖅ ᓅᑎᒍᓐᓇᖅᑕᓕᒫᖏᓐᓂᒃ ᑭᒃᑯᑐᐃᓐᓇᕐᓂᑦ 

ᓂᐅᕕᕐᕕᓕᒻᒧᑦ ᐅᕝᕙᓘᓐᓃᑦ ᑎᓕᐅᕈᓐᓇᖅᑕᖏᓐᓂᒃ ᓅᖁᓗᒋᑦ. 
ᕿᓚᒥᐊᓗᒃ, ᓇᑉᐸᖏᑕ ᐅᖓᑖᓃᑦᑐᑦ ᑭᒃᑯᑐᐃᓐᓇᐃᑦ ᐸᓂᖅᑑᑉ 

ᑲᖏᖅᑐᐊᓗᐊᓂᒥᐅᑕᐃᑦ ᓅᑕᐅᓚᐅᕐᓯᒪᔪᑦ ᐸᓐᓂᖅᑑᒧᑦ, ᕿᒪᐃᓪᓗᑎᒃ 
ᐊᖏᕐᕋᖏᓐᓂᒃ ᐱᖁᑎᖏᓐᓂᓪᓗ, ᐃᓄᒋᐊᒋᐊᖃᓕᖅᑐᑎᒃ ᑐᐱᕐᓂᑦ ᓄᓇᓕᓐᓂᑦ 
ᓂᕿᔅᓴᖅᑕᖃᓗᐊᙱᑦᑐᒥ ᓈᒻᒪᑦᑐᓂᑦ ᑖᒃᑯᓄᖓ. ᓕᕙᐃ ᐃᕕᒃ ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ, ᐃᓚᒌᑦ ᐊᔪᕐᓴᓂᕐᓴᒻᒪᕆᐅᔮᓚᐅᕐᓯᒪᔪᑦ ᐸᓐᓂᖅᑑᒥ 
ᐃᓪᓗᖓᔪᓃᑉᐸᓚᐅᕐᖓᑕᓂᑦ ᐊᒻᒪᓗ ᐱᓱᓪᓗᓂ ᐊᖑᓇᓱᒋᐊᖃᕐᐸᑦᑐᑎᒃ ᖃᓂᑦᑐᒥ 
ᓯᔾᔭᐅᑉ ᓇᒡᒍᑎᖏᓐᓂ: 

ᑭᖑᒧᑦ ᑕᑯᓪᓗᒍ ᐅᓪᓗᒥ, ᐅᕙᓐᓂᒃ ᐊᑦᑐᐃᓯᒪᓪᓚᕆᑦᑐᖅ, ᐊᓪᓛᑦ 
ᐊᑖᑕᒃᑯᑎᓐᓄᑦ. ᐅᕙᑦᑎᓐᓂᒃ ᓅᑎᑦᑎᒻᒪᑕ ᐊᓯᕈᓚᐅᕐᓯᒪᒐᑦᑕ, ᐊᓪᓛᑦ 
ᐅᕙᖓ, ᐊᓯᕈᓚᐅᕐᓯᒪᔪᖓ ... ᐊᖑᓇᓱᒍᓯᕗᑦ ᐅᓚᕕᑕᐅᓪᓗᓂ, 
ᓂᕿᔅᓴᕐᓯᐅᖃᑦᑕᖅᑐᑎᒃ ᐊᑖᑕᒃᑯᕗᑦ, ᐊᓪᓛᑦ ᑕᒪᒃᑯᓂᖓ ᐊᓯᐅᔨᓚᐅᕐᓯᒪᔪᑦ 
ᑳᖃᑦᑕᓕᖅᑐᑎᒃ ᑕᒫᓂ ᓄᓇᖃᖅᑎᓪᓗᑕ, ᓄᓇᒋᕙᑦᑕᑎᓐᓂ 
ᑳᖃᑦᑕᓚᐅᕐᓯᒪᓇᑕ. ᐊᑖᑕᓐᓄᒃ ᐃᓚᐅᕙᔪᒐᒪ ᑭᓯᐊᓂ ᑕᒫᓃᓕᕋᑦᑕ 
ᐊᑖᑕᓐᓄᑦ ᐃᓚᐅᖃᑦᑕᕈᓐᓃᓚᐅᕐᓯᒪᔪᖓ, ᐊᐅᓪᓚᖃᑎᖃᖔᖃᑦᑕᓕᔪᒻᒪᑦ 
ᐊᓯᖏᓐᓂᒃ ᐊᖑᑎᓂᑦ, ᓱᕐᓗ ᓴᓂᕐᕙᖅᑕᐅᔮᖅᑐᑕ ᐊᑖᑕᑦᑎᓐᓄᑦ. 
ᖁᓅᒻᒥᓇᓪᓚᕆᓚᐅᕐᓯᒪᔪᖅ. ᐃᖅᑲᓇᐃᔭᖅᑏᑦ ᑕᐃᔅᓱᒪᓂ 
ᐃᖅᑲᓇᐃᔭᕕᐅᑎᓚᐅᕐᓯᒪᔪᑦ ᐊᑦᑕᓇᖅᑐᒦᓐᓂᐊᖏᒻᒪᑕ ᑭᒃᑯᑐᐃᓐᓇᐃᑦ 
ᑭᓯᐊᓂ ᐸᓐᓂᖅᑑᕐᒥᐅᑦ ᓱᓕ ᓱᓕᔪᕐᓴᓕᓚᐅᕐᓯᒪᙱᑦᑐᑦ. ᑎᑎᕋᖅᑕᐅᓯᒪᔪᑦ 
ᐅᓂᒃᑳᖑᓯᒪᔪᓪᓗ, ᑲᑎᑕᐅᓯᒪᔪᑦ, ᐃᓱᒪᓇᕐᖓᑕ ᐸᓖᓯᒃᑯᑦ 
ᑐᖁᕋᐃᓐᓂᕆᐊᔅᓴᖏᑕ ᐊᒥᓲᓂᕐᓴᓂᑦ ᕿᒻᒥᓂᑦ ᐱᔭᐅᔭᕆᐊᖃᓚᐅᖅᑐᑦ 
ᓴᓂᐊᓂ ᐊᒻᒪᓗ ᐅᖓᑎᐊᓗᐊᓄᑦ−ᖃᓄᖅᑑᕈᑎᖃᓕᕐᓂᕐᖓᑕ 
ᐃᓄᓕᒫᑦᑎᐊᓂᒃ ᑕᒪᐅᖓ ᓅᑎᑦᑎᒻᒪᑕ ᓄᓇᒋᕙᓚᐅᖅᑕᖏᓐᓂᒃ. 
ᑕᐃᒃᑯᐊ ᓄᓇᖏᓐᓂᑦ ᓅᙱᑦᑐᑦ ᐱᕐᓕᓚᐅᕐᓯᒪᙱᑦᑐᑦ, ᐊᒻᒪᓗ 
ᓅᑕᒥᓃᑦ ᐃᓄᔅᓯᐅᑎᓂᑦ ᓂᕿᓂᑦ ᐱᔪᓐᓇᐃᓪᓕᑎᑕᐅᑦᑎᐊᑲᓴᑦᑐᑎᒃ 
ᑳᓐᓂᓴᒻᒪᕆᐅᓕᖅᑐᑎᒃ, ᕿᐅᓂᕐᓴᐅᕙᓕᖅᑐᑎᒃ ᐊᒻᒪᓗ ᐊᒥᓲᓂᕐᓴᐃᑦ 
ᓴᐱᓕᖅᑐᑎᒃ ᑕᐃᒃᑯᐊ ᖃᒻᒪᖏᓐᓂᒃ ᕿᒪᐃᓚᐅᙱᑦᑐᑦ ᓴᓂᐊᓂ. 
ᒪᕐᕉᒃ ᑕᐃᒃᑯᐊ ᐅᖓᓯᓐᓂᕐᐹᒦᑦᑐᑎᒃ ᓄᓇᒋᔭᐅᕙᑦᑐᒥᓃᒃ 
ᓄᓇᒋᔭᐅᒃᑲᓐᓂᓚᐅᕐᓯᒪᓐᓂᖏᑦᑑᒃ. 

ᑐᖏᓕᐊᓂ ᐱᕐᔪᐊᖑᓯᒪᔪᖅ ᐊᑦᑐᐃᓯᒪᔪᖅ ᕿᒻᒥᓂᑦ ᐸᓐᓂᖅᑑᒥ ᐊᑐᓚᐅᕐᓯᒪᔪᖅ 
1967ᒥ ᑕᐃᔅᓱᒪᓂ, ᓄᑖᑦ ᐋᖅᑭᒋᐊᕈᑕᐅᔪᑦ ᒪᓕᒐᕐᒧᑦ ᐋᖅᑭᒋᐊᖅᑕᐅᒻᒪᑕ ᐸᓖᓯᒃᑯᑦ 
ᐃᓱᒪᕐᓱᖅᑎᑕᐅᓂᕐᓴᐅᓕᖅᑐᑎᒃ ᕿᒻᒥᓂᑦ ᐱᑑᔾᔮᕐᓯᒪᕙᑦᑐᓂᑦ, ᐸᓖᓯ ᔮᒃ ᒍᕋᕗᔅᑭ 
ᓄᖒᑦᑎᒋᐊᓯᓚᐅᕐᓯᒪᔪᖅ ᕿᒻᒥᓕᒫᓂᑦ. 1967ᒥ, ᑐᓴᖅᑎᑦᑎᒍᑎᖃᓚᐅᕐᓯᒪᔪᖅ ᐋᑐᕚᒧᑦ 
ᑐᖁᑦᑎᔪᒥᓂᐅᓂᕋᖅᑐᓂ 250ᓂᑦ ᕿᒻᒥᓂᑦ 1966ᒥ ᐊᖑᓇᓱᑦᑎᓄᑦ ᕿᒻᒥᕆᔭᐅᔪᓂᑦ 
ᓄᓇᒋᕙᑦᑕᖏᓐᓂᒃ ᓄᓇᖃᕈᓐᓃᖅᑐᓂᑦ ᓄᓇᓕᒻᒥᐅᑕᐅᔭᖅᑐᕐᓯᒪᓕᖅᑐᓂᑦ 
ᐸᕐᓇᓯᒪᓂᕋᖅᑐᓂᓗ ᑕᐃᒫᔅᓴᐃᓐᓇᖅ ᐱᓂᐊᕐᓂᕋᖅᑐᓂ 1967ᒥ. 
ᐊᑭᕋᖅᑐᖅᑕᐅᒐᓗᐊᖅᑐᓂ ᐊᖏᔪᖅᑳᖏᓐᓄᑦ ᐅᖓᑎᐊᓗᐊᓄᑦ−ᐱᓕᕐᖓᑦ, ᐊᒥᓱᓂᖏᑦ 
ᕿᒻᒦᑦ ᖃᑦᑏᓐᓇᕈᑲᓪᓚᕕᐅᑎᓚᐅᕐᓯᒪᔪᑦ. ᑭᒃᑯᑐᐃᓐᓇᐃᑦ ᓱᖅᑯᐃᓱᑦᑐᑦ ᕿᒻᒥᓕᒫᑦ 
ᖁᑭᖅᑕᒥᓃᑦ ᐸᓐᓂᖅᑑᒥ 1960ᖏᓐᓂ ᐱᑑᔾᔮᕐᓯᒪᓂᙱᒻᒪᑕ. ᐋᑕᒥ ᕖᕕ ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ 2008ᒥ: 

ᑕᒫᓃᑎᓪᓗᑕ ᐸᓐᓂᖅᑑᒥ, ᕿᒻᒥᓂᑦ ᐆᒪᖁᔨᓚᐅᕐᓯᒪᙱᑦᑐᑦ. 
ᕿᒻᒥᒃᑯᕕᑦᑕᖃᕐᐸᔪᒻᒪᑦ ᐊᕙᓂ. ᐃᓗᐊᓃᑎᓪᓗᒋᑦ ᕿᒻᒥᒃᑯᕕᐅᑉ, 
ᖁᑭᐊᔭᐅᓚᐅᕐᓯᒪᔪᑦ ᐃᓗᐊᓂ. ᐊᑖᑕᒪ ᕿᒻᒥᖏᑦ ᐃᓗᐊᓃᑦᑐᑦ 
ᖁᑭᐊᔭᐅᓚᐅᕐᓯᒪᔪᑦ. ᐊᑐᖅᑕᐅᓚᐅᖅᑐᑎᒃ ᐃᖏᕐᕋᔾᔪᑕᐅᓪᓗᑎᒃ. 
ᖃᒧᑕᐅᔭᖃᙱᑦᑐᒍᑦ. ᐃᖏᕐᕋᔾᔪᑎᑐᐊᕗᑦ. ᐊᒻᒪᓗ ᐃᓐᓇᓵᕈᓕᖅᑐᖓ. 
ᐸᓖᓯᒃᑯᑦ ᐊᑭᕋᖅᑖᕆᓕᓚᐅᕐᓯᒪᔭᒃᑲ. ᖀᒥᒋᓚᐅᕐᓯᒪᔭᒃᑲ. ᐄ. 
ᑕᑯᓐᓈᓚᐅᕐᓯᒪᔭᕗᑦ ᕿᒻᒥᕗᑦ ᖁᑭᐊᔭᐅᑎᓪᓗᒋᑦ ᐃᓗᐊᓃᑦᑐᑦ. 
ᐱᖓᓱᑦ ᐊᖑᑏᑦ ᕿᒻᒥᖏᑦ ᖁᑭᐊᔭᑦ. ᑕᒪᓐᓇ ᓱᖅᑯᐃᒋᓗᐊᖅᑕᕋᓕ. 
ᐃᖏᕐᕋᔾᔪᑎᑐᐊᕗᑦ. ᐃᓕᑦᑐᐸᓪᓕᐊᓕᖅᑎᓪᓗᖓ ᓇᒻᒥᓂᖅ 
ᕿᒻᒥᖃᕆᐅᕐᓴᓂᕐᒥᒃ. 

ᐊᐱᕆᔭᐅᒻᒪᑦ ᑭᓱᒥᒃ ᐱᔾᔪᑎᖃᖅᑐᑎᒃ ᖁᑭᐊᔭᐅᓐᓂᕐᒪᖔᑕ, ᑭᐅᔪᒥᓂᖅ ᐃᒫᒃ:

ᐅᕙᑦᑎᓐᓄᑦ ᐅᖃᕋᓱᓚᐅᕐᓯᒪᔪᑦ ᐱᔾᔪᑎᖓᓐᓂᒃ. ᓴᓪᓘᓗᐊᕐᖓᑕᒎᖅ, 
ᑳᓗᐊᕐᖓᑕᒎᖅ. ᑭᓯᐊᓂ ᑕᐃᒪᐃᓚᐅᙱᑦᑐᑦ. ᑭᓯᐊᓂ ᑕᐃᔅᓱᒪᓂ, ᐊᓪᓛᑦ 
ᕿᒻᒦᑦ ᐱᑐᔅᓯᒪᔫᒐᓗᐊᑦ ᖁᑭᖅᑕᐅᕙᔪᔪᑦ. ᑕᑯᔪᒪᔫᔮᕈᓐᓃᓚᐅᕐᓯᒪᔪᑦ 
ᕿᒻᒥᓂᑦ ᐆᒪᔪᓂᑦ. 

ᑕᒪᓐᓇ ᐱᐅᓯᕆᔭᐅᕙᑦᑐᖅ ᑲᔪᓯᓚᐅᕐᓯᒪᔪᖅ. 1968ᒥ, ᐱᖓᓱᐃᓐᓇᐃᑦ 

ᐊᖑᓇᓱᑦᑏᑦ ᑐᓴᖅᑎᑦᑎᒍᑕᐅᓚᐅᕐᓯᒪᔪᑦ ᐊᑐᖃᑦᑕᕐᓂᖏᓐᓂᒃ ᕿᒧᔅᓯᓂᑦ, 
ᐊᒻᒪᓗ ᓄᓇᓖᑦ ᐊᒻᒪᓗ ᒪᕐᕉᒃ ᐃᓚᒌᓄᑦ ᓄᓇᒋᔭᐅᕙᑦᑑᒃ ᐊᒥᐊᒃᑰᒃ 70ᓂᑦ 
ᖃᒧᑕᐅᔭᖃᕐᖓᑕ ᑕᒪᕐᒥᒃ ᑲᑎᑦᑐᒋᑦ. 1968ᒥ, ᐸᓖᓯᒃᑯᑦ ᖃᒧᑕᐅᔭᕐᓂᑦ 
ᐊᑐᖔᓯᓚᐅᕐᓯᒪᔪᑦ ᐊᒻᒪᓗ ᓇᒻᒥᓂᖅ ᕿᒧᔅᓯᓐᓂᒃ ᐊᑐᕈᓐᓃᖅᑐᑎᒃ. ᑕᒪᓐᓇ 
ᐊᕐᕌᒍᑕᒫᑦ ᐅᑭᐊᔅᓴᒃᑯᑦ ᐊᑐᖅᑕᐅᕙᓚᐅᖅᑑᒐᓗᐊᒥᒃ ᐊᑐᕈᓐᓃᕈᑕᐅᓚᐅᕐᓯᒪᔪᖅ 
ᐅᑭᐊᔅᓵᒃᑯᑦ ᐊᐃᕝᕙᒐᓱᖃᑦᑕᓂᕐᒥᒃ ᐸᓐᓂᖅᑑᑉ ᑲᖏᖅᑐᐊᓗᐊᑕ ᐹᖓᓂ 
ᕿᒥᖅᑯᑎᔅᓴᓂᕝᕕᐅᖃᑦᑕᕐᓯᒪᓪᓚᕆᒻᒪᑦ ᕿᒻᒥᓄᑦ ᑕᐅᕙᓐᓇ. 

ᕿᑭᖅᑕᕐᔪᐊᖅ

ᐊᕐᕌᒍᓕᒫᖅ ᓄᓇᓕᑦᑕᖃᖃᑦᑕᓂᖏᑦᑐᖅ ᕿᑭᖅᑕᕐᔪᐊᕐᒥ 1960 ᑐᖔᓂ, ᑭᓯᐊᓂ 
ᑕᒪᓐᓇ ᑕᖅᑮᑦ ᒪᓕᑦᑐᒋᑦ ᐊᕐᕌᒍᒥ ᐊᑑᑎᖃᖃᑦᑕᕐᓯᒪᔪᖅ ᐃᓄᓐᓄᑦ. 1955ᒥ, 
ᐅᓇᑕᖅᑐᔅᓴᖃᕐᕖᑦ ᐋᖅᑭᓱᖅᑕᐅᓚᐅᕐᓯᒪᔪᑦ ᐊᒻᒪᓗ ᖃᓂᒋᔭᖓᓂ ᓯᓚᓕᕆᕖᑦ 
ᑐᖏᓕᐊᓂ ᐅᓇᑕᕕᔾᔪᐊᖅᑐᖃᓚᐅᕐᓯᒪᑎᓪᓗᒍ. ᐊᒥᓱᑦ ᐊᕐᕌᒍᑦ ᓈᒻᒪᑕ, ᒪᑰᓂᒥ 
ᐊᐅᓚᑦᑎᔨᒥᒥᓂᖅ ᕿᒥᑦᑑᕐᒥ ᓱᖅᑯᐃᒋᔭᒥᓂᒃ ᐅᓂᒃᑳᕐᓯᒪᔪᖅ ᖃᓄᖅ ᕿᒻᒦᑦ 
ᑐᖁᓐᓇᖅᑐᓕᓐᓂᑦ ᓂᕆᑎᑕᐅᓚᐅᕐᓯᒪᒻᒪᖔᑕ 1950ᖏᓐᓂ: 

....ᕿᒻᒥᖃᕈᓐᓃᕐᓂᖅ ᐃᒫᒃ ᑐᑭᖃᕈᓐᓇᕐᖓᑦ ᐱᕐᓕᕋᕈᓐᓇᖅᑐᑎᒃ 
ᑕᒪᕐᒥᒃ ᐃᓱᒫᓗᓇᖅᑐᑦ. ᐃᒪᐃᑦᑐᒃᑰᓚᐅᕐᓯᒪᔪᑦ ᐃᓚᒌᑦ ᐃᓚᖏᑦ 
ᕿᕕᑦᑑᕐᒥ ᕿᒻᒥᖏᑦ, ᒫᓂᖅᑭᔭᑦᑎᑕᐅᒻᒪᑕ ᓴᓇᕕᐅᔪᒥ, 
ᓂᕆᑎᑕᐅᓐᓂᕐᖓᑕ ᒥᑭᒐᕐᒥᑦ ᓂᕿᒥᑦ ᐃᓚᔭᐅᓯᒪᓪᓗᓂ ᐃᒪᐃᑦᑐᒥᒃ 
Gillettes Lye. ᑕᑯᓐᓈᓕᓚᐅᕐᓯᒪᔭᕗᑦ ᓂᕆᑎᑕᑦ ᑐᖁᓐᓇᖅᑐᓕᓐᓂᑦ 
ᐊᔅᓱᕉᓴᓕᖅᑎᓪᓗᒋᑦ, ᐱᓱᕋᔭᑐᐃᓐᓇᓕᖅᑐᑦ ᖃᐳᐊᖅᑐᑎᒃ 
ᓂᙳᔪᓂᑦ ᓄᕚᕿᓪᓗᑎᒃ ᖃᓂᖏᑎᒍᑦ. ᑕᒪᓐᓇ ᑐᑭᖃᙱᑐᑦᑎᐊᖅ, 
ᐊᑦᑕᕈᓱᒐᑎᒃ ᖃᓄᐃᓕᐅᕈᑎᒥᓂᖏᑦ ᕿᓄᙵᔅᓯᒪᒍᑎᖃᖅᑐᑎᒃ 
ᐊᔪᐃᓐᓇᖃᑦᑕᕋᓗᐊᖅᑐᑎᒃ ᐃᓚᒌᓄᑦ ᐱᑐᑦᑕᐅᖁᓪᓗᒋᑦ ᕿᒻᒦᑦ. 
ᐃᖅᑲᓇᐃᔭᖅᑎᐅᖃᑕ ᓂᖅᑎᕐᓱᐃᔨᓂᑦ ᐊᐅᓪᓚᓂᕐᖓᑦ FOX-
Dᒥ ᖃᖓᑕᓲᖅᑕᖃᑐᐊᕐᖓᑦ ᑲᒪᓇᓚᐅᕐᓯᒪᙱᑦᑐᖅ. ᐸᓖᓯᒃᑯᑦ 
ᖃᐅᔨᒃᑲᖅᑕᐅᓂᙱᑦᑐᑦ ᐊᒻᒪᓗ ᐅᕙᒍᑦ ᑕᑯᓐᓇᓚᐅᖅᑐᑎᒍᑦ ᑕᒪᑐᒥᖓ 
ᐱᐅᙱᓪᓚᕆᑦᑐᒥᒃ ᖃᓄᖅᑑᕆᐊᕈᑎᒥᓂᕐᒥᒃ ᑲᒪᒋᔭᕆᐊᓕᑦᑎᓂᓪᓗ 

ᑲᒪᑦᑎᐊᖏᑦᑐᒥᓂᐅᓪᓗᑕ, ᐃᓅᔭᕆᐊᖃᓕᓚᐅᖅᑐᒍᑦ ᐃᓱᒪᒌᓐᓇᖃᑦᑕᕐᓗᒍ 
ᓈᒻᒪᖏᑦᑐᓕᐅᓂᕐᓯᒪᔪᖅ.  

ᑭᓯᐊᓂᓕ, ᑕᒫᓂᔅᓴᐃᓐᓇᒐᓚᒃ ᐊᒥᐊᓕᒐᕐᒥᐅᓄᑦ ᐊᖏᔪᖅᑳᖅ ᕿᑭᖅᑕᕐᔪᐊᕐᒥ 
ᐱᒃᑲᐅᓵᕈᑎᖃᕐᓯᒪᔪᖅ ᖁᑭᐊᓚᐅᕐᓯᒪᓂᖓᓂᒃ ᕿᒻᒥᓂᑦ ᐃᓄᓐᓄᑦ ᕿᒻᒥᕆᔭᐅᔪᓂᑦ 
ᑕᒻᒫᕐᓯᒪᔪᓂᑦ ᖃᐅᔨᓴᕐᕕᖓᑕ ᓴᓂᐊᓂ. ᓂᐅᕐᕈᓯᒪᔪᖅ ᒐᕙᒪᑐᖃᒃᑯᓐᓂ 
ᐃᖅᑲᓇᐃᔭᖅᑎ ᑎᑎᕋᖅᑐᒥᓂᖅ ᐃᒫᒃ: 

ᕿᑭᖅᑕᕐᔪᐊᖅ: ᐅᓇᑕᖅᑐᔅᓴᖃᕐᕕᒻᒥ ᐊᖏᔪᖅᑳᖅ, ᐋᓪ ᐅᐊᑦᓴᓐ 
ᐅᖃᓚᐅᖅᑐᖅ ᕿᒻᒥᓂᑦ ᐊᑲᐅᙱᓕᐅᕈᑎᖃᕐᓂᕋᖅᑐᓂ ᑕᒫᓂ 
ᐱᔾᔪᑎᒋᓪᓗᒍ ᕿᒻᒦᑦ ᑕᖁᐊᖏᓄᑦ ᐃᓵᖅᑐᐊᓘᖃᑦᑕᕐᓂᕋᖅᑐᖏᑦ. 
ᐅᖃᐅᔾᔨᓯᒪᓂᕋᖅᑐᓂ ᐃᓄᓐᓂᑦ ᐱᑐᑦᑕᐅᖁᓪᓗᒋᑦ ᕿᒻᒦᑦ ᐱᑐᑦᑕᐅᖏᑉᐸᑕ 
ᖁᑭᐊᒋᐊᖃᙳᓱᒻᒪᒋᑦ. ᖁᑭᐊᔭᕇᕐᓯᒪᓪᓗᓂ ᐊᒥᓱᑲᓪᓚᓐᓂᑦ ᐊᒻᒪᓗ 
ᐊᑲᕐᓴᖏᑦᑐᓂᑦ ᖃᐅᔨᑎᑕᒥᓂᐅᓂᕋᕋᓂ ᐃᓄᓐᓂᑦ. 

ᑕᐃᔅᓱᒪᓂ ᓱᑯᑦᑎᐊᓃᓐᓂᒥᓂᖏᓪᓗ ᐃᓱᒪᒋᓪᓗᒋᑦ, ᐊᔪᕐᓇᕋᔭᓚᐅᖅᑐᒥᓂᖅ 
ᐱᔭᕆᐊᑐᓗᓂᓗ ᐃᓄᓐᓄᑦ ᐊᑲᕐᓴᖏᓪᓗᑎᒃ ᐅᓐᓂᕐᓗᒐᓱᒃᑲᓗᐊᖅᑲᑕ ᑭᓇᑐᐃᓐᓇᕐᒧᑦ. 

ᑕᐃᔅᓱᒪᓂ, ᓂᐅᕕᕐᕕᑕᖃᕐᓂᖏᑦᑐᖅ ᐅᕝᕙᓘᓐᓃᑦ ᐸᓖᓯᒃᑯᑦ 
ᐊᓪᓚᕝᕕᖃᕐᓂᖏᑦᑐᖅ ᕿᑭᖅᑕᕐᔪᐊᕐᒥ, ᐅᓇᑕᖅᑐᔅᓴᖃᕐᕕᒻᒧᑦ ᐃᓪᓗᖁᑎᒃᑲᓂᕐᒥᒃ 
ᑭᓯᐊᓂ. ᐊᑯᓂᐅᙱᑦᑐᖅ, ᓂᐅᕕᖅᑎᒃᑯᑦ, ᐃᓕᓴᕕᒃ, ᐅᑭᐅᖅᑕᖅᑐᒥᐅᑕᓕᕆᔩᑦ 
ᐸᓖᓯᒃᑯᓪᓗ ᑎᑭᕋᓚᐅᕐᓯᒪᔪᑦ, ᐊᒻᒪᓗ ᑭᒃᑯᑐᐃᓐᓇᐃᑦ ᑕᒪᐅᙶᕙᓪᓕᐊᓯᓪᓗᑎᒃ 
ᐊᑕᐅᑦᑎᒥ ᓄᓇᓕᐅᒋᐊᖅᑐᓕᖅᑐᑎᒃ. ᐊᒥᓱᐊᖅᑎᖅᑐᑎᒃ, ᕿᑭᖅᑕᕐᔪᐊᕐᒥᐅᑦ 
ᐅᓂᒃᑳᖃᑦᑕᕐᓯᒪᔪᑦ ᕿᒻᒥᖏᑦ ᑐᖁᕋᖅᑕᐅᓚᐅᕐᓯᒪᒻᒪᑕ ᕿᒻᒥᓖᑦ 
ᓄᓇᓕᒻᒥᐅᑕᐅᖁᔭᐅᓗᐊᒧᑦ. ᔭᐃᑯᐱ ᓄᕿᙵᖅ ᐅᓂᒃᑳᖃᕐᓯᒪᔪᖅ ᑕᒪᑐᒥᖓ 
ᐊᑐᓚᐅᕐᓯᒪᔭᖓᓐᓂᒃ:  

ᓂᐅᕕᕆᐊᕐᓯᒪᓚᐅᖅᑐᑕ [ᕿᑭᖅᑕᕐᔪᐊᕐᒥ] ᐅᑎᖃᑦᑕᔪᒐᑦᑕ 
[ᐊᖏᕐᕋᑎᓐᓄᑦ], ᓱᓕ ᐊᖅᑯᑎᖃᖅᑎᓪᓗᑕ ᕿᒧᔅᓯᒃᑯᑦ ᐅᑎᒧᑦ, 
ᐸᕐᓇᓯᒪᓪᓗᑕ ᐅᑎᔾᔭᕆᐊᕐᓯᒪᓪᓗᑕ ᓯᑯᐃᓚᐅᙱᓐᓂᖓᓂ, ᕿᒻᒥᕗᑦ 
ᑐᖁᕋᖅᑕᐅᑕᖅᑲᑦ. ᕿᔅᓵᒍᑎᒋᓚᐅᕐᓯᒪᔭᒃᑲ, ᐃᖏᕐᕋᔾᔪᑎᑐᐊᕆᒐᑦᑎᒍ. 
ᖃᐅᔨᒪᓐᓂᕈᒪ ᒫᓐᓇ ᖃᐅᔨᒪᓕᖅᑕᕐᓂᒃ, ᑕᒪᐅᙵᕋᔭᕐᓂᖏᓪᓚᕆᑦᑐᖓ. 

ᐊᐅᓪᓚᕈᓐᓇᐃᓪᓕᑎᑕᐅᓚᐅᕐᓯᒪᔪᒍᑦ, ᐊᔪᓕᔪᔪᒍᑦ. 

ᓕᐊ, ᔭᐃᑯᐱᐅᑉ ᓄᓕᐊᖓ, ᐅᓂᒃᑳᕐᓯᒪᒻᒥᔪᖅ ᐊᑐᕐᓯᒪᔭᖓᓂᒃ:

ᐃᖏᕐᕋᓯᓕᖅᑎᓪᓗᑕ, [ᖃᓪᓗᓈᑦ] ᐅᖃᐅᔾᔨᓚᐅᕐᓯᒪᔪᑦ ᔭᐃᑯᐱᒥᒃ 
ᕿᒻᒥᕗᑦ ᖁᑭᖅᑕᐅᙳᓱᒻᒪᑕᒎᖅ [ᐱᔾᔪᑎᒋᓪᓗᒍ] ᕿᒻᒥᖃᕆᐊᖃᙱᒪᒡᒎᖅ 
ᕿᑭᖅᑕᕐᔪᐊᕐᒥ. ᕿᒻᒥᕗᑦ ᐱᑐᔅᓯᒪᓚᐅᕐᓯᒪᔪᑦ ᓯᑯᒥ ᐸᕐᓇᑦᑐᑕ 
ᐊᖏᕐᕋᐅᓂᐊᓕᕋᑦᑕ, ᐅᑎᕐᓗᑕ [ᐹᓪᓚᕕᒻᒧᑦ]. ...ᓱᖅᑯᐃᓱᙱᑦᑐᖓ 
ᖃᓄᖅ ᑭᐅᓐᓂᕐᒪᖔᑦᑕ, ᑭᐅᒪᒍᒪᓚᐅᕐᓯᒪᙱᓇᑦᑕ. ...ᕿᒻᒥᕗᑦ 
ᑐᖁᕋᖅᑕᐅᓚᐅᕐᓯᒪᔪᑦ. ᓱᕖᕈᑎᓪᓗᑕ ᑕᒫᓃᒋᐊᖃᓕᓚᐅᕐᓯᒪᔪᒍᑦ.

ᖃᖁᓪᓗᒃ, ᐃᓚᒋᔭᖅ ᑎᓴᒪᐅᔪᙱᒐᖅᑐᓂᑦ ᐃᓚᖐᓂᑦ ᓅᑕᐅᓂᑯᓂᑦ ᐹᓪᓚᕕᒻᒥ 
ᓱᖅᑯᐃᒋᔭᒥᓂᒃ ᐅᓂᒃᑳᕐᓯᒪᔪᖅ ᖃᓄᑎᒋ ᓲᖑᑎᒋᔪᒥᒃ ᒪᓕᒐᖅ ᑐᑭᓕᐅᖅᑕᐅᓂᕐᒪᖔᖅ 
ᕿᑭᖅᑕᕐᔪᐊᕐᒥ. ᑕᒪᐅᙵᓚᐅᕐᓯᒪᔪᒥᓂᖅ ᕿᒧᔅᓯᒃᑯᑦ ᐃᓚᖏᓐᓂᒃ ᐃᓚᖃᖅᑐᓂ. 
“ᑕᐅᕗᙵᑐᐊᕐᖓᑕ, ᕿᒻᒥᖏᑦ ᖁᑭᐊᔭᒥᓃᑦ, ᐅᖃᖅᑐᓂ, ᕿᒻᒥᖃᕆᐊᖃᙱᒪᒡᒎᖅ 
ᕿᑭᖅᑕᕐᔪᐊᕐᒥ.” ᑐᖁᕋᐃᔪᒥᓃᑦ ᑕᐃᔅᓱᒪᓂᔅᓴᐃᓐᓇᓪᓗᐊᐸᓗᑦᑎᐊᖅ ᖃᓂᒪᓐᓈᓗᒃ 
ᐊᖅᑯᓵᓚᐅᖅᑎᓪᓗᒍ ᓱᓪᓗᐊᓗᒃᑯᑦ, ᐊᒻᒪᓗ ᑖᒃᑯᐊ ᑕᒪᒃᑮᒃ ᐱᔭᕆᐊᑐᑎᑦᑎᓯᒪᔫᒃ 
ᐃᓄᓐᓄᑦ ᕿᒧᔅᓯᑖᒃᑲᓐᓂᕋᓱᓐᓂᕐᒧᑦ. ᑕᐃᔅᓱᒪᓂ, ᖃᒧᑕᐅᔭᖅᑕᖃᓕᓚᐅᕐᓯᒪᔪᖅ 
ᓂᐅᕕᕈᓐᓇᖅᑐᓄᑦ, ᑭᓯᐊᓂ ᐃᓕᖅᑯᓯᕐᒥᒃ ᐊᓯᐅᔨᒍᑕᐅᓚᐅᕐᓯᒪᔪᖅ. ᔭᐃᑯᐱ 
ᑰᔅᓯᐊᖅ ᑎᑎᕋᓚᐅᕐᓯᒪᔪᖅ ᓄᓇᓖᑦ ᐱᕙᓪᓕᐊᔪᓕᕆᔨᖏᓐᓄᑦ ᐹᓪᓚᕕᒻᒧᑦ 
ᐅᑎᒃᑲᓂᕐᓯᒪᓕᖅᑐᓂ, “ᑕᒫᓂ ᐊᕐᕌᒍᒥ, 1974ᒥ, ᐃᓪᓗᒥᓂᑦᑎᓐᓃᓕᖅᑐᖓ ᐹᓪᓚᕕᒻᒥ. 
ᑕᒪᓐᓇ ᖃᐅᔾᔨᑎᒋᒐᒃᑯ ᓱᕈᓯᐅᓂᓐᓂ. ...ᖃᐅᔨᓕᕋᒪ ᓱᕈᓰᑦ ᐳᐃᒍᐊᓕᕐᖓᑕ 
ᐱᐅᓯᑦᑎᓐᓂᒃ. ᐃᓄᑦᑎᑐᑦ ᐃᓅᓇᓱᑦᑐᖓ, ᑭᓯᐊᓂ ᕿᒻᒥᖃᕐᓇᖓ.” 

ᑲᖏᖅᑐᒑᐱᒃ

ᑲᖏᖅᑐᒑᐱᒃ ᓄᓇᓕᐅᓪᓗᓂ ᐅᐊᓐᓇᖓᓂ ᑲᓇᓐᓇᕐᐸᓯᐊᓂ ᓯᔾᔭᖓᓂ 
ᕿᑭᖅᑖᓘᑉ. ᖃᓂᒋᔭᖏᓐᓂ ᒐᕙᒪᒃᑯᑦ ᐃᓪᓗᖁᑎᖏᑕ ᐊᒥᐊᓕᒐᕐᒥᐅᑦ 
ᓯᑯᓯᐅᑎᖓᓐᓄᑦ ᓯᓚᓕᕆᕕᐅᓚᐅᕐᓯᒪᒻᒪᑦ ᐊᒻᒪᓗ ᐅᖓᓯᑦᑐᒥᒃ ᓈᓚᕝᕕᒃ, 16 
ᑭᓛᒥᑕᓂᒃ ᐅᖓᓯᓐᓂᖃᖅᑐᓂ ᐱᖑᐊᕐᔪᒻᒥ, ᐊᒻᒪᓗ ᒪᕐᕉᒃ ᐅᓇᑕᖅᑐᔅᓴᖃᕐᕖᒃ 
ᓂᒋᐊᓂ ᖃᕐᒪᖅᑕᓕᐅᑉ ᓄᒡᓗᐃᓪᓗ. ᐊᒥᓱᑲᓪᓚᓐᓂᑦ ᐃᓚᒌᑦ ᓄᓇᒋᕙᑦᑕᖏᓐᓂ 

ᐱᑕᖃᐅᓚᐅᕐᓯᒪᔪᖅ ᑕᒫᓂ, ᐃᓚᖏᑦ ᓯᔾᔭᖓᓃᑦᑐᒡᒍᑎᐅᓪᓗᑎᒃ 
ᐅᐊᓐᓇᖓᓅᖓᓪᓗᑎᒃ ᐊᒻᒪᓗ ᐊᒥᓲᙱᑦᑐᑦ ᓂᒋᐊᓂ, ᑐᕌᖓᓪᓗᑎᒃ ᐃᒐᓕᖅᑑᕐᒧᑦ. 
ᐃᖅᑲᓇᐃᔮᔅᓴᖅᑕᖃᓚᐅᕐᓯᒪᔪᖅ ᐅᓇᑕᖅᑐᔅᓴᖃᕐᕕᓐᓂᑦ, ᐊᒻᒪᓗ ᑕᐃᒃᑯᐊ 
ᐃᖅᑯᓪᓕᐅᑕᐅᓚᐅᕐᓯᒪᓪᓗᑎᒃ ᑕᑯᓐᓈᕐᓯᒪᔪᓄᑦ ᐅᖃᖃᑎᓕᒥᓂᕐᓄᑦ ᑭᓪᓕᓯᓂᐊᖅᑎᓂᑦ 
ᕿᒻᒦᑦ ᑐᖁᕋᖅᑕᐅᓂᒥᓂᖏᓐᓂᒃ. ᐊᓯᖏᓐᓂ ᑐᖁᕋᖅᑕᐅᓚᐅᕐᓯᒪᔪᑦ ᕿᒻᒦᑦ 
ᕿᒻᒥᕆᔭᐅᓪᓗᑎᒃ ᐃᓄᓐᓄᑦ ᓂᐅᕐᕈᓯᒪᑐᐃᓐᓇᖅᑐᓄᑦ ᓂᐅᕕᕆᐊᕐᓯᒪᓪᓗᑎᒃ 
ᓄᓇᓕᓐᓄᑦ, ᑕᐃᒫᒃ ᓱᖅᑯᐃᓱᑦᑐᖅ ᔭᐃᓴᓐ ᐸᓪᓗᖅ:  

ᐃᓄᑦᑕᖃᓚᐅᕐᓯᒪᒻᒪᑦ ᑎᑭᑲᐃᓐᓇᓚᐅᕐᓯᒪᔪᒥᒃ ᐊᑕᐅᓯᐊᖅᑐᓂ. 
ᕿᒻᒥᖏᑦ ᑐᖁᕋᖅᑕᐅᓚᐅᕐᓯᒪᔪᑦ. ᖃᒧᑕᐅᔭᖃᕋᓂ. ᐸᓖᓯᒃᑯᑦ 
ᑕᑉᐸᐅᙵᑐᐃᓐᓇᓪᓚᕆᑦᑐᑎᒃ ᐱᖓᓱᑦ ᕿᒻᒦᑦ ᑐᖁᑕᐅᓚᐅᕐᓯᒪᔪᑦ. 
ᑕᑯᓐᓇᓚᐅᕐᓯᒪᔭᕋ. ᐃᓱᒪᓚᐅᕐᓯᒪᔪᖅ, ‘ᐊᔭᐃᒐᓕ, ᖃᓄᐊᓗᓪᓕ 
ᐊᖏᕐᕋᐅᙳᓱᓕᖅᑲ? ᐃᓚᖃᖅᑐᓴᐅᒻᒥᔪᖅ ᓂᕆᐅᑦᑐᓂᑦ ᑖᔅᓱᒥᖓ 
ᓄᓇᖓᓐᓂ.” ᓇᓪᓕᐊᓐᓂᑦ ᓄᓇᖃᕐᒪᖔᖅ ᖃᐅᔨᒪᓚᐅᕐᓯᒪᙱᑕᕋ. 
ᐃᓱᒪᑐᐃᓐᓇᓚᐅᕐᓯᒪᔪᖓ ᓂᒋᐊᓂᒥᐅᑕᐅᒻᒪᖔᖅ ᖃᐅᔨᒪᔪᙱᓇᒃᑯ. 
ᓇᒻᒥᓂᖅ ᑕᑯᓐᓈᓚᐅᕐᓯᒪᔭᕋ. ᑎᑭᑦᑐᓂ ᐊᓪᓛᑦ ᐊᓄᖏᑦ ᐲᔭᙱᑕᖏᑦ 
ᕿᒻᒥᖏᑕ. ᖁᑭᕐᓯᓚᐅᕐᓯᒪᔪᑦ ᐱᖓᓱᓂᑦ ᕿᒻᒥᖏᓐᓂᒃ. 

ᐸᓖᓯᒃᑯᑦ ᓄᖅᑲᑐᔅᓴᐅᔪᒥᓃᑦ ᐱᖓᔪᐊᓂ ᐱᔾᔪᑎᒋᓪᓗᒍ ᕿᒻᒥᓕᒃ 
ᐊᑲᕐᓴᖏᓪᓚᕆᑦᑐᓂ ᓂᓪᓕᐊᓚᐅᕐᓯᒪᒻᒪᑦ ᖃᓄᐃᓕᐅᕐᓂᖏᓐᓄᑦ. “ᖃᐅᔨᒪᔭᕋ 
ᑕᐃᓐᓇ ᐃᓄᒃ ᐅᖃᐅᓯᒃᑯᑦ ᐊᑭᒪᒐᓱᓚᐅᕐᓯᒪᒻᒪᑦ ᐅᕝᕙᓘᓐᓃᑦ ᑭᐅᒪᒐᓱᓚᐅᕐᓯᒪᔪᖅ 
ᓄᖅᑲᓂᐊᕐᖓᑕ. ᑕᒪᓐᓇ ᑕᑯᓐᓈᓚᐅᕐᓯᒪᔭᕋ.” ᔪᐊᓇᓯ ᐃᓪᓚᐅᖅ ᐅᖃᐅᓯᖃᔪᒻᒥᔪᖅ 
ᐊᑲᐅᙱᓕᐅᕈᑎᒥᓂᕐᒥᒃ ᐊᑐᖅᑕᐅᔪᔅᓴᐅᓚᐅᕐᓯᒪᔪᖅ ᑕᒪᓐᓇᓴᐃᓐᓇᖅ ᓇᒥᓕᒫᖅ 
ᕿᑭᖅᑖᓗᒻᒥ. 1966 ᖃᓂᒋᔮᓂ, ᕿᒻᒥᖏᑦ ᐱᑑᔾᔮᓂᕐᖓᑕ ᐱᑐᔅᓯᒪᓚᐅᖅᑐᑎᒃ 
ᐅᓐᓄᐊᒃᑯᑦ ᐃᖓᓕᖅᑑᕐᒦᙶᖅᑐᑎᒃ ᓂᐅᕕᕆᐊᕐᓯᒪᓪᓗᑎᒃ ᑲᖏᖅᑐᒑᐱᒻᒧᑦ:

ᑎᑭᒃᑲᑦᑕ ᑲᖏᖅᑐᒑᐱᒻᒧᑦ, ᐅᖃᐅᔾᔭᐅᓚᐅᕐᓯᒪᔪᒍᑦ ᕿᒻᒥᕗᑦ 
ᐱᑐᔅᓯᒪᒋᐊᖃᕐᖓᑕ. ᐊᑭᓪᓗᐊᑦᑎᐊᖓᓃᓚᐅᕐᓯᒪᔪᑦ ᑕᒫᙵᑦ. 
ᐊᑦᑐᓈᕐᓂᑦ ᐊᑐᓚᐅᕐᓯᒪᔪᒍᑦ ᐱᑐᑦᑐᑎᒍ ᓯᑯᒥ. ᐊᑐᕐᓂᑯᓂᑦ ᐊᑦᑐᓈᕐᓄᑦ 
ᐱᑐᓚᐅᕐᓯᒪᒐᑦᑎᒍ. ᓂᐅᕕᕇᑐᐊᕋᑦᑕ ᐅᑎᖅᑕᐅᑎᒋᓂᐊᓚᐅᕐᓯᒪᒐᑦᑕ. 
ᓂᐅᕕᕆᐊᖃᓚᐅᕐᓯᒪᒐᑦᑕ ᐊᒥᓱᐊᓗᓐᓂᑦ, ᐃᓚᑦᑎᓐᓄᑑᙱᑦᑐᖅ, ᑭᓯᐊᓂ 
ᓄᓇᖅᑲᑎᓕᒫᑦᑎᓐᓄᑦ. ᓂᐅᕕᖅᑐᑕ ᐊᒥᓱᐊᓗᓐᓂᑦ ᐅᓯᓕᕐᓱᖅᑐᒋᑦ ᖃᒧᑏᒃ. 

ᓯᓂᑦᑕᕆᐊᖃᓚᐅᕐᓯᒪᒐᑦᑕ. ᐅᓪᓛᒃᑯᑦ ᐃᖅᑯᒻᒪᕋᑦᑕ. ᖃᐅᔨᒋᐊᕋᒃᑭᑦ ᕿᒻᒦᑦ 
ᐱᑐᔅᓯᒪᒋᐊᖃᓚᐅᕐᖓᑕ. ᖃᒧᑎᓐᓄᑦ ᑎᑭᐅᑎᑐᐊᕋᒪ, ᖃᐅᔨᓕᓚᐅᕐᓯᒪᔪᖓ 
ᐃᓚᖏᑦ ᐱᑕᖃᙱᑦᑐᑦ. ᐃᓱᕋᖅᑐᔪᖁᑎᕗᑦ ᐊᒻᒪᓗ ᕿᑎᖓᓃᕐᐸᑦᑐᑦ 
ᐃᓚᖏᑦ ᕿᒻᒦᑦ ᑮᓪᓚᖅᑐᒍᑦ ᐊᑦᑐᓈᖅ ᐱᑑᔾᔮᓂᕐᖓᑕ. ᔭᒐᐃᓪᓗᑎᖑ. 
ᐅᓪᓚᑦᑐᖓ ᐊᖏᔪᓐᓄᑦ ᐅᖃᐅᑎᒋᐊᖅᑐᖅᑐᒍ, ᐱᑕᖃᙱᒻᒪᑕ. 
ᕿᓂᓕᕋᑦᑎᒍ, ᓇᓂᒍᓐᓇᕐᓇᑎᒍ. ᓇᓂᓕᑕᐃᓐᓇᓚᐅᕐᓯᒪᔭᕗᑦ 
ᓂᐅᕕᕐᕕᐅᑉ ᓵᖓᓂ ᑐᖁᖓᔪᐃᓐᓇᐃᑦ. ᓱᓇᐅᕝᕙ, ᐸᓖᓯᒃᑯᓐᓄᑦ 
ᐊᒻᒪᓗ ᓂᐅᕕᕐᕕᒻᒥ ᐃᖅᑲᓇᐃᔭᖅᑎᐅᑉ ᑐᖁᑕᒥᓂᖏᑦ. ᑕᕝᕙᓴᐃᓐᓇᕐᓕ, 
ᐅᑎᕈᓐᓇᐃᓪᓕᑲᓴᓚᐅᕐᓯᒪᔪᒍᑦ ᓄᓇᑦᑎᓐᓄᑦ.

ᐊᖏᕐᕋᐅᕙᓪᓕᐊᓚᐅᕐᓯᒪᔪᒍᑦ ᐱᖓᓲᔪᖅᑐᐃᓇᕐᓂᑦ ᕿᒻᒥᖃᓕᖅᑐᑕ ᐱᖓᓱᓂᑦ 
ᐅᓪᓗᓂᑦ.  

ᒥᑦᑎᒪᑕᓕᒃ

ᒥᑦᑎᒪᑕᓕᒃ ᑐᖅᑲᑕᕐᕕᓪᓗᐊᑕᐅᓪᓗᓂ ᐃᓄᓐᓄᑦ ᖃᓪᓗᓈᕐᓄᓪᓗ 
ᐅᐊᓐᓇᖓᓂ ᕿᑭᖅᑖᓘᑉ 1900 ᐊᕐᕌᒍᑦ ᐊᑐᖅᑎᓪᓗᒋᑦ, ᑭᓯᐊᓂ 
ᓄᓇᓕᙳᐸᓪᓕᐊᓕᑕᐃᓐᓇᓚᐅᕐᓯᒪᔪᖅ ᕿᓚᒥᐊᓗᒃ 1960ᖏᓐᓂ. 1962ᒥ, 
ᓄᓇᓖᑦ ᐊᑕᐅᓯᕐᒥ−ᐃᓪᓗᕈᓯᓕᒻᒥ ᐃᓕᓴᕕᖃᓚᐅᕐᓯᒪᔪᑦ ᐊᒻᒪᓗ ᐃᓄᐃᑦ ᓱᓕ 
ᓄᓇᒥᐅᑕᐅᓪᓗᑎᒃ. ᐃᓕᓴᕕᒻᒥᒃ ᐊᖏᓂᕐᓴᖅ, ᐃᓕᓐᓂᐊᖅᑎᓄᑦ ᑐᔪᕐᒥᕕᖃᖅᑐᓂ, 
ᐊᒥᓱᑲᓪᓚᓐᓄᑦ ᐃᓄᓐᓄᑦ ᑎᑭᒍᑕᐅᓚᐅᕐᓯᒪᔪᖅ ᒪᕐᕉᒃ ᐊᕐᕌᒎᒃ ᓈᒻᒪᑎᒃ. 1965ᒥ, 
ᓇᑉᐸᖏᑦ ᑕᒫᓂ ᓄᓇᖃᕐᐸᑦᑐᑦ ᓂᐅᕕᕐᕕᓕᒻᒥᐅᑕᐅᓪᓗᑎᒃ. 1970 ᖃᓂᒋᔮᓂ, 
ᐃᓄᓕᒫᑦᑎᐊᐸᓗᐃᑦ ᓅᓯᒪᓕᓚᐅᕐᓯᒪᔪᑦ. ᑕᒪᓐᓇ ᐱᔾᔪᑎᒋᓪᓗᒍ, ᐸᓖᓯᒃᑯᑦ 
ᐃᑉᐱᒍᓱᕕᐅᑎᓕᓚᐅᕐᓯᒪᔪᑦ ᕿᒻᒥᓂᑦ ᐊᒻᒪᓗ ᐊᑲᐅᙱᓕᐅᕈᑎᖃᖃᑦᑕᓕᓚᐅᕐᓯᒪᔪᑦ. 

ᕗᕋᓐᒃ ᑕᔅᑐ ᓇᓗᓇᐃᕐᓯᓚᐅᕐᓯᒪᔪᖅ ᖃᓄᐃᓐᓂᐅᓚᐅᕐᓯᒪᔪᓂᑦ 
ᓄᙳᖏᓐᓂ 1960. 1967ᒥ, ᐊᑲᐅᙱᓕᐅᕈᑎᖃᐃᓐᓇᓚᐅᕐᓯᒪᒻᒪᑕ 
ᐱᑑᔾᔮᕐᓯᒪᔪᓂᑦ ᕿᒻᒥᓂᑦ, ᐊᒻᒪᓗ ᐸᓖᓯᒃᑯᑦ ᐃᓄᒻᒥᒃ ᕿᒻᒥᓂᐊᖅᑎᐅᓂᐊᖅᑐᒥᒃ 
ᐃᖅᑲᓇᐃᔭᖅᑎᑦᑎᓚᐅᕐᓯᒪᓪᓗᑎᒃ. ᑲᑎᒪᓂᖓᓐᓂ ᒥᑦᑎᒪᑕᓕᒻᒥ ᑲᑎᒪᔩᑦ ᒪᐃ 
1967, ᑲᑎᒪᔨ ᔨᒥ ᒪᒃᐸ ᐊᑲᕐᓴᕋᓂ ᐅᖃᓚᐅᕐᓯᒪᔪᖅ ᕿᒻᒥᓂᐊᖅᑎᑖᖅᑲᐅᒃ, 
ᖁᒪᖔᐱᒃ, ᐱᓗᐊᖅᑐᐊᓘᕙᒻᒪᑦ “ᐃᖅᑲᓇᐃᔮᖓᓂ ᐊᒻᒪᓗ ᐃᓛᓐᓂᒃᑯᑦ 
ᐅᖃᐅᔾᔨᖏᑦᑎᐊᒻᒪᕆᑉᐸᑦᑐᓂ ᕿᒻᒥᓕᓐᓂᑦ ᖁᑭᕐᓯᓚᐅᙱᓂᕐᒥᓂ. 

ᐊᓪᓛᑦ ᐅᖃᖅᑐᖃᕐᓯᒪᔪᖅ ᐃᓚᐃᓐᓇᖏᑦ ᕿᒻᒦᑦ ᖃᓪᓗᓈᕐᓄᑦ ᕿᒻᒥᕆᔭᑦ 
ᐱᑦᑎᐊᖅᑕᐅᕕᐅᑎᖃᑦᑕᕐᖓᑕ.” “ᐊᐃᕙᒍᑎᓕᒻᒪᕆᐊᓘᓚᐅᕐᓯᒪᔪᑦ” 
ᑕᒪᓐᓇ ᐅᖃᐅᓯᐅᒌᕐᖓᑦ, ᑭᓯᐊᓂ ᕿᒻᒥᓖᑦ ᐊᑕᐅᓯᐊᕐᓗᑎᖑᓐᓃᑦ 
ᖃᐅᔨᒃᑲᖅᑕᐅᖃᑦᑕᕆᐊᖃᕐᖓᑕ ᕿᒻᒦᑦ ᖁᑭᖅᑕᐅᓚᐅᙱᓐᓂᖏᓐᓂ ᐊᒻᒪᓗ ᒪᓕᒐᖅ 
ᐊᑐᖅᑎᑦᑎᒋᐊᓕᒃ ᑕᒪᕐᒥᒃ ᕿᒻᒥᓕᒫᓂᑦ, ᑭᓇᑐᐃᓐᓇᕐᒧᑦ ᕿᒻᒥᕆᔭᐅᒐᓗᐊᖅᑲᑕ.   

ᑕᐃᒫᔾᔮᖅ, ᐅᖁᒪᐃᑦᑐᕐᓯᐅᓗᐊᓚᐅᕐᓯᒪᒧᑦ ᐃᓄᐃᑦ, ᐱᓗᐊᖅᑐᒥᑦ ᑎᑭᕋᑖᒥᓃᑦ 
ᓄᓇᓕᓐᓄᑦ ᐊᒻᒪᓗ ᖃᒧᑕᐅᔭᖃᙱᓐᓂᖏᑦ. ᐸᐅᒥ ᖁᒪᖔᐱᒃ ᓅᖃᑎᖃᓚᐅᕐᓯᒪᔪᖅ 
ᐅᐃᒥᓂᒃ ᒪᕐᕉᓂᓪᓗ ᕿᑐᕐᖓᖏᓐᓂᒃ ᐃᒡᓗᓕᒻᒥᑦ ᒥᑦᑎᒪᑕᓕᒻᒧᑦ 1966ᒥ. 2008ᒥ, 
ᐅᖃᓚᐅᕐᓯᒪᔪᖅ ᑭᓪᓕᓯᓂᐊᖅᑎᓄᑦ ᐅᐃᖓᑕ ᕿᒧᔅᓯᕆᓚᐅᕐᓯᒪᔭᖏᑕ ᒥᔅᓵᓄᑦ:

ᐅᐃᒡᒐᕐᓂᐅᒐᒪ ᐅᖃᐅᓯᖃᕈᒪᔪᖓ ᕿᒻᒦᔭᐃᓂᐅᓚᐅᕐᓯᒪᔪᒥᒃ. 

1969ᒥ, ᐅᐃᒋᓚᐅᕐᓯᒪᔭᒪ ᕿᒻᒥᖏᑦ ᖁᑭᖅᑕᐅᓚᐅᕐᓯᒪᒻᒪᑕ. 
ᓄᖑᑕᐅᓚᐅᕐᓯᒪᔪᑦ. ᑕᐃᔅᓱᒪᓂ. ᐅᐃᒪ ᕿᒻᒥᖏᑦ ᑐᖁᕋᖅᑕᐅᓚᐅᕐᓯᒪᔪᑦ. 
ᐃᖏᕐᕋᔾᔪᑎᔅᓴᖃᙱᑦᑐᒍᑦ ᐊᒻᒪᓗ ᐊᑲᐅᓈᕐᓯᒪᙱᑦᑐᒦᑎᑕᐅᓕᓚᐅᕐᓯᒪᔪᒍᑦ. 
ᓇᑦᑎᕈᓐᓇᐃᓕᓪᓗᑕ. ᑖᓐᓇ ᐅᓂᒃᑳᕈᑎᔅᓴᓪᓚᕆᒐ ᕿᒻᒦᑦ ᒥᔅᓵᓄᑦ.  

2008ᒥᓗ, ᐅᓘᓯ ᑲᑦᓴᒃ ᐅᓂᒃᑳᓚᐅᕐᓯᒪᔪᖅ ᑭᓪᓕᓯᓂᐊᖅᑎᓄᑦ ᐊᑖᑕᖓ 
ᐅᓂᒃᑳᕆᓯᒪᔭᖓᓂᒃ ᐃᓅᒍᓐᓃᓚᐅᖅᑎᓐᓇᒍ ᓱᓕ. ᐄᓯᒪᐃ ᑲᑦᓴᒃ ᐃᓚᖏᓐᓂᒃ 
ᓅᑎᑦᑎᓚᐅᕐᓯᒪᒻᒪᑦ ᒥᑦᑎᒪᑕᓕᒻᒧᑦ ᐸᓖᓯᒧᑦ ᖁᑭᐊᔭᐅᓚᐅᕐᓯᒪᓪᓗᑎᒃ ᕿᒻᒥᖏᑦ. 
“ᒥᑦᑎᒪᑕᓕᒻᒨᕐᖓᑕ, ᕿᒧᔅᓯᖃᓚᐅᕐᓯᒪᔪᖅ. ᕿᒻᒥᓕᒫᑦᑎᐊᖏᑦ ᑐᖁᑕᐅᓚᐅᕐᓯᒪᒧᑦ 
ᐸᓖᓯᒃᑯᓐᓂᑦ. ...ᖁᕕᐊᓱᓚᐅᙱᑦᑐᖅ. ᐊᖑᓇᓱᒋᐊᕈᓐᓇᐃᓪᓕᓚᐅᖅᑐᖅ. 
ᖃᒧᑕᐅᔭᖃᕋᓂ ᐱᓱᒋᐊᖃᖃᑦᑕᓕᔪᔪᖅ ᓯᑯᒃᑯᑦ ᐊᖑᓇᓱᒋᐊᖅᑐᓂ ᓂᕿᔅᓴᑎᓐᓂᒃ.” 
ᖁᑭᕐᓯᖃᑦᑕᕐᓂᒥᓂᖅ ᐱᓇᐃᓗᑕᓕᐊᒥᓂᐅᔮᖅᑐᖅ, “ᐊᑖᑕᒪ ᕿᒻᒥᖏᑦ 
ᖃᓂᒪᓚᐅᙱᑦᑐᑦ. ᑐᖁᑕᒥᓃᑦ ᐸᓖᓯᒃᑯᓐᓄᑦ.”  

ᐃᒃᐱᐊᕐᔪᒃ

ᐃᒃᐱᐊᔪᒃ ᓄᓇᓕᐅᒻᒪᑦ ᐃᓂᖃᖅᑐᓂ ᐊᑯᓐᓂᖓ ᐃᒡᓗᓕᐅᑉ ᒥᑦᑎᒪᑕᓕᐅᓪᓗ. 
ᐊᒥᓱᑦ ᐃᓄᐃᑦ ᐃᓚᖃᐅᕐᖓᑕ ᖃᓂᒋᔭᖏᓐᓂ ᓄᓇᓕᓐᓂᑦ; ᐊᓯᖏᑦ ᐃᓚᖃᐅᖅᑐᑎᒃ 
ᕿᑭᖅᑖᓘᑉ ᓂᒋᐊᓂ ᑕᓗᕐᔪᐊᕐᒥᓗ, ᑕᒪᐅᙵᓚᕿᓯᒪᔪᑦ ᓅᑕᐅᒐᓱᓚᐅᕐᓯᒪᓂᖏᓐᓄᑦ 

ᑕᓪᓗᕈᒻᒧᑦ 1930ᖏᓐᓂ. ᑕᐃᔅᓱᒪᓂ ᐊᑐᖅᑐᒥᓃᑦ ᕿᒥᕐᕈᔭᐅᓯᒪᔪᓂᑦ, ᐃᒃᐱᐊᕐᔪᒃ 
ᐸᓖᓯᖃᕐᐸᑦᑐᒥᖅ ᒥᑦᑎᒪᑕᓕᒻᒦᑦᑐᓂᑦ, ᑭᓯᐊᓂ ᒐᕙᒪᒃᑯᑦ ᓯᓚᓕᕆᕕᖃᓚᐅᕐᓯᒪᒧᑦ 
1958ᑦ ᑎᑭᑦᑐᒍ, ᑕᐃᔅᓱᒪᓂ ᒥᑭᔪᒥᒃ ᐃᓕᓴᕕᖃᓕᓚᐅᕐᓯᒪᔪᑦ. 

ᕿᑭᖅᑕᓂᒃᑯᑦ ᐊᒻᒪᓗ ᑭᓪᓕᓯᓂᐊᖅᑎᒃᑯᑦ 29ᓂᑦ ᐅᓂᒃᑳᕐᕕᐅᓯᒪᔪᑦ ᐃᓄᓐᓂᑦ 
ᐃᒃᐱᐊᕐᔪᒻᒥᐅᓂᑦ, ᐊᒥᓱᑦ ᐃᓅᓯᖏᓐᓂ ᐊᕙᑖᓂᒥᐅᑕᐅᓯᒪᓪᓗᑎᒃ. ᐊᒥᓱᑲᓪᓚᐃᑦ 
ᐅᖃᐅᓯᖃᔪᔪᑦ ᕿᒻᒦᑦ ᑐᖁᕋᖅᑕᐅᓂᒥᓂᖏᓐᓂᒃ, ᐅᐊᑦᑎᐊᕈᑲᓪᓚᕈᓘᓕᖅᑎᓪᓗᒍ. 
ᐃᓚᖓᑦ ᑐᑭᓯᕕᐅᓗᐊᔪᔪᖅ ᑖᒃᑯᓇᙵᑦ ᒪᒃᑖᖅ ᐊᑯᒪᓕᒃ, ᖃᐅᔨᒪᑦᑎᐊᕐᓂᖓ 
ᕿᒻᒦᑦ ᒥᔅᓵᓄᑦ ᐅᓂᒃᑲᐅᓯᕆᔪᔭᖏᓐᓂ ᐅᖃᐅᓯᕆᔪᔭᖏᑦ ᑕᐃᔅᓱᒪᓂ ᓄᓇᓕᓐᓂᑦ 
ᕿᒻᒥᓂᐊᖅᑎᐅᑎᓪᓗᒍ. ᐃᖅᑲᓇᐃᔮᖃᖃᑦᑕᕐᓂᒥᓂᖓᓗ ᓇᓗᓇᕋᓂ: 

ᑕᒪᐅᖓ ᓅᒃᑲᑦᑕ 1966ᒥ, ᑭᒃᑯᓕᒫᑦ ᕿᒧᔅᓯᖃᓚᐅᕐᓯᒪᔪᑦ, 
ᐃᓛᒃ ᐊᖑᓇᓱᑉᐸᑦᑐᓕᒫᑦ ᕿᒧᔅᓯᖃᖅᑐᑎᒃ. ᕿᒻᒥᖏᓐᓂᒃ 
ᐱᑐᔅᓯᓯᒪᔭᕆᐊᖃᑦᑕᔪᒻᒪᑕ. ᐸᓖᓯᒃᑯᑦ ᑎᑭᒻᒪᑕ, ᓂᕈᐊᖅᑕᐅᓚᐅᕐᓯᒪᒐᒪ 
ᑲᑎᒪᔨᓄᑦ ᕿᒻᒥᓂᐊᖅᑎᐅᖁᔭᐅᓪᓗᖓ. ᐊᑎᓕᐅᓚᐅᕐᓯᒪᔪᖓ 
ᐸᓖᓯᒃᑯᑦ ᐊᓪᓚᕝᕕᖓᓐᓂ. ᐸᓖᓯᒃᑯᑦ ᑎᑭᒐᐃᒻᒪᑕ ᐊᕐᕌᒍᑕᒫᑦ, 
ᐅᕙᓐᓂᒃ ᐊᐱᕐᓱᕐᐸᔪᔪᖅ ᖃᑦᑎᓂᑦ ᕿᒻᒥᓂᑦ ᖁᑭᕐᓯᓂᕐᒪᖔᕐᒪ, 
ᖃᓄᐃᓕᐅᖅᑕᐅᕙᒻᒪᖔᕐᒪᓗ ᓄᓇᓕᓐᓄᑦ ᐊᒻᒪᓗ ᐊᑎᖏᓐᓂᒃ 
ᖃᐅᔨᔪᒪᕙᑦᑐᓂ ᐅᕙᓐᓂᒃ ᐱᐅᔅᓴᖏᑦᑐᓂᑦ ᖁᑭᕐᓯᔪᒥᓂᐅᓂᕐᓄᑦ ᕿᒻᒥᓂᑦ. 
ᑕᐃᒫᑎᒋ ᐸᓖᓯᒃᑯᑦ ᐃᑉᐱᒋᔭᐅᑦᑎᐊᓚᐅᕐᓯᒪᔪᖓ. ᐅᕙᓐᓂᒃ ᐊᐱᕐᓱᕐᐸᔪᔪᑦ. 
ᑲᑎᒪᔩᑦ ᐅᖃᐅᔾᔨᒋᐊᕐᐸᔪᔪᑦ ᑭᒃᑯᑐᐃᓐᓇᕐᓂᑦ ᑲᒪᑦᑎᐊᖁᓪᓗᒋᑦ 
ᕿᒻᒥᖏᓐᓂᒃ. ᕿᒻᒥᒥᑦ ᐱᑑᔾᔮᖅᑐᖃᕋᐃᒻᒪᑦ ᖃᐅᔨᒃᑲᕆᐊᖃᖃᑦᑕᔪᔭᒃᑲ 
ᕿᒻᒥᓖᑦ. ᕿᒻᒥᓂᐊᖅᑎᐅᓚᐅᕐᓯᒪᔪᖓ ᐊᕐᕌᒍᓂᑦ ᑕᓪᓕᒪᓂᑦ. 

ᒪᒃᑖᖅ ᐊᑯᒪᓕᒃ ᑕᐃᒫᔅᓴᐃᓐᓇᖅ ᐱᔭᕇᕈᑎᒥᓂᒃ ᐅᓂᒃᑳᔪᔪᖅ ᕿᒻᒦᑦ 
ᒥᔅᓵᓄᑦ ᐊᒻᒪᓗ ᐃᓕᓐᓂᐊᕐᓂᐅᑉ ᒥᔅᓵᓄᑦ ᑕᐃᒫᔅᓴᐃᓐᓇᖅ ᐃᖅᑲᖅᑐᐃᔨ ᑯᕈᑑ 
ᖃᐅᔨᓚᐅᕐᓯᒪᒻᒪᑦ ᓄᓇᕕᒻᒥ ᓇᒥᓕᒫᖅ. ᐊᑯᒪᓕᒃ ᐅᓂᒃᑳᖅᑐᓂ: 

ᐃᓕᓴᕕᓕᕆᓂᖅ ᐱᔾᔪᑕᐅᔫᔮᓚᐅᕐᓯᒪᔪᖅ ᕿᒻᒥᓕᒫᑦ ᑐᖁᑕᐅᓂᖏᓐᓄᑦ. 
ᑎᑭᓚᐅᖅᑎᓪᓗᑕ ᐃᒃᐱᐊᕐᔪᒻᒧᑦ, ᕿᒻᒥᓂᑦ ᒫᓂᖅᑭᖃᑦᑕᖁᔨᔪᙱᑦᑐᑦ ᐊᒻᒪᓗ 
ᓄᓇᓕᓐᓃᑐᐃᓐᓇᖁᔨᖃᑦᑕᕋᑎᒃ. ᓄᓇᓕᙳᐸᓪᓕᐊᓕᑕᐃᓐᓇᑎᓪᓗᒋᑦ 
ᕿᒻᒥᓂᑦ ᑭᒃᑯᑐᐃᓐᓇᐃᑦ ᓂᕿᖏᓐᓅᖃᑦᑕᖁᔨᔪᙱᑦᑐᑦ.  

ᐱᒻᒪᕆᐊᓗᒻᒥ ᐊᒻᒪᓗ ᖃᐅᔨᓇᖅᑐᒥ ᐅᖃᐅᓯᖓᓂ, ᐅᖃᕐᓯᒪᔪᖅ ᕿᒻᒦᑦ ᒥᔅᓵᓄᑦ 
ᒪᓕᒐᖅ ᐊᑐᓚᐅᕐᓯᒪᙱᑦᑐᖅ ᐃᒃᐱᐊᕐᔪᒻᒥ ᑭᓯᐊᓂ ᑎᒃᑯᐊᖅᑕᐅᒐᒥ, 1967ᒥ. 

ᕿᒥᕐᕈᔭᐅᑎᓪᓗᒋᑦ ᑎᑎᖅᑲᐃᑦ ᐅᓂᒃᑳᖅᑕᖃᕐᓯᒪᙱᑦᑐᑦ ᖃᓄᐃᓕᐅᕈᑎᒥᓂᕐᓂᑦ 
ᕿᒻᒦᑦ ᒥᔅᓵᓄᑦ ᐃᒃᐱᐊᕐᔪᒻᒥ, ᑭᓯᐊᓂ ᑕᐃᒪ ᐸᓖᓯᒃᑯᑦ 2006ᒥ ᐅᓂᒃᑳᒥᓂᖏᑦ 
ᐃᒪᐃᓕᖓᔪᑦ, 1965ᒥ ᑕᒫᓂ 10ᓂᑦ 15ᓄᑦ ᕿᒻᒦᑦ ᐃᒃᐱᐊᕐᔪᒻᒥ 
ᕿᒻᒥᖃᕈᓐᓃᕈᑎᒥᓃᑦ ᐃᓱᒪᒋᔭᐅᓯᒪᔪᑦ ᓯᓂᕐᓯᓯᒪᓐᓂᕆᐊᖏᑕ. 

ᐊᐅᓱᐃᑦᑐᖅ

ᐊᐅᓱᐃᑦᑐᖅ ᒥᑭᓂᕐᐹᖑᐃᓐᓇᖅᑐᖅ ᓄᓇᓕᓐᓂᑦ ᐊᒥᓲᒐᑎᒃ ᖃᓪᓗᓈᖏᑦ 
ᐃᖅᑲᓇᐃᔭᕐᕕᖏᓪᓗ. ᑕᒪᓐᓇ ᓄᓇᖃᕐᕕᐅᓚᐅᕐᓯᒪᙱᒻᒪᑦ ᐃᓄᐃᑦ 
ᓅᑕᐅᓚᐅᖅᑎᓐᓇᒋᑦ ᑕᒪᐅᖓ 1953ᒥ, ᐊᒻᒪᓗ ᐅᐊᑦᑎᐊᕈᑐᖄᓗᓕᕋᓗᐊᖅᑎᓪᓗᒍ 
1981ᒥ, ᓄᓇᓖᑦ 106ᖏᓐᓇᑯᓘᓚᐅᕐᓯᒪᔪᑦ. ᑲᒪᓇᙱᑦᑐᖅ, ᑎᑎᖅᑲᖅᑕᖃᙱᒻᒪᑦ 
ᐊᑲᐅᙱᓕᐅᕈᑎᖃᓚᐅᕐᓯᒪᓐᓂᕆᐊᔅᓴᖏᓐᓂᒃ ᐃᓄᐃᓪᓗ ᖃᓪᓗᓈᓪᓗ ᐊᐅᓚᑦᑎᔩᑦ 
ᕿᒻᒦᑦ ᒥᔅᓵᓄᑦ. ᑕᐃᒪᑐᐊᖅ ᐊᑲᐅᙱᓕᐅᕈᑎᒥᓂᑑᔮᖅᑐᖅ ᐱᔾᔪᑕᐅᓪᓗᓂ 
ᐃᓄᒃ ᐊᑕᐅᓯᖅ ᖃᒧᑕᐅᔭᕐᒥᒃ ᓂᐅᕕᕈᒪᓐᓂᕐᖓᑦ ᐸᓖᓯᒃᑯᑦ ᐱᑖᓚᐅᖅᑎᓐᓇᒋᑦ 
ᓱᓕ. 2009ᒥ, ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᒥᐅᓪᑕᓐ ᕗᕆᒪᓐ 
ᐅᖃᐅᓯᖃᕐᓯᒪᔪᖅ ᑭᓪᓕᓯᓂᐊᖅᑎᓄᑦ ᐊᐅᓱᐃᑦᑐᕐᒦᓚᐅᕐᓯᒪᓂᖓᑕ ᒥᔅᓵᓄᑦ (1965-
67) ᐱᓇᓱᐊᕋᔅᓴᖃᓗᐊᖅᑐᑎᒃ ᖃᐅᔨᓴᕈᑎᖃᕐᓂᕐᒥᒃ ᕿᒻᒥᓂᑦ:

ᖃᐅᓱᐃᑦᑐᕐᒥ, ᐅᐱᓐᓇᕋᓂ, ᑮᓇᐅᔾᔭᔅᓴᓗᓂ ᐃᖅᑲᓇᐃᔮᔅᓴᖅᑕᖃᖅᑐᓂ 
ᐊᓯᖏᓐᓂᓪᓗ, ᖃᒧᑕᐅᔭᖅᑕᖃᓚᐅᕐᓯᒪᒻᒪᑦ. ᐊᐅᓱᐃᑦᑐᕐᒦᑎᓪᓗᖓᖃᐃ...ᒪᕐᕉᒃ 
ᖃᒧᑕᐅᔮᒃ ᑎᑭᓚᐅᕐᓯᒪᒻᒪᑎᒃ ᓂᐅᕐᕈᓪᓗᑎᒃ ᑎᑭᑦᑐᑎᓪᓗ ᖃᒧᑕᐅᔭᒃᑯᑦ 
ᑕᐃᒃᑯᐊ, ᖃᒧᑕᐅᔭᕐᒥᒃ ᑎᑭᑦᑐᖃᖅᑐᓂ ᓄᓇᓕᓐᓄᑦ, ᓈᒻᒪᔅᓴᕋᑎᒃ ᐸᓖᓯᒃᑯᑦ 
ᖃᐅᔨᓕᕋᒥᒃ ᓄᓇᓖᑦ ᑕᒪᒃᑯᓄᖓ ᓱᕈᖅᑕᐅᕙᓪᓕᐊᓕᕐᓂᖏᓐᓄᑦ, ᑐᑭᓯᔪᑎᑦ, 
ᐱᐅᙱᑦᑐᓄᑦ ᐃᓱᒪᓇᖅᑐᓄᑦ. ᐊᓪᓛᑦ, ᐊᑕᐅᓯᖅ [ᐃᖅᑲᓇᐃᔭᖅᑐᖅ] ᐃᓄᒃ−
ᐸᓖᓯᒥᐅᑖᒃ ᓴᓂᐊᓂ, ᐅᐱᓐᓇᕋᓂ, ᖃᒧᑕᐅᔭᖅᑖᕋᔭᓚᐅᕐᓯᒪᓐᓂᖏᑦᑐᑦ 
ᐱᔾᔪᑎᒋᓪᓗᒍ ᕿᒧᔅᓯᖅᑎᐅᓂᖏᑦ, ᐸᓖᓯᒃᑯᑦ...ᕿᒻᒥᑐᐊᓂᒃ 
ᐱᖃᕋᔭᙱᒻᒪᑕ ᐃᖅᑲᓇᐃᔭᖅᑎᖏᑦ, ᑐᑭᓯᔪᑎᑦ, ᐃᑲᔪᖅᑎᖏᑦ 
ᖃᒧᑕᐅᔭᖃᖅᑲᑕ. ᑭᐳᒃᑲᔭᕐᖓᑕ ᐱᐅᓯᕆᕙᑦᑕᖏᑦ ᐅᕝᕙᓘᓐᓃᑦ 

ᖃᓄᑭᐊᖅ. ᑭᓯᐊᓂ ᐊᑕᐅᓯᖅ [ᐃᓄᒃ] ᐊᖑᑦ...ᐃᖅᑲᓇᐃᔮᓕᒃ ᐸᓖᓯᒃᑯᑦ 
ᐊᓯᐊᓂ, ᐱᓕᒻᒪᓴᖅᑐᖃᐃ ᑕᒪᑐᒥᖓ ᐃᖅᑲᓇᐃᔮᖅᑖᕈᒫᕋᒥ, ᐃᓕᓴᕕᒻᒥ 
ᓴᓗᒻᒪᕐᓴᐃᔨᐅᔪᔅᓴᐅᔪᒥᓂᖅ, ᑭᓯᐊᓂ ᑮᓇᐅᔾᔭᓴᓪᓗᓂ, ᑮᓇᐅᔭᖃᖅᑐᓂ, 
ᖃᐅᓱᐃᑦᑐᓕᐊᕈᒫᕐᓂᐊᓚᐅᕐᓯᒪᒻᒪᑦ ᐅᑎᓛᕐᓗᓂ ᖃᒧᑕᐅᔭᒃᑯᑦ. 
ᕿᒧᔅᓯᒃᑯᑦ ᑕᐅᕗᙵᕐᓗᓂ ᐅᑎᕐᓗᓂ ᖃᒧᑕᐅᔭᒃᑯᑦ, ᑕᐃᒪᐃᓚᐅᕐᓯᒪᔪᖅ. 
ᑖᓐᓇ ᓯᕗᓪᓕᕐᐹᖑᓪᓗᓂ ᖃᒧᑕᐅᔭᖅ, ᑭᓯᐊᓂ ᑕᐃᔅᓱᒪᓂ, 
ᑕᐃᔅᓱᒪᓂᐅᔪᔅᓴᐅᓚᐅᕐᓯᒪᔪᖅ ᐸᓖᓯᒃᑯᑦ ᖃᒧᑕᐅᔭᖅᑖᕐᓂᐊᓚᐅᕐᓯᒪᒻᒪᑕ 
ᐊᐅᔭᐅᓕᖅᑲᑦ, ᐅᒥᐊᕐᔪᐊᒃᑯᑦ ᑐᔫᑕᐅᓗᓂ. ᐱᑖᖅᑐᓂ; ᐸᓖᓯᒃᑯᓐᓂ 
ᓯᕗᓪᓕᐊᔪᔅᓴᐅᓪᓗᓂ, ᐊᑐᖁᔭᐅᓚᐅᕐᓯᒪᑎᓐᓇᒍ [ᐃᓪᓚᖅᑐᖅ] ᓱᓕ ᕿᒻᒥᓂᑦ 
ᐊᑐᖅᑎᓪᓗᒋᑦ.

ᐊᑲᐅᙱᓕᐅᕈᑎᖃᕐᓂᕐᒪᖔᖅ ᕿᒻᒦᑦ ᒥᔅᓵᓄᑦ ᑭᖑᕝᕕᖅᑕᐅᓕᖅᑎᓪᓗᒋᑦ 
ᖃᒧᑕᐅᔭᕐᓄᑦ ᐊᐅᓱᐃᑦᑐᕐᒥ, ᕗᕋᓐᒃ ᑕᔅᑐ (2008), ᐸᓖᓯᒃᑯᓐᓂ 
ᖃᐅᔨᓇᓱᐊᖅᑎᐅᖃᑎᒌᑦ (2006) ᐊᒻᒪᓗ ᑕᑯᓐᓈᕐᓯᒪᒧᑦ ᑭᓪᓕᓯᓂᐊᖅᑏᑦ 
ᓈᓚᓐᓂᖏᓐᓂ ᐊᐅᓱᐃᑦᑐᕐᒥ ᑕᒪᒃᑯᓂᖓ ᐅᖃᐅᓯᖃᔪᙱᑦᑐᑦ. 

ᖃᐅᓱᐃᑦᑐᖅ

ᖃᐅᓱᐃᑦᑐᖅ, ᐊᐅᓱᐃᑦᑐᑎᑐᑦ, ᓄᓇᓕᑦᑖᖅᑲᐅᖑᓚᐅᕐᓯᒪᒻᒪᑦ 1953ᒥ 
ᐱᒋᐊᖅᑎᑕᐅᓂᑰᓪᓗᓂ ᓄᑦᑎᖅᑕᐅᓪᓗᑎᒃ ᐃᓄᐃᑦ ᓄᓇᕕᒻᒥᑦ 
ᒥᑦᑎᒪᑕᓕᒻᒥᓪᓗ. ᐊᒥᓲᓚᐅᕐᓯᒪᙱᑦᑐᑦ ᓄᓇᓖᑦ (ᑐᖔᓂ 170 1981ᒥ), ᑭᓯᐊᓂ 
ᐊᔾᔨᓴᐃᓐᓇᖏᓐᓂ ᐊᑲᐅᙱᓕᐅᕈᑎᖃᓚᐅᕐᓯᒪᔪᑦ ᑕᐃᒫᔅᓴᐃᓐᓇᖅ ᓄᓇᓖᑦ 
ᐃᓄᒋᐊᓐᓂᕐᓴᐃᑦ ᐊᑲᐅᙱᓕᐅᕈᑎᖃᕐᐸᒻᒪᑕ ᐸᓖᓯᒃᑯᑦ ᕿᒻᒦᑦ ᒥᔅᓵᓄᑦ 
ᖃᓄᖅᑑᕆᐊᕈᑎᖃᕐᓂᖏᓐᓂᒃ. ᓴᐃᒪᓐ ᐃᓪᓚᐅᑦ ᐃᓅᓱᑦᑑᓪᓗᓂ ᖃᐅᔨᒐᒥ ᕿᒻᒦᑦ 
ᖁᑭᐊᔭᑦ ᓄᓇᓕᓐᓂᑦ:

ᑕᑯᖃᑦᑕᔪᔭᕋ ᐸᓖᓯ. ᒪᑐᐃᑐᐃᓐᓇᖅᑐᓂᐅᒃ ᐃᒐᓛᖓ ᖁᑭᕐᓯᕙᔪᔪᖅ 
ᕿᒻᒥᓂᑦ ᐃᓪᓗᐃᓇᖅᑑᕐᒧᑦ ᖁᕕᐊᒋᔫᔮᑐᐃᓐᓇᖅᑐᓂᐅᒃ. ᑕᒪᒃᑯᐊ 
ᕿᒻᒦᑦ ᐱᒋᔭᐅᑎᓪᓗᒋᑦ ᐃᓄᓐᓄᑦ. ᐸᓖᓯᒃᑯᑦ ᐱᙳᐊᖃᑐᐃᓐᓇᕐᐸᔪᔪᑦ 
ᑕᒪᒃᑯᓂᖓ. ᐃᒐᓛᖓ ᒪᑐᐃᑐᐃᓐᓇᖅᑐᓂᐅᒃ ᖁᑭᕐᓯᕙᔪᔪᖅ ᕿᒻᒥᓂᑦ. 

ᕿᒻᒥᓖᑦ ᑕᒫᓃᑎᓐᓇᒋᑦ ᐊᒻᒪᓗ ᐊᐱᕆᔭᐅᓚᐅᕐᓯᒪᕙᔪᙱᑦᑐᑦ 
ᐅᕝᕙᓘᓐᓃᑦ ᐅᖃᐅᔾᔭᐅᓚᐅᕐᓯᒪᕙᔪᙱᑦᑐᑦ ‘ᕿᒻᒥᑎᑦ 
ᐱᑑᔾᔮᕐᓯᒪᑯᑖᓗᐊᖅᑐᐊᓘᓕᕐᖓᑕ’ᓚᐅᔭᐅᓗᑎᒃ. ᖁᑭᐊᑐᐃᓐᓇᕐᐸᔪᔪᑦ 
ᕿᒻᒥᓂᑦ ᑕᑯᑐᐃᓐᓇᖅᑕᖏᓐᓂᒃ. ᐱᐅᒋᖃᑦᑕᔪᙱᓪᓚᕆᑦᑕᕋ 
ᑕᒪᓐᓇ. ᐅᖓᓯᑦᑐᐊᓗᒻᒧᑦ ᐃᖏᕐᕋᕙᔪᒐᑦᑕ ᕿᒧᔅᓯᒃᑯᑦ ᐊᒻᒪᓗ 
ᐱᑐᐊᕆᓚᐅᕐᓯᒪᓪᓗᑎᒍ ᐊᓐᓇᐅᒪᔾᔪᑎᒋᓪᓗᑎᒍ. ᕿᒻᒦᑦ ᖁᑭᐊᔭᐅᒻᒪᑕ, 
ᐅᕙᓐᓄᑦ ᐋᓐᓂᓇᕐᓯᒪᕕᐅᑎᑦᑐᖅ. ᐱᙳᐊᖃᑐᐃᓐᓇᓚᐅᕐᓯᒪᒻᒪᑕ, 
ᖁᑭᕆᐊᖃᑦᑕᕆᐅᕐᓴᒍᑎᒥᓂᖏᖅᑲᐃ. ᑕᐃᒫᖑᔮᕐᓯᒪᔪᖅ. ᐅᕝᕙᓕᐅᓇ 
ᕿᒻᒥᔅᓴᖏᓐᓂᒃ ᐱᕈᐃᓇᓱᑦᑐᖅ ᐊᑐᖃᑦᑕᓛᕐᖓᒋᑦ ᓯᕗᓂᔅᓴᑎᓐᓂ. 

ᕗᕋᓐᒃ ᑕᔅᑐ ᖃᐅᔨᓴᕈᑎᒥᓂᖏᓐᓂ ᕿᒻᒥᓂᑦ ᓇᓗᓇᐃᕐᓯᓯᒪᔪᖅ ᑕᒫᓂ 
ᖃᓄᐃᓐᓂᒥᓃᑦ ᐊᔾᔨᓴᐃᓐᓇᒥᓂᖏᑦ ᐊᐅᓱᐃᑦᑐᕐᒥ ᐊᑐᖅᑕᒥᓂᕐᓂᑦ:  

1954ᒥ, ᐸᓖᓯᒋᔭᖅ ᑕᒫᓂ ᐅᖃᖅᑐᒥᓂᖅ ᓅᑕᐅᓂᑯᓂᑦ ᐃᓄᓐᓂᑦ 
ᐋᖅᑭᒋᐊᕈᑎᔅᓴᓂᑦ ᐱᔪᒪᓂᕋᐃᓪᓗᓂ ᕿᒻᒥᓄᑦ ᐊᑲᐅᙱᓕᐅᕈᑕᐅᔪᒥ 
ᑎᑭᑎᑦᑎᓗᑎᒃ ᔪᕆᑲ ᐊᑯᑭᑦᑐᓂᑦ. 

1960 ᖃᓂᒋᔭᖓᓂ, ᐃᓄᐃᑦ ᖃᐅᓱᐃᑦᑐᕐᒥᐅᑦ 
ᑐᓴᖅᑎᑦᑎᒍᑕᐅᓕᓚᐅᕐᓯᒪᒧᑦ 8ᓂ - 12ᓄᑦ ᕿᒻᒥᖃᓕᕆᐊᔅᓴᖏᓐᓂᒃ. 

ᐊᕐᕌᒍᒻᒪᑦ (1961) ᐸᓖᓯᒋᔭᖅ ᑐᓴᖅᑎᑦᑎᒍᑎᖃᓚᐅᕐᓯᒪᔪᖅ: 
110ᖑᒋᐊᔅᓴᖏᓐᓂᒃ ᕿᒻᒥᑦ ᓄᓇᓕᓐᓂᑦ. ᐊᑐᓂᑦ ᐃᓚᒌᑦ ᓇᒻᒥᓂᖅ 
ᕿᒧᔅᓯᖁᑎᖃᖅᑐᒡᒍᑎᐅᓪᓗᑎᒃ 8ᓂᑦ 10ᓄᑦ ᕿᒻᒥᓂᑦ. ᕿᒻᒦᑦ 
ᕿᒥᕆᔭᐅᑦᑎᐊᐸᑦᑐᑎᒃ ᐊᕐᕌᒍᓕᒫᖅ ᐊᒻᒪᓗ ᐱᐅᓂᕐᓴᒻᒪᕆᐅᔮᖅᑐᑎᒃ 
(ᑕᐃᒪᐃᒻᒪᑦ) ᐊᓯᖏᑕ ᕿᒻᒦᑦ ᓴᓂᐊᓂ ᑎᑎᕋᕐᓯᒪᔫᑉ ᑕᑯᖃᑦᑕᕐᓯᒪᔭᖏᑕ 
ᓴᓂᐊᓂ ᐊᓯᖏᓐᓂ ᓄᓇᓕᓐᓂᑦ.

2008ᒥ, ᓘᑎ ᐸᓪᓗᖅ ᐅᓂᒃᑳᓚᐅᕐᓯᒪᒧᖅ ᑭᓪᓕᓯᓂᐊᖅᑎᓄᑦ 
ᕿᒻᒦᔭᓚᐅᕐᓯᒪᓂᖏᓐᓂᒃ 1964ᒥ, ᐱᕐᕈᓗᐊᕿᒐᒥ ᐊᒻᒪᓗ 
ᐃᓄᒐᙳᐊᖃᕈᓐᓃᓚᐅᕐᓯᒪᓪᓗᓂ ᐃᖅᑲᓇᐃᔭᖅᑐᓂᑦ ᐴᓗ ᓯᐅᓪᕝᑯᓐᓄᑦ. 
ᐋᓐᓂᐊᕕᒻᒦᓐᓂᖓᓂ ᐃᑦᒪᓐᑕᓐᒥ, ᑐᑭᑖᕈᑎᖃᓕᓚᐅᕐᓯᒪᒧᖅ ᕿᒧᔅᓯᖏᑦ 
ᑐᓂᓂᐊᕐᖓᒋᑦ ᓄᑲᖓᓄᑦ. ᑭᓯᐊᓂᓕ, ᐱᐅᓯᒐᒥ ᐅᑎᕈᓐᓇᕐᓯᓪᓗᓂ ᖃᐅᓱᐃᑦᑐᕐᒧᑦ 

ᖃᐅᔨᓕᖅᑐᒥᓂᖅ ᕿᒻᒥᖏᑦ ᖁᑭᖅᑕᐃᓐᓇᒥᓂᐅᒻᒪᑕ. ᑐᓴᕈᒥᓇᖅᑐᒥᒃ ᑕᑯᑎᑦᑎᔪᔪᖅ 
ᕿᒻᒥᖃᕐᓂᐅᑉ ᒥᔅᓵᓄᑦ, “ᐃᓚᒌᓄᑦ ᕿᒻᒥᕆᔭᐅᔪᒻᒪᑕ. ᓄᓕᐊᕐᒪᓗ ᕿᑐᕐᖓᒻᒪᓗ 
ᕿᒻᒥᕆᔪᒻᒪᒋᑦ. ᐊᑕᐅᓯᑐᐊᑯᓗᒻᒧᑦ ᐱᒋᔭᐅᕙᙱᒻᒪᑕ ᕿᒻᒦᑦ. ᐅᓪᓗᒥ ᐅᖃᖃᑎᒋᒍᒃᑯ 
ᓄᑲᕋ, ᕿᒧᔅᓯᖁᑎᓕᒃ; ᐃᒪᐃᓕᒐᔭᖅᑐᖅ ‘ᕿᒻᒥᕗᑦ’, ᐊᒥᓱᐊᓗᐃᑦ ᐃᓄᐃᑦ 
ᐃᒪᐃᓕᓲᖑᒻᒪᑕ ‘ᕿᒻᒥᕗᑦ’.”  

ᐃᒡᓗᓕᒃ

ᐃᒡᓗᓕᒃ ᓄᓇᒋᔭᐅᒻᒪᑦ ᐊᒥᓱᐊᓗᓐᓄᑦ ᐃᓄᓐᓄᑦ ᐅᐊᓐᓇᖓᓃᑦᑐᖅ ᓴᓂᕋᔭᐅᑉ 
ᐃᑭᕋᓴᖓᑕ, ᐆᔪᖃᐅᑦᑎᐊᖅᑐᖅ ᑕᒪᒃᑯᓂᖓ ᐊᐃᕕᕐᓂᑦ, ᓇᑦᑎᕐᓂᑦ, ᐊᓯᖏᓐᓂᓪᓗ 
ᑕᕆᐅᕐᒥᐅᑕᕐᓂᑦ ᐆᒪᔪᓂᑦ ᓂᕿᔅᓴᓂᕝᕕᐅᖃᑦᑕᕐᓯᒪᔪᖅ ᕿᒥᖅᑯᑎᔅᓴᓂᑦ ᕿᒻᒥᓄᑦ 
ᐊᒻᒪᓗᑦᑕᐅᖅ ᓂᕿᒋᔭᐅᓂᐊᖅᑐᓂᑦ ᐃᓄᓐᓄᑦ. ᐱᕙᓪᓕᐊᓂᒥᓂᖏᑦ ᓄᓇᓕᓐᓂᑦ 
ᐱᔨᑦᑎᕋᐅᑏᑦ ᐊᑕᐅᑦᑎᑰᕐᓯᒪᙱᑦᑐᑦ;

ᐃᒃᓯᕋᕐᔪᐊᒃᑯᑦ ᑐᔅᓯᐊᕐᕕᖁᑎᖓᑦ 1930ᖏᓐᓂ ᐱᒋᐊᖅᑎᑕᐅᓯᒪᔪᖅ, 
ᐋᖓᓕᒃᑲᒃᑯᑦ ᑐᔅᓯᐊᕐᕕᖁᑎᖓᑦ 1950 ᓄᙳᖏᓐᓂ ᐱᒋᐊᕐᓯᒪᔪᖅ. ᐃᓕᓴᕕᒃ 
ᓴᓇᔭᐅᓚᐅᕐᓯᒪᔪᖅ 1960ᒥ ᐊᒻᒪᓗ 50ᓂᑦ ᐃᓕᓐᓂᐊᖅᑎᖁᑎᖃᖅᑐᒥᓂᐅᓪᓗᓂ 1962 
ᖃᓂᒋᔮᓂ, ᑭᓯᐊᓂ ᓯᕗᓪᓕᕐᐹᒥ ᐊᕐᕌᒍᓕᒫᖅ ᐸᓖᓯᒃᑯᑦ ᐊᓪᓚᕝᕕᒋᖃᑦᑕᓂᐊᖅᑕᖓᑦ 
ᐋᖅᑭᑦᑕᐅᓚᐅᕐᓯᒪᔪᖅ ᑕᒫᓂ 1965ᖑᓕᖅᑎᓪᓗᒍ ᑭᓯᐊᓂ. ᐃᓪᓗᒋᔭᐅᓂᐊᓕᖅᑐᑦ 
ᑎᑭᑎᑕᐅᓚᐅᕐᓯᒪᔪᑦ ᐊᒥᓱᐊᓗᐃᑦ 1965ᒥ ᐊᒻᒪᓗ ᐋᓐᓂᐊᕕᒃ ᓴᓇᔭᐅᑦᑎᐊᖅᑐᓂ 
ᐋᓐᓂᐊᕕᐅᓂᐊᓕᖅᑐᓂ ᑕᒫᓂᔅᓴᐃᓐᓇᖃᐃ. ᑎᓕᐅᖅᑕᐅᓯᒪᓪᓚᕆᒃᑲᓗᐊᖅᑎᓪᓗᒋᑦ 
ᓄᓇᓕᙳᖁᔭᐅᓪᓗᑎᒃ ᐊᑕᐅᑦᑎᒥ, ᐃᒡᓗᓕᒃ ᓇᓗᓇᐃᖅᑕᐅᓱᖅ ᐱᖅᑯᓯᕐᒥᒃ 
ᐊᑐᓪᓚᕆᑦᑐᑎᒃ ᓄᓇᓕᐅᓂᖏᓐᓂᒃ, ᐊᒻᒪᓗ ᐊᒥᓱᑲᓪᓚᐃᑦ ᐃᓚᒌᑦ ᓄᓇᒋᕙᑦᑕᖏᑦ 
ᓱᓕ ᐃᓄᖃᐃᓐᓇᓚᐅᕐᓯᒪᒧᑦ 1970ᖏᓐᓄᑦ ᑎᑭᑦᑐᒍ. ᑲᑦᑐᖓᓂᒥᓂᖏᑦ 
ᐅᔾᔨᓇᕐᒥᔪᑦ, ᐊᓪᓛᑦ, ᐱᐅᓯᖃᕐᓂᒥᓂᖏᓐᓄᑦ ᕿᒻᒥᓄᑦ. 1965ᒥ, 21ᖑᓐᓂᕐᖓᑕ 
ᕿᒧᔅᓰᑦ ᐊᒻᒪᓗ ᑎᓴᒪᐅᔪᙱᒐᖅᑐᐃᓐᓇᐅᓪᓗᑎᒃ ᖃᒧᑕᐅᔭᐃᑦ ᓄᓇᓕᓐᓂᑦ. 1968 
ᖃᓂᒋᔮᓂ, ᐸᓖᓯᒃᑯᑦ ᑐᓴᖅᑎᑦᑎᒍᑎᖃᓚᐅᕐᓯᒪᔪᑦ ᖃᒧᑕᐅᔭᐃᒡᒎᖅ ᕿᒧᔅᓯᖅᑎᑐᑦ 
ᐊᒥᓲᑎᒋᐸᓗᓕᖅᑐᑦ, ᑭᓯᐊᓂ ᓄᓇᓖᑦ ᐊᓯᖏᑎᑐᑦ, ᐃᓄᐃᑦ ᓱᓕ ᕿᒧᔅᓯᖁᑎᓖᑦ 
ᓂᐅᕕᖃᑦᑕᕋᓗᐊᖅᑐᑎᒃ ᖃᒧᑕᐅᔭᕐᓂᑦ. ᑐᖅᑯᕐᓯᓯᒪᒍᓐᓇᕐᓂᖏᑦ ᐊᐃᕕᕐᓂᑦ 
ᐊᒻᒪᓗ ᕿᒥᖅᑯᑎᔅᓴᓂᑦ ᕿᒻᒥᓄᑦ ᓇᓗᓇᐃᖅᑕᐅᓯᒪᔪᒥ ᓯᕐᓗᐊᕐᒥ ᐃᓄᓐᓄᑦ 
ᕿᒧᔅᓯᖃᐃᓐᓇᕈᑕᐅᔪᓐᓇᐸᓪᓚᐃᔪᒥᓃᑦ. 1970ᖏᓐᓄᑦ ᑎᑭᑦᑐᒍ, ᐊᒥᓱᑦ ᐃᒡᓗᓕᒻᒥᐅᑦ 

ᕿᒧᔅᓯᓂᑦ ᐊᑐᕈᒪᓂᕐᓴᐅᖃᑦᑕᔪᔪᑦ ᖃᒧᑕᐅᔭᐃᑦ ᓴᓂᐊᓂ ᐊᑦᑕᓇᖅᑐᒦᒋᐊᖃᙱᓐᓂᖅ 
ᐱᔾᔪᑎᒋᓪᓗᒋᑦ. ᕿᒻᒦᑦ ᐊᑐᖅᑕᐅᖃᑦᑕᕐᓂᖏᑦ ᐃᒡᓗᓕᒻᒥ ᓴᒃᑯᑕᐅᓯᒪᑐᐃᓐᓇᖏᑦᑐᖅ, 
ᒫᓐᓇᐅᓕᖅᑐᖅ ᐊᑐᖅᑕᐅᓗᐊᖃᑦᑕᓕᕋᓗᐊᖅᑎᓪᓗᒋᑦ ᑮᓇᐅᔾᔭᔅᓴᒍᑕᐅᓪᓗᑎᒃ 
ᐳᓚᕋᑦᑎᓂᑦ, ᐊᐅᓚᐅᔾᔨᔩᑦ ᕿᒧᔅᓯᖁᑎᖃᖃᑦᑕᓂᕐᒥᒃ ᐆᒪᑎᑦᑎᔪᑦ.   

ᐸᓖᓯᒃᑯᑦ (2006) ᐊᒻᒪᓗ ᕗᕋᓐᒃ ᑕᔅᑐ ᐅᓂᒃᑳᖏᑦ ᑭᓪᓕᓯᓂᐊᖅᑎᓄᑦ 
ᑎᑎᕋᕈᑎᖃᕐᓯᒪᓗᐊᙱᑦᑐᑦ ᕿᒻᒦᑦ ᒥᔅᓵᓄᑦ ᐃᒡᓗᓕᐅᑉ ᖃᓂᒋᔮᓂ. ᕿᑭᖅᑕᓂᒃᑯᑦ 
ᑭᓪᓕᓯᓂᐊᖅᑎᑯᓪᓗ ᓄᐊᑎᓯᒪᔪᑦ 37ᓂᑦ ᓇᓗᓇᐃᕐᓯᒍᑕᐅᓯᒪᔪᓂᑦ ᑕᑯᓐᓈᕐᓯᒪᔪᓂᑦ. 
ᐃᓚᖏᑦ ᐱᔾᔪᑎᖃᕐᓯᒪᔪᑦ ᕿᒻᒦᑦ ᑐᖁᕋᖅᑕᐅᓂᒥᓂᖏᓐᓂᒃ, ᐊᒻᒪᓗ ᑐᑭᓯᓇᕐᓯᒪᓪᓗᓂ 
ᐃᓄᐃᑦ ᓄᓇᓕᓐᓅᖅᑲᕐᐸᓪᓕᐊᓕᕐᖓᑕ ᐊᒥᓱᐊᓘᓪᓗᑎᒃ ᕿᒻᒥᒋᖅᑐᑎᒃ, 
ᖃᓄᐃᓐᓂᒥᓂᖓᑦ ᐊᔾᔨᒋᙱᐊᕐᔪᔅᓯᒪᔭᖓ ᐊᓯᖏᑕ ᓄᓇᓖᑦ. ᑖᒪᔅ ᑯᑉᓗ ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ ᐊᑲᐅᙱᓕᐅᕈᑎᒥᓂᖏᑕ ᒥᔅᓵᓄᑦ ᐃᖅᑲᓇᐃᔭᖅᑎᓄᑦ 
ᐃᖅᑲᓇᐃᔭᓯᒐᒥ ᓄᓇᓕᓐᓂᑦ 1967ᒥ: 

ᒪᓕᒐᕋᓛᓕᐅᖅᑐᖃᕐᓂᕐᖓᑦ ᓄᓇᓕᓐᓂᑦ ᐱᑐᑦᑕᐅᖁᓪᓗᒋᑦ 
ᑕᒪᕐᒥᒃ ᕿᒻᒦᑦ ᐃᒡᓗᓕᒻᒥ. ᐱᑑᔾᔮᕐᓯᒪᔪᓕᒫᑦ ᖁᑭᖅᑕᐅᕙᑦᑐᑎᒃ, 
ᖁᑭᖅᑕᐅᖁᙱᒃᑲᓗᐊᖅᑐᑎᒍ ᕿᒻᒥᕗᑦ. ᖃᐅᔨᒪᑦᑎᐊᕋᓱᖃᑦᑕᔪᔭᕗᑦ 
ᕿᒻᒥᕗᑦ ᐱᑐᔅᓯᒪᒐᓗᐊᕐᒪᖔᑕ. ᕿᒧᔅᓯᒃᑲ ᓄᖑᑉᐸᓪᓕᐊᓕᓚᐅᕐᓯᒪᒧᑦ, 
ᐊᒻᒪᓗ ᐸᓖᓯᒃᑯᑦ ᒐᕙᒪᒃᑯᓪᓗ ᑲᒪᒋᔭᖃᓚᐅᕐᓯᒪᒻᒪᑕ 
ᐊᐅᓚᑦᑎᓪᓗᑎᓪᓗ ᐃᓅᓯᑦᑎᓐᓂᒃ. ᐅᕙᑦᑎᓐᓄᑦ ᐊᑐᖁᔭᖏᑦ, 
ᓈᓚᒋᐊᖃᖃᑦᑕᓚᐅᕐᓯᒪᒐᑦᑎᒍ. ᐅᕙᓐᓄᑦ ᑲᒪᒋᔭᐅᖁᔭᓕᒫᖏᓐᓂᒃ 
ᑲᒪᐃᓐᓇᑐᔅᓴᐅᓂᙱᑦᑐᖓ; ᓱᓕ ᓂᕿᔅᓴᓂᖃᑦᑕᕆᐊᖃᓚᐅᕐᓯᒪᒐᒪ 
ᐃᓚᓐᓄᑦ ᕿᒻᒥᓄᓪᓗ. ᑮᓇᐅᔾᔭᓴᓪᓗᖓ ᓂᕿᔅᓴᓂᒍᓐᓇᖃᑦᑕᓚᐅᕋᒪ 
ᑭᓯᐊᓂ ᓂᕿᑖᒃᑲᓂᕐᐸᑦᑐᖓ ᐊᖑᓇᓱᑦᑎᐅᓪᓗᖓ. ᑭᓯᐊᓂᓕ ᕿᒻᒥᒃᑲ 
ᓄᖑᑉᐹᓪᓕᓚᐅᕐᓯᒪᔪᑦ 6ᖑᓕᖅᑐᑎᒃ ᓱᓕᓗ ᐊᖑᓇᓱᖃᑦᑕᖅᑐᖓ. ᕿᒻᒦᑦ 
ᐱᑑᔾᔮᑲᓪᓚᑦᑐᒥᐅᒐᐃᒻᒪᑕ, ᖁᑭᖅᑕᐅᕙᔪᒻᒪᑕ. ᐱᖓᓲᔪᖅᑐᑦ ᕿᒻᒥᑦ 
ᐊᑯᓂᐊᓗᒃ ᐃᖏᕐᕋᔾᔪᑎᒋᒋᐊᖃᕐᐸᔪᔪᑦ. ᐱᔭᕆᐊᑭᓚᐅᕐᓯᒪᙱᑦᑐᖅ 
ᐊᖑᓇᓱᖃᑦᑕᕆᐊᖃᓕᕋᒪ ᐱᓇᓱᐊᕈᓯᐅᑉ ᓄᙳᐊᓃᓐᓇᑯᓗᒃ 
ᐅᓐᓄᐃᓇᒃᑯᓪᓗ. ᐃᒡᓗᓕᒻᒨᓚᐅᕐᓯᒪᔪᖓ 13ᓂᑦ ᕿᒻᒥᖃᖅᑐᖓ, 
ᐱᑑᔾᔮᕋᐃᒻᒪᑕ, ᖁᑭᖅᑕᐅᕙᑦᑐᑎᒃ ᑕᐃᒫᒃ 6ᖏᓐᓇᕐᓂᒃ 
ᕿᒻᒥᖃᓕᓚᐅᕐᓯᒪᔪᖓ. ᕿᒻᒥᓄᑦ ᐊᕐᓵᖅᑑᔭᓂᑦ ᐱᑑᑕᔅᓴᖃᑦᑎᐊᕋᓂ 
ᐱᑐᔅᓯᒪᒍᑎᔅᓴᖏᓐᓂᒃ, ᕿᒻᒦᑦ ᐱᑑᔾᔮᕋᔪᖃᑦᑕᓚᐅᕐᓯᒪᒻᒪᑕ 

ᖁᑭᖅᑕᐅᑦᑕᐅᑎᒋᕙᑦᑐᑎᓪᓗ. ᐱᑐᔅᓯᒪᓚᐅᕐᓯᒪᔭᒃᑲ ᓯᑯᒥ ᒐᕙᒪᒃᑯᑦ 
ᐊᓪᓚᕝᕕᖓᑕ ᓵᖓᓂ. ᑕᒫᓃᓚᐅᕐᓯᒪᔪᑦ ᑕᑯᓐᓈᖃᑦᑕᕐᓂᐊᕋᒃᑭᑦ 
ᐃᖅᑲᓇᐃᔭᕐᓂᓐᓂ; ᐃᓚᖏᑦ ᐱᑑᔾᔮᕋᐃᒻᒪᑕ ᐱᑐᑉᐸᑦᑐᒋᑦ 
ᐃᖅᑲᓇᐃᔭᕐᓇᐅᑎᓪᓗᒍ. ᐃᖅᑲᓇᐃᔭᕇᕋᐃᒐᒪ ᐅᓐᓄᒃᑯᑦ ᕿᒥᕆᕙᑦᑐᒋᑦ. 
ᐅᐱᕐᖔᖅ 1965ᒥ ᐃᖅᑲᓇᐃᔭᕆᐊᕐᓯᒪᑎᓪᓗᖓ, ᕿᒻᒥᓕᒫᑦᑎᐊᒃᑲ 
ᐱᑐᔅᓯᒪᔪᑦ ᖁᑭᖅᑕᐅᓐᓂᓚᐅᕐᓯᒪᔪᑦ. ᑕᒫᓃᙱᓗᐊᖅᑎᓪᓗᖓ. 
ᑕᑯᓚᐅᕐᓯᒪᔭᕋ ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᑭᖑᓂᐊᒍᑦ, 
ᓂᓪᓕᐸᓗᓚᐅᕐᓯᒪᙱᑦᑐᖅ ᑭᓯᐊᓂ ᑲᙳᑎᔅᓯᒪᓚᐅᕐᓯᒪᔪᖅ 
ᑮᓇᖓ ᐊᐅᐸᖅᑐᓂ. ᐅᖃᐅᔾᔭᐅᓕᓚᐅᕐᓯᒪᔪᖓ ᐅᐊᑦᑎᐊᕉᓕᕐᖓᑦ 
ᐸᓖᓯᒃᑯᓐᓄᑦ ᖁᑭᖅᑕᐃᓐᓇᒥᓂᐅᒻᒪᑕ, ᐃᒻᒪᖃ ᑎᓕᔭᒥᓂᖅ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᒧᑦ. ᑐᑭᓯᓚᐅᕐᓯᒪᙱᑦᑐᖓ ᓱᒻᒪᑦ ᖁᑭᖅᑕᐅᑕᕐᒪᖔᑕ. 
ᐃᓱᒪᓚᐅᕐᓯᒪᔪᖓ ᐊᖑᓇᓱᖃᑦᑕᕐᓂᕋᖃᐃ ᐊᕝᕕᐊᓕᕐᖓᑦ 
ᐃᑲᔪᖅᑎᐅᓪᓗᖓ?’   

ᑖᒪᔅ ᑯᑉᓘᑉ ᐊᑐᕐᓯᒪᔭᖓ ᐃᓱᒪᓇᖅᑐᖅ ᕿᒻᒥᖏᑦ ᖁᑭᖅᑕᐅᒐᔭᓚᐅᙱᑦᑐᑦ 
“ᒐᕙᒪᒃᑯᓐᓂ ᐃᖅᑲᓇᐃᔭᖅᑎ” ᖃᐅᔨᒪᓐᓂᖅᑲᑦ ᕿᒻᒥᕆᒻᒪᒋᑦ. ᐊᒥᓱᑦ ᐊᓯᖏᑦ 
ᑐᓴᖅᑎᑦᑎᒍᑕᐅᓯᒪᔪᑦ ᖁᑭᖅᑕᐅᖃᑦᑕᖅᑐᒥᓃᑦ ᒥᔅᓵᓄᑦ ᐊᔾᔨᓴᐃᓐᓇᒥᓂᕆᔮᖅᑕᖏᑦ 
ᖁᑭᐊᔭᐅᑐᐃᓐᓇᐸᑦᑐᑎᒃ, ᐊᒻᒪᓗ ᖃᐅᔨᒃᑲᐃᓯᒪᔮᙱᑎᐊᖅᑐᑎᒃ 
ᖁᑭᖅᑕᐅᕙᑦᑐᒥᓂᐅᓪᓗᑎᒃ ᐃᓱᒪᒋᓪᓗᒋᑦ ᖃᓄᐃᓐᓂᒥᓂᖏᑦ ᕿᒻᒥᓖᑦ. ᐃᐅᔩᓐ 
ᐃᑉᑲᕐᓇᖅ ᐅᖃᐅᓯᖃᔪᔪᖅ ᐃᑉᐱᒋᔭᒥᓂᒃ ᐊᒥᓲᓂᕆᓚᐅᕐᓯᒪᔭᖏᓐᓂᒃ ᓄᓇᓖᑦ − 
ᓂᐅᕕᕐᕕᒻᒥ−ᐃᖅᑲᓇᐃᔭᖅᑎᒥᓂᕐᓂᑦ ᐊᒻᒪᓗ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᓂᕐᓂᑦ 
− ᖁᑭᐅᑎᖏᓐᓂᒃ ᐊᑐᐃᓐᓇᖃᐃᓐᓇᐸᑦᑐᒥᓃᑦ ᐊᒻᒪᓗ ᑐᖁᕋᐃᔪᒥᓂᐅᓪᓗᑎᒃ 
ᐊᒥᓱᐊᓗᓐᓂᑦ ᕿᒻᒥᓂᑦ, ᐊᒥᓲᙱᑦᑐᓂᑦ ᖁᑭᕐᓯᖃᑦᑕᖅᑐᑎᒃ ᐱᕙᓪᓕᐊᖑᔭᖅᑐᑎᒃ, 
ᐊᕐᕌᒍᓂᑦ ᐊᒥᓱᓂᑦ. ᐲᑕ ᐊᕙ ᐊᔾᔨᓴᐃᓐᓇᐸᓗᖏᓐᓂᒃ ᐅᓂᒃᑳᕐᓯᒪᔪᖅ, 
ᐅᖃᕐᓯᖃᕐᓯᒪᓗᐊᖅᑐᓂ ᖃᓪᓗᓈᖅ ᖃᐅᔨᒪᔭᐅᔾᔪᑎᓕᒃ “ᐊᖏᔪᖅᑳᕐᒥᒃ”, 
ᖁᑭᕐᓯᕙᑦᑐᒥᓃᑦ ᖁᒻᒥᓂᑦ ᐊᕐᕌᒍᓂᑦ ᑕᐃᔅᓱᒪᓂ. ᐃᓱᒫᓗᓐᓂᖓ ᐅᕝᕙᓘᓐᓃᑦ 
ᓂᙵᐅᒪᓂᖓ “ᐊᖏᔪᖅᑳᑉ” ᓇᓗᓇᐃᖅᑕᐅᓯᒪᔪᖅ ᐱᔾᔪᑎᖃᖅᑐᓂ ᑕᐃᒪᐃᑦᑐᒥᖅ 
ᐸᓂᖓ ᐊᑕᐅᓯᐊᖅᑐᓂ ᐹᔭᐅᓂᑰᓐᓂᕐᖓᑦ ᕿᒻᒥᓄᑦ. ᐃᒡᓗᓕᒻᒥ ᖃᓄᐃᓐᓂᒥᓂᖅ 
ᐊᔾᔨᖃᑐᐃᓐᓇᖅᑐᖅ ᐊᓯᖏᓐᓂᒃ ᓄᓇᓕᓐᓂᑦ ᐊᑐᖅᑕᒥᓂᕐᓂᑦ: ᐊᐅᓚᑦᑎᔨᐅᖃᑕᖅ 
ᐃᑉᐱᒍᓱᓗᐊᓕᖅᑐᒥᓂᖅ ᓇᒻᒥᓂᖓᓂᒃ ᐹᔭᐅᔪᖃᓚᐅᖅᑎᓪᓗᒍ; ᐊᒥᓱᑦ 
ᐊᖑᓇᓱᑦᑏᑦ ᕿᒻᒥᓂᑦ ᐊᑐᓪᓚᕆᑉᐸᑦᑐᑦ, ᑭᓯᐊᓂ ᐱᑐᑦᑕᐃᓐᓇᕆᔪᓐᓇᐸᓐᓇᒋᑦ 

ᐊᓄᓯᒪᑎᓐᓇᒋᑦ; ᐊᒻᒪᓗ ᒪᓕᒋᐊᖃᓪᓚᕆᓐᓂᖓᓂᒃ ᑐᑭᓕᐅᖅᑕᐅᓯᒪᓂᖓ ᕿᒦᑦ 
ᒥᔅᓵᓄᑦ ᒪᓕᒐᐅᑉ ᐸᓖᓯᒃᑯᓐᓂ ᐊᒻᒪᓗ ᐊᓯᖏᑦ ᐱᔪᓐᓇᕐᓂᓖᑦ ᐊᐅᓚᑦᑎᔩᓪᓘᓐᓃᑦ 
ᐃᓄᓐᓂᑦ ᐱᕕᖃᖅᑎᑎᓐᓂᖏᑦᑐᑦ ᐊᒻᒪᓗ ᑕᒻᒪᕐᕕᖃᖅᑎᑎᓐᓂᖏᑦᑐᑦ. ᑕᐃᔅᓱᒪᓂ 
ᕿᒻᒦᔭᖅᑕᐅᓂᒥᓂᖏᑦ ᐊᒻᒪᓗ ᐅᑉᐱᕆᔭᖃᕈᓐᓃᕐᓂᒥᓂᖏᑦ ᓱᓕ ᐃᑉᐱᒋᔭᐅᓪᓚᕆᑦᑐᖅ 
ᐃᒡᓗᓕᒻᒥ.   

ᓴᓂᕋᔭᒃ

ᓴᓂᕋᔭᒃ ᓄᓇᓕᙳᐸᓪᓕᐊᓕᓚᐅᕐᓯᒪᔪᖅ ᑕᒫᓂ ᐅᓇᑕᖅᑐᔅᓴᖃᕐᕕᒥᓂᐅᑉ 
ᖃᓂᒋᔮᓂ ᐊᑭᓪᓕᕐᒥᐅᓂᑦ (Foxe Main) ᓂᒋᐊᓂ ᓄᓇᒋᔭᐅᖃᑦᑕᕐᓯᒪᔫᑉ 
ᐊᒥᑦᑐᕐᒥᐅᑦ. ᕿᒻᒦᓪᓕ ᐱᕕᔾᔪᐊᕈᑕᐅᓯᒪᔫᔮᙱᑦᑐᑦ, ᒫᓂᖅᑭᕙᑦᑐᒥᓃᓪᓘᓐᓃᑦ 
ᐅᕝᕙᓘᓐᓃᑦ ᐊᓯᐊᓂᒃ, ᑭᓯᐊᓂ ᐊᒥᓱᑲᓪᓚᐃᑦ ᐃᓄᐃᑦ ᐅᓂᒃᑳᕐᓯᒪᔪᑦ ᕿᒻᒥᖏᑦ 
ᑐᖁᑕᐅᓚᐅᕐᓯᒪᓐᓂᕐᖓᑕ ᐊᐱᕆᔭᐅᓯᒪᒐᑎᒃ. ᔭᐃᒃ ᐃᑭᐱᕆᐊᖅ ᐅᓂᒃᑳᕐᓯᒪᒻᒥᔪᖅ 
ᑐᖁᑦᑎᒋᐊᖃᖅᑎᑕᐅᓚᐅᕐᓯᒪᔪᖅ ᕿᒻᒥᖏᓐᓂᑦ ᒪᓕᑦᑐᒋᑦ ᐱᖁᔨᓂᖏᑦ ᖃᓪᓗᓈᑦ. 
ᐊᑐᕐᓯᒪᔭᖓ ᔭᐃᒃ ᐃᑭᐱᕆᐊᑉ ᑕᑯᔾᔪᑕᐅᓯᒪᔪᖅ ᖃᓄᑎᒋ ᐊᖏᕐᓯᒪᓂᖅ 
ᒐᕙᒪᒃᑯᓐᓂ ᐃᖅᑲᓇᐃᔭᕐᓂᕐᒧᑦ ᐱᔭᕆᐊᑦᑐᓯᒍᑕᐅᔪᓐᓇᕐᒪᖔᖅ:   

ᑎᓴᒪᐅᔪᙱᒐᖅᑑᓚᐅᕐᓯᒪᔪᑦ ᕿᒻᒦᑦ ᑲᑎᙵᔪᑦ. ᓈᒻᒪᑦᑎᐊᓚᐅᕐᓯᒪᒧᑦ 
ᑲᑎᒻᒪᓪᓗᑎᒃ. ᕿᒧᔅᓯᕆᓪᓗᒋᑦ ᐊᑕᐅᑦᑎᒥ. ᐊᔅᓯᕕᓕᐊᖃᑦᑕᔪᒻᒪᑕ 
ᐊᓯᖏᓐᓄᓪᓗ. ᕿᒻᒥᓖᑦ ᖃᐅᔨᒪᔪᙱᒻᒪᑕ ᑕᐃᒪᐃᖃᑦᑕᕆᐊᔅᓴᖏᓐᓂᒃ. 
ᕿᒻᒥᓕᒃ ᐊᐅᓪᓚᕐᓯᒪᓚᐅᕐᓯᒪᒻᒪᑦ. ᕿᒻᒥᓂᐊᖅᑎᐅᖏᑦᑐᖓ, 
ᑎᒃᑯᐊᖅᑕᐅᓯᒪᙱᑦᑐᖓ. ᖃᐅᔨᒪᓚᐅᕐᓯᒪᔭᒃᑲ ᓇᒧᑐᐃᓐᓈᔭᕋᖃᑦᑕᖅᑐᑦ. 
ᖃᐅᔨᒪᓚᐅᕐᓯᒪᔭᕗᑦ ᒫᓂᖅᑭᒻᒪᑕ. ᐊᐅᒪᑦᑎᔨᑕᖃᕋᓂ ᑕᒫᓂ. 
ᐊᐅᓚᐅᑎᖃᕐᕕᑦᑕᖃᕐᕕᒻᒧᑦ ᓴᓇᔨᑕᖃᖅᑐᓂ ᐊᖏᔪᖅᑳᖑᓪᓗᓂ. 
ᖃᐅᔨᒪᔭᕋᒪ ᐅᐱᓐᓇᕋᓂ ᑕᒪᐅᖓ ᐃᖅᑲᓇᐃᔭᕆᐊᕐᓯᒪᓚᐅᕐᓯᒪᒐᒪ 
ᒐᕙᒪᒃᑯᓐᓄᑦ. ᐅᕙᑦᑎᓐᓂᒃ ᖃᐃᖁᔨᓚᐅᕐᓯᒪᔪᖅ ᐅᐱᓐᓇᕋᓂ 
ᕿᒻᒥᒧᑦ ᐸᕝᕕᓴᑦᑕᐅᓚᐅᕐᓯᒪᒻᒪᑦ. ᐊᐱᕆᓚᐅᕐᓯᒪᔪᖅ ᖃᓄᐃᑦᑐᒥᒃ 
ᖁᑭᐅᑎᖃᕐᒪᖔᑦᑕ. .222ᖃᖅᑐᑕ ᐊᒻᒪᓗ .22ᒥᒃ. ᐊᐱᕆᓚᐅᕐᓯᒪᔪᖅ 
ᖃᑦᑎᓂᑦ ᓴᒃᑯᓕᕆᐊᖃᕐᒪᖔᖅ .222. ᑐᓂᓯᓪᓗᑎᒍ ᓴᒃᑯᓂᑦ. 
ᐃᓅᓱᑦᑑᓚᐅᕐᓯᒪᔪᒍᑦ. ᕿᒻᒥᓂᑦ ᑲᒪᒋᐊᖁᔭᐅᓚᐅᕐᓯᒪᔪᑦ. ᑎᓕᔭᐅᓐᓂᕋᒥ 

ᑕᒫᓂ ᐊᐅᓚᑦᑎᔨᒧᑦ. ᕿᒻᒦᑦ ᑕᑯᒐᑦᑎᒍ ᑲᑎᙵᔪᑦ. ᕿᒻᒥᓖᑦ ᖃᐅᔨᒪᒐᑎᒃ; 
ᑐᑦᑐᓕᐊᕐᓯᒪᔪᒥᓃᖅᑲᐃ. ᐊᖑᓇᓱᑦᑎᓕᒫᐸᓗᐃᑦ ᑐᑦᑐᓕᐊᕐᓯᒪᓚᐅᕐᓯᒪᒻᒪᑕ. 
ᑐᖁᓚᐅᕐᓯᒪᔭᕗᑦ ᕿᒻᒦᑦ ᑐᖁᑦᑎᖁᔭᐅᓚᐅᕐᓯᒪᒐᑦᑕ. ᕿᒻᒥᓕᒃ ᖃᐅᔨᒻᒪᑦ 
ᕿᒻᒥᖏᑦ ᑐᖁᑕᐅᓐᓂᕆᐊᖏᑕ, ᐅᓪᓗᒥ ᐃᓅᑉᐸᑦ ᓱᓕ, ᓇᓗᓇᙱᑦᑐᖅ 
ᐅᖃᐅᓯᔅᓴᖃᕕᐅᑎᒃᑲᔭᖅᑐᖅ ᕿᒻᒥᖏᑕ ᑐᖁᑕᐅᓚᐅᕐᓯᒪᓂᖏᑕ ᒥᔅᓵᓄᑦ. 
ᐊᒥᓱᐊᓘᓚᐅᕐᓯᒪᔪᑦ ᕿᒻᒥᒥᓃᑦ. ᑕᐃᓐᓇ ᐅᕙᑦᑎᓐᓂᒃ ᑎᓕᓯᓚᐅᕐᓯᒪᔪᖅ 
ᑐᖁᑦᑎᖁᔨᓪᓗᓂ ᓴᓂᕐᕙᐃᓚᐅᕐᓯᒪᔪᖅ ᒑᓯᒥᒃ. ᐅᕙᑦᑎᓐᓄᑦ ᐅᐸᒍᑎᒻᒪᑦ, 
ᐅᕙᑦᑎᓐᓂᒃ ᑎᓕᓯᓚᐅᕐᓯᒪᔪᖅ ᑐᖁᑕᐅᖁᓪᓗᓂᒋᑦ ᐃᑭᓪᓗᒋᓪᓗ. 
ᑕᐃᒪᐃᒍᒪᓚᐅᕐᓯᒪᙱᒃᑲᓗᐊᖅᑐᒍᑦ ᑭᓯᐊᓂ ᑕᐃᒪᐃᒋᐊᖃᓚᐅᕐᓯᒪᔪᒍᑦ.

ᐃᓐᓇᑐᖃᖅ ᐃᓚᖓᑦ, ᒨᓯᓯ ᐊᓕᐊᓇᖅ, ᓇᓗᓇᐃᕐᓯᓯᒪᔪᖅ 
ᕿᒻᒥᖃᕈᓐᓃᕐᓂᒥᓂᖓᓂᒃ ᑎᓴᒪᐅᔪᖅᑐᓂᑦ ᕿᒻᒥᖏᓐᓂᒃ ᐱᖁᔨᓂᖓᓄᑦ 
ᐃᓅᑉ ᐃᖅᑲᓇᐃᔭᖅᑐᒥᓂᐅᑉ ᓄᓇᑦᓯᐊᑉ ᒐᕙᒪᒃᑯᖏᓐᓄᑦ. ᐱᖁᔨᔪᒥᓃᑦ 
ᐸᓖᓯᒃᑯᑦ. ᑐᖁᑕᐅᒻᒪᑕ ᓇᒧᙵᐅᑎᔅᓴᖃᙱᑦᑎᐊᐸᓗᓕᓚᐅᕐᓯᒪᒧᖅ, ᐊᓯᖏᓐᓂᒃ 
ᑐᕚᖃᕆᐊᖃᓕᖅᑐᓂ ᐃᖏᕐᕋᔾᔪᑎᓄᑦ, ᐊᒻᒪᓗ ᓂᕿᔅᓴᖃᖃᑦᑕᕈᓐᓃᖅᑐᑎᒃ 
ᐅᑭᐅᒃᑯᑦ. “ ᐱᔭᕆᐊᑐᔪᐊᓘᓚᐅᕐᓯᒪᔪᖅ ᕿᒻᒦᑦ ᑐᖁᑕᐅᓚᐅᖅᑎᓪᓗᒋᑦ. ᐊᒻᒪᓗ 
ᐊᑭᑐᔪᐊᓘᓯᒪᓪᓗᓂ...[ᖃᓄᕐᓕ] ᓂᕿᖃᖅᑎᖃᑦᑕᕐᓂᐊᓕᕋᒃᑭᑦ ᐃᓄᔅᓯᐅᑎᓂᑦ ᐃᓚᒃᑲ?” 
ᓯᓖᓇ ᐃᕐᖓᐅᑦ ᓱᖅᑯᐃᒋᔭᒥᓂᒃ ᐅᖃᐅᓯᖃᔪᔪᖅ ᓴᓂᕋᔭᒻᒧᑦ ᓅᓐᓂᒥᓂᖓᓂᒃ 
ᐅᐃᑖᕆᐊᖅᑐᓕᖅᑐᓂ 1967ᒥ, ᐃᓕᓐᓂᐊᕆᐊᕐᓯᒪᓚᐅᖅᑐᓂ ᐃᒡᓗᓕᒑᕐᔪᒻᒧᑦ. 
ᐅᓂᒃᑳᕐᓯᒪᔪᖅ ᕿᒧᔅᓯᑕᖃᓚᐅᕐᓯᒪᙱᒻᒪᑦ; ᐅᖃᐅᔾᔭᒥᓂᖅ ᑐᖁᕋᖅᑕᐅᓂᕐᖓᑕ.

ᓴᓂᑭᓗᐊᖅ

ᐃᓄᐃᑦ ᓴᓂᑭᓗᐊᑉ ᕿᑭᖅᑕᖏᓐᓂ ᐊᔾᔨᒋᙱᑕᖏᓐᓂ ᐊᑐᕐᓯᒪᔪᑦ ᓇᒥᑐᐃᓐᓇᖅ 
ᕿᑭᖅᑖᓗᒻᒥ. ᕿᑭᖅᑕᒥᐅᑦ ᐸᓖᓯᒃᑯᖃᓚᐅᕐᓯᒪᙱᑦᑐᑦ 1970ᖏᓐᓂ ᑭᓯᐊᓂ. 
ᐃᓕᓴᐃᔩᑦ ᓂᒋᐊᓂᒥᐅᑦ ᐃᓕᓴᕕᒻᒥ (1960) ᐱᖃᑎᖃᑦᑎᐊᕐᕙᓗᖃᑦᑕᔪᔪᑦ ᐃᓄᓐᓂᑦ, 
ᐊᒻᒪᓗ ᕿᒻᒥᓂᑦ ᑐᖁᑦᑎᔪᖃᕐᓂᕐᒪᖔᖅ ᐅᑭᐅᒃᑯᑦ ᓂᐅᕕᕆᐊᕐᓯᒪᓂᖏᓐᓂ 
ᑰᔾᔪᐊᕌᐱᒻᒧᑦ, ᑖᒃᑯᐊ ᐅᖃᐅᓯᐅᓯᒪᙱᑦᑐᑦ. ᐅᔾᔨᕐᓇᓗᐊᖅᑐᕐᓕ ᖃᓄᖅ ᕿᒻᒦᑦ 
ᑲᒪᒋᔭᐅᓐᓂᕐᒪᖔᑕ ᐃᓄᐃᑦ ᕿᒪᐃᓐᓇᐅᒍᒪᓕᕐᖓᑕ ᓂᒋᐊᓂ ᓄᓇᒋᕙᑦᑕᖓᓐᓂ 
ᓄᑦᑎᖅᑐᑎᒃ ᓄᓇᓕᓐᓄᑦ ᐃᓄᒋᐊᓐᓂᕐᓴᓄᑦ ᐅᓐᓇᖓᓂ. 

ᓇᓗᓇᐃᕐᔭᕐᓯᒪᑦᑎᐊᖅᑐᖅ ᐃᑉᐱᓇᓪᓚᕆᑦᑐᓂᓗ ᐅᓂᒃᑳᒥᓂᖓ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 2004ᒥ ᐸᐅᓗᓯ ᐃᑭᓪᓚᐅᑉ: 

ᖃᐅᔨᒪᑦᑎᐊᖅᑕᕋ ᑕᒪᓐᓇ ᕿᒻᒦᑦ ᑐᖁᕋᖅᑕᐅᓚᐅᕐᓯᒪᓂᖏᑦ, ᑕᒪᓐᓇ 
ᑐᓴᐃᓐᓇᓕᒫᖃᑦᑕᕋᑦᑎᒍ ᐊᑯᓂᐅᓕᖅᑐᖅ. ᐅᖃᐅᔾᔭᐅᓚᐅᕐᓯᒪᔪᖓ 
ᐱᐅᓂᕐᓴᓂᒡᒎᖅ ᐃᖏᕐᕋᔾᔪᑎᔅᓴᓂᑦ ᓴᓇᔪᖃᓕᖓᑦ ᑕᐃᒫᒎᖅ 
ᖃᓄᐃᒍᓐᓃᖅᑐᖅ ᑐᖁᑕᐅᑉᐸᑕ ᕿᒻᒦᑦ ᑕᐃᒪᐃᒍᒪᙱᒃᑲᓗᐊᖅᑎᓪᓗᖓ, 
ᐊᖑᓇᓲᑎᑐᐊᕆᒐᒃᑭᑦ ᓂᕿᔅᓴᕐᓯᐅᕈᑎᒋᕙᑦᑐᒋᑦ. ᑐᖁᓚᐅᕐᓯᒪᔭᒃᑲ 
ᕿᒻᒥᒃᑲ ᐊᒻᒪᓗ ᑕᐃᒫᒃ ᕿᒻᒦᑦ ᑐᖁᕋᖅᑕᐅᕙᓪᓕᐊᓕᓚᐅᕐᓯᒪᔪᑦ. 
ᕿᒻᒥᒃᑲ ᑐᖁᒃᑲᒃᑭᑦ ᑭᓯᐊᓂ ᒐᕙᒪᒃᑯᑦ ᐃᒪᐃᓕᐅᓚᐅᕐᓯᒪᔪᑦ 
ᐃᖏᕐᕋᔾᔪᑎᔅᓴᖃᖅᑎᑦᑎᓂᐊᖅᑐᒡᒎᖅ ᐊᒻᒪᓗ ᐃᑉᐱᒍᓱᑦᑐᖓ 
ᐃᓱᒪᕐᓲᑎᒋᙱᓇᒃᑯ ᑕᒪᓐᓇ ᐊᑐᕈᒪᒐᓗᐊᕈᒃᑯ ᐊᑐᕈᒪᙱᒃᑲᓗᐊᕈᒃᑯᓘᓐᓃᑦ. 
ᕿᒻᒥᓐᓂᒃ ᑐᖁᑦᑎᒋᐊᖃᖅᑎᑕᐅᓚᐅᕐᓯᒪᔪᖓ ᒐᕙᒪᒃᑯᓐᓂᑦ 
ᐅᖃᖅᑐᓂᖅ ᐱᐅᓂᕐᓴᓂᑦ ᐃᖏᕐᕋᔾᔪᑎᖃᓛᕋᒪ. ᕿᒻᒥᒃᑲ 
ᐊᖑᓇᓱᒍᑎᑐᐊᕆᓪᓗᒋᑦ ᐅᓪᓗᒥᒧᑦ ᑎᑭᑦᑐᒍ ᓱᓕ ᐃᑉᐱᓇᕐᐸᑦᑐᖅ. 
ᕿᒻᒥᓂᑦ ᑐᖁᑦᑎᔪᔅᓴᖅᑕᖃᓚᐅᕐᓯᒪᙱᒻᒪᑦ ᐸᓖᓯᒃᑯᑎᑐᑦ ᑕᐃᒫᒃ 
ᐃᓄᐃᑦ ᓇᒻᒥᓂᖅ ᕿᒻᒥᖏᓐᓂᒃ ᑐᖁᑦᑎᒋᐊᖃᓚᐅᕐᓯᒪᔪᑦ. ᑖᓐᓇ ᐅᓪᓗᒥ 
ᐱᔾᔪᑕᐅᓪᓚᕆᓕᖅᑐᖅ ᒐᕙᒪᒃᑯᑦ ᐅᕙᑦᑎᓐᓄᑦ ᐅᖃᓚᐅᕐᓯᒪᑎᓪᓗᒋᑦ 
ᑐᖁᒋᐊᖃᕋᑦᑎᒍᒎᖅ ᕿᒻᒥᕗᑦ ᐊᒻᒪᓗ ᖃᐅᑕᒫᑦ ᐃᖅᑯᒻᒪᖃᑦᑕᔪᔪᖓ 
ᐊᑐᕆᐊᖃᓚᐅᖅᑕᕋ ᐃᖅᑲᐸᑦᑐᒍ. ᑎᓴᒪᐅᔪᖅᑐᑦ ᕿᒻᒥᒃᑲ ᑐᖁᓚᐅᕐᓯᒪᔭᒃᑲ.  

ᑐᖁᕋᖅᑕᒥᓃᑦ ᐃᐃᓄᑦ ᐸᕐᓇᑎᓪᓗᒋᑦ, ᐱᔪᒪᙱᒃᑲᓗᐊᖅᑐᑎᒃ, 
ᐊᐅᓪᓛᕐᓂᐅᓴᓪᓗᑎᒃ ᓂᒋᐊᓂᑦ ᓄᓇᒋᕙᑦᑕᖓᓐᓂ (ᐃᓕᓴᕕᖃᓚᐅᕐᓯᒪᔪᖅ, 
ᐃᓕᓐᓂᐊᖅᑎᓄᑦ ᑐᔪᕐᒥᕕᖃᖅᑐᓂ, ᐊᐅᓚᐅᑎᖃᕐᕕᖃᖅᑐᓂ ᐊᒻᒪᓗ 
ᐅᕐᓱᐊᓗᖃᐅᑎᖃᕐᕕᖃᖅᑐᓂ) ᐊᒻᒪᓗ ᓄᓇᓕᓕᐅᑦᑎᐊᕆᐊᖃᓯᓚᐅᕐᓯᒪᔪᑦ 
ᐅᐊᓐᓇᖓᓂ ᓄᓇᓕᓐᓂᑦ. “ᕿᒻᒥᒃᑲ ᑐᖁᓚᐅᕐᓯᒪᔭᒃᑲ ᓂᒋᐊᓂ ᓄᓇᓕᓐᓂᑦ,” 
ᐅᖃᖅᑐᖅ ᐃᑭᓪᓚᖅ, “ᕿᒪᑐᐃᓐᓇᕈᒪᓚᐅᕐᓯᒪᙱᓇᒃᑭᑦ ᑐᖁᒋᐊᖃᓚᐅᕐᓯᒪᔭᒃᑲ. 
...ᑐᖁᓚᐅᕐᓯᒪᔭᒃᑲ ᖁᑭᐅᒻᒧᑦ. ᖁᑭᖅᑐᒋᑦ ᕿᒻᒥᒃᑲ ᐅᓪᓘᖅᑲᐃᑉ ᒪᕐᕉᒃ ᑐᖔᓂ 
ᐊᐅᓪᓛᙳᓱᑦᑎᓪᓗᑕ ᐅᐊᓐᓇᖓᓄᑦ. ᑐᑭᓯᓕᓚᐅᕐᓯᒪᒐᒪ ᐅᑎᕐᕕᒋᔪᓐᓇᔾᔮᙱᓇᒃᑭᑦ.””

ᑐᖁᑦᑎᖁᔭᐅᓂᒥᓂᖏᑦ ᕿᒻᒥᓂᑦ ᑕᕝᕙᙶᖅᑐᒥᖅ ᐊᑎᖓ ᑕᐃᔭᐅᓯᒪᒐᓂ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᒥᓂᖅ ᐃᓅᑉ ᐅᖃᐅᓯᕆᓯᒪᔭᖓ, ᔫ ᑯᒪᕐᓘᑉ. 

ᐃᖅᑲᓇᐃᔭᖅᑎᓚᑦᑖᒦᙶᖏᒃᑲᓗᐊᖅᑐᓂ, ᑭᓯᐊᓂ ᐃᑭᓪᓚᖅ ᖃᐅᔨᒪᓚᐅᕐᓯᒪᔪᖅ 
ᐊᓯᐊᒎᕐᕕᔅᓴᖃᙱᓐᓂᖓᓂᒃ, “ᐃᓱᒪᕐᓲᑎᒋᔪᔭᕋ.” ᑕᐃᒪᐃᓚᐅᕐᒥᔪᑦᑕᐅᖅ ᐊᓯᓕᒫᖏᑦ 
ᓂᒋᐊᓂᒥᐅᑦ ᐅᑕᖅᑭᔪᑦ ᓄᑦᑎᖅᑎᑕᐅᓂᐊᕐᓂᕐᒥᓂᒃ ᐅᒥᐊᒃᑯᑦ. ᐃᑭᓪᓚᖅ 
ᐅᖃᐅᓯᖃᕐᒥᔪᖅ ᓱᓕ: 

ᑭᒃᑯᓕᒫᑦ ᕿᒻᒥᖏᓐᓂᒃ ᖁᑭᐊᓚᐅᕐᓯᒪᔪᑦ ᐊᒻᒪᓗ ᖃᐅᔨᒪᓚᐅᖅᑐᑦ 
ᑕᐃᒪᐃᒋᐊᖃᕋᒥᒃ ᐱᔾᔪᑎᒋᓪᓗᒍ ᒐᕙᒪᒃᑯᑦ ᑎᓕᐅᕆᓚᐅᕐᓯᒪᒻᒪᑕ 
ᕿᒻᒥᖏᓐᓂᒃ ᑐᖁᑦᑎᖁᔨᓪᓗᑎᒃ. ᑕᑯᓐᓇᙳᐊᕈᓐᓇᑐᔅᓴᐅᒐᕕᑦ, 
ᕿᒻᒥᓕᒫᕋᓗᐃᑦ ᑐᖁᓪᓗᒋᑦ, ᖁᑭᕆᐊᖃᑦᑕᖅᑐᐊᓗᐃᑦ ᓇᒥᓕᒫᖅ ᐊᒻᒪᓗ 
ᑭᒃᑯᑐᐃᓐᓇᐃᑦ ᖃᐅᔨᒪᓪᓗᑎᒃ ᖃᓄᐃᓕᐅᖅᑐᖃᓕᕐᒪᖔᖅ. ᕿᒻᒥᓕᒫᕌᓗᐃᑦ 
ᑐᖁᖓᔪᐊᓗᐃᑦ. ᕿᒻᒥᒃᑲ ᐅᔭᕋᕐᓄᑦ ᐱᕈᓚᐅᕐᓯᒪᔭᒃᑲ. ᑕᐃᒫᒃ 
ᑭᓯᐊᓂᐅᓕᓚᐅᕐᖓᑦ.

ᐱᔾᔪᑎᖏᑦ

ᕿᒻᒦᑦ ᑐᖁᑕᐅᓗᐊᕐᐸᓂᕐᖓᑕ ᖃᓪᓗᓈᕐᓄᑦ ᐅᕝᕙᓘᓐᓃᑦ ᐃᓄᓐᓄᑦ 
ᑎᓕᔭᐅᓯᒪᔪᓄᑦ ᖃᓪᓗᓈᕐᓄᑦ ᐊᒥᓲᙱᑦᑐᓂᑦ ᐱᔾᔪᑎᔅᓴᖃᖅᑐᑎᒃ. 
ᐱᔾᔪᑕᐅᓗᐊᖅᑐᒥᓃᑦ ᓇᓗᓇᐃᖅᑕᐅᓯᒪᔪᑦ ᑭᒃᑯᑐᐃᓐᓇᐃᑦ ᐃᓅᓯᖏᑦ ᐊᒻᒪᓗ 
ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᒋᐊᖃᙱᓐᓂᖏᑦ ᐱᔾᔪᑎᒋᓪᓗᒋᑦ. ᓯᓂᕐᓯᓯᒪᒻᒪᖔᑦ 
ᐱᔭᕆᐊᑐᕙᓐᓂᕐᖓᑦ ᖃᐅᔨᓪᓚᑦᑖᕋᓱᓪᓗᒍ ᐊᒻᒪᓗ ᐊᑦᑕᓇᓪᓚᕆᑦᑐᓂ ᐃᓄᓐᓄᑦ, 
ᐋᓐᓂᐊᔪᑦ ᐆᒪᔪᑦ ᖁᑭᖅᑕᐅᕙᑦᑐᒥᓃᑦ ᐅᑕᖅᑭᒐᑎᒃ ᖃᓄᐃᓐᓂᕋᖅᑕᐅᓂᖏᓐᓂᒃ 
ᐃᓱᒫᓗᓇᖅᑐᒥᒃ ᐋᓐᓂᐊᖃᕐᒪᖔᑕ. ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᒋᐊᖃᙱᓐᓂᖏᑦ 
ᐱᔭᕆᐊᑐᓂᕐᓴᒥᓂᖅ. ᐅᐱᓐᓇᕋᓂ ᐊᒥᓱᐊᓘᑎᓪᓗᒋᑦ ᕿᒻᒦᑦ ᓄᓇᑦᑎᒎᕋᐃᒻᒪᑕ, 
ᐃᕐᓯᓇᓪᓚᕆᑉᐸᓂᕐᖓᑕ ᐊᒻᒪᓗ ᐊᑦᑕᓇᕐᐸᑦᑐᑎᒃ. ᑭᓯᐊᓂᓕ, ᑕᑯᔭᐅᒐᔪᖃᑦᑕᖅᑐᒥᓃᑦ 
ᐊᔅᓯᕕᒻᒥ ᓂᕿᔅᓴᓯᐅᖅᑎᓪᓗᒋᑦ ᐅᕝᕙᓘᓐᓃᑦ ᓯᕐᓗᐊᕐᓄᑦ ᐃᓵᖅᑐᒥᓂᐅᑎᓪᓗᒋᑦ, 
ᐱᖁᑎᓄᑦ ᐊᑦᑕᕐᓇᓗᐊᖅᑐᒥᓃᑦ ᐃᓄᓐᓅᙱᑦᑐᖅ. “ᑭᒃᑯᑐᐃᓐᓇᐃᑦ 
ᐊᑦᑕᓇᖅᑐᒦᒋᐊᖃᙱᓐᓂᖏᑦ” ᐊᑐᖅᑕᐅᒐᔪᖃᑦᑕᖅᑐᒥᖅ ᖁᑭᕐᓯᒍᑕᐅᓂᕋᖅᑕᐅᓪᓗᓂ 
ᕿᒻᒥᓂᑦ ᐱᓗᐊᕈᑎᖃᖅᑐᑎᒃ ᓯᕗᓂᑦᑎᓐᓂ ᖃᓄᐃᓕᔅᓯᑐᐃᓐᓇᕆᐊᖃᕐᓂᖏᓐᓂᒃ 
ᒫᓐᓇ ᐊᑐᖅᑕᖏᑦ ᐱᔾᔪᑕᐅᓪᓚᑦᑖᕋᑎᒃ. 

ᐃᓄᐃᑦ ᑕᒪᒃᑯᓂᖓ ᐊᐃᕙᒍᑕᐅᔪᓂᑦ ᓱᓕᔪᕐᓴᖃᑦᑕᓂᙱᑦᑐᑦ, 
ᐱᓗᐊᖅᑐᒥᒃ ᕿᒻᒥᖃᐃᓐᓇᑦᑕᕐᓯᒪᓂᖏᓐᓄᑦ ᐊᕐᕌᒍᒐᓵᓗᓐᓂᑦ. ᐃᓚᖏᓐᓄᑦ, 
ᕿᒻᒦᑦ ᑐᖁᕋᖅᑕᒥᓂᐅᔮᖅᑐᑦ ᑭᒃᑯᑐᐃᓐᓇᐃᑦ ᐊᔪᕐᓂᕐᓴᐅᓂᐊᕐᖓᑕ 
ᓇᒧᙵᐅᖃᑦᑕᖏᓐᓂᕐᓴᐅᓂᐊᕐᖓᑕ ᐊᒻᒪᓗ ᓄᓇᒋᕙᑦᑕᖏᓐᓂᒃ 
ᓄᓇᖃᐃᓐᓇᕈᓐᓃᓂᐊᕐᖓᑕ ᐊᒻᒪᓗ ᓄᓇᓕᓐᓂᒥᐅᑕᐅᖏᓐᓇᖃᑦᑕᓕᕐᓗᑎᒃ 
ᐊᕐᕌᒍᓕᒫᖅ ᐊᐅᓚᑕᐅᓗᑎᒃ ᐃᖅᑲᓇᐃᔭᖅᑎᓂᑦ. ᐊᔪᕐᓇᖅᑑᔮᕐᓂᖏᑦᑐᖅ, ᐱᓗᐊᖅᑐᒥᑦ 
ᖃᒧᑕᐅᔭᐃᑦ ᐊᑐᖅᑕᐅᖔᕈᓐᓇᓯᓐᓂᕐᖓᑕ, ᑭᓯᐊᓂ ᐃᓕᓐᓂᐊᕆᐊᕆᐊᖃᖅᑎᑕᐅᓂᖏᑦ 
ᐊᒻᒪᓗ ᕿᑐᕐᖓᓕᓐᓄᑦ ᓯᒃᑭᑖᖑᕙᑦᑐᓂᑦ ᐱᖃᑦᑕᔾᔮᒍᓐᓃᕐᓂᕋᖅᑕᐅᕙᑦᑐᑎᒃ ᑕᐃᒫᒃ 
ᓅᓚᕿᑎᑕᐅᓯᒪᔫᔮᖅᑐᑦ. ᐊᒻᒪᓗᑦᑕᐅᖅ ᐃᓚᖏᑦ ᐱᔪᒐᕆᔭᖃᖅᑐᒥᓂᐅᓪᓗᑎᒃ 
ᓄᓇᓕᓐᓂᑦ ᐃᓅᓯᖃᕐᓂᕐᒥᒃ, ᐱᔪᒥᓇᖃᓯᐅᑎᓪᓗᑎᒃ ᒪᑯᐊ ᐋᓐᓂᐊᓯᐅᖅᑕᐅᖃᑦᑕᕐᓂᖅ, 
ᐃᓪᓗᓕᕆᓂᖅ, ᐊᒻᒪᓗ ᐃᖅᑲᓇᐃᔭᕈᓐᓇᑐᐃᓐᓇᕆᐊᖃᕐᓂᖏᑦ. ᐊᑕᐅᓯᖅ ᐃᓄᒃ 
ᐅᖃᕐᓯᒪᒻᒥᔪᖅ ᑮᓇᐅᔾᔭᔅᓴᒍᑎᔅᓂᑦ ᐱᔾᔪᑎᖃᕐᓂᕆᐊᖏᑕ ᖁᑭᐊᔭᐅᓂᒥᓂᖏᓐᓄᑦ, 
ᐅᖃᕐᓯᒪᔪᖅ ᖃᐅᔨᓇᓱᐊᖅᑎ ᓗᐊᓐ ᓯᒥᔅ 1969-70ᒥ ᐸᓖᓯᒃᑯᑦ ᖁᑭᕐᓯᖃᑦᑕᓂᕐᖓᑕ 
ᕿᒻᒥᓂᑦ ᒫᓂᖅᑭᔪᓂᑦ ᑭᒃᑯᑐᐃᓐᓇᐃᑦ ᓂᐅᕕᕆᐊᖃᓕᕐᓂᖓᕐᖓᑕ ᖃᒧᑕᐅᔭᕐᓂᑦ.  

ᐊᒥᓲᙱᑦᑐᑦ ᐃᓄᐃᑦ ᐊᖏᖅᑐᒥᓃᑦ ᐃᓚᖓᓂ ᓱᓕᑐᐃᓐᓇᕆᐊᖃᕐᓂᖓᓂᒃ 
ᓇᓗᓇᐃᕐᓯᒍᑎᒥᓂᕐᒥ ᕿᒻᒦᑦ ᑐᖁᕋᖅᑕᐅᓂᕐᖓᑕ ᐃᓅᓯᖏᑦ 
ᐊᑦᑕᓇᖅᑐᒦᒋᐊᖃᙱᓐᓂᖏᓪᓗ ᐱᔾᔪᑎᒋᓪᓗᒋᑦ. ᐊᐱᕐᓱᑎᓪᓗᒋᑦ ᕿᑭᖅᑕᓂᒃᑦ, 
ᐃᖃᓗᒻᒥᐅᑕᖅ ᐃᓐᓇᑐᖃᖅ ᐊᑭᓱᒃ ᔫᒥ ᐅᖃᔪᔪᖅ “ᖃᐅᔨᒪᙱᑦᑐᖓ ᓱᒻᒪᑦ 
ᑐᖁᑕᐅᓐᓂᕐᒪᖔᑕ ᑭᓯᐊᓂ ᐃᓱᒫᓘᑎᖃᖅᑐᔅᓴᐅᓂᕐᖓᑕ ᐅᕝᕙᓘᓐᓃᑦ 
ᐸᕝᕕᓇᖅᑐᓴᐅᓐᓂᕐᖓᑕ ᐅᕝᕙᓘᓐᓃᑦ ᐃᓱᒫᓗᓇᖅᑐᓴᐅᓐᓂᕐᖓᑕ ᐃᓄᓐᓄᑦ, 
ᖃᐅᔨᒪᙱᑦᑐᖓᓕ ᑕᐃᒪᒃ ᐅᖃᕈᓐᓇᖏᑦᑐᖓ ᓱᒻᒪᑦ ᑐᖁᕋᖅᑕᐅᓂᕐᒪᖔᑕ.” 
ᐃᓱᒪᒋᔭᐅᒐᔪᑉᐸᑦᑐᖅ ᑐᖁᕋᖅᑕᐅᓐᓂᕆᐊᖏᑕ ᐃᓚᒋᔭᐅᓪᓗᓂ 
ᒐᕙᒪᒃᑯᓐᓄᑦ ᐊᐅᓚᑦᑎᒍᑎᖃᕈᒪᓪᓗᑎᒃ ᐃᓄᓐᓂᑦ ᐊᒻᒪᓗ ᓱᑲᑦᑐᐊᓗᒻᒥᒃ 
ᐊᓯᔾᔨᐸᓪᓕᐊᖁᔨᓪᓗᑎᒃ. ᐃᒡᓗᓕᒻᒥ 2008ᒥ, 62ᓂᑦ ᐊᕐᕌᒍᓕᒃ ᐊᐃᕙᓚHᐊᒻ 
ᐅᓛᔪᕈᓗᒃ ᐅᖃᔪᔪᖅ ᑭᓪᓕᓯᓂᐊᖅᑎ ᐃᒡᓗᓕᐅᖅᑎᒧᑦ, “ᐊᐅᓚᑦᑎᒍᒪᔪᑦ 
ᒐᕙᒪᒃᑯᑦ ᓇᒻᒥᓂᕐᓱᖏᓐᓂᕐᓴᐅᓂᐊᕋᑦᑕ ᐊᒻᒪᓗ ᐱᓇᓱᐊᕈᑎᔅᓴᖔᓂᑦ 
ᑐᙵᕕᖃᕐᓂᕐᓴᐅᓂᐊᕋᑦᑕ.” ᑕᒪᑐᒥᖓ ᐊᔾᔨᒌᙱᓐᓂᖓ ᑐᑭᓕᐅᔪᔪᖅ ᑕᐃᔅᓱᒪᓂ 
ᓱᓕ ᕿᒻᒥᖃᖅᑎᓪᓗᒋᑦ, ᐅᖃᖅᑐᓂ, “ᐊᑖᑕᒐ ᐅᒥᐊᖃᓚᐅᕐᓯᒪᒻᒪᑦ ᐅᕝᕙᓘᓐᓃᑦ 
ᑲᓅᖃᓚᐅᕐᓯᒪᒻᒪᑦ ᓇᒧᓕᒫᖅ ᓅᖃᑦᑕᔪᔪᒍᑦ. ᑳᓐᓂᐅᓴᕙᓚᐅᙱᑎᐊᖅᑐᒍᑦ. ᕿᒻᒦᑦ 
ᐅᕙᑦᑎᓐᓄᑦ ᐃᑲᔫᑎᖃᕐᓯᒪᔪᑦ ᐃᖃᓗᒐᓱᖃᑦᑕᑎᓪᓗᑕ ᑐᑦᑐᓕᐊᖃᑦᑕᑎᓪᓗᑕᓗ. 
ᐱᐅᓯᖃᑦᑎᐊᓚᐅᕐᓯᒪᔪᑦ ᑐᓵᑦᑎᐊᖅᑐᐊᓘᓪᓗᑎᓪᓗ. ᐅᕙᑦᑎᓐᓂᒃ ᑐᓵᕙᓚᐅᖅᑐᑦ 

ᓱᐊᒐᐃᒐᑦᑎᒍ. ᓂᕿᑐᐊᕆᖃᑦᑕᔪᔭᕗᑦ ᐃᓄᔅᓯᐅᑏᑦ.”  ”
ᑕᒪᒃᑯᐊ ᐅᖃᐅᓯᐅᖃᑦᑕᕋᓗᐊᖅᑎᓪᓗᒋᑦ ᑭᒃᑯᑐᐃᓐᓇᐃᑦ ᑐᓵᑎᓪᓗᒋᑦ 

ᐊᒻᒪᓗ ᑭᓪᓕᓯᓂᐊᖅᑎᓄᑦ, ᑐᑭᓯᓕᓚᐅᖅᑐᑦ ᐃᓄᐃᑦ ᐋᓪᓛᓗᓐᓂᑦ 
ᐱᐅᓯᖃᕐᓂᑐᐊᒥᓂᖏᓐᓂᐅᖏᑦᑐᖅ, ᑭᓯᐊᓂᓕ ᐊᑑᑎᖃᙱᑐᖅᑎᑐᑦ 
ᐊᑦᑕᕆᔭᐅᙱᑎᐊᖅᑐᑎᒃ ᑐᖁᕋᖅᑕᐅᓂᒥᓂᖏᓐᓂᒃ ᕿᒻᒦᑦ. ᑕᐃᔅᓱᒪᓂ ᐊᒥᓱᐊᓗᐃᑦ 
ᑐᖁᕋᖅᑕᐅᑎᓪᓗᒋᑦ, ᕿᒻᒦᑦ ᐊᑐᖅᑕᐅᔭᕆᐊᖃᓪᓚᕆᓚᐅᕐᓯᒪᔪᑦ ᐃᓚᒌᓄᑦ 
ᐅᑎᕈᒪᔪᓄᑦ ᓄᓇᒧᑦ ᐊᖑᓇᓱᒋᐊᕐᕕᒋᓂᐊᖅᑕᖏᓐᓄᑦ. ᕿᒻᒥᖃᙱᓪᓗᓂ, ᐃᓄᐃᑦ 
ᖃᐅᔨᓕᓚᐅᕐᓯᒪᔪᑦ ᐱᓇᓱᐊᒡᒐᐃᓇᖅᑐᑦ ᐃᓚᐃᓐᓇᖏᓐᓂᒃ ᕿᒻᒥᖃᓕᖅᑐᑎᒃ 
ᐅᕝᕙᓘᓐᓃᑦ ᓄᓇᓕᓐᓂᒥᐅᑕᑐᐃᓐᓇᐅᓕᖅᑐᑎᒃ, ᐃᖅᑲᓇᐃᔮᖃᕋᔪᒐᑎᒃ ᐅᕝᕙᓘᓐᓃᑦ 
ᐊᓯᖏᓐᓂᒃ ᓴᓈᔅᓴᖃᖃᑦᑕᕋᑎᒃ, ᐊᒻᒪᓗ ᓂᕿᑦᑎᐊᕙᓂᑦ ᐃᓄᔅᓯᐅᑎᓂᑦ ᓂᕿᖃᙱᒃ 
ᐃᓚᖏᓐᓄᑦ ᓂᕆᔭᐅᔪᔅᓴᓂᑦ.  

ᑭᒃᑯᑦ ᑐᖁᕋᐃᓐᓂᖅᑲᑦ ᕿᒻᒥᓂᑦ?

ᐊᑯᓐᓂᖏᓐᓂ ᐊᕐᕌᒍᐃᑦ 1955 ᐊᒻᒪᓗ 1975, ᐸᓖᓯᒃᑯᑦ, 
ᕿᒻᒥᓂᐊᖅᑎᐅᓯᓐᓈᕈᓐᓇᖅᑐᑦ ᒪᓕᑦᑐᒍ ᕿᒻᒦᑦ ᒥᔅᓵᓄᑦ ᒪᓕᒐᖅ, ᐊᒥᓱᕐᔪᐊᕌᓗᓐᓂᑦ 
ᕿᒻᒥᓂᑦ ᑐᖁᕋᐃᓚᐅᕐᓯᒪᔪᑦ. ᐊᓪᓛᑦ ᕿᒻᒥᓂᑦ ᖁᑭᖅᑕᒥᓂᕐᓂᑦ ᐃᓄᓐᓄᑦ ᐸᓖᓯᒥᐅᓄᑦ. 
ᓄᓇᓕᓐᓂᑦ ᐸᓖᓯᒃᑯᓐᓄᑦ ᐊᓪᓚᕕᑦᑕᖃᙱᑦᑐᓂᑦ, ᐸᓖᓯᒃᑯᑦ ᐃᓛᓐᓂᒃᑯᑦ 
ᖁᑭᕐᓯᕙᑦᑐᒥᓃᑦ ᖃᐅᔨᓴᑐᐃᓐᓇᖅᑐᑎᒃ, ᓲᕐᓗ ᐃᒡᓗᓕᒻᒥ 1960 ᐱᒋᐊᓕᕋᑖᖅᑎᓪᓗᒋᑦ. 
ᓄᓇᓕᓐᓂᑦ ᐊᐅᓚᑦᑎᔨ, ᓂᐅᕕᖅᑎᑯᓐᓂ ᓂᐅᕕᖅᑎ ᐅᕝᕙᓘᓐᓃᑦ ᐊᓯᐊ ᖃᓪᓗᓈᖅ 
ᐃᓱᒫᓗᑎᖃᓗᐊᖅᑐᖅ ᕿᒻᒦᑦ ᒫᓂᖅᑭᓂᖏᓐᓂᒃ ᖁᑭᕐᓯᒐᔪᖃᑦᑕᖅᑐᒥᓂᖅ. 
ᖃᓪᓗᓈᒐᓛᓗᐃᑦ, ᐊᓪᓛᑦ ᐸᓖᓯᒃᑯᑦ, ᖁᑭᕐᓯᑦᑕᐃᓕᕙᑦᑐᒥᓃᑦ ᓇᒻᒥᓂᖅ ᕿᒻᒥᓂᑦ 
ᐊᒻᒪᓗ ᑎᓕᓯᖔᕐᐸᑦᑐᒥᓂᐅᓪᓗᑎᒃ ᐊᓯᒥᓐᓂᒃ. ᐃᓪᓗᖔᖓᓂᓪᓕ ᑕᑯᓪᓗᒍ, 
ᖃᑦᑏᓐᓇᐅᓂᕐᓴᒻᒪᕇᑦ ᒪᓕᒐᖅᑎᒍᑦ ᒪᓕᒋᐊᓕᒐᓗᐊᖏᓐᓂᒃ ᒪᓕᒍᒪᖃᑦᑕᓂᙱᒻᒪᑕ 
ᖃᐅᔨᒃᑲᐃᓗᑎᒃ ᕿᒻᒥᓕᓐᓂᑦ ᐊᒻᒪᓗ ᕿᒻᒥᓂᐊᕆᐊᔅᓴᖅ ᕿᒻᒥᒃᑯᕕᒻᒨᖅᑲᕐᓗᒋᓪᓗ 
ᖁᑭᕐᓯᓚᐅᙱᓂᕐᒥᓂᒃ. 

ᑎᒃᑯᐊᕐᓯᓚᐅᖅᑎᓐᓇᒋᑦ ᑭᓪᓕᓯᓂᐊᖅᑎᓂᑦ ᕿᑭᖅᑖᓗᒻᒥ ᐊᒻᒪᓗ 
ᑯᕈᑑ ᑭᓪᓕᓯᓂᐊᖅᑎᓂᑦ ᓄᓇᕕᒻᒥ, ᐊᒥᓱᑦ ᐸᓖᓰᑦ ᓂᙵᐅᒪᓪᓗᑎᒃ 
ᖁᑭᕐᓯᓚᐅᕐᓯᒪᓂᕋᕐᓂᖏᑦᑐᑦ ᕿᒻᒥᓂᑦ. ᑕᐃᒃᑯᐊ ᖃᕿᐊᓕᖅᑐᒥᓃᑦ 
ᖁᑭᕐᓯᔪᒥᓂᐅᓂᕋᖅᑐᑎᒃ ᐅᖃᕐᓯᒪᔪᑦ ᖁᑭᕐᓯᔪᒥᓂᐅᓂᕋᖅᑐᑎᒃ ᐊᑦᑕᖅᑯᑕᐅᑎᓪᓗᒋᑦ 



 | 81ᕿᒻᒦᑦ

ᑭᓯᐊᓂ ᐃᓄᓐᓄᑦ, ᐅᕝᕙᓘᓐᓃᑦ ᐱᓂᐊᕐᓂᖃᕈᑎᖃᖅᑐᑎᒃ ᒪᓕᑦᑐᒍ ᕿᒻᒦᑦ 
ᒥᔅᓵᓄᑦ ᒪᓕᒐᖅ. ᑭᓯᐊᓂᓕ, ᐊᒥᓱᐊᓗᐃᑦ ᐊᓯᖏᑦ ᖃᐅᔨᒪᔾᔪᑎᔅᓴᐃᑦ ᖃᐅᔨᓇᖅᑐᑦ 
ᒫᓂᖅᑭᕙᑦᑐᑦ ᕿᒻᒦᑦ ᖁᑭᖅᑕᐅᕙᓐᓂᕐᖓᑕ ᐊᑦᑕᖅᑯᑕᐅᑎᓐᓇᒋᑦ ᑭᓇᑐᐃᓐᓇᕐᒧᑦ, 
ᐊᒻᒪᓗ ᖃᐅᔨᒃᑲᐃᒋᐊᖃᕋᓗᐊᖅᑐᑎᒃ ᒪᓕᑦᑐᒍ ᒪᓕᒐᖅ ᒪᓕᑦᑕᐅᖃᑦᑕᓂᙱᑦᑐᖅ. 
ᑕᒪᓐᓇ ᐱᔾᔪᑎᒋᓪᓗᒍ, ᐊᒻᒪᓗ ᑎᑎᖅᑲᖁᑎᑕᖃᑦᑎᐊᖏᓐᓂᖓᓄᑦ ᑕᒪᒃᑯᐊ 
ᒥᔅᓵᓄᑦ ᓄᓇᓕᓐᓂᑦ ᐊᑐᖅᑕᐅᕙᑦᑐᒥᓂᕐᓂᑦ, ᐱᔭᕆᐊᑐᒻᒪᑦ ᖃᓄᑎᒋ ᐊᒥᓱᑦ ᕿᒻᒦᑦ 
ᖁᑭᖅᑕᐅᓪᓚᕆᓐᓂᕐᒪᖔᑕ ᐸᓖᓯᒃᑯᓐᓄᑦ. ᓱᓕᔪᕐᓇᓂᕐᐹᑦ ᑭᓪᓕᓯᓂᐊᕈᑕᐅᓯᒪᔪᑦ 
286ᓂ ᕿᒻᒥᓂᑦ ᐱᔾᔪᑎᓖᑦ ᐃᖃᓗᓐᓂ 1957ᒥ, ᐊᒥᓲᓂᖏᑦ ᐊᔾᔨᑐᐃᓐᓇᐸᓗᖏᑦ 
1958ᒥ, ᐊᒻᒪᓗ ᑕᒫᓂ 250 ᐸᓐᓂᖅᑑᒥ 1966ᒥ. ᐃᓚᖏᓐᓂ ᑭᓯᐊᓂ, ᑭᒃᑯᑐᐃᓐᓇᐃᑦ 
ᐃᖅᑲᓇᐃᔭᙱᑦᑐᑦ, ᑭᓯᐊᓂ ᑎᓕᔭᐅᓯᒪᔪᑦ ᐸᓖᓯᒃᑯᓐᓄᑦ ᖁᑭᐊᖃᑦᑕᑐᔅᓴᐅᔪᒥᓃᑦ. 
ᑕᐃᒪᐃᒻᒪᑦ ᓇᓗᓇᖅᑐᖅ ᑭᒃᑯᓐᓄᑦ ᖁᑭᐊᔭᐅᓪᓚᑦᑖᖃᑦᑕᓂᕐᒪᖔᑕ, ᐊᒻᒪᓗᑦᑕᐅᖅ 
ᐱᔪᓐᓇᐅᑎᖃᕐᓂᕋᓗᐊᕐᒪᖔᑕ ᑐᖁᕋᐃᓂᕐᒧᑦ ᕿᒻᒦᑦ ᒥᔅᓵᓄᑦ ᒪᓕᒐᖅ 
ᐋᖅᑭᒋᐊᖅᑕᐅᓚᐅᖅᑎᓐᓇᒍ ᓱᓕ 1966ᒥ.  

ᐊᒥᓱᕈᕐᐸᓪᓕᐊᓕᖅᑎᓪᓗᒋᑦ ᐃᓄᐃᑦ ᓄᓇᓕᓐᓂᑦ, ᓄᓇᓕᓕᕆᔨᑦ 
ᑎᒃᑯᐊᖅᑕᐅᓚᐅᕐᓯᒪᔪᑦ ᐊᒻᒪᓗ ᐃᓚᖃᕋᔪᑉᐸᑦᑐᒥᓃᑦ ᕿᒻᒥᓂᐊᖅᑎᐅᓂᐊᖅᑐᒥᒃ. 
ᐃᓚᖓᑦ ᐱᓗᐊᖅᑐᒥ, ᒪᒃᑖᖅ ᐊᑯᒪᓕᒃ ᐃᒃᐱᐊᕐᔪᒻᒥᐅᑕᖅ, ᐅᖃᐅᓯᖃᑦᑎᐊᔪᔪᖅ 
ᑭᓪᓕᓯᓂᐊᖅᑎᓄᑦ ᐃᖅᑲᓇᐃᔮᕆᓚᐅᕐᓯᒪᔭᖓᓂᒃ ᕿᒻᒥᕐᓂᐊᖃᑦᑕᕈᒪᒐᓂ 
ᕿᒻᒥᓂᐊᖅᑎᐅᓂᒥᓂᖓᓂᒃ. ᒪᕐᕉᓐᓂᒃ ᓇᑉᐸᖓᓂᓪᓗ ᐊᕐᕌᒍᒥ, 
ᑎᑎᕋᑦᑎᐊᖃᑦᑕᖅᑕᒥᓂᖏᑦ ᑕᒪᑐᒪ ᒥᔅᓵᓄᑦ ᑐᑭᓯᐅᒪᔾᔪᑎᔅᓴᐃᑦ ᐊᒻᒪᓗ 
ᖃᓄᐃᓕᐅᖃᑦᑕᓂᕐᒪᖔᕐᒥ ᕿᒻᒥᓖᑦ ᐱᕕᖃᖅᑎᑕᐅᖁᓪᓗᒋᑦ ᕿᒻᒥᖏᓐᓂᒃ 
ᐊᐅᓚᑦᑎᓂᕐᒧᑦ. ᑖᓐᓇ ᐱᔭᕆᐊᑐᔪᒥᓂᖅ ᐊᒻᒪᓗ ᐊᑐᖅᑕᐅᒐᔪᑦᑐᒥᓂᐅᒐᓂ 
ᐱᔾᔪᑎᒋᓪᓗᒍ ᕿᒻᒥᓖᑦ ᑐᑭᓯᐅᒪᓐᓂᕐᖓᑕ ᕿᒻᒦᑦ ᐱᑐᔅᓯᒪᐃᓐᓇᐸᑦᑐᑦ 
ᕿᒧᔅᓯᕈᑎᑦᑎᐊᕙᐅᙱᓂᕐᓴᐅᒻᒪᑕ ᕿᒧᔅᓯᕈᑕᐅᖏᓐᓇᐸᑦᑐᑦ ᓴᓂᐊᓂ. 
ᐱᔭᕆᐊᑐᓯᒪᒐᓗᐊᖅᑎᓪᓗᒍ, ᐊᑯᒪᓕᒃ ᐅᑉᐱᕈᓱᑦᑐᖅ ᐃᓄᓐᓄᑦ 
ᐃᑉᐱᒋᔭᐅᑦᑎᐊᓚᐅᕆᐊᔅᓇᖅ ᐃᖅᑲᓇᐃᔮᒥᓂᒃ ᑲᒪᑎᓪᓗᒍ ᐃᑉᐱᒍᓱᓐᓂᖓᓄᑦ. 
ᐅᖃᖅᑐᓂ, “ᖃᐅᔨᒃᑲᖅᑕᐅᓯᒪᑦᑎᐊᕋᒥᒃ ᐸᓖᓯᒃᑯᓐᓄᑦ, ᐊᑭᕋᖅᑐᖅᑕᐅᓚᐅᙱᓐᓇᒪ. 
ᓂᙵᐅᒪᒐᔭᖅᑐᔅᓴᐅᓚᐅᖅᑐᑦ ᖃᐅᔨᒃᑲᖅᑕᐅᓯᒪᓐᓂᖏᒃᑯᑎᒃ.” ᐊᑯᒪᓕᒃ 
ᐊᑕᐅᓯᐊᖅᑐᓂ ᖁᑭᕐᓯᓚᐅᕐᓯᒪᔪᖅ 32ᓂᑦ ᕿᒻᒥᓂᑦ ᐅᓪᓗᐃᓐᓇᖅ. ᑕᒪᑐᒥᖓ 
ᐃᖅᑲᓇᐃᔮᖃᕈᓐᓃᓚᐅᕐᓯᒪᔪᖅ ᓄᓇᓕᓐᓄᑦ ᐊᓯᐊᓄᑦ ᓅᒃᑲᒥ. ᐅᖃᕐᓯᒪᔪᖅ 
ᑭᓪᓕᓯᓂᐊᖅᑎᓄᑦ ᐊᑭᓕᖅᑕᐅᓚᐅᕐᓯᒪᓐᓂᖏᑦᑐᖅ ᐃᖅᑲᓇᐃᔮᕆᓚᐅᕐᒪᒐᓗᐊᕐᖓᒍ, 
ᑭᓯᐊᓂ ᑕᒪᑐᒥᖓ ᐃᖅᑲᓇᐃᔮᓕᒥᓂᖅ ᐱᔨᑦᑎᕋᐅᑎᒋᓪᓗᒍ ᓄᓇᓕᓐᓄᑦ.   

ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎ ᔪᐊᔾ ᐃᐅᓐᓱᓪ ᐅᓂᒃᑳᔪᔪᖅ 
ᑭᓪᓕᓯᓂᐊᖅᑎᓄᑦ ᑕᑯᓯᒪᔭᖓᓂᒃ ᕿᒻᒥᓂᐊᖅᑎᐅᑲᐃᓐᓇᖅᑐᓂ ᑲᖏᖅᑐᒑᐱᒻᒥ 
1970ᖏᓐᓂ:

[ᔪᐊᔾ ᐅᐃᓐᓱᓪ]: ᑲᖏᖅᑐᒑᐱᒻᒥ, ᒫᓂᖅᑭᔪᑦ ᕿᒻᒦᑦ ᖃᓂᒋᔭᖏᓐᓂ 
ᐊᒻᒪᓗ ᓇᒥᑐᐃᓐᓇᖅ ᖁᑭᖅᑕᐅᕙᔪᒻᒪᑕ. ᓄᓇᓕᓐᓂᑦ ᐊᐅᓚᑦᑎᔨ, ᐊᒻᒪᓗ 
ᑭᖑᓂᐊᒍᑦ ᐸᓖᓯᒃᑯᑦ ᐊᒻᒪᓗ ᐃᓄᑦᑕᖃᕐᓯᒪᒋᓪᓗᓂ ᕿᒻᒥᓂᐊᖅᑎᐅᑎᑕᓂᑦ. 
ᖃᐅᔨᒃᑲᐃᖅᑳᖃᑦᑕᔪᔪᒍᑦ. ᑭᓯᐊᓂ ᕿᒻᒥᕐᒥᒃ ᖃᐅᔨᒪᔭᖃᕈᑎᒃ 
ᒫᓂᖅᑮᓇᕐᐸᑦᑐᒥᒃ ᖁᑭᖅᑕᐅᕙᔪᔪᑦ. ᐊᐅᔭᐅᑎᓪᓗᒍ ᐃᓚᖓᓐᓂ 
ᕿᒻᒥᓂᐊᖅᑎᐅᖁᔭᐅᓚᐅᕐᓯᒪᒐᒪ ᐊᒻᒪᓗ ᒪᕐᕉᓐᓂᒃ ᖁᑭᕐᓯᓚᐅᕐᓯᒪᔪᖓ 
ᖃᐅᔨᒃᑲᐃᓚᐅᖅᑐᖓ. ...  

[ᐊᐱᕐᓱᖅᑎ]: ᓱᕙᓐᓂᖃᓪᓕ ᖃᐅᔨᒃᑲᖅᑕᐅᒐᐃᒐᒥᒃ?

[ᔪᐊᔾ ᐅᐃᓐᓱᓪ]: ᐅᖃᕐᐸᔪᔪᑦ ᖃᓄᐃᙱ, ᑭᓯᐊᓂ ᑕᑯᒍᒐᐃᒐᒃᑭᑦ 
ᕿᒻᒦᑦ ᖃᐅᒐᐃᒻᒪᑦ ᐱᑑᔾᔮᕐᓯᒪᔪᑦ ᖁᑭᕐᐸᔪᔭᒃᑲ. ᖃᐅᔨᒪᖃᑦᑕᔪᔪᖓ 
ᑭᒃᑯᓕᒫᑦ ᐅᕙᓐᓄᑦ ᓂᙵᐅᒪᙳᓱᑦᑐᑦ. ᐱᐅᔅᓴᖏᑦᑐᒐᓛᓗᖃᑦᑕᔪᔪᑦ 
[ᑕᐃᒪᐃᒻᒪᑦ] ᑭᓇᑐᐃᓐᓇᖅ ᖁᑭᕐᓯᓂᖅᑲᑦ ᕿᒻᒥᕆᔭᕐᒥᒃ. 
ᑐᑭᓯᔪᓐᓇᖅᑕᕋ. ᐊᓪᓛᑦ ᐱᑐᔅᓯᒪᒋᐊᓕᐅᒐᓗᐊᖅ ᒥᓇᖅᑐᐊᓘᑉᐸᑦ 
ᓂᕿᒥᒃ ᑕᒪᒃᑯᐊᒐᓚᐃᑦ. ᑕᐃᔅᓱᒪᓂ ᐊᐅᔭᐅᑎᓪᓗᒍ ᐊᒥᓲᙱᑦᑐᓄᑦ 
ᖃᓪᓗᓈᕐᓄᑦ ᐃᓚᒋᔭᐅᓚᐅᕐᓯᒪᒐᒪ. ...ᐅᐸᑦᑕᐅᖃᑦᑕᔪᔪᖓ ᐊᒻᒪᓗ, 
ᑕᒪᓐᓇ ᐱᐅᔪᐊᓘᕙᔪᔪᖅ. ᖃᓄᐃᑕᐅᔾᔮᖏᒻᒥᒐᒥ ᓂᙵᐅᒪᒐᓗᐊᕐᓗᑎᒃ 
ᐅᕙᓐᓄᑦ. ᐱᐅᓂᕐᓴᐅᓚᐅᕐᓯᒪᔪᖅ ᑲᒪᒋᖃᑦᑕᕈᒃᑯ ᑕᒪᓐᓇ ᐊᓯᓐᓅᖏᑦᑐᖅ. 
ᐱᖓᓱᑦ ᐱᓇᓱᐊᕈᓰᑦ ᓈᒻᒪᑕ, ᑕᐃᒪᐅᓚᐅᕐᓯᒪᔪᖅ, ᑕᒪᑐᒥᖓ 
ᐊᑐᒃᑲᓐᓂᓚᐅᕐᓯᒪᓂᐊᔪᙱᑦᑐᖓ. ᓲᕐᓗ ᐅᐊᑦᑎᐅᔪᖓ ᐊᓄᓪᓚᔅᓰᕕᒻᒥ. 
ᑕᐃᒪᐃᒃᑲᓐᓂᓚᐅᕐᓯᒪᔾᔮᖏᑦᑐᖓ.  

ᐃᓚᖏᑦ ᖁᕕᐊᓇᙱᓂᕐᐹᒥᓃᑦ ᐅᕝᕙᓘᓐᓃᑦ ᓂᙵᓇᕐᓂᕐᐹᒥᓃᑦᐃᓄᐃᑦ 
ᑎᓕᐅᖅᑕᐅᓂᒥᓂᖏᑦ ᓇᒻᒥᓂᖅ ᕿᒻᒥᖏᓐᓂᒃ ᑐᖁᕋᐃᖁᔭᐅᓪᓗᑎᒃ. ᑕᒪᑐᒥᖓ 
ᐊᑐᕐᓂᕐᓴᐅᔮᕐᓯᒪᔪᑦ ᕿᒻᒦᑦ ᓄᖑᑕᐅᓕᖅᑎᓪᓗᒋᑦ, ᖁᕕᐊᓇᙱᓂᕐᐹᒥᒃ 
ᐊᑐᖅᑐᒥᓂᐅᓪᓗᑎᒃ ᓄᓇᓖᑦ ᓂᒋᐊᓂ, ᓴᓂᑭᓗᐊᑉ ᕿᑭᖅᑕᖏᓐᓂ. 

ᑎᓕᐅᖅᑕᐅᓂᕐᖓᑕ ᑐᖁᑦᑎᖁᔭᐅᓪᓗᑎᒃ ᓇᒻᒥᓂᖅ ᕿᒻᒥᖏᓐᓂᒃ ᐃᓚᒋᔭᐅᓪᓗᓂ 
ᐊᐅᓪᓛᖅᑎᑕᐅᓂᖏᓐᓄᑦ ᐅᓐᓇᖓᓄᑦ (ᒫᓐᓇ ᓴᓂᑭᓗᐊᕐᒥᒃ ᑕᐃᔭᐅᕙᓕᖅᑐᖅ) 
1970ᒥ. 1968ᒥ, ᒎᑎᓕᐊ ᔫᑎᐊ ᑭᒻᒥᕈᕐᒥᐅᑕᖅ ᓱᖅᑯᐃᒋᔭᒥᓂᒃ ᐅᓂᒃᑳᔪᒻᒥᔪᖅ 
ᐊᒃᑲᖓ/ᐊᖓᖓ ᐱᕈᐃᔨᒥᓂᖓ ᑭᒻᒥᕈᕐᒧᑦ ᓅᖁᔭᐅᕕᐅᑎᓚᐅᕐᓯᒪᓐᓂᕐᖓᑦ 
ᓱᕈᓯᐊᖀᓐᓇᖃᑦᑕᓂᐊᕐᖓᑦ ᑭᓯᐊᓂ ᓅᑉᐸᑕ, ᐊᒻᒪᓗ ᑎᓕᐅᖅᑕᒥᓂᐅᓪᓗᓂ 
ᖁᑭᕐᓯᖁᔭᐅᓪᓗᓂ ᕿᒻᒥᖏᓐᓂᒃ ᐊᐅᓪᓛᓚᐅᙱᓐᓂᖏᓐᓂ. ᐅᔾᔨᕐᓇᖅᑐᑦ ᑕᒪᒃᑯᓂᖓ 
ᐊᑐᖅᑕᒥᓂᕐᓂᑦ ᐃᓄᐃᑦ ᐱᔪᓐᓇᕐᓂᖃᖅᑎᑕᐅᔫᔮᙱᓐᓂᒥᓂᖏᑦ ᒐᕙᒪᒃᑯᑎᒍᑦ 
ᐊᐅᓚᑦᑎᔨᓄᑦ ᐊᒻᒪᓗ ᒪᓕᒐᖅᑎᒍᑦ ᐋᖅᑭᑦᑕᐅᓯᒪᔪᑎᒍᑦ.   

ᐃᓄᐃᑦ ᑕᑯᓐᓈᖅᑕᖏᑦ

ᐃᓄᐃᑦ ᓇᓗᓇᙱᑎᐊᖅᑐᖅ ᐅᑉᐱᕈᓱᑦᑐᒥᓃᑦ ᓇᒻᒥᓂᖅ ᓄᓇᒋᖃᑦᑕᖅᑕᖏᓐᓂ 
ᓄᓇᖃᖃᑦᑕᑎᓪᓗᒋᑦ ᐱᔪᓐᓇᐅᑎᖃᓚᐅᕐᓯᒪᒻᒪᑕ ᓇᒻᒥᓂᖅ ᒪᑭᒪᔾᔪᑎᒋᓂᐊᖅᑕᖏᓐᓂᒃ 
ᑲᒪᒋᔭᖃᕆᐊᖃᕐᓂᕐᒥᒃ ᐊᒻᒪᓗ ᐃᓅᓯᖃᕐᓂᕐᒥᒃ ᓇᒻᒥᓂᖅ ᐱᐅᓯᖏᑦ ᒪᓕᓪᓗᒋᑦ. 
ᑕᐃᔅᓱᒪᓂ ᐊᓯᔾᔨᐸᓪᓕᐊᓪᓚᕆᓕᖅᑎᓪᓗᒋᑦ, ᐃᓄᐃᑦ ᐅᑉᐱᕈᓱᓖᔭᐅᔪᔅᓴᐅᔪᒥᓃᑦ 
ᐅᕝᕙᓘᓐᓃᑦ ᑎᓕᐅᖅᑕᐅᒧᔅᓴᐅᔪᒥᓃᑦ ᐊᓯᔾᔩᖁᔭᐅᓪᓗᑎᒃ ᐱᐅᓯᖏᓐᓂᒃ, ᑭᓯᐊᓂ 
ᑐᑭᓯᐅᒪᓐᓂᖏᑦᑐᑦ ᐊᑐᕐᓂᖏᓐᓂᒃ ᒪᓕᒐᐃᑦ ᓴᓇᔭᐅᓯᒪᔪᑦ ᓄᓇᖓᑕ ᐊᓯᐊᓂ 
ᐊᒻᒪᓗ ᑐᑭᖃᙱᒋᐊᔅᓴᖏᓐᓂᒃ ᐱᐅᓯᖏᓐᓄᑦ. ᐃᓪᓗᖔᖓᓂᒃ ᖃᓪᓗᓈᑦ 
ᐅᑉᐱᕆᔭᖃᕐᓂᕐᖓᑕ, ᑲᓇᑕᒥᐅᑦ ᓄᓇᖁᑎᖃᕐᓂᕋᕐᓂᖏᑦ ᐱᖃᓯᐅᔾᔨᓯᒪᒻᒪᑦ 
ᐱᔪᓐᓇᐅᒻᒥᑦ ᐊᐅᓚᑦᑎᔨᖃᕐᓂᕐᒧᑦ ᐋᑐᕚᒥ ᒪᓕᒐᓕᐅᖃᑦᑕᓂᐊᕐᖓᑕ ᓄᓇᓕᓐᓄᑦ 
ᐅᐸᓚᐅᕐᓯᒪᙱᑕᖏᓐᓄᑦ. ᑕᒪᒃᑯᐊ ᓈᒻᒪᖏᑦᑐᑦ ᐅᑉᐱᕆᔭᐅᔪᓄᑦ ᐊᐅᓚᔾᔭᐃᒍᑕᐅᓯᒪᔪᑦ 
ᖃᓄᖅ ᐃᓄᐃᑦ ᓈᓚᖃᑦᑕᓚᐅᕐᒪᖔᑕ ᐊᑐᖁᔨᔾᔪᑕᐅᔪᓂᑦ ᖃᓄᖅ ᕿᒻᒥᓂᑦ 
ᑲᒪᖃᑦᑕᕆᐊᖃᕐᒪᖔᑕ ᐊᒻᒪᓗ ᖃᓄᑎᒋ ᓱᒃᑯᐃᑎᒋᓯᒪᓂᖓ ᖁᑭᐅᓯᔭᖅᑐᓂᑦ 
ᐋᓪᓚᓂᑦ ᐱᐅᓯᖃᕐᕕᐅᓪᓗᑎᒃ ᐃᓱᒪᕐᓲᑕᐅᑦᑎᐊᖅᑐᑎᒃ.   

ᐃᓄᐃᑦ ᖃᐅᔨᒪᓚᐅᖅᑐᑦ ᕿᒻᒥᑦ ᖃᐅᑕᒫᑦ ᓅᖃᑦᑕᕐᓗᑎᒃ ᑭᓯᐊᓂ 
ᐱᐅᖃᑦᑕᕐᓯᒪᒻᒪᑕ; ᐱᑐᔅᓯᒪᖃᑦᑕᖅᑲᑕ ᓴᙲᓪᓕᑐᐃᓐᓇᙳᓱᒻᒪᑕ. 
ᐊᐱᕐᓱᖃᑦᑕᑎᓪᓗᒋᑦ ᐅᓂᒃᑳᖃᑦᑕᑎᓪᓗᒋᓪᓗ, ᐊᒥᓱᑦ ᕿᑭᖅᑖᓗᒻᒥᐅᑦ 
ᓇᓗᓇᐃᕐᓯᓯᒪᔪᑦ ᐊᑲᐅᙱᓕᐅᕈᑕᐅᕙᑦᑐᓂᑦ ᐱᔾᔪᑎᖃᕐᐸᒻᒪᑕ ᕿᒻᒦᑦ 
ᐱᑐᑦᑕᐅᓯᒪᑐᐃᓐᓇᖃᑦᑕᕐᓂᖏᓐᓄᑦ. ᐸᐅᓗᓯ ᕖᕕ ᐸᓐᓂᖅᑑᕐᒥᐅᑕᖅ ᐅᖃᓚᐅᕐᓯᒪᔪᖅ 
2006ᒥ:

ᑕᐃᒪᙵᑦ ᕿᒻᒦᑦ ᓄᓇᓕᓐᓅᓚᐅᕐᓯᒪᒻᒪᑕ, ᐱᑐᑦᑕᐅᓯᒪᐃᓐᓇᓕᕐᖓᑕ 
ᕿᑲᑐᐃᓐᓇᕐᐸᓕᖅᑐᑎᒃ ᓂᒪᔭᑦᑎᑕᐅᕙᒍᓐᓃᖅᑐᑎᒃ ᑕᑯᓪᓗᒋᑦ 
ᓴᓂᐊᓂ ᐃᓱᒪᐃᓐᓇᕿᕙᓚᐅᖅᑐᑦ ᐃᓚᒌᑦ ᓄᓇᒋᕙᑦᑕᖏᓐᓂ. 
ᐊᑐᐊᒐᖅ ᓄᓇᓕᓐᓂᑦ ᕿᒻᒦᑦ ᐱᑐᑦᑕᐅᓯᒪᖃᑦᑕᕆᐊᖃᕐᖓᑕᒎᖅ 
ᐅᕝᕙᓘᓐᓃᑦ ᖁᑭᖅᑕᐅᖃᑦᑕᕆᐊᖃᕐᖓᑕᒎᖅ, ᓱᕋᐃᓯᒪᓪᓚᕆᑦᑐᖅ ᕿᒻᒦᑦ 
ᐃᓅᓯᖏᓐᓂᒃ. ᕿᒻᒦᑦ ᕿᒧᔅᓯᕈᑕᐅᖃᑦᑕᑎᓪᓗᒋᑦ, ᐃᓱᒪᕐᓱᕆᐊᖃᕐᖓᑕ 
ᓇᓕᐊᓐᓄᕋᕈᓐᓇᕐᓗᑎᒃ ᐃᒥᕆᐊᖅᑐᕈᓐᓇᕐᓗᑎᒃ ᐃᓱᒪᕐᓱᑎᐊᕐᓗᑎᒃ ᐊᒻᒪᓗ 
ᐱᑐᔅᓯᒪᖃᑦᑕᑎᓪᓗᒋᑦ ᓂᒪᔭᑦᑎᑕᐅᖃᑦᑕᑎᓐᓇᒋᑦ ᑕᖃᔭᓐᓂᕐᓴᐅᓲᖑᒻᒪᑕ. 
ᑕᐃᒫᒃ ᕿᒻᒥᖃᖃᑦᑕᕐᓂᖅ ᓄᓇᓕᓐᓂᑦ ᐊᒻᒪᓗ ᐃᓚᒌᑦ ᓄᓇᒋᕙᑦᑕᖏᓐᓂ 
ᐊᔾᔨᒌᙱᓪᓚᕆᑦᑑᒃ. 

ᐱᔭᕆᐊᑐᔪᐊᓗᒃ ᕿᒻᒥᓂᑦ ᐱᑐᔅᓯᓯᒪᐃᓐᓇᕋᓱᓪᓗᓂ, ᕿᒻᒥᓃᑦ 
ᓄᓇᓕᓐᓂᒥᐅᑕᐅᒐᓗᐊᖅᑲᑕ ᐅᕝᕙᓘᓐᓃᑦ ᓂᐅᕐᕈᓯᒪᑲᐃᓐᓇᑐᐃᓐᓇᕋᓗᐊᖅᑲᑕ 
ᐃᑲᕐᕋᓂᑦ ᐊᒥᓲᙱᑦᑐᓂᑦ ᓂᐅᕕᕆᐊᕐᓯᒪᓗᑎᒃ. ᐊᒥᓱᐊᓗᐃᑦ ᑐᓴᖅᑎᑦᑎᒍᑕᐅᓯᒪᔪᑦ 
ᕿᒻᒥᒃᑯᕖᑦ ᐅᕝᕙᓘᓐᓃᑦ ᑎᒍᓯᓯᒪᕖᑦ ᓴᓇᔭᐅᑎᓪᓗᒋᑦ ᓄᓇᓕᓐᓂᑦ, 
ᐱᓗᐊᖅᑐᒥ 1960 ᑭᖑᓂᐊᓂ, ᑭᓯᐊᓂ ᑕᒪᒃᑯᐊ ᐅᓂᒃᑳᑦ ᓇᓗᓇᐃᕐᓯᓯᒪᒐᔪᑦᑐᑦ 
ᐱᐅᙱᑦᑐᒥᓂᐅᓂᖏᓐᓂᒃ ᐊᒻᒪᓗ ᕿᒻᒦᑦ ᐊᓂᒐᔪᖃᑦᑕᓂᕐᖓᑕ ᑕᒪᒃᑯᓂᖓ. ᕿᒻᒦᑦ 
ᐱᑐᔅᓯᒪᕙᑦᑐᒥᓃᑦ ᐊᕐᓵᖅᑑᔭᓄᑦ ᐊᑦᑐᓈᓄᓪᓘᓐᓃᑦ ᐱᑑᔾᔮᕋᔪᑉᐸᓂᕐᒥᔪᑦ ᑕᒧᐊᓪᓗᑎᒃ 
ᐊᓄᖏᓐᓂᒃ ᐅᕝᕙᓘᓐᓃᑦ ᓄᓱᐊᕐᓂᖏᓐᓄᑦ ᐲᕐᓴᕋᐃᑦᑐᕈᓗᓐᓂᑦ ᐊᕐᓵᖅᑑᔭᓂᑦ 
ᐱᑑᔾᔮᓚᕿᕙᑦᑐᒥᓃᑦ. ᑕᒪᓐᓇ ᑐᑭᓕᒃ ᕿᒻᒦᑦ ᐃᓱᒪᕐᓱᖅᑎᑕᐅᖃᑦᑕᕆᐊᓖᑦ 
ᐱᑑᔾᔮᕐᓯᒪᓗᑎᒃ ᕿᒧᔅᓯᕈᑕᐅᑎᓐᓇᒋᑦ, ᑕᐃᒪᐃᖃᑦᑕᓚᐅᕐᓯᒪᒻᒪᑕ ᓄᓇᒥᐅᑕᐅᓪᓗᑎᒃ, 
ᐱᔾᔪᑎᒋᓪᓗᒍ ᓴᐃᒍᓕᒻᒦᑎᑕᐅᒐᓗᐊᖅᑲᑕ ᐱᑐᑦᑕᐅᓯᒪᒐᓗᐊᖅᑲᑕᓘᓐᓃᑦ − 
ᐊᔪᕐᓇᖏᒃᑲᓗᐊᖅᑎᓪᓗᒍ − ᐊᑦᑕᓇᕐᖓᑦ ᑕᒪᒃᑯᓄᖓ ᐊᒻᒪᓗ ᐃᓅᓯᖏᓐᓄᑦ ᐃᓄᐃᑦ 
ᐃᖏᕐᕋᔾᔪᑎᖃᖃᑦᑕᕐᓯᒪᔪᓄᑦ ᑕᒪᒃᑯᓂᖓ. ᐃᓚᖏᓐᓂ ᓄᓇᓕᓐᓂᑦ, ᐱᓗᐊᖅᑐᒥ 
ᐃᒃᐱᐊᕐᔪᒻᒥ ᐊᖑᓇᓱᑦᑏᑦ ᕿᒻᒥᖃᐃᓐᓇᖅᑐᒥᓃᑦ ᓄᓇᓖᑦ ᖃᓂᒋᔮᓂ ᐊᐅᔭᒃᑯᑦ 
ᐃᓛᒃᑰᖓᔪᒦᑎᑦᑎᒐᓱᖃᑦᑕᖅᑐᒥᓃᑦ. ᑕᐃᒫᒃ ᐊᐃᑭ ᑭᒍᑎᒃᑳᕐᔪᒃ ᐅᖃᕐᓯᒪᒻᒪᑦ: 

ᕿᒻᒥᑎᓐᓂᒃ ᐃᓛᒃᑰᖓᔪᒦᑎᑦᑎᒐᓱᖃᑦᑕᓚᐅᕐᓯᒪᔪᒍᑦ ᐃᓄᖃᙱᑦᑐᒥ 
ᐱᔾᔪᑎᒋᓪᓗᒍ ᑕᒫᓂ 15ᖑᓚᐅᕐᓯᒪᒻᒪᑕ ᕿᒻᒦᑦ. ᕿᒥᕆᔭᖅᑐᑐᐃᓐᓇᐸᑦᑐᑎᒍ 
ᒫᓂᖅᑭᓂᐊᙱᒻᒪᑕ ᓄᓇᓕᓐᓂᑦ ᐊᒻᒪᓗ ᐃᓪᓗᑦᑕ 
ᖃᓂᒋᔭᖓᓃᒍᓐᓇᐃᓪᓕᓚᐅᕐᓯᒪᔪᑦ, ᑕᐃᒫᒃ ᐃᓂᑖᖅᑎᒋᐊᖃᓚᐅᕐᓯᒪᔭᕗᑦ 

ᑭᒃᑯᑐᐃᓐᓇᕐᓄᑦ ᐱᓱᕋᔭᕝᕕᐅᖃᑦᑕᖏᑦᑐᒥ. 

ᒐᕙᒪᓕᕆᓂᒃᑯᑦ ᑐᑭᑖᕈᑕᐅᓯᒪᔪᔅᓴᐅᓂᕐᒥᔪᖅ ᐃᓚᖓ ᐊᒥᓱᓄᑦ ᐃᓄᓐᓄᑦ 
ᒪᓕᖁᓪᓗᒋᑦ ᐱᐅᓯᑐᖃᖏᓐᓂᒃ. ᐃᓚᖓᑦ ᐸᓖᓯ ᖃᐅᔨᓚᐅᕐᓯᒪᔪᒥᓂᐅᓱᒋᒻᒪᑦ 
“ᑭᖑᓂᐊᒍᑦ ᕿᐱᓗᖃᑦᑕᓂᕐᒥᒃ” ᑐᑭᑖᕈᑎᒋᕙᑦᑕᖏᓐᓂᒃ ᐃᓚᖏᑦ ᐸᓐᓂᑑᕐᒥᐅᑦ 
ᐱᑐᔅᓯᒪᖃᑦᑕᖁᓇᒋᑦ ᕿᒻᒦᑦ, ᐊᒻᒪᓗ ᐃᓄᒻᒥᒃ ᐃᖃᓗᓐᓂ ᐅᖃᕐᓯᒪᔪᖃᕐᒥᔪᖅ 
ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎᒧᑦ ᑐᓯᐅ ᔭᑦᓱᓯᕈ ᐊᑐᕈᒪᓂᒥᓂᖏᓐᓂᒃ 
ᐊᐅᓚᑦᑎᔩᑦ ᐊᐅᓚᑦᑎᑐᐃᓐᓇᖏᓪᓗᑎᒃ ᕿᒻᒥᓂᑦ, ᑭᓯᐊᓂᑦᑕᐅᖅ ᐊᐅᓚᓪᓗᒋᑦ ᐃᓄᐃᑦ:   

ᓯᕗᓪᓕᕐᒥ ᐃᓱᒪᓚᐅᕐᓯᒪᔪᖓ ᑐᖁᒃᑯᒃᑯ ᐸᓖᓯ. ᒫᓐᓇᓕ 
ᖃᓄᐃᒋᔪᓐᓃᖅᑕᕋ. ᐅᐊᑦᑎᐊᕈᖃᐃ ᕿᒻᒥᖃᙱᓂᕐᓴᐅᓕᕈᒫᖅᑐᖅ, 
ᐸᓖᓯᒃᑯᓐᓄᑦ ᖁᑭᐊᔭᐅᖃᑦᑕᕐᖓᑕ. ᑕᓪᓕᒪᑦ ᐊᕐᕌᒍᑦ 
ᐊᓂᒍᖅᑲᑕ, ᐱᑕᖃᙱᑎᐊᒻᒪᕆᓛᖅᑐᖃᐃ. ᐸᓖᓯᒃᑯᑦ ᐃᓄᓐᓂᑦ 
ᑐᖁᕋᐃᖃᑦᑕᓕᓛᖅᑐᔅᓴᐅᔪᑦ, ᕿᒻᒥᑎᑐᑦ. 

ᓴᐃᒪᓐ ᐃᓪᓚᐅᑦ ᖃᐅᓱᐃᑦᑐᕐᒥᐅᑕᖅ ᐅᖃᑦᑎᐊᒻᒪᕆᔪᔪᖅ ᐊᔾᔨᒌᙱᓐᓂᖏᓐᓂᒃ 
ᐅᖃᐅᓯᖃᖅᑐᓂ ᐃᓄᐃᑦ ᐱᐅᓯᖏᓐᓂᒃ ᐃᓱᒪᓇᖅᑐᖅ ᐱᔾᔪᑎᒋᓪᓗᒍ ᕿᒻᒦᑦ ᒥᔅᓵᓄᑦ 
ᒪᓕᒐᖅ:  

ᕿᒻᒥᓛᑦ ᐱᑐᔅᓯᒪᒋᐊᑐᑎᑕᐅᓐᓂᖏᑦᑐᑦ ᐱᔾᔪᑎᒋᓪᓗᒋᑦ ᓄᑭᖏᑦ 
ᓂᐅᖏᓐᓂ. ᐱᑐᑦᑕᐅᑉᐸᑕ ᓴᙲᓪᓕᓗᐊᕋᔭᕐᖓᑕ. ᒪᓕᑦᑐᒋᑦ ᐃᓄᐃᑦ 
ᐃᑉᐱᒍᓱᓐᓂᕆᕙᔪᔭᖏᑦ, ᐱᑐᔅᓯᓯᒪᕙᓚᐅᕐᓯᒪᙱᑎᐊᕐᖓᑕ ᓄᓇᖏᓐᓂ. 
ᓂᒪᔭᖃᑦᑕᕆᐊᖃᕐᖓᑕ. ᕿᒻᒥᓛᑦ ᐱᑐᓯᒪᒋᐊᖃᕐᐸᓂᙱᑎᐊᖅᑐᑦ. 
ᒪᓕᒐᖃᔪᔪᑦ ᑕᐃᒫᒃ ᐃᓄᐃᑦ. ᓄᑖᓂᑦ ᒪᓕᒐᖅᑖᕐᐸᓕᕋᑦᑕ ᒐᕙᒪᑐᖃᒃᑯᓐᓂ 
ᐊᒻᒪᓗ ᑐᑭᖃᙱᓐᓂᖏᓐᓄᑦ, ᐊᖏᖃᑎᒋᖃᑦᑕᖏᓐᓇᑦᑎᒍ ᑭᓯᐊᓂ 
ᒪᓕᒋᐊᖃᖅᑐᑎᒍ. 

...ᑖᓐᓇ ᒪᓕᒐᖅ ᓄᓇᓕᓐᓃᙶᖃᑦᑕᖏᒻᒪᑦ, ᖃᓪᓗᓈᑦ ᓄᓇᖓᓐᓂ 
ᒪᓕᒐᐅᒻᒪᑦ. ᒪᓕᒐᖅ ᓈᒻᒪᖏᑦᑐᖅ ᓄᓇᕗᒧᑦ. ᑕᒪᒃᑯᐊ ᒪᓕᒐᐃᑦ ᖃᓪᓗᓈᑦ 
ᓄᓇᖓᓐᓂ ᓴᓇᔭᐅᓯᒪᔪᑦ. ᐊᔾᔨᒋᙱᑎᐊᕐᖓᒍ ᓄᓇᕗᒥ. ᐅᕙᑦᑎᓐᓄᑦ 
ᐅᖃᕈᓐᓇᖅᑐᑦ ᒪᓕᒐᕐᒥᑦ ᒪᓕᙱᓇᔅᓯ. ᒪᓕᒐᖅ ᓇᑭᙶᓂᕐᖓᑦ? 
ᒫᙶᕐᓯᒪᙱᑦᑐᖅ, ᓴᓇᔭᐅᓂᑯ ᐄᙵᓚᒥᑦ. ᒪᓕᙳᓱᑉᐸᕌ ᒪᓕᒐᖅ 
ᑕᐅᕙᙶᕐᓯᒪᔪᖅ ᖁᑦᑎᑦᑐᒥ, ᑕᐃᒫ ᓈᒻᒪᑉᐸ? ᐋᒡᒐ ᓈᒻᒪᖏᑦᑐᖅ! 

ᓴᓇᔭᐅᒋᐊᓕᒃ ᐅᑭᐅᖅᑕᖅᑐᒥ. ᒪᓕᒋᐊᖃᕐᐸᒃᑲ ᒪᓕᒐᓕᒫᓂᑦ 
ᐄᙵᓚᒦᙶᕐᓯᒪᔪᓂᑦ ᑕᐅᓇᙶᓗᑐᐃᓐᓇᖅ. ᐅᐱᓐᓇᕋᓂ ᒪᓕᒐᕐᒥᑦ 
ᓱᕋᐃᔭᕇᕐᐸᑲᑦᑕ ᐅᐱᓐᓇᕋᓂ ᒪᓕᒐᖅ ᑕᒫᙶᕐᓯᒪᙱᑦᑐᖅ.  

1966ᕈᕋᓱᓐᓂᖓᓂ, ᕿᒻᒦᑦ ᒥᔅᓵᓄᑦ ᒪᓕᒐᖅ ᐋᖅᑭᔅᓱᐃᒍᑕᐅᓯᒪᓚᐅᕐᓯᒪᒻᒪᑦ 
ᐊᑐᖅᑕᐅᔭᕆᐊᓕᓐᓂᑦ ᕿᒻᒦᑦ ᒫᓂᖅᑭᔪᑦ ᖁᑭᖅᑕᐅᓚᐅᖅᑳᖏᓐᓂᖏᓐᓂ. 
ᑖᒃᑯᐊ ᐊᑐᖅᑕᐅᒋᐊᖃᕐᐸᑦᑐᒥᓃᑦ ᒪᑯᐊᖑᓐᓂᕐᖓᑕ ᖃᐅᔨᒃᑲᖅᑕᐅᖃᑦᑕᕐᓗᑎᒃ 
ᕿᒻᒥᓖᑦ, ᓄᐊᖃᑦᑕᕐᓗᒋᑦ ᕿᒻᒦᑦ ᕿᒻᒥᒃᑯᕕᒻᒨᕈᑎᖃᑦᑕᕐᓗᒋᓪᓗ 
ᐃᓱᒫᓗᓇᙱᑐᐊᖅᑲᑕᓕ, ᐊᒻᒪᓗ ᑐᓂᖃᑦᑕᕐᓗᒋᑦ ᕿᒻᒥᓕᓐᓄᑦ ᐊᑭᓖᒐᐃᑉᐸᑕ 
ᐊᑭᓕᕆᐊᓕᓐᓂᑦ. ᐱᐅᓯᕆᔭᐅᕙᑦᑐᒥᓂᕐᓕ, ᕿᒻᒥᓕᒫᐸᓗᐃᑦ ᑐᖁᑕᐅᕙᑦᑐᒥᓃᑦ 
ᖃᐅᔨᒃᑲᐃᑲᐃᓐᓇᕐᓯᒪᑐᐃᓐᓇᖅᑐᑎᒃ ᐅᕝᕙᓘᓐᓃᑦ ᖃᐅᔨᒃᑲᐃᓯᒪᙱᑎᐊᒻᒪᕆᑦᑐᑎᒃ 
ᐊᒻᒪᓗ ᕿᒻᒥᕐᓂᐊᕋᓱᑲᐃᓐᓇᑐᐃᓐᓇᓚᐅᖅᑐᑎᒃ ᐅᕝᕙᓘᓐᓃᑦ 
ᕿᒻᒥᕐᓂᐊᖏᑦᑎᐊᒻᒪᕆᑦᑐᑎᒃ ᖁᑭᖅᑕᐅᑐᐃᓐᓇᐸᑦᑐᒥᓃᑦ. ᐊᓯᔾᔩᒍᑕᐅᓪᓚᕆᑦᑐᒥᓂᖅ 
1966ᒥ ᐲᔭᖅᑕᐅᖁᓪᓗᒋᑦ ᓴᐳᔾᔨᒍᑕᐃᑦ ᕿᒻᒥᓂᑦ ᐃᓄᖏᓐᓂᓪᓗ, ᓴᐳᔾᔨᒍᑕᐃᑦ 
ᐊᑐᖅᑎᑕᐅᓐᓂᖏᑦᑎᐊᒻᒪᕆᒻᒪᑕᐃᓛᒃ. 1966 ᑭᖑᓂᐊᓂ, ᒪᓕᒐᖅ ᐃᒪᐃᓕᖓᔪᒥᓂᖅ: 

ᑭᓇᑐᐃᓐᓇᖅ ᑐᖁᑦᑎᒍᓐᓇᖅᑐᖅ ᕿᒻᒥᒥᒃ ᒫᓂᖅᑭᔪᒥᒃ ᐊᒻᒪᓗ 
ᐃᒪᐃᑦᑐᒥᒃ ᐸᕝᕕᓴᑦᑐᒥᒃ, ᑮᓯᔪᒥᒃ, ᐋᓐᓂᕐᓯᔪᒥᒃ, ᓱᑕᐃᕐᓯᔪᒥᒃ, ᑐᖁᑦᑎᔪᒥᒃ 
ᓱᕋᐃᔪᒥᓪᓘᓐᓃᑦ (ᐃ) ᐃᓄᒻᒥᒃ; (ᐱ) ᐊᓯᐊᓂᒃ ᕿᒻᒥᒥᑦ ᐱᑐᔅᓯᒪᔪᒥᒃ; 
(ᑎ) ᓂᕿᓂᑦ ᕿᓐᓂᔭᐅᓯᒪᔪᓂᑦ ᐊᓄᓯᒪᔪᓂᑦ ᐅᕝᕙᓘᓐᓃᑦ ᐊᓯᖏᓐᓂᒃ 
ᐱᖁᑎᓂᑦ, ᐅᕝᕙᓘᓐᓃᑦ (ᑭ) ᐃᒻᒧᔅᓯᐅᒐᕐᓂᑦ, ᕿᒧᔅᓯᐅᑎᓂᑦ, ᓰᐱᓂᑦ, 
ᑰᑰᓯᓂᑦ, ᐊᕿᒡᒋᓂᑦ ᐅᕝᕙᓘᓐᓃᑦ ᐆᒪᔪᓂᑦ ᓂᕐᔪᑎᖃᕐᕕᒦᑦᑐᓂᑦ.

ᐱᒻᒪᕆᐊᓗᒃ ᐊᓯᔾᔩᒍᑎᒥᓂᐅᖅ ᑭᒃᑯᑐᐃᓐᓇᕐᓂᑦ ᑐᖁᑦᑎᒍᑕᐅᔪᓐᓇᓂᕐᖓᑦ, 
ᐱᓇᓱᐊᙱᓪᓗᑎᒃ, ᕿᒻᒥᓂᑦ ᐃᓱᒫᓗᓇᖅᑐᒥᒃ ᐱᐅᓯᓕᓐᓂᑦ ᐅᕝᕙᓘᓐᓃᑦ 
ᓱᕋᐃᔪᓂᑦ “ᓂᕿᓂᑦ ᕿᓐᓂᔭᐅᓯᒪᔪᓂᑦ...ᐅᕝᕙᓘᓐᓃᑦ ᐊᓯᖏᓐᓂᒃ 
ᐱᖁᑎᓂᑦ.” ᑕᐃᒫᒃ ᐱᔭᕆᐊᑭᓐᓂᕐᓴᒥᒃ ᒪᓕᒐᖃᓕᖅᑎᓪᓗᒋᑦ, ᐊᐅᓚᑦᑎᔩᑦ 
ᓄᖒᑦᑎᕙᓪᓕᐊᓂᕐᓴᐅᓕᓚᐅᕐᓯᒪᔪᒥᓃᑦ ᕿᒻᒥᓂᑦ. ᐊᒥᓱᑦ ᐃᓄᐃᑦ ᓱᖅᑯᐃᓱᑦᑐᑦ 
ᑕᑯᖃᑦᑕᓚᐅᕐᓯᒪᓂᖏᓐᓂᒃ ᕿᒻᒥᓂᑦ ᐱᑐᔅᓯᒪᔪᓂᑦ ᐅᕝᕙᓘᓐᓃᑦ ᕿᒻᒥᒃᑯᕕᒻᒦᑦᑐᓂᑦ 
ᖁᑭᖅᑕᐅᖃᑦᑕᖅᑐᒥᓂᕐᓂᑦ ᐊᓪᓛᑦ, ᓇᓗᓇᙱᑎᐊᖅᑐᖅ ᒪᓕᖃᑦᑕᓂᙱᒻᒪᑕ ᒪᓕᒐᕐᒥᑦ.

ᐃᓕᓴᕆᔭᐅᓯᒪᔪᑦ ᑎᑎᖅᑲᐃᑦ ᐊᒻᒪᓗ ᐊᓯᖏᑦ ᑎᑎᕋᖅᑕᐅᖃᑦᑕᕐᓯᒪᔪᑦ 

ᖃᐅᔨᓇᖅᑐᑦ ᐃᓄᐃᑦ ᑐᑭᓯᒋᐊᕐᕕᐅᖃᑦᑕᙱᓐᓂᒥᓂᖏᓐᓂᒃ ᐊᒻᒪᓗ 
ᐅᑉᐱᕈᓱᑦᑐᒥᓂᐅᖏᓐᓂᒃ ᐊᔪᕐᓇᙳᓱᒻᒪᑦ ᐊᓯᔾᔩᒐᓱᒋᐊᔅᓴᖅ ᐱᐅᓯᖏᓐᓂᒃ 
ᕿᒧᔅᓯᖁᑎᖃᕐᓂᕐᒥᒃ. ᑎᑎᕋᖅᑕᐅᓯᒪᔪᑦ ᖃᐅᔨᓇᕐᒥᔪᑦ ᐃᓄᐃᑦ 
ᐊᐅᓚᔾᔭᐃᕕᖃᕐᓂᖏᑦᑎᐊᖅᑐᑦ ᒐᕙᒪᒃᑯᑦ ᐊᐅᓚᑦᑎᔨᖏᓐᑦᓄ ᑕᒪᓐᓇ ᐱᔾᔪᑎᒋᓪᓗᒍ, 
ᐊᒻᒪᓗ ᐊᐅᓚᑦᑎᔩᑦ ᖃᐅᔨᒪᔪᒥᓃᑦ ᐊᑐᐊᒐᖏᑦ ᐊᒻᒪᓗ ᒪᓕᒐᓕᐊᕆᓯᒪᔭᖏᑦ 
ᐊᔅᓱᕈᕈᑕᐅᓕᙳᓱᒻᒪᑕ, ᑕᐃᒪᐃᒃᑲᓗᐊᖅᑎᓪᓗᒍ ᐃᓱᒪᓐᓂᖏᑦᑎᐊᖅᑐᑦ 
ᐊᑐᕆᐊᖃᕐᒪᖔᑕ ᐊᒻᒪᓗ ᑐᑭᑖᕈᑎᖃᖅᑐᒥᓂᐅᓪᓗᑎᒃ ᐊᑐᖅᑎᑕᐅᓂᐊᕐᖓᑕ. 
ᐊᒻᒪᓗ ᓱᓕ, ᕿᒻᒦᑦ ᒥᔅᓵᓄᑦ ᒪᓕᒐᖅ ᐊᑐᕐᓂᖏᑦᑐᖅ ᐃᓄᐃᑦ ᓄᓇᒋᕙᑦᑕᒥᓂᖏᓐᓂ 
1960−ᕿᑎᖏᑕ ᑐᖔᓂ. ᐊᓪᓛᑦ ᐊᑐᕐᕕᒐᓗᐊᖓᓂ, ᐊᑐᖅᑕᐅᖏᓐᓇᖃᑦᑕᓂᙱᑦᑐᖅ, 
ᓇᓗᓕᕈᑕᐅᓪᓚᕆᑦᑐᓂ ᐃᓄᓐᓄᑦ. ᒐᕙᒪᒃᑯᑦ ᐃᑲᔪᕐᓯᓗᐊᕐᓂᖏᑦᑎᐊᖅᑐᑦ ᐃᓄᓐᓂᑦ 
ᐱᐅᓯᖏᓐᓂᒃ ᐊᓯᔾᔨᐸᓪᓕᐊᑎᓪᓗᒋᑦ ᐊᐅᓚᑦᑎᓂᕐᒧᑦ ᕿᒻᒥᓂᑦ. 

ᕿᒻᒥᓕᕆᖃᑦᑕᕐᓂᖅ ᐃᓄᓕᓐᓂᑦ 

ᐊᒥᓱᐊᖅᑎᕋᑎᒃ ᓈᒻᒪᖏᑦᑐᓂᑦ, ᓴᖅᑭᔮᖅᑐᒥ ᐊᐃᕙᓂᖅᑕᖃᖃᑦᑕᖅᑐᒥᖅ 
ᐃᓄᓐᓂᑦ ᖃᓪᓗᓈᕐᓂᓪᓗ ᕿᑭᖅᑖᓗᒻᒥ; ᐱᐅᙱᓂᕐᐹᒥᓂᖅ ᐱᔾᔪᑎᓕᒥᓂᖅ 
ᕿᒻᒥᓂᑦ. ᓱᓕᓪᓗᓂ, ᓄᓇᓕᓐᓂᑦ ᒐᕙᒪᓕᕆᔨ, ᐅᖃᖅᑎᓪᓗᒍ 1970−ᕿᑎᖏᓐᓂ, 
ᐅᖃᐅᓯᓕᒥᓂᖅ ᐊᑐᖅᑐᒥᒃ ᑕᑎᒋᖃᑦᑕᐅᑎᙱᓐᓂᖏᓐᓂᒃ ᐃᓄᐃᑦ ᖃᓪᓗᓈᓪᓗ 
ᐱᔾᔪᑎᒋᓪᓗᒍ ᕿᒻᒦᑦ ᒥᔅᓵᓄᑦ ᒪᓕᒐᖅ. ᐅᖃᐅᓯᐅᑎᓪᓗᒋᑦ 1950 ᓄᙳᖏᑦ, 
ᒪᓕᒐᓕᐅᖅᑎ ᕗᕋᐃᔭᓐ ᐱᐅᓴᓐ ᐅᖃᓚᐅᕐᓯᒪᔪᖅ ᓄᓇᑦᓯᐊᕐᒥ ᒪᓕᖓᓕᐅᕐᕕᒻᒥ:  

ᑕᒪᓐᓇ ᐊᑲᐅᙱᓕᐅᕈᑕᐅᔪᖅ ᐊᕐᕌᒍᒐᓵᓗᓐᓂᑦ ᑕᐃᒪᐃᓚᐅᖅᑐᖅ, 
ᐱᔾᔪᑎᒋᓪᓗᒍ ᐊᖑᓇᓱᑦᑏᑦ ᑕᐃᔅᓱᒪ ᐃᓅᓚᐅᖅᑐᑦ 
ᓄᓇᓕᓐᓄᑦ ᑎᑭᖃᑦᑕᔪᒻᒪᑕ ᐊᒻᒪᓗ ᐃᓚᖏᓐᓂᒃ ᓇᔅᓴᐸᑦᑐᑎᒃ 
ᓄᓇᒋᕙᑦᑕᖏᓐᓃᙶᖅᑐᑎᒃ. ᑎᑭᖃᑦᑕᔪᒻᒪᑕ ᕿᒻᒥᒋᖅᑐᑎᒃ 
ᕿᒧᔅᓯᖅᑐᑎᓪᓗ ᐊᒻᒪᓗ ᑕᒪᒃᑯᐊ ᒪᓕᒐᐃᑦ ᐊᑐᖅᑎᑕᐅᓯᑎᓪᓗᒋᑦ 
ᓄᓇᓕᓕᒫᓂᑦ. ᒪᓕᒐᓕᐊᖑᓯᒪᔪᑦ ᐃᒪᐃᓕᖓᔪᒻᒪᑕ, ‘ᐱᑐᔅᓯᒪᖃᑦᑕᕐᓗᒋᑦ 
ᕿᒻᒥᓯ ᐱᑐᔅᓯᒪᙱᑉᐸᑕ ᖁᑭᕐᓂᐊᕋᑦᑎᒍ.” ᑕᒪᑐᒧᖓ ᑭᐅᕙᔪᔪᑦ, 
‘ᐱᑐᒍᓐᓇᔾᔮᙱᑕᕗᑦ, ᓂᕆᔭᔅᓴᖃᙱᒻᒪᑕ, ᓂᕿᔅᓴᕐᓯᐅᖃᑦᑕᕆᐊᖃᕐᖓᑕ 
ᓂᕆᓂᐊᕐᖓᑕ.’ ᑖᓐᓇ ᐊᑲᐅᙱᓕᐅᕈᑕᐅᓂᕐᐹᖑᓯᒪᔪᖅ ᐅᑭᐅᖅᑕᖅᑐᒥ 

ᐃᓄᐃᑦ, ᖃᐅᔨᒪᙱᑦᑐᖓ ᑖᓐᓇ ᐊᑐᕐᒪᖔᑕ ᑕᒫᓂ, ᑭᓯᐊᓂ ᐃᓄᐃᑦ 
ᑲᓇᓐᓇᖓᓂᒥᐅᑦ ᐅᑭᐅᖅᑕᖅᑐᒥ ᐃᓱᒪᓕᕐᐸᓪᓕᐊᓯᓚᐅᕐᓯᒪᔪᑦ 
ᖃᓪᓗᓈᑯᓘᑉ ᒥᔅᓵᓄᑦ ᐊᒻᒪᓗ ᐋᖅᑭᓯᒪᔾᔪᓯᑯᓗᖏᑕ ᒥᔅᓵᓄᑦ. 

ᐊᑲᐅᑎᓕᐅᕈᑎᖃᕐᓂᖅ ᕿᒻᒦᑦ ᒥᔅᓵᓄᑦ ᐅᖓᑎᐊᓗᐊᓅᓚᐅᕐᓯᒪᔪᖅ 
ᓂᕿᔅᓴᖃᕆᐊᖃᕐᓂᐅᑉ; ᐊᔾᔨᒋᙱᑎᐊᖅᑕᖓᓂᒃ ᐊᑐᕐᓯᒪᒻᒪᑕ ᐊᒻᒪᓗ ᑕᑯᓐᓈᕈᓯᖃᕐᖓᑕ 
ᖃᓄᖅ ᕿᒻᒦᑦ ᑲᒪᒋᔭᐅᖃᑦᑕᕆᐊᖃᕐᒪᖔᑕ ᕿᒧᔅᓯᕈᑕᐅᖃᑦᑕᑎᓐᓇᒋᑦ. ᕿᒻᒦᑦ 
ᕿᒪᔅᓯᕙᒃᑲᓗᐊᖅᑐᑎᒃ ᐊᒻᒪᓗ ᑮᓯᓚᐅᕐᐸᒃᑲᓗᐊᖅᑐᑎᒃ ᐃᓄᓐᓂᑦ − ᓱᕈᓯᕐᓂᑦ 
ᐱᓗᐊᖅᑐᒥᒃ − ᐊᑦᑕᓇᙱᓂᕐᐹᖑᖃᑦᑕᔪᔪᖅ ᐊᒻᒪᓗ ᐱᔭᕆᐊᑭᓐᓂᕐᐹᖑᖃᑦᑕᔪᔪᖅ 
ᐱᓯᒪᓂᐊᕐᓗᒋᑦ ᐃᓱᒪᕐᓱᑎᑉᐸᑦᑐᒋᑦ ᑭᓯᐊᓂ ᑕᐃᒪ ᐊᓄᓯᒪᑎᓪᓗᒋᑦ 
ᐋᒡᒐᐅᒐᓗᐊᖅ. ᐃᓚᖓᑦ ᐊᑑᑎᖃᕐᓂᕐᐹᖅ ᑕᒪᑐᒧᖓ ᕿᒻᒥᑦ ᖃᐅᔨᒃᑲᐃᓲᖑᒻᒪᑕ 
ᓇᓄᕐᒥᒃ ᑎᑭᕌᖅᑐᖃᓕᖅᑎᓪᓗᒍ. ᖃᐅᑕᒫᑦ ᐱᔾᔪᑕᐅᖃᑦᑕᔪᔪᖅ ᕿᒻᒦᒡᒎᖅ 
ᐃᕐᓯᓇᙱᓂᕐᓴᐅᓲᖑᒻᒪᑕ ᐃᓱᒪᐃᓐᓇᕿᑎᑕᐅᕙᑦᑐᑎᒃ, ᓂᕿᔅᓴᕐᓯᐅᕈᓐᓇᑎᓪᓗᒋᑦ, ᐊᒻᒪᓗ 
ᕿᒻᒥᐅᖃᑎᖏᓐᓃᖃᑦᑕᑎᓪᓗᒋᑦ. 

ᑕᒪᓐᓇ ᐊᐅᓚᑦᑎᖃᑦᑕᕐᓂᐅᑉ ᕿᒻᒥᓂᑦ ᒥᔅᓵᓄᑦ ᒪᓕᖃᑦᑕᕐᓯᒪᔪᖅ ᕿᒻᒦᑦ 
ᓇᒻᒥᓂᖅ ᐱᐅᓯᖏᓐᓂᒃ. ᖃᐅᔨᒍᑕᐅᓯᒪᓗᐊᕐᒥᔪᖅ ᑕᒪᓐᓇ ᐱᔾᔪᑎᒋᓪᓗᒍ ᓯᕗᓪᓕᕐᒥ 
ᐱᓇᓱᐊᕈᑎᖃᖃᑦᑕᓕᕋᑖᖅᑎᓪᓗᒋᑦ ᐸᓖᓯᒃᑯᑦ ᐊᒻᒪᓗ ᓄᓇᓕᓐᓂᑦ ᐊᐅᓚᑦᑎᔩᑦ 
ᐋᔩᕈᑎᖃᕋᓱᑦᑐᑎᒃ ᐋᖅᑭᓯᒪᒍᑕᐅᓂᐊᖅᑐᒥᒃ ᐱᔾᔪᑕᐅᑎᓪᓗᒋᑦ ᒫᓂᖅᑭᕙᑦᑐᑦ ᕿᒻᒦᑦ. 
ᐊᒥᓱᑦ ᐃᓄᐃᑦ ᐊᖏᕐᓯᒪᓚᐅᕐᓯᒪᒧᑦ ᐱᑐᔅᓯᓯᒪᓇᓱᓐᓂᐊᓂᕐᒧᑦ ᕿᒻᒥᖏᓐᓂᒃ, ᐃᓚᖏᑦ 
ᐊᖏᕐᓯᒪᙱᒃᑲᓗᐊᖅᑐᑎᒃ. (ᐃᓄᐃᑦ ᑰᔾᔪᐊᕌᐱᒻᒥ, ᐊᐅᓚᑦᑎᕕᐅᓚᐅᕐᓯᒪᔪᖅ ᑲᓇᑕᐅᑉ−
ᕿᑎᐊᓂ, ᐊᔾᔨᓴᐃᓐᓇᖏᓐᓂᒃ ᐊᔅᓱᕈᕈᑎᖃᓚᐅᕐᓯᒪᔪᑦ ᐊᑕᐅᑦᑎᒃᑯᑦ.) 

ᓯᕗᓪᓕᕐᐹᖅ ᐊᒥᓱᓂᑦ ᕿᒻᒥᓂᑦ ᓄᖅᑲᖓᑎᑦᑎᓂᕐᒧᑦ ᐸᕐᓇᐅᑕᐅᓯᒪᔪᓂᑦ 
ᐱᒋᐊᓚᐅᕐᓯᒪᔪᖅ 1957ᒥ. ᖃᐅᔨᓇᕐᓯᒌᓚᐅᕐᓯᒪᔪᖅ ᓈᒻᒪᖏᓐᓂᖓᓂᒃ 
ᐊᑐᖅᑕᐅᖃᑦᑕᓂᐊᖅᑲᑦ ᕿᒻᒥᓂᑦ ᐱᑐᔅᓯᓯᒪᓂᕐᒧᑦ ᐊᕐᓵᖅᑑᔭᓄᑦ. 
ᐅᑭᐅᖅᑕᖅᑐᒥᐅᑕᓕᕆᔨ ᕗᓘᒃ ᑐᓴᖅᑎᑦᑎᒍᑎᖃᓚᐅᕐᓯᒪᔪᖅ: 

ᐃᓄᐃᑦ ᐅᖃᖃᑦᑕᕐᓯᒪᒻᒪᑕ ᐊᕐᓵᖅᑑᔭᐃᑦ ᕿᒻᒥᓂᑦ 
ᐱᕕᖃᖅᑎᑎᙱᓗᐊᖃᑦᑕᕐᖓᑕ ᓂᒪᔭᒍᓐᓇᓂᕐᒧᑦ, ᐊᒻᒪᓗ 
ᐅᓇ ᐱᒻᒪᕆᐅᓪᓗᓂ ᑐᑭᖓ ᐱᔾᔪᑎᒋᓪᓗᒍ ᐃᓱᒪᓇᕐᖓᑦ 
ᐱᑐᔅᓯᒪᖃᑦᑕᙳᓱᒻᒪᑕ ᖃᐅᑕᒫᕌᓗᒃ 365ᓂᑦ ᐅᓪᓗᓂᑦ ᑭᓯᐊᓂ 
ᕿᒧᔅᓯᕈᑕᐅᑎᓪᓗᒋᑦ ᐋᒡᒐᐅᒐᓗᐊᖅ. ᐱᑑᑕᐃᑦ ᓄᖅᑲᖓᔾᔪᑎᒋᒻᒪᒋᑦ 

ᐃᓂᒋᓂᐊᖅᑕᖏᓐᓂᒃ ᕿᓂᖃᑦᑕᕈᓐᓇᑎᓪᓗᒋᑦ ᐅᕝᕙᓘᓐᓃᑦ ᐊᖁᐱᓗᑎᒃ 
ᑲᑎᙵᐅᖃᑦᑕᕆᐊᖃᖅᑎᓪᓗᒋᑦ ᐅᖅᑰᓂᐊᕋᒥᒃ. ᑎᒋᖓᔪᑦ ᖁᖓᓯᕈᖏᑦ 
ᐲᕐᓂᐅᓴᑐᐃᓐᓇᖅᑐᑎᒃ ᓂᐊᖁᖏᑎᒍᑦ ᐱᑑᔾᔮᕈᓐᓇᖅᑐᑎᓪᓗ ᑕᐃᒫᒃ. 
ᐊᒻᒪᓗ ᓱᓕ, ᐊᖏᓂᕐᓴᒥᒃ ᑕᑯᓐᓈᖅᑐᒍ ᕿᒥᕆᔭᕐᓂᖏᓐᓂᓴᐅᒻᒪᑕ ᐊᑐᓂᑦ 
ᕿᒥᕆᖃᑦᑕᕆᐊᖃᕐᓂᖏᓐᓄᑦ ᑕᐃᒪᐃᓕᖓᑎᓪᓗᒋᑦ.

ᐱᑐᑦᑕᐅᖃᑦᑕᕐᓂᖏᑦ ᕿᒻᒥᑦ ᓈᒻᒪᖏᓪᓚᕆᔅᓯᒪᔪᖅ. ᕗᓘᒃ 
ᑐᓴᖅᑎᑦᑎᒍᑎᖃᕐᓯᒪᔪᖅ ᐃᓄᐃᒡᒎᖅ ᒪᓕᑦᑐᒥᓃᑦ ᒪᓕᒐᕐᓂᑦ 
ᐱᑐᔅᓯᓯᒪᖃᑦᑕᖁᔭᐅᑎᓪᓗᒋᑦ ᕿᒻᒥᖏᓐᓂᒃ ᕿᒻᒥᖃᕈᓐᓃᕋᔪᖃᑦᑕᖅᑐᒥᓃᑦ 
ᖁᐊᕋᐃᒻᒪᑕ. ᐊᒻᒪᓗᑦᑕᐅᖅ, ᕿᒻᒦᑦ ᓂᕿᔅᓴᕐᓯᐅᕈᓐᓇᖅᑎᑕᐅᕙᑦᑐᑦ ᖁᐃᓂᕙᑦᑐᑎᒃ 
ᐊᒻᒪᓗ ᐱᐅᔪᐊᓘᕙᑦᑐᑎᒃ ᐱᑐᔅᓯᒪᔪᑦ ᓱᒃᑰᑎᓪᓗᒋᑦ ᓴᓪᓗᐊᓘᑎᓪᓗᒋᓪᓗ. 

ᖃᓄᐃᒍᑕᐅᓯᒪᔪᑦ ᐃᓄᓐᓄᑦ

ᕿᒻᒦᑦ ᑐᖁᕋᖅᑕᐅᓂᖏᑦ ᐱᒡᒐᓇᕐᓂᕐᐹᖑᖃᑕᐅᓯᒪᔪᑦ ᐊᓯᔾᔨᐸᓪᓕᐊᓂᐅᓯᒪᔪᓂᑦ 
ᑲᓇᑕᒥᐅᑦ ᒐᕙᒪᒃᑯᑦ ᓲᖑᓯᑎᑦᑎᒋᐊᖅᑎᓪᓗᒋᑦ ᑎᒍᒥᐊᕈᑎᖏᓐᓂᒃ ᖃᐅᑕᒫᑦ 
ᐃᓅᓯᕆᕙᑦᑕᖏᓐᓂᒃ ᐃᓄᐃᑦ. ᑐᖁᕋᖅᑕᐅᒻᒪᑕ ᑕᑎᒋᔭᐅᒍᓐᓃᑎᐊᒻᒪᕆᓚᐅᕐᓯᒪᔪᑦ 
ᐃᓄᓐᓄᑦ ᒐᕙᒪᒃᑯᑦ. ᐊᖏᔪᖅᑲᐅᑏᑦ ᑐᑭᓯᑦᑎᐊᖅᑐᒥᓃᑦ ᑕᒪᑐᒪ ᒥᔅᓵᓄᑦ, ᑭᓯᐊᓂ 
ᐊᐅᓚᑦᑎᒍᓐᓇᐃᓪᓕᓚᐅᕐᓯᒪᔪᖅ ᑕᒪᑐᒥᖓ 1950 ᓄᙳᖏᓐᓂ. 

ᕿᒻᒥᖃᕈᓐᓃᕐᓂᖅ ᓇᒥᓕᒫᖅ, ᐱᓗᐊᖅᑐᒥ ᖃᒧᑕᐅᔭᖅᑕᖃᓚᐅᖅᑎᓐᓇᒍ ᓱᓕ 
ᑭᖑᕝᕖᔪᔅᓴᓂᑦ, ᓈᒻᒪᒍᓐᓃᑎᑦᑎᓚᐅᕐᓯᒪᔪᖅ ᐱᖅᑯᓯᖅᑎᒍᑦ ᐅᑉᐱᕆᔭᖏᓐᓂᒃ ᐊᒻᒪᓗ 
ᐱᐅᓯᖏᓐᓂᒃ. ᐊᓯᔾᔩᓚᐅᕐᓯᒪᒻᒥᔪᖅ ᐃᓅᖃᑎᒌᓄᑦ ᐊᖏᔪᖅᑲᐅᑎᓂᑦ. ᓇᒻᒥᓂᖃᕐᓂᖅ 
ᕿᒧᔅᓯᓂᑦ ᐊᒥᓱᐊᓗᓐᓂᑦ ᖃᐅᔨᒪᔾᔪᑕᐅᖃᑦᑕᓂᖅᑲᑦ ᐊᖑᑎᓪᓚᕆᐅᓂᖏᓐᓂᒃ 
ᐊᒻᒪᓗ ᐱᓇᓱᐊᕈᓐᓇᓪᓚᕆᓐᓂᖏᓐᓂᒃ, ᕿᒻᒥᖃᕈᓐᓃᕐᓂᖅ ᑕᒪᒃᑯᓂᖓ 
ᓇᓗᓇᕐᓯᑎᑦᑎᓚᐅᕐᓯᒪᔪᖅ. 

ᑲᑎᑕᐅᓪᓗᑎᒃ ᐊᓯᖏᓐᓄᑦ ᓄᓇᓕᓐᓂᑦ ᐃᓅᓯᕐᒧᑦ, ᕿᒻᒥᖃᕈᓐᓃᕐᓂᖅ 
ᐊᑦᑕᓇᖅᑐᓂᑦ ᐊᐅᓚᔾᔭᐃᒍᑕᐅᓯᒪᕗᖅ ᐊᒻᒪᓗ ᐱᐅᓯᖃᕈᑕᐅᓕᕐᓯᒪᕗᖅ. ᑭᓪᓕᓯᓂᐊᖅᑎ 
ᑭᓪᓕᓯᓂᐊᖅᑎᓄᑦ ᐅᖃᕐᓯᒪᒻᒪᑦ ᐅᓂᒃᑳᖏᓐᓂᒃ ᐱᔭᕇᕈᑎᒥᓂᖏᓐᓂᒃ:  

ᑕᐃᒃᑯᐊ ᐃᓄᐃᑦ ᕿᒻᒥᖃᕐᓂᖏᑦᑐᑦ ᖃᒧᑕᐅᔭᖃᕐᓂᖏᑦᑐᓪᓗ 

ᓅᓯᒪᒍᑎᔅᓴᓂᑦ ᐃᑉᐱᒍᓱᑦᑐᒥᓃᑦ ᐃᓅᓯᖅ ᓄᓇᓕᓐᓂᑦ 
ᐊᓄᓪᓚᓯᖅᑐᒥᐅᔮᕐᓇᕐᓂᕋᖅᑐᒍ. ᐊᒥᓱᑦ ᐃᓄᓐᓄᑦ, ᐃᒥᐊᓗᒃ ᐊᒻᒪᓗ 
ᑮᓇᐅᔭᐃᔭᖃᑦᑕᕐᓂᖅ ᕿᓄᐃᓵᕈᑕᐅᖃᑦᑕᓂᕐᖓᑦ, ᓈᒻᒪᖏᒃᑲᓗᐊᖅᑐᓂ, 
ᐃᕿᐊᙳᓂᕐᒧᑦ ᓵᓚᐅᓂᐊᙱᓐᓇᒥᒃ ᐊᒻᒪᓗ ᐃᓱᒫᓗᓐᓂᐊᖏᓐᓇᒥᒃ 
ᐃᓅᓯᕐᒥ. ᑕᒪᓐᓇ ᐊᓂᒍᕐᐸᓪᓕᐊᓕᖅᑎᓪᓗᒍ, ᐋᖓᔮᕐᓇᖅᑐᑦ 
ᑎᑭᖃᑦᑕᓕᕐᐸᓪᓕᐊᓚᐅᕐᓯᒪᒻᒥᔪᑦ ᓄᓇᓕᓐᓄᑦ.

ᐊᑑᑎᓂᖏᑦ ᒪᑭᒪᔾᔪᑕᐅᒋᓪᓗᑎᒃ. ᕿᒧᔅᓯᖁᑎᖃᕐᓂᖅ 
ᐱᕕᖃᕈᑕᐅᑦᑎᐊᕆᐊᖃᖃᑦᑕᖅᑐᓂ, ᐱᓇᓱᐊᕈᑕᐅᒋᐊᖃᖃᑦᑕᖅᑐᓂᓗ ᐊᒻᒪᓗ 
ᑮᓇᐅᔭᕈᑕᐅᒋᐊᖃᕐᐸᑦᑐᓂ ᖁᑭᐅᑎᓄᑦ ᓴᒃᑯᓄᓪᓗ, ᐊᑭᖓ ᓂᐅᕕᕆᐊᖃᖃᑦᑕᓂᕐᒧᑦ, 
ᐅᕐᓴᐃᖃᑦᑕᕆᐊᖃᕐᓂᕐᒧᑦ ᐋᖅᑭᐅᒪᑎᑦᑎᒋᐊᖃᕐᓂᒧᓪᓗ ᖃᒧᑕᐅᔭᕐᒥᑦ 
ᐅᖓᑎᐊᓗᐊᓃᔅᓯᒪᔪᖅ ᐊᑐᕈᓐᓇᖅᑕᖏᑕ ᐃᓄᐃᑦ. ᐊᖑᓇᓱᖃᑦᑕᕐᓂᖅ 
ᑲᓲᒪᓯᓚᐅᕐᓯᒪᔪᖅ ᑮᓇᐅᔾᔭᔅᓴᓂᕐᒧᑦ, ᐅᐱᓐᓇᕋᓂ ᑭᒃᑯᑐᐃᓐᓇᐃᑦ ᑮᓇᐅᔭᓖᑦ, 
ᐱᕕᖃᕐᓂᐅᑉ ᓴᓂᐊᓂ, ᖃᒧᑕᐅᔭᕐᒥᒃ ᐃᖏᕐᕋᑎᑦᑎᖃᑦᑕᕈᓐᓇᓂᕐᒧᑦ ᐊᑯᓂᐅᓂᕐᓴᖅ 
ᐃᖅᑲᓇᐃᔮᖃᕈᓐᓇᖅᑑᕙᓚᐅᕐᖓᑕ. ᐊᒻᒪᓗᑦᑕᐅᖅ, ᐱᓗᐊᖅᑐᒥ ᑕᐃᔅᓱᒪᓂᒋᐊᒃᑲᓂᕐᓕ, 
ᖃᒧᑕᐅᔭᐃᑦ ᓱᕋᐅᑎᒐᔪᖃᑦᑕᓚᐅᕐᖓᑕ ᐊᒻᒪᓗ ᐊᑑᑎᖃᙱᓂᕐᓴᐅᓪᓗᑎᒃ 
ᕿᒻᒥᓂᑦ ᓇᒥᓕᒫᖅ ᐊᖑᓇᓱᒋᐊᕐᓯᒪᓪᓗᓂ, ᐱᓗᐊᖅᑐᒥ ᓇᐅᒃᑰᕆᐊᖃᕐᓂᖏᓐᓄᑦ, 
ᓵᑦᑐᒃᑯᑦ ᐅᕝᕙᓘᓐᓃᑦ ᓱᕋᐃᔭᕐᓯᒪᔪᒃᑯᑦ ᓯᑯᒃᑯᑦ ᐃᖏᕐᕋᔭᕆᐊᖃᕐᐸᑦᑐᑎᒃ, 
ᐊᒻᒪᓗ ᓇᐃᒪᓲᖑᓪᓗᑎᒃ ᐊᓪᓗᓂᑦ ᓇᑦᑎᕐᓄᑦ ᐊᒻᒪᓗ ᓇᓄᕐᓂᑦ. ᑕᒪᕐᒥᒃ, 
ᓇᓗᓇᙱᑎᐊᖅᑐᖅ ᐃᓄᐃᑦ ᓴᖑᒐᔭᖅᑐᒥᓂᐅᔮᖅᑑᒐᓗᐊᑦ ᕿᒻᒥᓂᑦ ᖃᒧᑕᐅᔭᕐᓄᑦ, 
ᐅᐱᓐᓇᕋᓂ ᐊᒥᓱᑲᓪᓚᐃᑦ ᐱᔪᒪᓂᖃᑦᑎᐊᖅᑐᒥᓃᑦ ᖃᒧᑕᐅᔭᐃᑦ ᐊᑐᕋᔅᓴᐃᑦ 
ᐊᑐᐃᓐᓇᐅᓕᑐᐊᕐᖓᑕ. ᑭᓯᐊᓂᓕ, ᐊᓯᖏᓐᓂᒃ ᐊᑐᓕᕐᓂᖅ, ᐱᓗᐊᖅᑐᒥᒃ 
ᓈᒻᒪᑦᑐᓂᑦ ᖃᒧᑕᐅᔭᑦᑎᐊᕙᓐᓂᒃ ᐱᑕᖃᓕᓚᐅᖅᑎᓐᓇᒍ, ᐊᒻᒪᓗ ᕿᒻᒦᑦ 
ᖁᑭᐊᔭᐅᒻᒪᑕ ᐊᖏᕐᓯᒪᑎᓐᓇᒋᑦ ᕿᒻᒥᓖᑦ, ᓈᒻᒪᖏᑦᑐᓕᓂᓪᓚᕆᐅᓐᓂᕐᖓᑦ ᐊᒻᒪᓗ 
ᐅᓚᕕᑦᑎᒍᑕᐅᓪᓗᓂ ᑕᐃᒪᐃᒋᐊᑐᒐᑎᒃ.   

ᖃᒧᑕᐅᔭᐃᑦ
ᒐᕙᒪᒃᑯᓐᓂ ᐊᑐᐊᒐᑦ ᐊᒻᒪᓗ ᓄᓇᓕᓐᓂᑦ ᖃᓄᐃᓐᓂᐅᔪᑦ 

ᐱᔭᕆᐊᑦᑐᓯᑎᑦᑎᓂᕐᖓᑕ ᐅᕝᕙᓘᓐᓃᑦ ᐊᔪᕐᓇᕐᓯᑎᑦᑎᓂᕐᖓᑕ 
ᐃᓄᓐᓄᑦ ᕿᒻᒥᖃᕋᓱᓐᓂᕐᒥᒃ ᓄᓇᓕᓐᓂᑦ, ᐊᖑᓇᓱᑦᑏᑦ ᐃᓚᖏᑦ 
ᑭᖑᕝᕖᔪᓐᓇᕐᓯᔪᒥᓂᐅᒐᓗᐊᑦ ᕿᒧᔅᓯᖏᓐᓂᒃ ᖃᒧᑕᐅᔭᕐᓄᑦ. ᐊᒥᓱᓄᑦ ᐃᓚᒌᓄᑦ 
ᐊᓯᖏᓐᓂᒃ ᐱᐅᓯᖃᕆᐊᖃᓕᕐᓂᖅ ᐱᔭᕆᐊᑐᔪᐊᓘᓯᒪᔪᖅ, ᐱᔾᔪᑎᒋᓪᓗᒍ 
ᑐᖁᕋᖅᑕᐅᓂᖏᑦ ᐊᖑᓇᓱᑦᑏᑦ ᕿᒻᒥᖏᑦ ᐱᒋᐊᕐᓂᕐᖓᑕ ᐱᖓᓲᔪᖅᑐᑦ 
ᑎᓴᒪᐅᔪᙱᒐᖅᑐᓪᓗᑭᐊᖅ ᓯᕗᓂᐊᒍᑦ ᖃᒧᑕᐅᔭᑦᑎᐊᕙᓐᓂᑦ ᐱᑕᖃᓕᕋᓱᓐᓂᖓ 
ᐊᑐᕋᔅᓴᓂᑦ ᕿᑭᖅᑖᓗᒻᒥ. ᐊᒥᓱᑦ ᕿᒻᒥᖃᕈᓐᓃᑲᓪᓚᑦᑐᒥᓂᐅᓪᓗᑎᒃ 
ᓂᕆᐅᓇᙱᑦᑐᒥ, ᐸᕐᓇᒍᓐᓇᕐᓇᑎᓪᓗ ᓂᐅᕕᐅᑎᔅᓴᐅᓛᖅᑐᓂᑦ 
ᖃᒧᑕᐅᔭᕐᓂᑦ ᑭᖑᕝᕖᔪᔅᓴᓂᑦ, ᐊᒻᒪᓗ ᒪᕐᕉᓐᓂᒃ ᐱᖓᓱᓂᓪᓗᑭᐊᖅ ᐊᕐᕌᒍᓂ 
ᑕᐃᒪᐃᓕᖓᒋᐊᖃᖅᑎᑕᐅᓯᓪᓗᑎᒃ, ᐅᓄᙱᓂᕐᐹᑦ ᐊᕐᕌᒍᑦ, ᐅᑭᐅᒃᑯᑦ 
ᐃᖏᕐᕋᔾᔪᑎᔅᓴᖃᙱᑎᐊᖅᑐᑎᒃ ᓇᒻᒥᓂᖅ ᐱᖏᓐᓂᒃ. ᒥᑦᑎᒪᑕᓕᒻᒥ, ᔭᐃᑯᓛᓯ 
ᕿᓕᖅᑎ ᐅᖃᔪᔪᖅ ᑭᓪᓕᓯᓂᐊᖅᑎᓄᑦ: 

ᐊᓪᓛᑦ ᐅᓪᓗᒥᒧᑦ ᑎᑭᑦᑐᒍ, ᑕᒪᐅᙵᖃᑦᑕᖏᒃᑲᓗᐊᕋᒪ (Guys Bight), 
ᐊᑯᓂᐊᓘᕐᓂᖅᑲᑦ, ᐊᖏᕐᕋᕐᓯᓕᓲᖑᔪᖓ. ᐊᒥᓱᓂᑦ ᐊᕐᕌᒍᓂᑦ ᑕᒫᓃᓕᕋᒪ, 
ᕿᒻᒥᒃᑲ ᑐᖁᑕᐅᓚᐅᕐᓯᒪᒻᒪᑕ, ᓂᐅᕕᕈᓐᓇᕐᓯᓚᐅᖅᑎᓐᓇᖓ ᓱᓕ 
ᖃᒧᑕᐅᔭᕐᓂᑦ. ᐊᓯᖏᑦ ᐃᓄᐃᑦ ᓂᐅᕕᖅᑐᒥᓂᐅᒐᓗᐊᑦ ᖃᒧᑕᐅᔭᕐᓂᑦ. 
ᐱᔭᕆᐊᑐᔪᐊᓘᓚᐅᕐᓯᒪᔪᖅ ᐃᖏᕐᕋᔾᔪᑎᑐᐊᕆᓪᓗᒋᑦ ᖁᑭᖅᑕᐅᓪᓗᑎᓪᓗ. 
ᑭᓱᐃᕈᔾᔭᐅᓪᓗᑎᑦ. ᖃᒧᑕᐅᔭᖅ ᐊᔪᕐᓇᕈᓐᓃᕈᑕᐅᓚᐅᕐᓯᒪᔪᖅ ᑕᐃᒃᑯᓄᖓ 
ᐃᖅᑲᓇᐃᔮᓕᓐᓄᑦ ᓄᓇᓕᓐᓂᑦ ᓅᖃᑦᑕᕈᓐᓇᓯᓪᓗᑎᒃ ᐅᖓᓯᑦᑐᐊᓗᒻᒧᑦ 
ᐱᓇᓱᐊᕈᓯᐅᑉ ᓄᙳᐊᓂ, ᑭᓯᐊᓂ ᐊᑦᑐᖏᖅᑕᐅᓪᓗᓂ ᐊᖑᓇᓱᑦᑎ 
ᑮᓇᐅᔾᔭᔅᓴᕕᒻᒧᑦ. ᖃᒧᑕᐅᔭᐃᑦ ᐋᖅᑭᐅᒪᒍᑎᑖᖑᓚᐅᕐᓯᒪᙱᒻᒪᑕ 
ᐊᓐᓇᐃᓂᐊᓗᖏᓐᓄᑦ ᐊᔅᓱᕈᕐᓂᖏᓐᓄᑦ ᑐᖁᕋᖅᑕᐅᒻᒪᑕ ᕿᒻᒥᑦ. 

ᒥᐊᓕ ᐃᒃᑲᕐᕆᐊᓗᒃ ᐅᓂᒃᑳᔪᔪᖅ ᖃᓄᖅ ᐅᐃᖓᑕ ᐃᕐᓂᖓᑕᓗ ᕿᒻᒥᖏᑦ 
ᖁᑭᐊᔭᐅᓐᓂᕐᒪᖔᑕ ᐸᓖᓯᒃᑯᓐᓄᑦ ᑲᖏᖅᑐᒑᐱᒻᒥ ᓂᐅᕕᐅᑎᔅᓴᖃᕐᓂᐅᓴᑎᓐᓇᒋᑦ 
ᓱᓕ ᖃᒧᑕᐅᔭᕐᒥᒃ: 

ᐅᖃᐅᔾᔭᐅᔪᙱᑦᑐᒍᑦ ᓱᒻᒪᐅᒻᒪᖔᖅ. ᐃᕐᕋᔾᔪᑎᑐᐊᕗᑦ. 
ᐱᔭᕆᐊᑐᔪᐊᓘᓚᐅᕐᓯᒪᔪᖅ ᐅᐃᓐᓄᑦ. ᐅᕙᑦᑎᓐᓄᑦ ᓂᕿᔅᓴᓂᒋᐊᖃᕐᐸᑦᑐᓂ, 
ᐃᖏᕐᕋᔾᔪᑎᖃᕈᓐᓃᖅᑐᓂ. ᐱᔭᕆᐊᑐᓪᓚᕆᓚᐅᕐᓯᒪᔪᖅ ᐅᐃᓐᓄᑦ. ...ᑭᓯᐊᓂ 



92 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐅᐊᑦᑎᐊᕈᑲᓪᓛᓘᓕᕐᖓᑦ ᐅᐃᒐ ᖃᒧᑕᐅᔭᖅᑖᕈᓐᓇᕐᓯᑕᐃᓐᓇᓚᐅᕐᓯᒪᔪᖅ. 
ᓂᐅᕕᐊᔅᓴᖅᑕᖃᓚᐅᕐᓯᒪᔪᖅ ᐃᓄᒻᒥᒃ. ᓂᐅᕕᐊᕆᓪᓗᓂᐅᒃ ᑕᐃᒫᒃ 
ᐊᖑᓇᓱᖃᑦᑕᑲᓐᓂᕈᓐᓇᕐᓯᓚᐅᕐᓯᒪᔪᖅ. ...ᐃᖏᕐᕋᔾᔪᑎᖃᓚᐅᕐᓯᒪᙱᒻᒪᑦ 
ᑭᓯᐊᓂ ᐱᓱᑉᐸᑦᑐᓂ. 

ᒐᕙᒪᒃᑯᑦ ᐊᒻᒪᓗ ᓴᓇᕕᒃ ᓂᐅᕕᓚᐅᕐᓯᒪᔪᑦ ᑕᐃᔅᓱᒪᓂᓴᕐᓂᑦ ᑯᑭᓕᓐᓂᑦ 
ᐃᖏᕐᕋᔾᔪᑎᓂᑦ. ᑕᐃᔅᓱᒪᓂ ᓴᓇᔭᐅᖃᑦᑕᓕᕋᑖᖅᑎᓪᓗᒋᑦ ᐊᑕᐅᓯᕐᓯᐅᑏᑦ 
ᓄᓇᒃᑰᕈᑏᑦ ᑯᑭᓖᑦ ᐅᑭᐅᖅᑕᖅᑐᒨᕈᔾᔭᐅᓚᐅᕐᓯᒪᒻᒪᑕ 1950 ᓄᙳᖏᓐᓂ, ᑭᓯᐊᓂ 
ᐊᒥᓲᙱᑦᑐᓂᑦ ᓴᓇᓚᐅᕐᓯᒪᒻᒪᑕ ᐊᒻᒪᓗ ᐊᒥᓲᙱᓂᕐᓴᒻᒪᕇᑦ ᑕᑯᓚᐅᕐᓯᒪᔪᑦ 
ᐊᑐᖅᑕᐅᓂᖏᓐᓂᒃ. 1963ᒥ ᑭᖑᓂᐊᒍᓪᓗ, ᑕᐃᒪᐃᒃᑲᓗᐊᖅᑎᓪᓗᒍ, ᓯᑭᑑ 
(ᕙᒻᕙᑎᐊᔭᐃ) ᐊᒻᒪᓗ ᐊᓯᖏᑦ ᐋᖅᑭᒋᐊᖅᑕᐅᓚᐅᕐᓯᒪᔪᑦ ᓴᓇᔭᐅᓚᐅᕐᓯᒪᔪᑦ ᓯᕗᓪᓖᑦ 
ᓴᓂᐊᓂ. 1964ᒥ, ᕙᒻᕙᑎᐊᔭᐃ ᓴᓇᓚᐅᕐᓯᒪᔪᑦ 8,300ᓂᑦ ᐃᖏᕐᕋᓲᓂᑦ; 1969ᒥ 
ᐊᒥᓱᕈᒃᑲᓂᖅᑐᑎᒃ 113,000ᓄᑦ; ᐊᒻᒪᓗ 1971ᒥ ᐊᒥᓱᕈᒃᑲᓂᒻᒪᕆᑦᑐᑎᒃ 212,000. 
ᖃᓪᓗᓈᓂᒥᐅᑦ ᐃᖅᑲᓇᐃᔭᖅᑏᑦ, ᓲᕐᓗ ᐸᓖᓯᒃᑯᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑐᖅ 
ᐃᓄᒃ ᓂᐅᕕᕋᔪᑉᐸᑦᑐᒥᓂᑦ ᓯᕗᓪᓕᕐᐹᓂᑦ ᖃᒧᑕᐅᔭᕐᓂᑦ ᕿᑭᖅᑖᓗᒻᒥ ᓄᓇᓕᓐᓂᑦ. 
ᓄᓇᒃᑰᕈᑏᑦ ᐃᖏᕐᕋᔾᔪᑕᐅᕙᑦᑐᒥᓃᑦ ᓄᓴᓕᓐᓂᑦ ᖃᓂᒋᔭᖏᓐᓂᓘᓐᓃᑦ ᓄᓇᓖᑦ. 
ᐊᖑᓇᓱᖃᑦᑕᕐᓂᖅ ᐊᒻᒪᓗ ᐅᖓᓯᑦᑐᓕᐊᖃᑦᑕᕐᓂᖅ ᓱᓕ ᕿᒻᒥᖃᕈᑕᐅᒋᖃᕐᓂᕐᖓᑕ.   

ᐱᐅᓂᖏᑦ ᐱᐅᙱᓐᓂᖏᓪᓗ ᐊᑐᓂᑦ ᐃᖏᕐᕋᖃᑦᑕᕐᓂᑦ ᒥᔅᓵᓄᑦ − ᖃᒧᑕᐅᔭᐃᑦ 
ᕿᒧᔅᓰᓪᓗ − ᑐᑭᓯᔭᒥᓂᑦ ᐊᐃᕙᒍᑕᐅᓪᓗᑎᓪᓗ. ᐊᑲᐅᓈᕐᓯᒪᒍᑎᒋᓂᕐᐹᖏᑦ 
ᖃᒧᑕᐅᔭᐃᑦ ᓱᑲᓐᓂᖏᑦ. ᓯᕗᓪᓖᑦ ᓱᑲᓐᓂᖃᕈᓐᓇᐸᓐᓂᕐᖓᑕ 20-
25 ᒪᐃᓕᓂᑦ ᐃᑲᕐᕋᑕᒪᑦ, ᑕᓪᓕᒪᐃᕋᖅᑐᓂ ᓱᑲᓐᓂᕐᓴᖅ ᕿᒧᔅᓯᓂᑦ, ᐊᒻᒪᓗ 
ᓱᑲᓐᓂᓴᐅᓪᓗᑎᒃ ᑐᑦᑐᓂᑦ ᓇᓄᕐᓂᓪᓗ. ᐊᖑᓇᓱᑦᑏᑦ ᖃᐅᔨᒋᐊᕈᓐᓇᐸᑦᑐᒥᓃᑦ 
ᒥᑭᒋᐊᖏᓐᓂᒃ ᖃᐅᔨᒋᐊᕐᔫᒥᔭᒐᕐᓂᕐᓴᐅᓪᓗᑎᒃ ᖃᒧᑕᐅᔭᕐᓂᑦ ᐊᑐᖅᑐᑎᒃ, ᑕᐃᒪᒃ 
ᑐᓗᒐᖅᑕᐅᙱᓂᕐᓴᐅᕙᑦᑐᒥᓃᑦ ᐅᒃᐱᔾᔪᖅᑕᐅᖏᓂᕐᓴᐅᕙᑦᑐᑎᓪᓗ ᓄᐃᓚᔅᓴᐃᑦ. 
ᑕᒪᕐᒥᒃ ᐃᓱᒪᒋᓪᓗᒋᑦ, ᐊᖑᓇᓱᑦᑏᑦ ᐊᖑᓇᓱᑯᑖᙱᓂᕐᓴᐅᖃᑦᑕᕈᓐᓇᓕᖅᑐᒥᓃᑦ 
ᕿᒥᖅᑯᑎᔅᓴᓯᐅᕐᓗᑎᒃ ᐊᓯᖏᓐᓂᒃ ᑲᒪᒍᓐᓇᓂᕐᓴᐅᖃᑕᓕᖅᑐᒥᓃᑦ, ᓱᕐᓗ 
ᐃᖅᑲᓇᐃᔭᕐᓂᖅ ᑮᓇᐅᔾᔭᔅᓴᓪᓗᓂ.  

1960ᖏᓐᓂ ᐊᒻᒪᓗ 1970ᖏᓐᓂ, ᑭᓯᐊᓂᓕ, ᖃᒧᑕᐅᔭᐃᑦ 
ᐱᐅᖏᓐᓇᖃᑦᑕᕐᓯᒪᙱᒻᒪᑕ ᐅᑭᐅᖅᑕᖅᑐᒥ ᐊᑐᖃᑦᑕᖅᑐᒋᑦ. ᐊᐅᓚᔾᔮᕋᔪᑉᐸᑦᑐᑎᒃ, 
ᐃᓚᔅᓴᖏᑦ ᐊᑭᑐᓪᓗᑎᒃ, ᐃᓚᔅᓴᖏᑦ ᐃᓚᐃᓐᓇᖏᑦ ᓂᐅᕕᐊᔅᓴᐃᑦ ᐱᑕᖃᕐᐸᑦᑐᑎᒃ, 
ᐊᒻᒪᓗ, ᖃᒧᑕᐅᔭᐃᑦ ᒥᔅᓵᓄᑦ ᐊᑐᐊᕐᓯᔾᔪᑏᑦ, ᑐᕌᖓᓪᓗᑎᒃ ᖃᓪᓗᓈᓂᒥᐅᑕᕐᓄᑦ 

ᖁᕕᐊᒋᔭᕐᓱᓂᕐᒧᑦ ᖃᒧᑕᐅᔭᕐᐸᑦᑐᓄᑦ, ᑐᑭᓯᐅᒪᔾᔪᑎᔅᓴᖃᖃᑦᑕᓂᙱᑦᑐᑦ 
ᐊᑑᑎᓕᓐᓂᒃ ᓴᓇᒋᐊᕐᓂᕐᒧᑦ ᓅᓯᒪᓗᓂ ᓱᕋᐅᑎᓐᓂᖅᑲᑕ. ᐊᑐᐊᕐᓯᔾᔪᑏᑦ 
ᖃᓪᓗᓈᑎᑑᖓᑐᐃᓐᓇᖅᑐᑎᒃ ᐅᐃᕖᑎᑐᓪᓗ 1972ᒧᑦ ᑎᑭᑦᑐᒍ, ᓯᕗᓪᓕᕐᐹᒥ 
ᐃᓄᑦᑎᑑᖓᔪᑦ ᓴᖅᑭᖅᑕᐅᓚᐅᕐᓯᒪᔪᑦ ᑕᐃᔅᓱᒪᓂ. ᐊᒻᒪᓗᑦᑕᐅᖅ, ᖃᒧᑕᐅᔭᐃᑦ 
ᐃᖏᕐᕋᒍᓐᓇᖅᑐᑎᒃ ᓱᑲᓐᓂᕐᓴᐅᓗᑎᒃ, ᑭᓯᐊᓂ ᐅᖓᓯᙱᓂᕐᓴᒧᑦ, ᕿᒧᔅᓰᑦ 
ᓴᓂᐊᓂ ᐊᒻᒪᓗ ᖃᒧᑕᐅᔭᐃᑦ ᓂᐱᓕᐊᓘᓪᓗᑎᒃ ᓇᑦᑎᕐᓄᑦ ᑐᓵᔭᐅᒍᓐᓇᖅᑐᑎᒃ 
ᓇᓄᕐᓄᓪᓗ ᐊᖑᓇᓱᑦᑎ ᖃᓪᓕᓕᕋᐃᒻᒪᑦ. ᐃᓄᐃᑦ ᖃᐅᔨᒪᖁᔨᓐᓂᕐᒥᔪᑦ ᕿᒻᒥᑦ 
ᐊᖑᓇᓱᖃᓯᐅᑎᕙᓚᐅᕐᓯᒪᒻᒪᑕ ᐃᑲᔪᕐᐸᑦᑐᑎᒃ ᖃᐅᔨᑎᑦᑎᕙᑦᑐᑎᒃ ᓱᑯᑦᑎᐊᓂ 
ᓇᑦᑎᕐᓄᑦ ᐊᓪᓗᑕᖃᕐᒪᖔᖅ ᓯᑯᒥ, ᖃᐅᔨᑎᑦᑎᔭᕇᕐᐸᑦᑐᑎᓪᓗ ᓯᕗᓂᐊᓗᐊᒍᑦ 
ᓇᒡᒍᑎᑕᖃᖅᑲᑦ ᓯᑯᒥ ᐊᒻᒪᓗ ᓇᓄᖅᑕᖃᖅᑲᑦ, ᐊᖑᓇᓱᑦᑎᓂᑦ ᐊᖏᕐᕋᐅᔾᔨᕙᑦᑐᑎᒃ 
ᖃᑯᖅᑐᐊᓘᑎᓪᓗᒍ, ᐊᒻᒪᓗ ᓇᓐᓄᒐᓱᑦᑎᓪᓗᒋᑦ ᐃᑲᔪᕐᐸᑦᑐᑎᒃ. ᑭᖑᓪᓕᕐᐹᒥ 
ᑕᐃᒪᐃᒋᐊᖃᓪᓚᕆᑦᑎᓪᓗᒋᑦ ᑭᓯᐊᓂ, ᕿᒻᒥᑦ ᓂᕿᒋᔭᐅᒍᓐᓇᕆᓪᓗᑎᒃ ᐊᖑᓇᓱᑦᑎᓄᑦ 
ᓂᕿᖃᕈᓐᓃᕋᐃᒻᒪᑕ.  

ᐊᑑᑎᓂᒥᓂᖏᑦ ᓴᖅᑭᖅᑕᐅᒻᒪᑕ ᖃᒧᑕᐅᔭᐃᑦ ᑐᓴᖅᑕᐅᔭᕆᐊᖃᕐᒥᔪᑦ ᐃᓚᖏᑦ. 
ᐃᓄᐃᑦ ᐊᑐᓗᐊᕐᐸᓂᕐᖓᑕ ᖃᒧᑕᐅᔭᕐᓂᑦ ᓄᓇᓖᑦ ᖃᓂᒋᔭᖏᓐᓂ. ᐃᓚᖓᑦ 
ᐊᓯᔾᔨᕈᑕᐅᓗᐊᖅᑐᒥᓂᕐᓂᑦ ᖃᒧᑕᐅᔭᐃᑦ ᓴᖅᑭᖅᑕᐅᒻᒪᑕ ᑮᓇᐅᔾᔭᔅᓴᒋᐊᖃᓕᕐᓂᕐᖓᑕ 
ᐊᑭᓕᐅᑎᔅᓴᖃᖃᑦᑕᓂᐊᕐᖓᑕ ᓴᓇᔭᐅᔾᔪᑎᖏᓐᓄᑦ ᐊᒻᒪᓗ ᐋᖅᑭᐅᒪᑎᑕᐅᓂᖏᓐᓄᑦ 
ᖃᒧᑕᐅᔭᐃᑦ.

ᓴᖅᑭᖅᑕᐅᓂᖏᑦ ᖃᒧᑕᐅᔭᐃᑦ ᐊᓯᕈᐃᓐᓂᕐᒥᔪᖅ ᐊᖑᓇᓱᒍᓯᕐᓂᑦ. ᓱᑲᓐᓂᖏᑦ 
ᐅᐹᔭᕈᑕᐅᒍᓐᓇᐃᓪᓕᔪᒥᓃᑦ ᓇᓄᕐᓂᑦ ᑐᑦᑐᓂᓪᓗ. ᐊᖑᓇᓱᖃᑦᑕᕆᐊᖃᕐᓂᖅ 
ᕿᒥᖅᑯᑎᔅᓴᓂᑦ ᕿᒻᒥᓄᑦ ᐊᑐᖅᑕᐅᖔᕈᓐᓃᖅᑐᓂ ᐊᖑᓇᓱᖔᖃᑦᑕᓕᖅᑐᒥᓃᑦ 
ᑑᒑᓂᑦ ᕿᓯᕐᓂᓪᓗ ᐱᓂᐊᕋᒥᒃ ᐃᓄᓐᓄᑦ ᓂᐅᕕᐅᑕᐅᕙᓐᓂᕐᖓᑕ 
ᑮᓇᐅᔭᖅᑖᕐᓂᐊᕋᒥᒃ, ᐊᑭᓕᐅᑕᐅᕙᑦᑐᑎᒃ ᑮᓇᐅᔭᖅᑖᖏᑦ ᒑᓴᓖᓄᑦ, ᐃᓚᔅᓴᓄᑦ, ᐊᒻᒪᓗ 
ᖃᒧᑕᐅᔭᖅᑖᕈᑕᐅᖔᖅᑐᑎᒃ ᓄᑖᓂᑦ. ᐃᖏᕐᕋᖃᑦᑕᕐᓂᖅ ᖃᒧᑕᐅᔭᒃᑯᑦ ᐃᓄᑑᙱᓪᓗᓂ 
ᑭᓯᐊᓂ ᓅᒍᑕᐅᖃᑦᑕᕆᐊᓕᒥᓂᑦ ᐊᑦᑕᓇᖅᑐᒦᖁᓇᒋᑦ ᖃᒧᑕᐅᔭᖓ ᓱᕋᐅᑎᑳᓪᓚᑉᐸᑦ. 
ᐅᐊᑦᑎᐊᕈᓕ ᐃᓄᐃᑦ ᐊᖑᓇᓱᑦᑏᑦ ᐃᓱᒪᕐᓱᑎᐊᖅᑐᑎᒃ ᓅᓯᒪᒍᓐᓇᖃᑦᑕᓚᐅᕐᓯᒪᒻᒪᑕ. 
ᓂᐱᖏᑦ ᖃᒧᑕᐅᔭᐃᑦ ᐃᓅᓯᕐᒧᑦ ᐊᑦᑕᓇᕐᓇᖃᑦᑕᕐᓯᒪᒻᒥᒻᒪᑕ. ᖃᐅᔨᓴᓱᐊᖅᑎᒡᒍᑏᑦ 
ᒪᓐᑐᕆᐊᓪᒥ ᖃᐅᔨᔪᒥᓃᑦ ᐃᓚᖓᓐᓂ ᑲᓇᓐᓇᕐᒥ ᐅᑭᐅᖅᑕᖅᑐᒥ ᓄᓇᓖᑦ, 
ᐱᖓᓲᔪᖅᑐᑦ ᖁᓕᓂᑦ ᑐᓯᓚᓕᕐᓯᒪᒻᒪᑕ ᐱᔾᔪᑎᒋᓪᓗᒍ ᖃᒧᑕᐅᔭᐃᓐᓇᖃᑦᑕᕐᓂᖅ. 
ᑕᒫᓂ 83% ᐊᖑᑏᑦ ᓄᓇᓕᓐᓂᑦ ᑐᓯᓚᓕᓚᐅᕐᓯᒪᔪᑦ 1970ᖏᓐᓂ. 

ᐱᔭᕇᕈᑎᖏᑦ ᐊᒻᒪᓗ ᐃᓄᐃᑦ 
ᖃᐅᔨᒋᐊᕈᑎᖏᑦ

ᖁᑭᐊᔭᐅᖃᑦᑕᓕᓚᐅᕐᓯᒪᔪᑦ ᐊᒥᓱᐊᓗᐃᑦ ᕿᒻᒦᑦ ᕿᑭᖅᑖᓗᒻᒥ 1957ᒥ, 
ᐃᔨᕐᓯᒪᒍᑕᐅᙱᑎᐊᖅᑐᓂ ᑕᒫᓂ. ᐃᓄᐃᑦ ᐃᖃᓗᓐᓂ ᐅᖃᐅᓯᖃᓪᓚᕆᖃᑦᑕᔪᔪᑦ 
ᕿᒻᒥᖃᕈᓐᓃᕐᓂᒥᓂᖏᓐᓂᒃ ᑭᒃᑯᑐᐃᓐᓇᐃᑦ ᒥᔅᓵᓄᑦ ᖃᐅᔨᓇᓱᐊᖅᑎᒧᑦ 
ᑐᓯᐅ ᔭᑦᓱᓯᕈᒧᑦ, ᑖᓐᓇ ᓴᖅᑭᑎᑦᑎᓯᒪᔪᖅ ᐅᖃᐅᓯᒥᓂᖏᓐᓂᒃ ᑲᓇᑕᒥ 
ᐅᖃᓕᒫᒐᓕᐊᖑᕙᑦᑐᒥ 1962ᒥ. ᓄᓇᓕᓐᑦᓂ ᑲᒪᔨ ᕗᕋᐃᔭᓐ ᐱᐅᓴᓐ 
ᐅᖃᐅᓯᖃᖃᑦᑕᔪᒻᒥᔪᖅᑕᐅᖅ, ᐃᓱᒪᒋᔭᖏᓐᓂᒃ ᐅᖃᐅᓯᖃᕐᐸᑦᑐᓂ 
ᑕᑯᖅᑯᔾᔭᐅᕙᑦᑐᒥ ᐱᓇᓱᐊᕈᓯᖅᑕᒫᑦ ᐅᖃᐅᓯᔅᓴᓕᐊᓂᑦ 1966ᒥ, ᐊᒻᒪᓗ ᓱᓕ 
ᓄᓇᑦᓯᐊᖅ ᒪᓕᒐᓕᐅᕐᕕᖓᓐᓂ 1973ᒥ. ᑕᐃᔅᓱᒪᓂ ᐊᒥᓲᙱᑦᑐᑦ ᕿᒧᔅᓰᑦ 
ᐊᒥᐊᒃᑰᓚᐅᕐᓯᒪᔪᑦ. ᑐᖁᕋᖅᑕᐅᓂᒥᓂᖏᑦ ᐅᖃᐅᓯᐅᓪᓚᑦᑖᖃᑦᑕᕐᓯᒪᔪᑦ ᐊᕐᕌᒍᒐᓴᓐᓂᑦ 
ᐱᒻᒪᕆᐊᓗᓐᓂᑦ ᐊᑐᖅᑐᖃᓕᕋᐃᒻᒪᑦ ᓲᕐᓗ ᓄᓇᕗᒥ ᓄᓇᑖᕐᓂᖅ ᐊᒻᒪᓗ 
ᓄᓇᕗᑦ ᐱᙳᖅᑎᑕᐅᒻᒪᑦ ᑕᒪᓐᓇ ᑭᒃᑯᑐᐃᓐᓇᑦᑎᐊᓄᑦ ᑐᓴᖅᑕᐅᓚᐅᕐᓯᒪᔪᖅ. 
ᑭᓯᐊᓂ ᑭᒃᑯᑐᐃᓐᓇᐃᑦ ᓱᖅᑯᐃᒋᔭᖏᓐᓂᒃ ᖃᐅᔨᔭᐅᑎᑦᑎᑦᑕᐃᓕᓚᐅᕐᓯᒪᔪᑦ. 
ᐃᓛᓐᓂᒃᑯᑦ, ᖃᐅᔨᓯᒪᔪᑦ ᐅᖃᖃᑦᑕᔪᔪᑦ ᑭᓪᓕᓯᓂᐊᖅᑎᓄᑦ, ᓱᖅᑯᐃᒋᔭᖏᓐᓂᒃ 
ᐅᖃᐅᓯᖃᕈᓐᓇᐃᓪᓕᓯᒪᓂᕋᖅᑐᑎᒃ ᑕᓗᕈᒃᑯᑎᓂᕐᒧᑦ ᐋᓐᓂᕐᓯᒪᓂᕐᒧᓪᓗ.  

ᐃᓄᓕᒫᖅᑎᑎᓪᓗᑎᒃ ᐅᖃᐅᓯᐅᓯᒪᒻᒥᙵᑦ ᕖᕝᕗᐊᓕ 1999ᒥ, ᑲᑎᒪᓂᕐᒥ 
ᐃᖃᓗᓐᓂ ᐃᓄᓕᒫᑦ ᑲᑎᒪᖃᑎᖃᖅᑎᓪᓗᒋᑦ ᐸᓖᓯᒃᑯᓐᓂᑦ ᐃᖅᑲᓇᐃᔭᖅᑎᓂᑦ. 
ᑕᖅᑭᖅ ᓈᒻᒪᑦ, ᒪᑭᕕᒃ ᑯᐊᐳᕇᓴᒃᑯᑦ ᑲᑎᒪᓂᖓᓐᓂ, ᓄᓇᕕᒻᒥᐅᑦ ᓱᖅᑯᐃᒋᔭᖏᓐᓂᒃ 
ᓴᖅᑭᑎᑦᑎᓚᐅᕐᓯᒪᔪᑦ ᐊᒻᒪᓗ ᖃᐅᔨᓴᖁᔨᓕᖅᑐᑎᒃ, ᒪᒥᐊᖁᔨᓪᓗᑎᓪᓗ, ᐊᒻᒪᓗ 
ᐊᑭᓕᖅᑕᐅᖁᔨᓪᓗᑎᒃ. ᕿᑭᖅᑕᓂᒃᑯᑦ ᐊᔾᔨᓴᐃᓐᓇᖓᓂᒃ ᐊᑐᓯᓚᐅᕐᓯᒪᔪᑦ ᓄᓇᕗᒻᒥᐅᑦ 
ᐱᔾᔪᑎᒋᓪᓗᒋᑦ. ᕿᑭᖅᑕᓂᒃᑯᑦ ᐸᓯᔭᔅᓴᕈᖅᑎᑦᑎᒍᒪᓚᐅᕐᓯᒪᔪᑦ ᐸᓖᓯᒃᑯᓐᓂᑦ ᐊᒻᒪᓗ 
ᒐᕙᒪᑐᖃᒃᑯᓐᓂ ᐃᑉᐱᒍᓱᑦᑎᐊᖏᓐᓂᒥᓂᕐᒧᑦ ᐊᒻᒪᓗ ᓱᕋᐃᓯᒪᓂᖏᓐᓄᑦ ᐃᓄᓐᓂᑦ 
ᓅᑎᑦᑎᒍᓐᓇᐃᓪᓕᓂᒥᓂᖏᓐᓄᑦ. ᑭᓯᐊᓂᓕ, ᐃᖃᓗᓐᓂ ᑲᑎᒪᑎᓪᓗᒋᑦ ᕖᕝᕗᐊᓕᒥ 
ᐊᐅᓚᔾᔭᐃᒍᑕᐅᕙᓪᓕᐊᓕᕇᓚᐅᕐᓯᒪᒻᒪᑦ ᑭᐅᒪᒍᑕᐅᓕᖅᑐᓂ ᐸᓖᓯᒥᓂᕐᓄᑦ, 
ᓱᓕᙱᓐᓂᕋᐃᓪᓗᑎᒃ ᐅᓂᒃᑳᓕᐊᖑᓯᒪᔪᓂᑦ ᐱᑦᑎᐊᖃᑦᑕᖏᓐᓂᒥᓂᖏᓐᓂᒃ 
1950ᖏᓐᓂ 1960ᖏᓐᓂᓪᓗ. 

ᐊᕐᕌᒍᑦᒥ ᐊᒥᓲᙱᑦᑐᑦ ᐊᑐᖅᑎᓪᓗᒋᑦ, ᐃᓄᐃᑦ ᑲᑐᔾᔨᖃᑎᒌᖏᑦ 

ᐱᒻᒪᕆᐅᔪᑦ ᓄᓇᕗᒥ ᕿᑭᖅᑖᓗᒻᒥᓗ ᐊᐱᕐᓱᔪᔪᑦ ᐃᓐᓇᑐᖃᕐᓂᑦ, 
ᑐᑭᓕᐅᕆᓪᓗᑎᒃ ᐱᔾᔪᑎᓕᓐᓂᑦ “ᕿᒻᒦᔭᐃᓂᐅᓚᐅᕐᓯᒪᔪᓂᑦ”, ᐊᒻᒪᓗ 
ᑐᑭᒧᐊᒍᑎᔅᓴᓂᑦ ᐸᕐᓇᐃᓪᓗᑎᒃ ᑲᒪᒋᔭᐅᒃᑲᓐᓂᖁᓪᓗᒍ ᓱᕋᐃᓯᒪᓂᖓᑦ ᒐᕙᒪᒃᑯᑦ 
ᑕᐃᔅᓱᒪᓂ ᑲᒪᑦᑎᐊᖏᓐᓂᒥᓂᖏᓐᓄᑦ ᑐᑭᓯᒋᐊᕐᕕᖃᖁᓪᓗᒋᑦ ᐅᕝᕙᓘᓐᓃᑦ 
ᐃᑉᐱᒍᓱᑦᑎᐊᖁᓪᓗᒋᑦ ᓇᒻᒥᓂᖅ ᐸᐸᑦᑎᔨᐅᓪᓗᑎᒃ ᑲᒪᒋᔭᔅᓴᒫᖏᓐᓂᒃ 
ᐃᓄᓐᓄᑦ. 2000ᒥ, ᑕᒪᓐᓇ ᑎᓕᐅᕆᔾᔪᑕᐅᔪᖅ ᑲᓇᑕᒥ ᐱᖃᓯᐅᔾᔨᓕᔪᔪᖅ: 
ᑲᑐᔾᔨᖃᑎᒌᑦ ᑎᑎᕋᓚᐅᕐᓯᒪᔪᑦ ᒐᕙᒪᑐᖃᒃᑯᓐᑦᓄ ᐊᒻᒪᓗ ᑯᐸᐃᒃ ᒥᓂᔅᑕᖏᓐᓄᑦ 
ᐊᒻᒪᓗ ᒪᓕᒐᓕᐅᖅᑎᓄᑦ ᒪᓕᒐᓕᐅᕐᕕᔾᔪᐊᕐᒥ. ᐊᕐᕌᒎᑉ ᓄᙳᐊᓂ, ᓯᕗᓕᖅᑏᑦ 
ᐃᓄᐃᑦ ᑲᑐᔾᔨᖃᑎᒌᖏᓐᓂ ᐅᑉᐱᕈᓱᓕᔪᔪᑦ ᑐᖁᕋᐃᓂᒥᓂᖅ ᐊᐅᓚᑦᑎᕕᒻᒥ 
ᐸᕐᓈᖑᓐᓂᕆᐊᖓ ᐊᒻᒪᓗ ᑕᒪᕐᒥᒃ ᑲᑐᔾᔨᖃᑕᐅᔪᓕᒫᑦ ᐃᖅᑲᓇᐃᔮᕆᒋᐊᓕᖏᓐᓂᒃ 
ᑲᒪᓯᔪᒥᓂᐅᓂᖏᓐᓂᒃ. ᒐᕙᒪᒃᑯᑦ ᖃᕿᐊᓕᔪᔪᑦ ᐃᓚᖏᑦ ᕿᒻᒦᑦ ᑐᖁᑕᒥᓃᑦ, 
ᑭᓯᐊᓂ ᐅᖃᕋᓱᓪᓚᕆᔪᔪᑦ ᑐᑭᑖᕈᑎᖃᐃᓐᓇᖃᑦᑕᓂᕐᖓᑕᒎᖅ ᒪᓕᑦᑐᑎᒃ 
ᑭᒃᑯᑐᐃᓐᓇᐃᑦ ᐃᓅᓯᖏᑦ ᐊᑦᑕᓇᖅᑐᒦᒋᐊᖃᙱᓐᓂᖏᓐᓂᓪᓗ. ᐃᓄᐃᑦ 
ᐅᖃᕋᓱᓪᓚᕆᔪᔪᑦ ᐆᒻᒪᑦᑎᐊᕆᑦᑐᑦ ᕿᒻᒦᑦ ᑐᖁᑕᒥᓂᐅᓂᕋᖅᑐᒋᑦ, ᒐᕙᓚᒃᑯᑦ 
ᐃᑉᐱᒍᓱᓐᓂᖏᒻᒪᑕ ᐊᑑᑎᖃᓪᓚᕆᓐᓂᖏᓐᓂᒃ ᕿᒻᒥᑦ ᐃᓄᐃᑦ ᐃᓕᖅᑯᓯᖓᓐᓄᑦ, 
ᐊᒻᒪᓗ ᐅᓂᒃᑳᓕᐊᖑᓯᒪᔪᖅ ᐊᓯᕈᖅᑕᒥᓂᐅᓪᓗᓂ ᑕᑯᔅᓴᐅᓂᐊᙱᒻᒪᑕ ᒐᕙᒪᒃᑯᑦ 
ᐱᑦᑎᐊᖏᓐᓂᒥᓂᖏᑦ.   

ᐊᕐᕌᒍᓂᑦ ᑭᖑᓂᐊᒍᑦ ᖃᐅᔨᓇᓱᐊᓕᔪᔪᑦ, ᐊᐱᕐᓱᐸᑦᑐᑎᓪᓗ ᐊᒻᒪᓗ 
ᓴᖅᑭᔮᓗᐊᕋᑎᒃ ᐱᓇᓱᐊᕈᑎᖃᖅᑐᑎᒃ ᓄᐊᑦᑎᓇᓱᑦᑐᑎᒃ ᐃᑲᔪᕐᓯᕆᐊᕈᑎᔅᓴᓂᑦ 
ᑭᒃᑯᑐᐃᓐᓇᕐᓂᑦ ᖃᐅᔨᓴᓱᐊᖅᑎᓪᓗᒋᑦ. ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᕕᔾᔪᐊᕐᓂᖓᑦ 
ᐃᑲᔪᕐᓰᔪᔪᖅ ᑕᒪᑐᒥᖓ ᖃᐅᔨᓇᓱᐊᖁᔨᓂᐅᔪᒥᒃ 2002ᒥ. ᖃᐅᔨᓇᓱᐊᕐᓂᖅ, 
ᐊᐱᕐᓱᖃᑦᑕᕐᓂᖅ ᐊᒻᒪᓗ ᕿᒥᕐᕈᓂᖅ ᑲᔪᓯᔪᔪᖅ. ᑲᒪᒋᔭᖃᕐᓂᕐᓴᐅᓕᔪᔪᑦ 
ᐊᑦᑐᐊᓂᖏᓐᓂᒃ ᕿᒻᒦᑦ ᖁᑭᐊᔭᐅᖃᑕᕐᓂᒥᓂᖏᓐᓂᒃ ᐊᒻᒪᓗ ᑕᒪᐃᓐᓅᓕᖓᔪᒥᒃ 
ᒐᕙᒪᒃᑯᑦ ᐊᑐᐊᒐᖓᓐᓂᒃ ᓅᑎᑦᑎᓂᕐᒧᑦ ᐃᓄᓐᓂᑦ ᐊᑕᐅᑦᑎᒧᑦ ᓄᓇᓕᓐᓄᑦ. 
2005ᒥ, ᒪᑭᕕᒃ ᑯᐊᐳᕇᓵᒃᑯᑦ ᑕᒪᑐᒥᖓ ᓴᖅᑭᑎᑦᑎᑲᓐᓂᓕᔪᔪᑦ ᑭᒃᑯᑐᐃᓐᓇᕐᓄᑦ, 
ᓴᖅᑭᑎᑦᑎᓪᓗᑎᒃ ᑕᕐᕆᔮᔅᓴᒥᒃ ᖃᓄᐃᓕᐅᖅᑕᐅᓚᐅᕐᓯᒪᒻᒪᖔᑕ ᑕᐃᔅᓱᒪᓂ. ᐊᑭᐊᓂᖓ 
ᑭᖑᓪᓕᕐᐹᒥ ᒥᐊᒡᒎᕐᕙᓗᑦᑑᑉ. ᓇᐃᓈᕐᓯᒪᓪᓗᒍ, ᑖᓐᓇ ᐅᔾᔨᕆᔭᐅᓕᔪᒻᒪᑦ ᑲᓇᑕᒥ 
ᐱᕙᓪᓕᐊᔪᓕᕆᔨᓄᑦ ᓴᖅᑭᔮᖅᑎᑕᐅᓚᐅᕐᓯᒪᔪᖅ ᒪᓕᒐᓕᐅᕐᕕᔾᔪᐊᕐᒥ. 

ᒫᑦᓯ 2005ᒥ, ᒪᓕᒐᓕᐅᕐᕕᔾᔪᐊᕐᒥ ᑲᑎᒪᕕᒻᒥ ᑲᑎᒪᔨᕋᓛᑦ 
ᓄᓇᖃᖅᑳᕐᓯᒪᔪᓕᕆᓂᕐᒧᑦ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᓪᓗ ᑐᓵᖃᑦᑕᔪᔪᑦ 
ᐊᒥᓱᓂᑦ ᐃᓄᓐᓂᑦ ᑕᑯᓐᓈᕐᓯᒪᔪᓂᑦ ᓇᓗᓇᐃᔭᐃᔪᓂᑦ ᑐᖁᕋᖅᑕᐅᓂᒥᓂᖏᓐᓂᒃ 

ᕿᒻᒦᑦ ᒪᕐᕉᓐᓂᒃ ᐊᕕᑦᑐᕐᓯᒪᕕᐅᔪᓃᙶᕐᓯᒪᔪᓂᑦ 1950 ᐊᒻᒪ 1970 ᐊᑯᓐᓂᖏᓐᓂ. 
ᑲᑎᒪᔨᕋᓛᑦ ᑭᒃᑯᑐᐃᓐᓇᕐᓂᑦ ᖃᐅᔨᓴᕆᐊᖁᔨᓕᓚᐅᕐᓯᒪᔪᑦ ᐃᖅᑲᖅᑐᐃᕕᔾᔪᐊᕐᒥ 
ᐃᖅᑲᖅᑐᐃᔨᑎᒍᑦ “ᑕᒪᓐᓇ ᑐᑭᓯᔭᐅᑦᑎᐊᖁᓪᓗᒍ.” ᓄᓇᑦᓯᐊᕐᒥ ᐱᕙᓪᓕᐊᔪᑦ 
ᐃᓛᒃᑰᖓᔪᓂᑦ ᖃᐅᔨᓴᖁᔨᓕᔪᔪᑦ ᐋᒡᒋᓯ 30 2002ᒥᓕ, ᐊᒻᒪᓗ ᔫᓂ 17, 2005ᒥ 
ᑐᓴᖅᑎᑦᑎᓚᐅᕐᓯᒪᔪᑦ ᑐᓴᕈᒥᓇᙱᑦᑐᒥᒃ ᑭᐅᔾᔪᑎᖃᕐᓂᖏᓐᓂᒃ ᒐᕙᒪᒃᑯᑦ 
ᑐᑭᑖᕈᑎᖓᒍᑦ ᓇᒻᒥᓂᖅ ᖃᐅᔨᓴᕈᒪᓪᓗᑎᒃ. ᐸᓖᓯᒃᑯᑦ ᕿᒧᔅᓰᑦ ᒥᔅᓵᑦᓄ ᐅᓂᒃᑳᖏᑦ 
ᓴᖅᑭᑎᑦᑎᓚᐅᕐᓯᒪᔪᑦ ᓂᕈᐊᒐᐅᓯᒪᔪᓂᑦ 26ᓂᑦ ᑐᓴᕋᔅᓴᑎᒍᑦ ᑐᓴᕋᔅᓴᓕᐊᖑᓯᒪᔪᓂᑦ 
ᐊᒻᒪᓗ ᐅᖃᐅᓯᐅᓯᒪᔪᓂᑦ ᐸᓖᓯᒃᑯᑦ ᕿᒥᕐᕈᔨᖏᓐᓂ ᓇᓂᔭᒥᓂᖏᓐᓂᒃ ᔪᓚᐃ 
2005ᒧᑦ ᑎᑭᑦᑐᒍ.  

ᑲᓇᑕᐅᑉ ᒐᕙᒪᒃᑯᖏᑦ ᐋᖅᑭᔅᓱᐃᔪᙱᑦᑐᑦ ᖃᐅᔨᒋᐊᖁᔨᔾᔪᑕᐅᔪᒥᒃ. 
ᑭᓯᐊᓂᓕ, ᐊᐱᕆᓚᐅᕐᓯᒪᔪᑦ ᐸᓖᓯᒃᑯᓐᓂᑦ ᕿᒥᕐᕈᖁᓪᓗᒋᑦ ᓇᒻᒥᓂᖅ 
ᐱᓂᐊᕐᓂᒥᓂᖏᓐᓂᒃ ᐱᔾᔪᑎᒋᓪᓗᒋᑦ ᕿᒻᒦᑦ. ᖃᐅᔨᓴᖅᑐᑦ ᓯᕗᓪᓕᕐᐹᒥ 
ᐅᓂᒃᑳᓕᐊᒥᓂᖏᓐᓂᒃ ᓴᖅᑭᑎᑦᑎᓚᐅᕐᓯᒪᒧᑦ 2005ᒥ ᐅᐊᑦᑎᐊᕈᒃᑲᓐᓂᐅᓕᕐᖓᑦ 
ᐊᒻᒪᓗ 26ᓂᑦ−ᒪᑉᐱᒐᓕᒻᒥ “ᑭᖑᓪᓕᕐᐹᕐᓯᐅᑎᓂᑦ” ᐅᓂᒃᑳᓂᑦ ᒥᓂᔅᑕᖓᓐᓄᑦ 
ᑭᒃᑯᑐᐃᓐᓇᕐᓂᑦ ᐊᑦᑕᓇᖅᑐᒦᑦᑕᐃᓕᑎᑦᑎᓂᕐᒧᑦ 2006ᒥ. ᐊᑕᐅᑦᑎᒃᑯᑦ, ᕿᒥᕐᕈᔩᑦ 
ᓄᐊᑦᑎᓚᐅᕐᓯᒪᔪᑦ ᑐᓴᕋᓕᐊᖑᓯᒪᔪᓂᑦ ᑎᑎᖅᑲᓂᓪᓗ ᐊᒥᓱᓂᑦ ᐊᔾᔨᒌᙱᑐᒡᒍᑎᓂᑦ 
ᐱᕕᔅᓴᐅᓯᒪᔪᓂᑦ, ᐊᒻᒪᓗ ᖃᐅᔨᓴᓪᓚᕆᓕᓚᐅᕐᓯᒪᓪᓗᑎᒃ, ᓄᐊᑦᑎᓪᓗᑎᒃ ᑖᒃᑯᓂᖓ 
ᑕᑭᓂᕐᓴᐅᓕᖅᑐᑎᒋᑦ ᖃᐅᔨᓴᕈᑎᒥᓃᑦ ᐊᐱᕐᓱᕈᑎᒥᓃᓪᓗ ᐸᐃᑉᐹᒧᑦ ᑎᑎᕋᖅᑕᒥᓃᑦ 
ᑕᐃᑲᓂᔅᓴᐃᓐᓇᖅ ᐊᕐᕌᒍᒥ. ᐅᓂᒃᑳᑦ ᐱᔾᔪᑎᔪᔪᑦ ᒪᓕᒐᕐᒥᒃ ᐊᑐᖅᑐᑦᑎᓂᕐᒥᒃ ᐊᒻᒪᓗ 
ᐱᔭᕆᐊᖃᖃᑦᑕᖅᑕᒥᓂᖏᓐᓂᒃ ᐃᓄᒋᐊᔅᓯᕙᓪᓕᐊᔪᑦ ᖃᓪᓗᓈᑦ ᓄᓇᓖᑦ, ᐊᒻᒪᓗ 
ᐃᓱᒪᒋᔭᖃᕐᓂᖏᑦᑐᑦ ᐊᑑᑎᓂᒥᓂᖓᓂᒃ ᕿᒻᒦᑦ ᒥᔅᓵᓄᑦ ᒪᓕᒐᐅᑉ ᐃᓕᖅᑯᓯᕐᒥᒃ 
ᐱᐅᓯᖏᓐᓄᑦ ᐃᓄᐃᑦ ᐅᕝᕙᓘᓐᓃᑦ ᒪᓕᒐᖏᓐᓄᑦ ᐃᓅᖃᑎᒌᑦ ᑕᐃᔅᓱᒪᓂ 
ᐅᓚᕕᑕᐅᓕᖅᑎᓪᓗᒋᑦ. ᐃᓄᐃᑦ ᑐᑭᓯᔪᒥᓃᑦ ᐸᓖᓯᒃᑯᑦ ᖃᐅᔨᓴᕐᓂᖏᓐᓂᒃ 
ᓇᒻᒥᓂᖅ ᐱᑦᑎᐊᕐᓯᒪᙱᓪᓚᕆᓐᓂᖏᓐᓂᒃ, ᐊᒻᒪᓗ ᐊᒥᓲᙱᑦᑐᑦ ᑭᒃᑯᑐᐃᓐᓇᐃᑦ 
ᑐᑭᓯᐅᒪᔾᔪᑎᔅᓴᖅᑖᑎᑦᑎᔪᒥᓂᐅᓪᓗᑎᒃ. ᑭᓯᐊᓂᓕ, 2007ᒥ, ᕿᑭᖅᑕᓂᒃᑯᑦ 
ᓴᖅᑭᔮᕐᓂᕐᓴᒥᒃ ᑲᒪᓚᐅᕐᓯᒪᔪᑦ, ᑭᓪᓕᓯᓂᐊᖅᑏᑦ, ᓈᓚᖃᑦᑕᖁᓪᓗᒋᑦ ᖃᐅᔨᓯᒪᔪᓂᑦ 
ᐊᒻᒪᓗ ᖃᐅᔨᓴᖁᓪᓗᒋᑦ ᑎᑎᖅᑲᓂᑦ ᑕᐃᔅᓱᒪᓂᓴᕐᓂᑦ, ᖃᐅᔨᓇᓱᐊᕐᓂᕐᓴᐅᓪᓗᑎᒃ 
ᑕᒪᕐᒥᒃ ᐃᓅᖃᑎᒌᓅᖓᔪᒥᒃ ᐸᓖᓯᒃᑯᑦ ᐅᓂᒃᑳᖏᑕ ᓴᓂᐊᓂ. ᐅᓂᒃᑳᑦ ᕿᒻᒦᑦ ᒥᔅᓵᓄᑦ 
ᐃᒪᒋᔭᐅᒻᒪᑦ ᑕᒪᑐᒧᖓ. ᑭᓪᓕᓯᓂᐊᖅᑏᑦ ᐱᔭᕇᕐᓯᔪᔪᑦ ᓄᐊᑦᑎᖏᓐᓂᒃ ᐅᓂᒃᑳᓂᑦ 
ᐊᒻᒪᓗ ᖃᐅᔨᓇᓱᐊᕈᑎᒥᓂᖏᓐᓂᒃ 2010 ᐱᒋᐊᙵᕐᓂᖏᓐᓂ, ᐊᒻᒪᓗ ᑭᓪᓕᓯᓂᐊᖅᑎ 
ᔭᐃᒥᓯ ᐃᒡᓗᓕᐅᖅᑎ ᑐᓂᓯᓚᐅᕐᓯᒪᔪᖅ ᐱᔭᕇᕈᑎᖏᓐᓂᒃ ᐅᓂᒃᑳᓂᑦ ᐅᑐᐱᕆ 20 

2010ᒥ. ᑭᐅᓯᒪᓗᐊᙱᑦᑐᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑏᑦ.  
ᒪᑭᕕᒃ ᑯᐊᐳᕇᓴᒃᑯᑦ ᐊᒻᒪᓗ ᑯᐸᐃᒃ ᐊᔾᔨᓴᐃᓐᓇᐸᓗᐊᓂᒃ ᑐᑭᒧᐊᒍᑎᖃᔪᔪᑦ, 

ᐃᖅᑲᓇᐃᔭᖅᑎᑎᓪᓗᑎᒃ ᐃᖅᑲᖅᑐᐃᔨᒥᓂᕐᒥᒃ, ᐅᐱᒋᔭᖅ ᔩᓐ−ᔮᒃ ᑯᕈᑑ, 
ᖃᐅᔨᓴᖁᓪᓗᒍ ᕿᒻᒦᔭᐃᓂᒥᓂᕐᓂᑦ ᑯᐸᐃᒻᒥ. ᐃᖅᑲᖅᑐᐃᔨ ᑯᕈᑑᑉ ᖃᐅᔨᔭᒥᓂᖏᑦ 
ᐊᔾᔨᓴᐃᓐᓇᐸᓗᒋᔪᔭᖏᑦ ᑭᓪᓕᓯᓂᐊᖅᑎᒃᑯᑦ ᖃᐅᔨᒪᔭᒥᓂᖏᑕ; ᐅᓂᒃᑳᑦ ᓇᒥᓕᒫᖅ 
ᑐᖁᕋᐃᓂᒥᓃᑦ ᒥᔅᓵᓄᑦ ᓱᓕᓪᓚᕆᔪᔪᑦ, ᑐᖁᕋᐃᖃᑦᑕᓯᔪᒥᓃᑦ ᐅᓇᑕᖅᑐᔅᓴᖃᕐᕕᓐᓂᑦ, 
ᐊᒻᒪᓗ ᓇᒥᓕᒫᖅ ᐊᑦᑐᐊᔪᓂᑦ ᐃᓕᓴᕕᑦᑖᕐᓂᒥᓂᕐᓄᑦ ᐊᒻᒪᓗ ᑲᑎᑕᐅᓂᒥᓂᖏᓐᓄᑦ 
ᐊᑕᐅᑦᑎᒧᑦ ᐃᓄᐃᑦ. ᐊᔾᔨᒌᙱᔾᔪᑎᑐᐊᖓ ᖃᓕᕇᓂᑦ ᒐᕙᒪᑐᖃᒃᑯᑦ ᐊᒻᒪᓗ 
ᐊᕕᑦᑐᕐᓯᒪᔪᑦ ᒐᕙᒪᖃᕐᕕᓐᓂᑦ ᐃᖅᑲᓇᐃᔮᑦ, ᓱᕆᑎ ᑯᐸᐃᒃ ᓯᕗᓕᕐᓯᔪᒥᓂᐅᒻᒪᑕ 
ᖁᑭᐊᖃᑦᑕᓂᕐᒃᒥ ᕿᒻᒥᓂᑦ ᐊᑯᓐᓂᖏᓐᓂ ᐊᕐᕌᒍᐃᑦ 1963 ᐊᒻᒪᓗ 1965. 
ᑭᓪᓕᓯᓂᐊᖅ ᐃᒡᓗᓕᐅᖅᑎᑎᑐᑦ, ᐃᖅᑲᖅᑐᐃᔨ ᑯᕈᑑ ᖃᐅᔨᔪᒥᓂᖅ ᑲᑎᒐᐃᒻᒪᑕ 
ᑭᒃᑯᑐᐃᓐᓇᐃᑦ ᐊᒥᓲᒍᓐᓃᐸᓪᓕᐊᔪᒥᓂᕐᓂᑦ ᓄᓇᓕᓐᓂᑦ ᐊᒥᓲᓂᖏᓐᓂᒃ ᕿᒻᒦᑦ 
ᐊᑲᐅᙱᓕᐅᕈᑎᖃᖅᑎᑦᑎᕙᓪᓕᐊᓂᕐᖓᑕ, ᑭᓯᐊᓂ ᒐᕙᒪᒃᑯᑦ ᑕᒪᒃᑯᓂᖓ 
ᑐᖁᕋᐃᓂᒥᓂᖏᑦ ᓲᖑᔪᒥᓂᐊᓗᒃ ᐊᒻᒪᓗ ᓱᕋᐃᔪᒥᓂᐅᓪᓗᓂ ᐱᔪᓐᓇᐅᑎᖏᓐᓂᒃ 
ᐃᓄᐃᑦ. ᒪᑭᕕᒃ ᑯᐊᐳᕇᓴᒃᑯᑦ ᐊᒻᒪᓗ ᒐᕙᒪᖃᕐᕕᒃ ᑯᐸᐃᒻᒥ ᐊᑎᓕᐅᓚᐅᕐᓯᒪᔪᑦ 
ᐋᖅᑭᒋᐊᕐᓯᓂᕐᒧᑦ ᐊᖏᕈᒻᒥᑦ ᐋᒡᒋᓯ 8, 2011ᒥ.  

ᐃᓄᐃᑦ ᑐᑭᓯᓯᒪᐃᓐᓇᕐᖓᑕ ᕿᒻᒦᑦ ᑐᖁᕋᖅᑕᐅᓚᐅᕐᓯᒪᒻᒪᑕ 
ᐱᐅᓯᖃᖅᑐᒥᓂᐅᓪᓗᑎᒃ ᒐᕙᒪᒃᑯᑦ ᐊᐅᓚᑦᑎᓂᖏᓐᑦᓄ ᐊᒻᒪᓗ ᐅᓚᕕᑦᑎᓂᖏᓐᑦᓄ 
ᐃᓄᐃᑦ ᑐᑭᑖᕈᑎᖃᖃᑦᑕᕈᓐᓇᕐᓂᖏᓐᓂᒃ. ᑕᒪᓐᓇ ᓇᓗᓇᕐᓂᖏᑦᑐᖅ 1999ᒥ 
ᐃᖃᓗᓐᓂ ᑲᑎᒪᓂᕐᒥ, ᐊᒻᒪᓗ, ᐱᑕᖃᕋᔪᒐᓂ ᐅᖃᓕᒫᕋᔅᓴᐃᑦ ᑕᐃᔭᐅᒍᓯᖏᓐᓂ, 
ᐸᕐᓇᐅᑎᒋᓯᒪᔭᖏᓐᓂ ᑭᓪᓕᓯᓂᐊᖅᑏᑦ ᐃᖅᑲᓇᐃᔮᕆᓯᒪᔭᖏᓐᓂ. ᐱᒻᒪᕆᐅᓂᖓ 
ᓯᕕᑐᓂᕐᓴᒥᒃ ᑕᑯᔭᔅᓴᐅᓂᖓ ᑕᐃᒪᐃᒻᒪᑦ ᑐᑭᓯᓇᕐᓯᑎᑕᐅᕗᖅ ᑕᒪᒃᑮᓐᓂᒃ 
ᐱᓇᓱᐊᕋᔅᓴᖓᓐᓂ ᐊᒻᒪᓗ ᐱᔭᕇᕈᑎᖓᓐᓂ ᐅᓂᒃᑳᓂᑦ ᑭᓪᓕᓯᓂᐊᖅᑏᑦ 
ᑭᓪᓕᓯᓂᐊᖅᑎᖓᑕ, ᐃᒫᒃ ᐊᑐᓕᖁᔨᔾᔪᑎᖃᕐᓯᒪᓪᓗᓂ:

ᑲᓇᑕᐅᑉ ᒐᕙᒪᒃᑯᖏᑦ ᑐᑭᓯᓂᕋᕐᓗᑎᒃ ᐊᒥᓱᐊᓗᐃᑦ ᐃᓅᓯᕐᒥᒃ 
ᓴᐱᓕᕐᐸᑦᑐᑦ, ᐋᖓᔮᕐᓇᖅᑐᓄᑦ ᓵᑉᐸᑦᑐᑦ, ᑎᒍᔭᐅᖅᑲᕙᑦᑐᑦ ᐊᒻᒪᓗ 
ᐃᓅᖃᑎᖐᑦ ᐋᖅᑭᓯᒪᑦᑎᐊᖏᓐᓂᖏᑦ ᐃᓄᓐᓂᑦ ᐃᓚᒋᔭᐅᒻᒪᑕ 
ᖃᓄᐃᒍᑕᐅᓚᐅᕐᓯᒪᔪᓂᑦ ᓯᕗᓕᖏᓐᓂᑦ ᐅᖁᒪᐃᑦᑐᐊᓗᒃᑰᕈᑕᐅᓯᒪᔪᓂᑦ 
ᑕᐃᔅᓱᒪᓂ ᑕᒻᒪᕐᓂᒥᓂᐅᔪᓄᑦ. ᑖᓐᓇ ᓇᓗᓇᐃᒃᑯᑕᐅᓪᓗᓂ ᓯᕗᓪᓕᕐᐹᒥ 
ᖃᓄᖅᑑᕈᑕᐅᒋᐊᕐᓂᐊᖅᑐᖅ ᖃᐅᔨᒍᑕᐅᓂᐊᖅᑐᖅ ᑲᑦᑐᖓᐃᕐᓯᒪᓂᖏᓐᓂᒃ 
ᐃᑲᔪᕈᒪᕐᓂᒥᒃ ᐋᖅᑭᔅᓯᓂᕐᒧᑦ ᑕᒻᒪᕈᑕᐅᓚᐅᕐᓯᒪᔪᓂᑦ ᑕᐃᔅᓱᒪᓂᐊᓗᒃ.



ᐊᒥᓱᓄᑦ ᐊᕐᕌᒍᓄᑦ, ᐃᓄᐃᑦ ᐃᓐᓇᖏᑦ ᕿᑭᖅᑖᓗᒻᒥ 
ᐊᑦᑐᕈᑎᖃᖅᓯᒪᒻᒪᑕ ᓱᕐᓗᑐᑦ ᐊᓯᐅᔨᔫᔭᖅᑐᑎᑐᑦ ᐃᓅᓯᖏᓐᓂᒃ 
ᐃᖅᑲᐅᒪᑎᓪᓗᒋᑦ ᖃᓄᖅ ᐃᓅᓯᖏᑦ ᐊᓯᖏᔾᔨᓚᐅᕐᒪᖔᑖᒃ 

1950 ᑭᖑᓂᐊᒍᑦ. 

ᑖᒃᑯᐊ ᐊᔾᔨᒌᓐᖏᑦᑐᑦ ᐅᓂᒃᑳᓕᐊᑦ ᐊᒻᒪᓗ ᐊᔾᔨᐅᓐᖏᑦᑐᒃᑯᑦ 
ᖃᐅᔨᓴᕈᑎᒋᔭᐅᔪᕕᓃᓪᓗ ᑖᒃᑯᓇᓂ ᓄᐊᑕᐅᓯᒪᔪᓂᑦ 
ᑐᕌᖓᔪᑦ ᐊᔾᔨᒌᓐᖏᑦᑐᑦ ᓴᖅᑭᑎᑕᐅᓯᒪᔪᒧᓂᒃ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.  ᐱᒋᐊᖅᑕᐅᓚᐅᖅᑎᓪᓗᒍ 
ᓈᓚᖕᓂᑐᐃᓐᓇᐅᓂᐊᖅᖢᓂ ᕿᒻᒦᔭᕐᓂᐅᓚᐅᖅᑐᓄᑦ ᑕᒪᓐᓇ ᐊᓯᖏᓐᓂᒃ 
ᓴᖅᑭᕝᕕᐅᓚᐅᕐᒪᑕ ᐊᑦᑐᕈᑎᒋᔭᐅᔪᓂᒃ ᐊᓯᔾᔨᖅᓯᒪᓕᖅᑎᓪᓗᒋᑦ ᐃᓅᓰᑦ.  

ᐱᒋᐊᖅᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᑖᓐᓇ ᐅᖃᓕᒫᒐᖅ ᑐᑭᓯᒋᐊᕈᑏᓪᓗ, ᓴᖅᑭᑎᑦᓯᒪᔪᑦ 
ᐅᖃᐅᓯᐅᓯᒪᔪᓂᒃ ᐸᐃᑉᐹᓂᓪᓗ ᓄᐊᓴᖅᑕᐅᓚᐅᖅᑐᓄᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᓂᕆᐅᒋᔭᖃᖔᓕᖅᖢᑎᒃ 
ᓴᐃᒪᖃᑎᒌᒍᓐᓇᖅᓯᓂᕐᒥᒃ, ᑖᒃᑯᓄᖓ ᑕᒪᐃᓐᓄᑦ ᐊᑦᑐᖅᑕᐅᓯᒪᔪᓄᑦ. 


